           БАХТИЁР НАЗАРОВ, АБДУҒАФУР РАСУЛОВ, 

           ШОИРА АХМЕДОВА, ҚУРДОШ ҚАҲРАМОНОВ

       ЎЗБЕК АДАБИЙ ТАНҚИДИ 

                       ТАРИХИ

 ЎЗБЕКИСТОН РЕСПУБЛИКАСИ ОЛИЙ ВА ЎРТА МАХСУС ТАЪЛИМ ВАЗИРЛИГИ

           БАХТИЁР НАЗАРОВ, АБДУҒАФУР РАСУЛОВ, 

           ШОИРА АХМЕДОВА, ҚУРДОШ ҚАҲРАМОНОВ
ЎЗБЕК АДАБИЙ ТАНҚИДИ
ТАРИХИ

         Университетларнинг 5220100 – филология (ўзбек филологияси), педагогика инcтитутларининг   - ўзбек тили ва адабиёти йўналиши учун

                           ЎҚУВ ҚЎЛЛАНМА 

       Ўзбекистон Республикаси Олий ва ўрта махсус таълим вазирлиги университетлар ва педагогика олий ўқув юртларининг филология факультетлари учун ўқув кулланма сифатида тавсия этган.

                                   Т О Ш К Е Н Т  -  2016
       Ўқув қўлланма олий ўқув юртлариаро илмий-услубий бирлашмалар фаолиятини мувофиқлаштирувчи Кенгаш Президиумининг   қарорига асосан нашрга тавсия этилган (2015 йил март    сонли баённома)

       Ўқув қўлланма ЎзР ФА Алишер Навоий номидаги Тил ва Адабиёт институти, Ўзбекистон Миллий университети, Бухоро Давлат университети Тошкент Давлат педагогика университети олимлари ҳамкорлигида Ўзбекистон Республикаси Олий ва ўрта махсус таълим вазирлиги  талаби ва  шартномасига мувофиқ яратилди. Унда ўзбек адабий танқидининг фан ва санъат сифатидаги эстетик моҳияти, пайдо бўлиши, шаклланиши ва тараққиёт тарихининг ўзига хос тамойиллари босқичма-босқич ўрганилиб умумлаштирилган. Ўзбек адабий танқиди ривожига муносиб ҳисса қўшган қатор етакчи адабиётшунос-мунаққидлар илмий-ижодий фаолияти ёритилган. Шунингдек, адабий танқиднинг жанрий таркиби тасниф этилиб, тақриз, адабий-танқидий мақола, адабий портрет, танқидий-биографик очерк, эссе, адабий-танқидий мактуб, адабий суҳбат каби жанрлар таҳлил этилган.  Ҳар бир мавзу режа, мавзуни мустаҳкамловчи саволлар, таянч тушунчалар ва мустақил ўқиш учун тавсия этилган адабиётлар рўйхати каби методик кўрсатмалар билан таъминланган.

                           Муаллифлардан 
Юртимизда мустақиллик бошланганига  йигирма  тўрт йил тўлди. Миллий истиқлол мафкураси ҳаётнинг ҳамма соҳаларида ўз акс-садосини беряпти. Жумладан, адабиётшунослик, унинг таркибий қисми бўлган адабий танқид  илми ҳам шу янгиланиш мафкураси асосида ҳодисаларни қайта баҳолаш эвазига тобора теранлашиб бораётир.

Олий ўқув юртларида адабиёт ўқитишни янгилаш масаласи ҳам ўз ечимини кутаётган шу куннинг энг долзарб муаммоларидан саналади. Маълумки, олий таълим тизимидаги адабий таълимнинг асосий йўналишларидан бири адабиётшунослик ва адабий танқид илмининг ўрганилишидир.

        Янгича ўқув қўлланмалари ва дарсликлар яратиш давр талабидир. Шу маънода бугун адабий танқид тарихини бадиий ижоднинг ҳамма масалалари билан, жамият ҳаёти, унинг моддий ва маънавий бойликларини яратиш йўлидаги кураши билан боғлаб ўрганиш ва ўргатиш лозим. 
        Олий ўқув юртлари учун адабий танқид бўйича дарслик яратилди (Б.Назаров, А. Расулов, Ш.Ахмедова, Қ.Қаҳрамонов. Ўзбек адабий танқиди тарихи. Тошкент. “Тафаккур қаноти”. 2012). Адабий танқид тарихини янги миллий мафкура нуқтаи назаридан талабаларга етказиш мазкур дарсликнинг ва шу асосда яратилаётган ўқув қўлланмасининг мундарижасини ташкил этади. Бунда адабий танқиднинг фан ва санъат уйғунлигидан иборат ижтимоий-эстетик ҳодиса эканлиги, ўзбек адабий-танқидий тафаккурининг уйғониши, шаклланиши ва ривожланиш тарихи, адабий танқиднинг тараққиёт босқичлари ёритилади. Ўзбек адабий танқидининг ёрқин намояндалари илмий-танқидий мероси  ҳамда адабий танқиднинг жанрларини ўрганиш кўзда тутилади. Бинобарин, ўқув қўлланмада  ўзбек адабий танқиди тарихини истиқлол мафкураси асосида яхлит бир тизим сифатида ўрганишга эътибор қаратилган.  
         Ўқув қўлланма камчиликлардан холи эмаслиги табиийдир. Шунинг учун уни мукаммаллаштириш йўлидаги таклифлар мамнуният билан қабул қилинади.

                                     КИРИШ
                    БИРИНЧИ БЎЛИМ
         АДАБИЙ ТАНҚИД ФАН СИФАТИДА. УНИНГ МАҚСАД ВА ВАЗИФАЛАРИ

РЕЖА: 1. Адабий танқиднинг моҳияти, луғавий ва истилоҳий 
маънолари.

                2. Ўзбек адабий танқид тарихи фанининг мақсад ва вазифалари.
                3. Адабий танқиднинг бошқа фанлар билан муносабати.

Адабий танқиднинг моҳияти, луғавий ва истилоҳий маънолари. Адабий танқиднинг илк унсурлари халқ оғзаки ижодидан бошланган, илмда ўзига хос ҳодиса сифатида дастлаб Платон, Аристотелъ, Аристарх фаолиятларида антик замонда намоён бўлди.  Ўтмишда бадиий асар ҳақида икки хил: оғзаки ва ёзма шаклларда фикр билдириб келинди. Илк бадиий асар яратувчиси халқ бўлганидек, уларга илк муносабат билдирувчи ҳам халқнинг ўзидир.

Ҳаётнинг турли томонларини, жумладан, кишиларнинг табиий офат ва курашдаги жасоратларини, мақсад йўлидаги қаҳрамонликларини, фазилат ва ранг-баранг руҳий ҳолатларини ифода этувчи асарлар  майдонга  келиши ва халқнинг бу асарларга муносабати, баҳоси, уларда  тасвирланган  воқеа-ҳодисаларни маъқуллаши,  улардан завқланиши ёки аксинча қониқмаслиги табиий эди. Адабий танқиднинг пайдо бўлишида мана шу табиий жараён ётади. Демак, бадиий  асар пайдо бўлиши билан унга баҳо берилиши (қанчалик оддий бўлишидан қатъий назар) замиридаги эстетик  узв адабий танқиднинг дунёга келишини тақозо этади. Бундай ҳол умум жаҳон миқёсидаги адабий танқидий тафаккурнинг пайдо бўлиши учун умумий қонуният саналади. Шу тариқа адабий танқиднинг илк намуналари фолклор асарини яратувчилар ҳамда уни тингловчилари учун мансубдир дейиш мумкин. Шундай ҳолат ўзимизнинг бахшилар ва улар ижросидаги асарларни тингловчилар учун ҳам хос бўлган. Бу ҳол адабий танқид ҳодисасининг қадимийлигидан гувоҳлик беради, албатта. Жумладан, Фозил Йўлдош ўғлидан "Санобар", "Фарҳод ва Ширин" достонларини эшитган халқ бахшига ўз таассуротларини билдиргани ҳақидаги маълумотлар фикримизни тасдиқлайди.

"Санобар" достонини тинглаган халқ ўз бахшисига мурожаат қилиб:  "Бизга йиғлоқи кишилар тўғрисида эмас, балки одамни руҳан тетик қилувчи, қаҳрамонлик ва эзгуликка бошловчи кишилар ҳақидаги  достонларни кўпроқ айтсангиз",  дегани, ёки "Фарҳод ва Ширин" қиссаси қаҳрамонлар вафот этиши билан эмас, тўй-томоша билан тугатилишини сўрашидан иборат  мулоҳазаларда муайян адабий танқидий қараш ётганини сезмаслик мумкин эмас. Зеро, бу ҳодисада доим умид билан яшовчи халқнинг бадиий асарга баҳо бериш мезони зуҳур топмоқда.

Йиллар, даврлар оша ёзма адабиёт билан параллел равишда гоҳ унинг таркибида, гоҳ унга алоҳида муносабат тарзида ёзма адабий- танқидий фикрлар юзага келди ва шаклланиб борди. Бора-бора у жамият ва адабиёт ривожида мустақил ва мустаҳкам мавқега эга бўлди. Бинобарин, танқид деганда биз нимани тушунамиз? 
Арабий луғатларнинг шаҳодат беришича, "нақд" сўзининг бош маъноси -"сараламоқ", яъни яхшини ёмондан ёки аслни сохтадан ажратишдир. "Нақада" ўзагидан келиб чиққан танқид истилоҳи муҳокама қилмоқ, текширмоқ, ўрганмоқ, ниманингдир ҳаққонийлиги ва тўғрилигини исботламоқ, ютуқ ва камчиликларини аниқлаш, бадиий асарни баҳолаш, изоҳлаш каби маъноларни ифодалайди. 
Маълумки, Шарқ мумтоз поэтикаси анъанавий илми қофия, илми аруз, илми бадеъдан таркиб топган эди.  Танқид ҳам ана шу учлик ичида бўлган. Вазн, қофия, ифода, тасвир, баёндаги ғализликлар уни яхши тушунувчилар томонидан беэътибор қолмаган. Бадиий асардаги камчиликни кўрсатадиган "илми нақд" тарзида анъана касб эта борган. Бироқ бошда у дастлаб илми аруз, илми қофия, илми бадеъда ҳар бирининг ўзида нақд қисми сифатида мавжуд бўлган.

XIII асрнинг йирик адабиётшуноси Шамсиддин Муҳаммад бинни Қайс Розий "Ал- Мўъжам" китобида илми нақдни алоҳида фасл қилиб ажратган. Олим бу илмнинг аҳамияти, вазифалари ҳақида ҳам махсус фикр юритади.
1483 йили Алишер Навоий ҳомийлигида битилган Атоуллоҳ Ҳусайнийнинг "Бадойиъ ус-саноеъ" асарида ҳам бадиий асар камчилиги муаммоси алоҳида бобда баён этилган. Алишер Навоий замондоши Ҳусайн Воиз Кошифийнинг "Бадойиъ ул афкор фи санойиъ ул ашъор" китоби ҳам Шарқ танқид илми тарихини ёритиш учун муҳим манба ҳисобланади. Бу асарнинг бадиий санъатга бағишланган анъанавий китоблардан фарқи шундаки, унинг биринчи боби бадиий санъатлар,  иккинчи боби илми  нақд,  яъни  адабий танқидга  бағишланган. Кошифий  бу адабий илмни янада мукаммаллаштирди, китобда нақднинг луғавий ва истилоҳий маъноси, бу адабий илмнинг вазифалари аниқ таърифланган: "Назм айтмак баёнидаким уни нақд илми дерлар ва адабий илмларнинг бири деб билурлар ва нақд луғатда "сараламоқ" ва "соф" тангани  қалбаки тангадан ажратмоқ дегани.  Истилоҳда энг яхши шеърни ёмонидан ажратиш ва уларни ўзаро фарқлаш  илмидан  иборат  ва  бу илмни шунинг учун нақд деганларки,  танга наққоди (сараловчи) қалбаки тангалар  орасидаги  ҳақиқий  тангани  ажратса,  бу  илм  соҳиби (танқидчи) ҳам покиза ва беайб суханни ношоиста ва айблик суханлар орасидан саралаб айтиши керак. Ҳар ҳолда  кимки  шеър айбларидан огоҳ бўлмаса,  унга беайб шеърни намуна қилиб кўрсатиши лозим"
. Кўриниб турибдики,  олимнинг  адабий танқид олдига қўйган талаби ҳозир ҳам ўз аҳамиятини йўқотган эмас.

Юнон тилидаги "сritike" сўзи билан ифодаланган (уни русларда илк бор Кантемир 1799 йилда "критик" шаклида таомилга киритган) танқид, В.Г.Белинский талқинича, "ҳукм қилмоқ", кенг маънода эса, мулоҳаза билдирмоқ, фикр юритмоқ маъноларида қўлланган. Шу сабабли танқид фақат санъат ва адабиёт асарларигагина хос бўлмай, турли фанларга, жумладан, тарих, ахлоқ ва бошқа соҳаларга ҳам тааллуқлидир. Демак,  танқид тушунчаси  доирасининг кенглиги унинг ҳаётдаги барча ҳодиса воқеаларга тегишли эканини кўрсатади. Шу жиҳатдан танқид ҳаётнинг  қайси  бир соҳасига тегишли бўлса,  ўша жабҳа номи билан ҳам аталиши анъанавийдир. (Масалан, ижтимоий танқид, иқтисодий танқид каби).

Рус ва Европадаги қатор халқларда реалистик адабий танқиднинг санъат ва фан синтезидан иборат ҳолда шакллана бошлаши ХVII аср охири ва ХVIII аср бошларига тўғри келади. Адабий танқид ҳаракатдаги эстетик тафаккур тарзида адабий жараён моҳиятини таҳлил қилиш ва баҳолаш хусусиятини касб этга; ижтимоий-фалсафий эстетик қараш шаклида адабиёт ва жамият муносабатлари қай даражада инъикос топганини замон мафкураси призмасидан ўтказган ҳолда умумлаштириш санъати даражасига кўтарилган. Бинобарин, санъат қанчалик ички хилма-хилликка эга бўлса, танқид ҳам ўша соҳаларга тегишлилик касб этади. Бунга театр ва кино танқидини мисол қилиб кўрсатиш мумкин. Бадиий адабиёт муаммоларига дахлдор танқид адабий танқиддир. Чунки адабий танқиднинг қизиқиш доирасини сўз санъати – бадиий адабиёт ташкил этади. Ҳозирги тушунчамиздаги ўзбек адабий танқидининг шаклланиши ўзбек вақтли матбуотининг туғилиши ва ривожи билан чамбарчас боғлиқдир. Вақтли матбуот адабиётга алоқадор бу янги соҳани тараққий эттиришга катта ҳисса қўшди. Нашр этилган бадиий  ва таржима асарларига  вақтли матбуот саҳифаларида тақризлар берилди. Бу тақризлар адабий танқид учун кенг ва изчил шаклланиш йўлини очди.

ХХ аср бошларидаги ўзбек вақтли матбуоти саҳифаларида  адабий  танқид  ҳақида, унинг аҳамияти,  ижобий таъсири, умуман, адабиётнинг  тараққиётидаги  роли ҳақида қимматли мақолалар чоп этилди. Масалан, "Садои Туркистон" газетаси “танқид” истилоҳи ва унинг  адабиётга кириб келаётгани ҳақида шундай маълумот беради: “Ушбу калима қўлимизда бўлғон луғат китобларининг баъзиларида бўлса ҳам баъзиларида йўқдир. Туркистон вилоятида истеъмол қилинадурғон луғат китобларида бўлмаганлик  тўғрисинда бу "танқид калимаси бизнинг истилоҳ орасида янгидир”. Газета танқид "Ахбори кабир" луғатида "алноқид" сўзига тўғри келиб "яхши нарсанинг орасидан ёмонини ажратиб чиқариб ташламоқ" маъносини билдириши, лекин эндиликда бу атамани татар матбуоти ва адабиётида қўлланилаётган  маъносида  ишлатиш  лозимлигини уқтиради. Мақола муаллифи Аҳлулло Ҳабибулло ўғли "танқид"нинг  бу даврга  келганда  бутунлай янги маъно касб этишини айтиш билан бирга “ бадиий асарларга вақтли матбуот орқали баҳо бериш” деб ҳам тушунади  ва  шу мантиқдан келиб чиққан ҳолда асарларнинг ютуқ ҳамда камчиликларини кўрсатиши лозимлигини уқтиради. Унингча, "Танқид  демак бир мусаннифнинг ёзиб майдони интишорга қўйган китобинда келишмағон ибораларни матбуот воситаси ила ёзиб кўрсатмоқ демакдир"
. Аҳлулло бу билан адабиётнинг келгуси тараққиёти бевосита вақтли матбуотга узвий боғлиқлигини уқтиради. Шу билан бирга у танқидчи одоб доирасидан чиқмаслигини ҳам алоҳида таъкидлайди. Эътибор берсангиз, бундан тахминан юз йил аввал ўзбек танқидчилигида илк бор танқидчи этикаси деган муҳим масалага ҳам диққат қаратилмоқда. Муаллиф мақолада адабий танқиднинг рус, татар, озарбайжон вақтли матбуотида фаол кўринаётганлигини эътироф этади ва ўзбек танқидчиларини ҳам улардан ўрганишга даъват этади. Чиндан-да, илк ўзбек вақтли матбуоти адабий танқиднинг пайдо бўлиш омилларидан бирига айлана борди. Илк ўзбек вақтли матбуоти янги типдаги адабий танқиднинг шаклланишига асос солиш билан бирга унинг муҳим ижтимоий моҳиятига ҳам эътибор берди.
          Адабий танқид тарихи фанининг мақсад ва вазифалари. Ҳаракатдаги эстетика сифатида эътироф этилган танқид эстетика хазинасини бойитишга, бадиий адабиёт ривожига, ёзувчи маҳорати такомиллашувига, жамият эстетик дидининг кўтарилишига таъсир кўрсатади.
 
Маълумки, предметнинг назариясисиз  унинг тарихи бўлмагани каби предметнинг тарихисиз унинг назарияси ҳам  бўлиши  мумкин эмас. Шу маънода танқид тарихини ўрганиш, бадиий адабиёт таъсирида ўзгаришлар рўй берган жамият тарихини, шу жамиятнинг маънавий-ахлоқий иқлимларини, адабий-эстетик дунёсидаги замон моҳиятини ҳам ўрганиш демакдир.

Адабий танқид тарихининг вазифаси унинг тарихий шароитда ўйнаган ролини, тутган  ўрнини,  изланишлари ва топилмаларини, жамият, шахс ва адибга кўрсатган таъсирини аниқ баҳолаб беришдан иборат. Шундагина адабий жараён, унинг асосий тамойиллари, йўналиш ва қонуниятлари, аниқ адибнинг аниқ асари ва бадиий маҳорати адабий танқиднинг таҳлил ва тадқиқ предметига айланган бўлади. 
Адабий танқиднинг вазифаси ёзувчи ижодини, бадиий асарларни таҳлил этиш, шу асосда адабиёт ривожига туртки бўладиган муммоларни кўтариб чиқиш, текшириш, уларнинг эстетик моҳиятини очиш, баҳолаш, умумлаштиришдан иборат.

Адабий танқиднинг ижтимоий-ахлоқий вазифаси юксак санъат учун  кураш  олиб бориш  ва  шунинг  воситасида комил инсонни тарбиялашга хизмат этиш заруратидан келиб чиқади.

Адабий танқиднинг мақсади ҳаракатдаги бадиий ижоднинг ранг-баранг муаммоларини жамиятнинг ҳаёти, унинг моддий ва маънавий  бойликларини яратиш йўлидаги кураш билан боғлаб ўрганиш ва тушунтиришдан иборат. Зеро, Президентимиз И.Каримов таъкидлаганидек: "Бизнинг мақсадимиз бир неча авлод меҳнати билан яратилган нарсаларни йўқотмаслик, уларнинг энг яхшиларини сақлаб қолиш, демократик меъёрларга, миллий манфаатларимизга, мустақиллигимизга мос келмайдиганларини қайта ташкил этишдан, мазкур тузилмаларни янги мазмун билан бойитишдан иборатдир"
.

Адабий танқиднинг бошқа фанлар билан муносабати. Адабий танқид тарихини бадиий ижод, сўз санъати тарихидан ажратиб ўрганиш  мумкин эмас. Негаки, улар бир-бири билан чамбарчас боғлиқдир. Уларнинг ҳар бири такрорланмас  ўзига хос қонуниятларга эга бўлса-да, бир-бирига фаол таъсир кўрсатиб туради. Уларнинг ҳаётга, шахсга кўрсатадиган таъсиридаги ўз ўрни, мустақил вазифалари, бир-бириникига ўхшамаган воситалари бор. Бинобарин, адабий танқид илмий муҳокама ва мушоҳада йўсинидаги сўз санъати ҳисобланади. Н.Худойберганов тўғри таъкидлаганидек, "сўз санъатининг ўзига хос яратувчи, кашф этувчи ижод саҳифаси эканлигини ҳеч ким инкор этмайди, аммо адабий танқидчиликнинг мустақил ижод тури эканлиги ҳамон шубҳа уйғотадики, масалага  аниқлик киритиш мақсадида  унинг  тузилиши,  шаклланиши,  ривожланиш жараёнини чуқур ўрганиш, тадқиқ этиш талаб қилинади. Аммо тарихга мурожаат  этиш зарурати фақат шу билан белгиланмайди. Биринчидан, қайси соҳанинг ёки шахснинг тарихи бўлмасин, уни бузиб талқин этиш, йўқ нарсани бор, аксинча, борини йўқ деб кўрсатишга йўл қўйилмайди. Иккинчидан, тарихни ҳозирги кун нуқтаи назаридан ўзгартириб, бугуннинг талабига мувофиқ баҳолаш бутунлай зарарлидир. Учинчидан, уни баҳолаш, тадқиқ этишда ўша давр тараққиётининг асосий хусусиятлари,  тенденцияларидан келиб чиқиб, ҳозирги замонга муштарак  ижобий  ҳамда салбий ҳодисаларни аниқлаш, яхшиларини қўллаб-қувватлаб, уларни янада мустаҳкамлаш, ривожлантириш, ёмонларни фош этиб, уларнинг равнақ топишига  чек  қўйишга алоҳида эътибор берилади. Яна шуниси борки, ҳар учала ҳолат бир-бирига табиий равишда бирлашиб, қўшилиб кетади, уларни бир-бирига қарама-қарши қўйиш ёхуд ажратиб ташлаш мумкин эмас"
.

Адабий танқиднинг ўзига хос ижод тури, фан соҳаси эканлигини улкан адиб ва танқидчиларнинг яратган қатор асарлари исботлаб турибди. Бунга Алишер Навоий, Фитрат, А.Қодирий, Ойбек, П.Қодиров, О. Шарафиддинов, М.Қўшжонов ижодлари етарли даражада мисол бўла олади.

Адабиёт ҳаётни, воқеликни бадиий ўзлаштиришда ўзига хос образлилик  воситалари билан инсон қалби ва ақлига таъсир қилиб, жамият ривожига ёрдам беради. Адабий танқид ҳам бадиий адабиёт воситасида шу вазифани бажаради, кишилик тараққиёти ва тафаккури ривожланишига таъсир кўрсатади. Ана шу хусусиятнинг ўзиёқ адабий танқидий асарларда санъатга, бадииятга хос айрим фазилатлар бўлиши мумкингина эмас, зарурлигини тақозо этади. Бунинг учун санъат асари ҳақида фикр юритувчи танқидчининг ўзи муайян даражада санъаткор бўлмоғи даркор. 

Ҳар қандай фанга хос асосий хусусият, яъни "ўзига тегишли" бўлган  ҳодисани тадқиқ қилиш асносида унга баҳо бермоқ, фикрни асосламоқ ва исботламоқ адабий танқидга ҳам хосдир.  Унга кўра адабий танқид муайян  адабий  ҳодисани таҳлил қилар экан, унинг таҳлилида изчил мантиқ, асос ва исбот биринчи даражали  аҳамият  касб  этади.  Бироқ адабий танқид таҳлилда ўзига хос ва мос воситалардан фойдаланмаса, ўзининг ижтимоий вазифасини  бажара  олмайди.
Адабий танқид ўз моҳиятига кўра фалсафа билан чамбарчас боғлиқ. Танқид шу маънода фалсафийки,  унинг маърифий  ва  ғоявий,  ижтимоий  ва эстетик вазифалари маълум даражада фалсафа фанининг вазифалари билан мос тушади.
 Лекин адабий танқид аниқ ижтимоий фан бўлгани туфайли ўзининг махсус тадқиқот предметига ва ўзига хос вазифаларга эгадир. Шу боис танқид фалсафадан ҳам,  бошқа ижтимоий фанлардан ҳам, адабиётшунослик фанининг ўзга соҳаларидан ҳам фарқланиб туради. Адабий танқид жамият бадиий тараққиётини илмий билишнинг аниқ кўринишидир.  Шу туфайли фалсафа ва танқид орасидаги ўзаро муносабат илмий методология ва адабиётшунослик фанлари орасидаги ўзаро муносабат сифатида намоён бўлади. Шундай экан, адабий танқидчиликнинг барча тур, шакл ва жанрлари:  1) мантиқий изчиллик; 2) илмий яхлитлик; 3) танқидий далилланганлик; 4) тузилиш жиҳатдан тугаллик ва мукаммаллик ҳамда 5) муайян даражадаги бадиий тафаккур унсурларига эга бўлишни тақозо этади. Агар буларнинг бирортаси етишмаса, танқидий асар ёхуд мақолада сакталик пайдо бўлади.

Танқид эстетика билан чамбарчас боғлиқ. Танқид билан эстетиканинг узвий боғлиқлиги – бу икки фан вазифаларининг ўзаро муштарак томонларида кўзга ташланади. Модомики, танқиднинг предмети бадиий жараён тамойиллари, унинг хусусиятлари ва аниқ асарларини таҳлил этишдан иборат экан, унинг вазифаси ҳам воқелик ва инсон табиатини эстетик талқин этиш ҳамда уни такомиллаштиришдан иборат бўлади. Бу жиҳатдан эстетика ва танқид –  бир жону бир тан. Шу умумий вазифасини бажаришда танқид: биринчидан,бадиий асар билан воқелик; иккинчидан, фан билан санъаткор; учинчдан, санъат билан китобхон; тўртинчидан, санъаткор билан китобхон ўртасида муносабат ўрнатади.  Бунда танқид адабий жараён ва бадиий асарнинг ички эстетик тамойиллари, йўналишлари ва фазилатларини тадқиқ қилиш асносида ўз мақсадига эришади.

Ҳозирги танқидчилик, айниқса, аналитик фазилати билан ажралиб туради. У жиддий адабий-тарихий, ретроспектив ва назарий умумлашмалар чиқаришдан ташқари, тарих, фалсафа, социология каби бир-бирига яқин фанлар билан алоқани кучайтирди.  
         Маълумки, эстетика фани ҳам уч таркибий қисмдан таркиб топади: 1) эстетика тарихи; 2) эстетика назарияси; 3) эстетик танқид.
Эстетик танқид мисолида эстетика ва адабий танқид бир-бирига жуда яқинлашиб, баъзи жиҳатлардан ҳатто ўзаро уйғунлашиб кетади. Зеро, эстетик  танқид қуйидаги масалаларни ўз ичига олади: а) эстетикага оид илмий адабиётлар танқиди; б) адабиёт ва санъат асарларини эстетиканинг муштарак қонун-қоидаларига асосланган танқиди; в)танқидни танқид, яъни адабий танқидга доир илмий ишларни эстетика муаммолари нуқтаи назаридан танқиди. Танқидни танқидда эстетика ва адабий танқид ўзаро сингиб, бир-бирига бевосита таъсир этиб, ажиб бир ҳамжиҳатлик касб этади. Чунончи, эстетика ва адабий танқид эстетик тарбияни амалга ошириш маъносида деярли бир хил мақсад учун курашади. У ҳам бўлса, китобхонни эстетик тарбиялашни кўзлайди.

Эстетик билишнинг умумий эстетик ва хусусий адабий-бадиий муаммоларини, яъни эстетика, адабиётшунослик ва адабий танқиднинг муштарак назарий ва аниқ бадиий муаммоларини ўзаро тақозодорликда ва жамулжам диалектик бирликда тадқиқ этиш  янги-янги илмий самараларга йўл очади.

Ғарб танқидчилигидаги ҳозирги структурализм илмий усул (метод)ларини ишлаб чиқишда тилшунослик, руҳшунослик, антропология, кибернетика, математика, ахборотлар назарияси,  статистика ва ҳатто кимё, физика фанлари ютуқларига таянмоқда. Бунда олимлар, аксарият ҳолларда, билишнинг статистика, тилшунослик ва биологияга хос илмий шакллари ва усулларини эътироф этган ҳолда бадиий тадқиқотда анатомиялаштириш ва алоҳида атомларнинг микродунёсини таҳлил этиш тамойилини ёқлаб чиқмоқчи бўладилар. Структурализмнинг бу йўли бадиий  ижоднинг ички диалектик бутунлиги ва ижтимоий эстетик ўзига хослиги нуқтаи назаридан, умумийликнинг  хусусийликдан моҳият эътибори билан фарқланиши ва адабий жараённинг жонлилиги нуқтаи назаридан эҳтимол маълум даражада керакли тамойилдир. Лекин бу жараёнда инсон тафаккури тараққиётидаги клонлаштиришдан иборат ҳодисанинг бадиий адабиётни ўрганишга ўтган муайян зўрама-зўракиликлардан иборат янгиликлари тарзида ҳам баҳоланиши мумкин. Зеро, фан ва техника тараққиётидаги барча янгиликлар бадиий адабиётни ўрганиш ишига тадбиқ этилавериши шарт эмас. Бадиий адабиёт ўз ички қонуниятларига эга алоҳида бир дунёдир. Робот ҳеч қачон ҳақиқий бадиий асар ярата олмаганидек, техник унсур бадиий адабиётни ҳеч қачон инсондек, танқидчидек том маънода таҳлил қилиб беролмайди.
Танқид китобхонлар қаршисида шу жиҳатдан, айниқса, масъулки, у санъат ва адабиёт муҳибии, яъни реципиентининг эстетик  талаблари  ва эстетик эҳтиёжи даражасини чуқур ва атрофлича ўрганиб, ана шу ўрганиш самараларини ҳаётга тадбиқ этиш устида қайғуради.

В.Г.Белинский танқидий ишларини яратганда фалсафа, тарих, эстетика, адабиёт тарихи, адабиёт назарияси, психология, педагогика, логика каби қатор фанлардан изчил ўрганиб борган; танқидда фақат ижтимоий фанларгина эмас, табиий фанлар ҳам қатнашиши мумкинлигини таъкидлайди. 
                      АДАБИЙ ТАНҚИД ВА АДАБИЁТШУНОСЛИК
Режа: 1.          Адабий танқид – адабиётшуносликнинг таркибий қисми: муштарак ва хос хусусиятлар. Ҳодисанинг моҳияти. 

1. Адабий танқид методологияси.
2. Герменевтика ҳақида

          Адабий танқид адабиётшуносликнинг ўзига хос таркибий қисми: муштарак  ва  хос хусусиятлар. Ҳодисанинг моҳияти. Адабий танқиднинг хос хусусияти аниқ бадиий асар ҳақида фикр-мулоҳаза юритиш, уни баҳолаш бўлиб, унинг жамият ва инсон камолотидаги ўрнини белгилашдан иборат. Айни вақтда у адабий жараён тараққиётига жиддий таъсир кўрсатади. Адабиётшунослик уч таркибий қисмдан иборат: адабиёт тарихи, адабиёт назарияси ва адабий танқид.

Адабиёт тарихи бадиий адабиётни ретроспектив равишда, яъни "орқага назар ташлаб", ўтмишда кечган ҳодисаларнинг сабаб, оқибатларини текширади. Бошқача айтганда, адабиёт тарихи бадиий адабиётнинг узоқ ёки яқин тарихга мансуб қисмини ўрганади. Адабиёт тарихи сўз санъатининг вужудга келиши ва ривожланиши тарихини ҳам тадқиқ  этади, умумлаштиради, бир халқнинг ва, умуман, кишилик жамиятининг тарихий тараққиётида бадиий адабиётнинг роли ва аҳамиятини белгилайди.
Адабиёт назарияси сўз санъатининг моҳиятини, у ёки бу асар жанри, поэтикасини, шунингдек, таркибий қисмлари қонунияти, уларнинг сўз санъати такомилидаги ролини тадқиқ этади, бадиий асарларни таҳлил қилиш тамойиллари ва уларга баҳо бериш меъёрларини белгилайди. Адабиёт назарияси ўтмиш ва бугунги кун адабий-тарихий жараёнидан назарий хулосалар чиқаради, мавжуд тажрибалар асосида келажак адабиётининг назарий хоссалари ҳақида башорат қилади.

 
Адабий танқид бевосита ҳаракатдаги адабий жараённи текширади, янги пайдо бўлаётган асарлар таҳлили асосида тараққиёт тамойиллари ҳақида хулоса чиқаради, адабий жараёнга, янги мезонлар шакланишига таъсир этади. Адабий танқид замонавий  бадиий  асарларни халқ ҳаёти, унинг эстетик эҳтиёж ва талаблари жиҳатидан ўрганади, баҳолайди, фазилат, нуқсонларини аниқлайди, ёзувчиларнинг ижодий ўсишларига ва адабиётнинг равнақига кўмаклашади.

          Адабиётшуносликнинг таркибий қисмларининг ўзаро муштарак жиҳати шундаки, уларнинг ҳар учови ҳам эстетик идрокнинг ўзига хос жиҳатларини ўрганади; улар халқ тарихи, халқ тили, халқ маданияти,  фольклор  ва халқ эстетик тасаввурларининг жонли тараққиёт тарихи негизида ривож топади. Кўп ҳолларда бир олим шахсида, айтайлик, И.Султон ёки М.Қўшжоновларда, айни вақтда ҳам адабиётшунос, ҳам мунаққид фазилатлари мужассам топади.

Адабиётшуносликнинг уч таркибий қисми аро тафовутларга келганда шуни айтиш  зарурки, айирмалар кўпроқ замон категорияси ҳамда объектга муносабатга фарқдан келиб чиқади. Бинобарин, адабий танқидни  адабиётшуносликдан фарқлашга имкон берадиган эстетик хусусиятлар қуйидагилар:

       Адабиёт тарихи асосан ўтмиш адабиётини, адабий танқид эса кўпроқ шу кунда яратилаётган асарларни, адабиёт назарияси эса ҳам ўтмиш, ҳам бугунда асарларнинг яратилиш қонуниятларини, асарни юзага келтирувчи таркиб ва қисмларнинг сабабиятларини ўрганади. 

Адабиётшунос ва танқидчи орасида ҳам муайян  фарқлар бўлиб, улар қуйидагилардан иборат: 1) адабиётшунос, асосан, илмий тафаккур майдонида, танқидчи эса  илмий-публицистик ва бадиий тафаккурнинг муштарак майдонида ҳаракат қилади; 2) адабиётшунос фундаментал муаммо ва хулосалар устида, адабий танқидчи эса жонли адабий жараён устида сўз юритади; 3) адабиётшунос ўтмиш ва замонанинг муайян хулосаланган адабий жараёнига, адабий танқидчи эса, аниқ асарга ва кечаги асарларнинг бугунги адабий жараёнга таъсир кўрсата олувчи жиҳатларига кўпроқ урғу беради; 4) адабиётшунос яхши маънодаги “академизм"га, билвосита фаолликка таянади, танқид эса замонавий, тезкор руҳдаги бевосита фаолликка асосланади; 5) адабиётшунос мутахассислар ва соҳа талабларини назарда тутади, адабий танқидчи эса оммага қараб сўзлайди; шу куннинг эстетик талабларига алоҳида эътибор беради;  6) адабиётшунос эстетикани, адабий танқидчи эстетика билан бир қаторда адабиётшуносликнинг ўзини ҳам бойитади; 7) танқид хулосаларини тасдиқлаб ёки инкор этиб, адиб, асар, муаммолар ҳақида янги  илмий қарашларни илгари суради ва ҳ.к.

 
Адабиётшуносликнинг таркибий қисмлари ўзаро узвий боғланган бўлиб,  бири иккинчисини тўлдиради, бойитади. Шундай қилиб, адабиёт тарихи, адабиёт назарияси ва адабий танқиднинг мақсади умумий, аммо предмети бир-бириникидан фарқ қилади.
         Адабий танқид методологияси. Жаҳон адабиётшунослигида ҳар бир халқнинг танқид тарихига тааллуқли талай тадқиқотлар яратилганига қарамай, бу соҳада ҳамма адабиётлар учун маъқул ва манзур тушадиган муштарак методика ва методология ҳали майдонга келганича йўқ. Ҳозирча кўпчиликка манзур тушувчи асосий йўналишлардан бири танқид тарихини адабиёт тарихининг босқичлари билан алоқадорликда ўрганишдир.  Бу йўналишнинг илмийлиги шундаки,  у адабий-тарихий жараёнда адабиёт  ва санъатнинг танқид билан узлуксиз ривожланишини назарда тутади.

Лекин айни вақтда адабий таниқд тарихини фақат адабиёт тарихигагина боғлаб эмас, унинг ўз специфик хусусиятлари асосидаги такомилига таяниб ҳам ўрганиш мумкин ва, ҳатто зарур эканлигини  таъкидлаш ўринлидир. Шуни унутмаслик керакки, танқид тарихи адабиёт тарихини эътироф этишнинг ўзидангина иборат бўлиб қолмаслиги лозим. Адабиёт ва санъат тарихида танқидга оид  материал  ёрдамчи манба вазифасини бажаргани каби, танқид тарихида ҳам адабиёт тарихига оид материал мурожаат этилувчи манба бўлиб хизмат қилади. Бу танқид тарихининг бадиий адабиёт тарихи билан чамбарчас алоқасини ҳамда танқид тарихининг, нисбатан, мустақиллигини адабий танқидчиликнинг ривожини тайин этувчи шарт-шароитнинг ўзига хос хусусиятларини, албатта, эътиборга олмоқ демакдир.

Адабиёт ҳаётни, жамиятни, воқеликни, инсон ҳаётини бадиий акс эттириб, баркамол етук образлар яратиши лозим бўлса, танқиднинг вазифаси воқелик, кишилар ҳаёти, руҳияти ёзувчи томонидан нечоғли гўзал, ҳаққоний, янги тарзда акс эттиргани, ютуқ ва камчиликларининг туб сабабларини кўрсатишдан иборат.

Адабий танқиднинг вазифаси ва табиатидан келиб чиқувчи бу талаб танқидчини бадиий адабиётдан ташқари ҳаётни ҳам теран кузатиш ва чуқур билишга даъват этади. Бунда танқидчи танлаган таҳлил усуллари ва услубларининг ранг-баранглиги муҳим аҳамиятга молик. Зеро, танқидга оид асарнинг таъсирчанлик даражаси ва ўқимишлилиги аслида худди шу усул ва услуб жозибасига боғлиқ. Адабий танқид тажрибасида бадиий таҳлилнинг социологик, структурал, қиёсан (қиёсий-тарихий, қиёсий-типологик) таҳлил қилиш ва бошқа таҳлил шакллари учрайди. Танқидчи У.Норматов "Жаҳон адабиёти" журналида ( 2000 йил март ) ёш олим Р.Раҳмат билан, шунингдек, “Жаҳон адабиёти” журналининг 2008 йил март сонида Ҳ.Болтабоев билан “Янги назарий тамойиллар” ҳақидаги суҳбатларида ХХ асрда Ғарб, жаҳон адабиётшунослигида ўнлаб илмий: қиёсий ва психоаналитик, психологик ва интуитив, ритуал-мифологик, формалистик, онтологик, экзистенциалистик: герменевтик ва эстетик коммуникатив, неомарксистик ва фалсафий-структурал, постструктурал мактаб ва йўналишлар бўлганини айтиб, Абдулла Қодирий ХХ аср бошларидаёқ "Ёзувчи бўладурғон ҳар бир киши адабиётдаги оқим ва мактабларни яхши билиб олиши керак"лигини таъкидлаганига эътиборни қаратади. Аммо, афсуски, ўзбек адабий танқидчилигида ХХ аср бошларидагина эмас, ундан кейин ҳам узоқ йиллар социологик таҳлил усули етакчилик қилиб келди.

Мустақилликдан сўнг ўзбек танқидчилиги жаҳон миқёсидаги илғор мезонларни, услубий йўналишларни ўзлаштира бошлади. Иқтисодий, сиёсий, мафкуравий, маданий-маърифий соҳалардаги ислоҳотлар жамият ҳаётидаги ўзгаришларни белгиловчи етакчи куч сифатида намоён бўлди.

Ижтимоий ҳаётда юз бераётган янгиланиш ва ўзгаришлар янгича тафаккур тарзининг меваларидир. Шуни алоҳида таъкидлаш зарурки, ҳозирги шароитда янгича тафаккур тарзининг вужудга келишида ШАХСнинг роли жуда катта. Давлатимиз раҳбари, сиёсатчи, файласуф, ижодкор ва олимлар жамиятда вужудга келаётган янги типдаги концепциянинг бевосита ижодкорларидир. Ижтимоий ҳаётдаги ислоҳотлар  илм-фан ва санъатда янгича концепциянинг юзага келишига омил бўлаётир. Замонавий тафаккур тарзига туртки берадиган илмий ва бадиий изланишлар шаклланаётган янги типдаги методологик тамойилларнинг асосий принципларини ҳам кўрсатиб бермоқда. Мана шу жараёнда адабий танқид концепциясининг янгиланиши, энг аввало, янгича илмий тафаккурининг пайдо бўлиши билан боғлиқ тарзда кечаётир. «Янгича илмий тафаккур» тушунчаси кенг қамровли бўлиб, мазкур соҳа, бир томондан, фалсафий, ижтимоий, мафкуравий, бадиий-эстетик қонуниятлар билан алоқадор бўлса, бошқа тарафдан, адабиётшунослик илми концепциялари, талаб ва мезонлари асосида ўз фаолиятини янгилаш йўлидан боради. Албатта, «қайта қуриш ва ошкоралик», деб аталган нисбатан эркинроқ паллага келиб, яъни 80-йилларда адабий танқидий тафаккурда янгиланиш рўй бера бошлади, бироқ, бу жараён ҳам силлиқ кечгани йўқ, мураккаблик ва зиддиятлар ўша йиллари эълон этилган тадқиқотларда у ёки бу тарзда ўз аксини топди. Бу ҳол, албатта, турлича шакл ва мазмунда намоён бўлди. 

80-йиллар сўнггида юзага кела бошлаган янгича тафаккур тарзи адабий танқиднинг асосий тадқиқ объектларини, мавзу йўналишлари, тадқиқ ва таҳлил мезонлари, тамойилларини белгилаб берди. Ўзбекистон ўз мустақиллигига эришгандан сўнг бу ҳаракат изчил тус ола бошлади. 

Адабий танқиднинг илмий-методологик асослари янгиланиши деганда, энг аввало фалсафий, илмий-назарий, бадиий-эстетик, моддий-маънавий, психологик, ижтимоий-тарихий ва мафкуравий асослар назарда тутилади. Мазкур асосларнинг шўро давридагидан моҳият жиҳатдан янгиланиши–адабий танқид методологиясининг янгиланиш принципларидан бири сифатида характерлидир. Истиқлол даври адабий танқидчилигини янгиланиш тамойиллари асосида тушуниш, билиш ва англашга интилиш устувор концепцияга айлана борди. Демак, танқидчилик ҳам туб моҳият эътибори билан дунёни, ҳаётни, инсонни англаш воситасидир. Мана шу жуфтлик – одам ва олам, замон ва макон, ҳаёт ва ўлим, шакл ва мазмун тушунчаларини фалсафий, илмий, адабий-эстетик жиҳатдан англаш ҳамда таҳлил ва талқин этиш, баҳолаш танқид тараққиётининг асосий гаровидир.

Маълумки, адабий танқиднинг фалсафий асосини билишнинг дунёқараш ва концепция билан боғлиқ бўлган умумий қонун ва категориялари, тамойил ва ёндашувлар, умумий илмий методлардан фойдаланиш жараёнлари ташкил этади. Аёнки, фалсафа фани табиат ва жамият, инсон, унинг моҳияти, тафаккури ва дунёқараши тараққиёти билан боғлиқ энг умумий қонуниятларни ўрганади. Шунга биноан, онтология, социология, гносеология, мантиқ, эстетика ва этика каби фанлар фалсафий билимлар доирасини ташкил этади. Файласуфлар эътирофича, яқин ўтмишда фалсафанинг барча муаммоларига партиявийлик ва синфийлик мезонларидан туриб ёндашиш бу фанни ўта сиёсатлаштиришга, умуминсоний қадрият ва ғоялар, хулоса ва методологик тамойилларнинг ҳаёт воқелигидан узоқлашишига сабаб бўлди.

Шўро назариётчилари марксча-ленинча таълимотни фалсафа, эстетика, этика, психология, адабиёт ва санъат қаторида адабий танқиднинг ҳам назарий асоси сифатида олган эди. Бу таълимотга кўра, адабий танқид гарчи илмий-эстетик ҳодиса, деб эътироф этилса-да, лекин коммунистик ғоявийлик унинг моҳиятини белгиловчи етакчи унсур сифатида талқин этиларди. Оқибатда коммунистик ғоявийлик синфий ва партиявий адабий тафаккурни бошқариб турувчи воситага айлантирилганди.

Синфийлик ва партиявийлик назариячилари адабиёт ва санъат равнақигагина эмас, танқид ривожига ҳам жуда катта зарар етказди: танқиднинг мақсад ва вазифалари тамоман ўзгартириб юборилди, бу соҳа ғоявий курашнинг қуролига айлантирилди. Ҳатто эстетик ҳодисалар саналувчи умуминсоний тушунчалар: ижобийлик ёхуд салбийлик, гўзаллик ва фожиавийлик, маънавий баркамоллик каби кўплаб категориялар ҳам синфийлик мезонларига бўйсундирилди.

«Адабий-бадиий танқиднинг синфийлиги, хусусий – бадиий ижоднинг кўплаб (гарчи ҳаммасидан бўлмаса-да) турларидан фарқли ўлароқ, бевосита намоён бўлди. Ва, қоидага кўра – фаолиятининг табиатидан келиб чиқиб –мафкуравий англашилади. Синфий курашлар авжига чиққан даврларда танқиднинг партиявийлиги ёрқин намоён бўлади. Қолаверса, кучли, аниқ мақсадни кўзлаган танқид адабий-бадиий ҳаётдаги партиявийликнинг байроқдоридир. Илғор танқид ҳаётда ижтимоий, маънавий, эстетик янгиликларнинг пайдо бўлишига кўмаклашади, улар учун курашади. У, одатда, ўзининг синфийлигини, партиявийлигини яширмайди»
. Мана шундай қарашлар асосида фаолият юритиш шўро даври ўзбек танқидчилиги учун ҳам хос эди. «Ҳамма ижтимоий фанлардек, адабий танқид тарихи ҳам (агар у ҳақиқий фан бўлишни истаса), марксизм-ленинизмнинг инсоният жамияти, унинг ривожланиши қонуниятлари ҳақидаги, шу жумладан, жамият ҳаётида инсон онги ва унинг бадиий ижоди маҳсулотлари роли ҳақидаги таълимотга асосланиши керак»
, – деб ҳисоблади.
Шунга қарамай, кўплаб истеъдодли танқидчилар ўша даврда ёзилган асарларни бадиий-эстетик мезонлар асосида баҳолашга уринишди, бадиий жиҳатдан бўш, саёз китобларга қарши курашишди. Бироқ  ҳоким мафкура адабий танқиднинг эркин фаолият юритишига, тараққий этишига тўсқинлик қилди. Баъзан истеъдодли танқидчилар ўз қобилиятларини бадиий асарлар таҳлилига эмас, балки мафкуравий кураш майдонидаги олишувларга сарфлашга ҳам мажбур бўлдилар. Натижада йиллар давомида нафақат ғоявий, айни чоғда, ҳукмрон мафкура принципларига бўйсунган, уни ўзида ифодалаган ва тарғиб қилган адабий танқидчилик замонга мос шаклланди. Табиийки, бу танқид ўзининг методологик асосларини ишлаб чиқди ва адабий жараёнга татбиқ этди.   

Истиқлол давр ўзбек танқидчилигига хос янгиланиш, дунё адабиётшунослигига мурожаат этиш – бу ҳол муҳим тамойиллардан бирига айланиб бормоқда. Хўш, бу жараён қандай амалга ошмоқда? Адабий танқиддаги янгиланиш нималарда ва қандай намоён бўлмоқда? Бадиий асар талқинида ва ёндашувларда қандай сифат ўзгаришлари юз кўрсатмоқда? Масалага шу нуқтаи назардан қаралса, кўплаб янгиланишлар кўзг ташланади. Чунончи, бу давр танқидчилигида, худди фалсафадаги каби, бадиий асар талқинида ҳаёт бирламчи, адабиёт иккиламчи, деган материалистик қарашдан воз кечилиб, энг аввало, одамни поэтик кашф қилиш, одам орқали оламни англашга интилиш тамойили устувор мавқега кўтарилди. Талқинда диалектик ҳурфикрлилик, яъни турли-туман фалсафий билимлар асосида ёндашиш кучайиб бормоқда. Жумладан, онтологик, гносеологик, экзистециалистик қарашлар асосида ёндашиш асар талқинида ранг-барангликни таъминлашга хизмат қилмоқда. Бу каби янгиланишлар олимлар томонидан адабиёт илми ютуқлари сифатида талқин этилмоқда. Фалсафада «онтология» борлиқ, одам ва олам тушунчаларини англатади ва фақат моддий борлиқни эмас, балки маънавий дунёнинг ҳам мангу барҳаётлигини ифодалайди. Маълумки, борлиқ моддий ва маънавий оламдан ташкил топган бўлиб, унинг «мангу барҳаёт»лиги, боқийлиги «йўқлик»нинг муқобили, зиди сифатида намоён бўлади. Улар ўртасидаги азалий ва мангу зидлик ҳамда боғлиқлик муносабатлари бу тушунчанинг абадийлиги гаровидир.

Адабий танқид эътибор қаратган яна бир долзарб муаммо – бу ХХ аср ўзбек адабиётини қайта баҳолаш масаласидир. Бу борада қисқа, лекин шиддатли кечган баҳс-мунозаралардан кейин адабий танқид маданий меросимизга уни бир бутун миллий қадрият сифатида баҳолаш тамойили асосида  ёндашмоқда.

ХХ аср ўзбек адабиёти салафлари, жумладан, Фитрат, Қодирий, Чўлпон, Ғ.Ғулом, Ойбек, А.Қаҳҳор, Ҳ.Олимжондек атоқли ижодкорлар ҳаёти ва ижодини, умуман, улар мансуб бўлган давр адабиётини қайта холис баҳолаш ҳамда улар қолдирган бой адабий меросга қадриятлар силсиласи сифатида ёндашув адабий танқид методологиясининг муҳим тамойилларидан бирига айланиб бормоқда. Умуман олганда эса, кейинги йиллар адабиётшунослиги ва танқидчилигида, айниқса, ХХ аср ўзбек адабиётини бугунги янгиланаётган тафаккур, янгича илмий концепция ва методологик тамойиллар асосида қайта баҳолаш, ундан бугунги кун учун зарур хулосалар чиқариш асосий тамойиллардан бири бўлиб қолмоқда.

Адабий танқиддаги яна бир муҳим муаммо адабий жараён билан узвий боғлиқ бўлиб, бу яратилаётган бадиий адабиёт намуналарига муносабат масаласидир. Бадиий асарни янгича тамойиллар асосида таҳлил ва талқин қилиш, биринчи галда, унга бадиий-эстетик ҳодиса сифатида ёндашув кун тартибидаги асосий масалалардан бири саналади. Бу адабий танқиднинг ҳам назарий, ҳам амалий фаолиятига алоқадор масалалардан биридир. Айни шу масалада ҳам баҳс-мунозаралар, жиддий изланишлар кечмоқда. Бадиий асарда инсон концепцияси, адабиётнинг эстетик ва ижтимоийлик тамойиллари хусусидаги баҳслар шулар жумласидандир. Бадиий асарга соф эстетик ҳодиса сифатида ёндашиб, ундаги ижтимоийликни инкор қилувчилар ҳам, аксинча, ижтимоийликни бутунлай инкор қилиб бўлмаслигини ёқловчилар ҳам ўз қарашларини асослашга уринишмоқда. Бу борадаги мунозараларнинг ечими бевосита адабий танқиднинг амалий фаолияти билан боғлиқдир. Шу боис, адабий танқид фаолиятидаги иккинчи муҳим йўналишни амалиёт ташкил этади. Чоп этилаётган адабий-танқидий материаллар амалиёт натижаси бўлиб, улар асосида таҳлил йўналишлари, усуллари хусусида кузатишлар олиб бориш, муайян хулосалар чиқариш мумкин. 
Герменевтика ҳақида. Адабий танқиднинг сўнгги даврида бадиий асарга герменевтик ёндашув ҳам кучайиб бормоқда. Поэтик матнни талқин ва таҳлил этиш Шарқ танқидчилиги, хусусан, ўзбек танқидчилиги учун ҳам бегона эмас. ХIХ асрга келиб, талқин муаммосига алоҳида эътибор берган Европа уни "герменевтика" атамаси остида ривожлантирди. У қадимий адабий ёдгорликларни тушуниб, маъносига етиб талқин этишнинг махсус усули сифатида намоён бўлди. "Гарчи жуда кўп ўзбек адабиётшунослари герменевтиканинг қайсидир принципларини ўз илмий фаолиятларида қўлласалар ҳам, ўша фикрлаш тарзи, гипотезалари, таққослари, ҳукм ва хулоса чиқариш усулларининг қайсидир жиҳати герменевтик тафаккурга дахлдорлигини хаёлларига ҳам келтирмайдилар. Чунки биз яқингача диалектик материализм фалсафасидаги гносеология – билиш назариясини чуқур ўрганганимиз ҳолда герменевтика–матн талқини таълимотининг жаҳон илм-фанидаги атамасидан ҳам аксар ҳолатларда бехабар қолдик"
.  

Герменевтика атамаси "тушунтириш", "талқин қилиш" деган маъноларни билдиради. Унинг айрим йўналишлари қадимги Грецияда юзага келган. Шарқ адабий-танқидий тафаккурида бу атама қўлланмаган бўлса-да, унинг моҳиятига муносиб йўсинда фикрлаш тарзи Маҳмуд Қошғарий даврларидаёқ мавжуд бўлган.
“Герменевтика” юнонча сўздан пайдо бўлиб, “”тушунтираман, “талқин қиламан” деган маънони англатган. Қадимги юнон мифологиясида Гермес аҳли тижорат пири сифатида кўрсатилган. Қадимги Юнонистонда эллинизм даврида савдо карвонлари ўтадиган йўлларга Гермес ҳайкали тикланганлиги бежиз эмас.  Шарқ-мусулмон адабиётида Суруш образи бот-бот учрайди. У ҳожатбарор, мушкулларни ҳал қилувчи куч сифатида кўрсатилади
. Гермес тилни, ёзувни кашф этган куч ҳам ҳисобланиб, тушунтириш, талқин масалалари унинг номи билан боғланади. Гермес илоҳлар муждаларини одамларга олиб келган, уларни тушунтириб, талқин қилиб берган. Герменевтика–талқин назарияси, маънони англатиш таълимоти бўлиб, аксарият ҳолларда қадимги матнларни шарҳлашда қўлланилган. Илк бор герменевтикадан “Илиада” ва “Одиссия” асарлари талқинида фойдаланилган.  Кейинчалик Арасту ва Афлотунлар герменевтика ҳақида асар ёздилар.  

Ғарбда герменевтика тарихи, мактаблари, намоёндалари ҳақида .М. Бахтин, Д.С. Лихачёв, М.Б. Каган, М.Б Храпченко  сингари рус олимлари тадқиқотлар олиб борди. Ю. Борев, П. Гайденко, Д. Урнов, В. Хализев сингари рус адабиётшунослари аксиология, герменевтика тарихи, назарияси, амалий қўлланишини ўргандилар. Герменевтиканинг ҳозиргача яратилган тарихи қизиқарлидир. 

XVII асрда “герменевтика” термини Фридрих Шлейермахер томонидан герменевтика назарий муаммо сифатида илм оламига олиб кирилди. Ф. Шлейермахер герменевтика тарихий талқин методи сифатида, хусусан, таржима санъати принципи ҳолатида қўллайди. Талқинчи билан талқин қилинаётган асар муаллифи аро индивидуал яқинлик, мослик бўлсагина, ҳақиқий талқин пайдо бўлади, деган  принцип Ф. Шлейермахер томонидан олға сурилди. Олим асарни бўлак, қисмларга ажратиб, уларни алоҳида-алоҳида талқин қилиш йўлидан борди. Ўрганиш, асарни бутун ҳолда қамраш жараёнида қисмлардан олинган таассуротлар инкор  этилиб борилаверади. XIX асарда яшаган В. Дилътей (1833-1911) Ф. Шлейермахер назариясини давом эттирди.Талқинчи билан талқин қилинувчи аро мослик бўлиши ҳақидаги назария В. Дилътей томонидан ривожлантирилди. Тушуниш–гуманитар фанлар методи, унинг асоси–тушуниш психологияси, деган формула В. Дилтей томонидан яратилган. Макс Шелер, Мартин Хайдеггер (1889-1976) сингари олимлар герменевтика назариясини мураккаблаштириб бордилар.

Мартин Хайдеггер–ХХ аср герменевтика фанининг улкан намояндаси. У онтология илмининг асосчиларидан. Ф. Шлейермахер фикрича, герменевтика тушуниш назарияси; В. Дилътей қарашича, герменевтика гуманитар фанларнинг умумий методи бўлса, М.Хайдеггер таърифича, герменевтика дунёни англашнинг ўзига хос тизими. Унингча, тил билишнинг тарихий уфқи, “яшаш уйи”. Тил бизнинг мазмун-моҳиятимизни юзага олиб чиқади. Хайдеггер фикрича, “герменевтика – борлиқнинг содир” бўлиши. У шоир шеъри, сермаъно матнлар орқали ўзини намоён этади. Агар инсон англашдан мосуво, тушунишдан йироқ бўлса, унинг тириклигидан маъно йўқ, деб ҳисоблайди.

Ганс Георг Гадамер герменевтикани гуманитар фанлар методи дейиш билан чекланмади. У герменевтика асосида онтологик таълимотни яратди. Энди тил герменевтик онтологиянинг асоси сифатида қабул қилинди. Онтологик метод адабиётшуносликда асар тили, структурасининг яшовчанлиги тўғрисида қарашдир. Ю. Борев “Талқин ва баҳолаш санъати” китобида бадиий асарни онтологик метод асосида ёритиш усули ҳақида ёзиб, бадиий асар яшовчанлигини белгиловчи, ички зиддиятлар курашига асосланган хусусиятларнинг етти қатламини санайди
. 

Бизнинг давримизда адабий асарни тушунишнинг бу тарзи филологик тадқиқотлар ва танқидчилик соҳасига ҳам кириб, унинг моҳиятини адабий асарнинг асл матнини тиклаш ва унинг адабиёт тарихидаги аҳамиятини аниқлашга қаратилган тадқиқот усулларидан бирини ташкил этади. Герменевтиканинг асосини ташкил этувчи назарий принциплар сифатида: 1) умумий, контекстуал принципни: 2) шу соҳа доирасига кирувчи талқин усулларини: 3) муаллиф мақсади ва мулоҳазаларини ҳисобга олган ҳолда матннинг тарихий ва турли ижтимоий шароитдаги ўрни, вазифаси, унда юз бериши кутилган ўзгаришлар ва уларнинг талқинини қайд этиш мумкин.

Кўриладики, герменевтика ҳам адабий танқидга, ҳам умуман, адабиётшуносликка дахлдор талқин усулларидан биридир. Ғарб адабиётшунослигидаги герменевтика адабий-бадиий ҳодисага тафсилли (унсурма-унсур, узвма-узв, бўлакма-бўлак) ёндашув хусусияти билан ажралиб туради. Бадиий талқин ёки шарҳ усули қадимдан Шарқ адабиётшунослигида ҳам мавжуд эса-да, бу усул талқинда герменевтика қайд этган имкониятларг умумийроқ фикр билдириш, умумийроқ хулосалар баён этиши билан фарқланади.

«Герменевтика – интерпретация назарияси, моҳиятни тушуниш ҳақидаги таълимот, –  деб ёзади Ю. Борев. – гносеология (билиш назарияси) ва аксиология (қадриятлар назарияси) сингари, герменевтика кўламли фалсафий системанинг ажралмас қисмини ташкил этади. Герменевтика – бу маънавий-руҳий фаолиятнинг шундай соҳасики, танқид фақат у орқали ўтиб ўзининг вазифаларини англаши мумкин». Олим герменевтик метод орқали бадиий асар матнини интерпретация қилишнинг муҳим усулларини қуйидагича шарҳлайди: «1)Танқидчининг («мен») матнни («бошқа») «учинчи» тараф орқали (масалан, маданий анъаналар, воқелик билан қиёслаш орқали) тушуниши. 2) «Кўникиш» – матннинг бадиий мантиқига уни теран ҳис этиш, ўзидан ўтказиш орқали етиб бориш. 3) Бадиий матнни идентификация шаклида (китобхон бадиий образларни ўзининг шахси ва ўзининг эстетик тажрибалари билан қиёслайди) англаб етиш»
. 

Бугунги адабий-танқидий мақолаларда, тадқиқотларда матн билан ишлашда кўпроқ сўзга эътибор бериш, талқин қилиш, шарҳлаш етакчилик қила бошладики, бу ҳол герменевтика ўзбек танқидчилиги методологиясининг асосий йўналишларидан бирига айланиб бораётганлигидан далолат бермоқда. 

Герменевтиканинг назарий-методологик имкониятларини, илмий хулосалар чиқаришдаги асосий тамойилларини ўзбек адабиётшунослиги ва танқидчилиги ХХ аср охирларидан ўзлаштира бошлади. Бу усулнинг назарий муаммолари ёритилган А.Расуловнинг, қодирийшуносликка тадбиқ этилган Б.Каримовнинг дастлабки тадқиқотлари ХХ1 аср аввалида пайдо бўлди. 

Адабий танқид тараққиётининг ўтиш давридаги изланишларида синергетика ҳам муҳим роль ўйнамоқда. Синергетика назариясининг асосини ташкил этувчи барқарорлик билан беқарорлик (хаос), мувозанат билан мувозанатсизлик, тартиб билан тартибсизлик, тизимлилик билан тизимсизлик ўртасидаги алоқадорлик қонуниятлари адабий танқидда ҳам ўзига хос тарзда намоён бўлмоқда. Чунончи, сўнгги ўн-ўн беш йил ичида, сиртдан қараганда, таназзулга ишора этилаётгандек фикр уйғотадиган турли баҳс-мунозаралар (жумладан, «Адабиёт ўладими?» деган масаланинг қўйилиши, шўро даврида яратилган асарлар ҳақида бири- бирини инкор этувчи чиқишлар, реализмга шубҳа билан қараш ҳолатлари, модернизм ҳақидаги қарама-қарши фикрлар, шўро даври адабиёт назариясига оид   қарашларнинг инкор этилиши ва ҳ.к.) замирида адабий танқид тараққиётида янгича концепция етилиб келаётганлиги, янгича методологик тамойиллар шаклланаётганлиги, бинобарин, мазкур соҳа янгича адабий-назарий  қонуниятлар асосида ривожлана бошлаганини илғаш қийин эмас. 

Бундан ташқари, адабий танқидда бадиий асарга кўплаб фалсафий, адабий-эстетик мезонлар асосида ёндашишнинг кучайиши, таҳлилнинг турли усулларидан унумли фойдаланишга интилиш илмий билишда методологик плюрализмга ўтилаётганлигидан нишонадир.  

 Шуни алоҳида таъкидлаш зарурки, юқорида тилга олинган ёндашув ва методларнинг барчаси фалсафий мазмунга эгадир. Бинобарин, адабий танқид методологиясининг муҳим жиҳатларидан бири унинг амалиётда фалсафанинг умумий қонун ва категорияларга, илмий билиш усулларига асосланишида намоён бўлади. Бироқ, шуни унутмаслик зарурки, фалсафа гарчи кўплаб фанлар учун умумий методологик асос ҳисобланса-да, уларнинг ҳар бирида, жумладан, адабий танқидда ҳам фалсафа хусусийлашган, танқид спецификасига мослашган ҳолда зуҳур бўлади. Айтайлик, тарихга оид матн билан бадиий матн орасида жуда катта фарқ бор ва уларнинг талқини ҳам ўзгачадир. Бинобарин, герменевтик йўналиш адабий танқидда фақат ўзига хос тарзда, яъни бадиий ижод қонуниятларига мослашган ва бўйсунган ҳолда намоён бўлади. Бошқа фалсафий қонун ва категориялар ҳақида ҳам шундай фикрни айтиш мумкин.

Адабий танқиднинг методологик асосларидан яна бирини бадиий ижод қонуниятлари, биринчи галда, эстетик категориялар ташкил этади. Маълумки, илмий ижодда илмий тафаккур етакчилик қилади. Унинг ифода усули ҳам илмий тил орқали амалга оширилади. Аниқ фанларда, шунингдек, ижтимоий фанлар айрим соҳаларида, жумладан, адабиётшуносликнинг адабий танқиддан бошқа йўналишларида илмий фикр-мулоҳазаларни аниқ ва лўнда баён этишга интилиш, назарий умумлашмалар чиқариш   мутахассисларга тушунарли илмий атамаларни қўллаш орқали амалга оширилади.

Бадиий ижодда ҳиссий билиш етакчилик қилади. Образлилик бадиий ижоднинг асосий хусусиятидир. Ифода усулида эса, бадиий тил имкониятлари, турли бадиий тасвир воситалари, поэтик кўчимлар образлиликни таъминловчи асосий унсурлар саналади. 

Адабий танқиднинг муҳим методологик асосларидан бири – ифода усули ва услубий ўзига хослиги унинг ҳам илмий ва ҳам бадиий ижодга бирдек дахлдорлигидадир. Бир сўз билан айтганда, адабий танқид илмий тафаккурнинг образли фикрлаш тарзи билан боғлиқ ифодаси. «Аслида танқид, ўз табиатига кўра, икки жиҳатнинг уйғунлигидир: ўзининг айрим вазифаларига, ўзига хос хусусиятлари ва воситаларига кўра у адабиётдир, бошқа жиҳатларига биноан – фандир. Танқидни адабиёт сифатида таърифлаб, унинг илмий («рационалистик») асосини инкор этиш оқибатида кўплаб жавобсиз саволлар пайдо бўлади»
.

Ю.Боревнинг ўз қарашига далил сифатида келтирган А.С.Пушкиннинг «танқид – фан», В.Г.Белинскийнинг «танқид – ҳаракатдаги эстетика», деган тавсифлари яна бир бор танқид тафаккур воситаси сифатида бадиий эмас, балки илмий методдан фойдаланишини тасдиқлайди.  

 Адабий танқид таҳлил жараёнида бадиий асар воситасида одам ва олам, ижтимоий борлиқ ва инсоний муносабатлар ҳақида ҳам мулоҳазалар юритади, уларнинг муайян қонуниятларини очишга ҳаракат қилади. Бу имконият адабий танқид услубининг меъёрий илмий қоидаларига бўйсунган тадқиқдан ташқари эркин мушоҳада тарзидаги таҳлил ва талқин шаклида ҳам намоён бўлишига олиб келади. Айни ҳолат адабий танқид тилининг ўзига хослигини таъминлайди ва ифода йўсинида илмий тил билан бирга бадиий тил ҳам бирдек иштирок этади. Бу эса, адабий танқидда бадиий ижоддаги каби жанрлар туркумининг пайдо бўлишига ва ёзувчи ёки шоир услуби сингари  мунаққиднинг индивидуал услуби шаклланишига хизмат қилади.

Адабий танқиднинг янгиланиш тамойилларидан яна бири асарнинг бадиий-эстетик моҳиятини янгича илмий тафаккур асосида талқин этишида кўринади. Бу борада сўнгги давр адабиётшунослиги ва танқидчилигида анча-мунча изланишлар олиб борилмоқда. Мустақиллик даврида яратилган адабиёт назариясига оид дарслик ва қўлланмаларда, алоҳида нашрларда
 бу масалага оид янгича қарашлар ўз ифодасини топмоқда.  Хуллас, ўзбек танқидчилиги мустақиллик даврларидан бошлаб, адабиётшунослигидаги илғор тамойилларни, назарий қараш, усул ва методларни ўзлаштиришга алоҳида эътибор бермоқда.
Таянч тушунчалар:  Танқид, нақд, эстетика, структурализм, мантиқ, психология, адабиёт назарияси, антропология, ғарб танқидчилиги, қиёсий таҳлил, социологик таҳлил,структурал таҳлил,адабий танқид усуллари, қиёсий адабиётшунослик, психоанализ, ритуал-мифологик мактаб, герменевтика, санъат социологияси, экзистенциализм, ҳаракатдаги эстетика.
         Мавзуни мустаҳкамлаш учун саволлар :

   1. Танқид деганда нимани тушунасиз? Унинг огзаки ва ёзма шакллари ҳақида сўзланг.Унинг "нақд" ва "нақада" сўзларига муносабати қандай?

     2. Танқид  сўзининг  келиб чиқиши ҳақида нималар биласиз?

Унинг эстетик ҳодиса сифатидаги моҳияти нимада?

     3. Адабий танқид - адабиётшуносликнинг бошқа таркибий қисмларидан қандай хусусиятлари билан  фарқ қилади?

     4. Адабий танқиднинг бошқа фанлар билан алоқаси нималарда зуҳур топган?

     5. Адабий танқид ва эстетик танқиднинг ўзаро муносабатини

изоҳланг.

     6. Адабий танқиднинг ғоявий-эстетик ва ижтимоий-ахлоқий вазифалари нималардан иборат?
     7. Герменевтика ҳақида нималар биласиз? 
      Мустақил ўқиш учун адабиётлар: 

ТЕСТ САВОЛЛАРИ:

1. «Танқид» сўзининг луғавий маъноси нима?

А. Арабча-текширмоқ, ўрганмоқ, сараламоқ.

Б. Камчиликларни белгиламоқ.

Д. Грекча-ҳукм –қилмоқ.

Е. А ва Д.

2. «Нақд» сўзининг бош маъноси нима?

А. Сараламоқ.            Б. Аслни ноаслдан ажратмоқ.

Д. Пулни сараламоқ.   Е. А ва Б.

3. Адабий танқиднинг адабиётшуносликдан фарқини кўрсатувчи хусусиятлар қайсилар?

А.Замонавий миллий адабий жараён билан бо\лиқлик.

Б.Чаққон ҳаракатчанлик ва публицистик услубга мойиллик.

Д.Тезкор ва тезпишар эстетика; ўзига хос аниқ, амалий эстетика

Е. Барча жавоблар тўғри.

4. В.Г.Белинский «.. ҳар иккисининг мазмуни бир, фарқи фақат шаклдадир» деганда нималарни назарда тутган эди?

А. Танқид билан санъат ўртасидаги фарқни.

Б. Танқид билан танқидчи ўртасидаги фарқни.

Д. Адабиёт билан санъат ўртасидаги
 муносабатни.

Е. Адабий танқид билан адабиёт тарихи орасидаги ўхшашликни.

5.Адабий танқиднинг фалсафа билан боғлиқлиги қандай намоён бўлади?

А.Мантиқий изчилликда.     Б.Илмий яхлитлик,танқидий далилланганлик.

Д.Тузилиш жиҳатдан тугаллик ва мукаммалликда.

Е. Барча жавоблар тўғри.

6. «Герменевтика» атамаси дастлаб қаерда пайдо бўлган?

А. Россияда.               Б. Европада.

Д. Қадимги Грецияда.  Е. Қадимги Осиёда.
7. Илми нақд деганда нимани тушунасиз?

А.Бадиий асарлардаги камчиликлардан воқиф этадиган соҳа.

Б. Дастлаб мумтоз учлик ичида шаклланган ва кейинчалик ажралиб чиққан адабий илм.

Д. Илми бадеънинг моҳиятини ташкил этади.

Е. А ва Б.

8. Қайси асарда илми нақдга алоҳида фасл ажратилган?

А. А.Навоийнинг «Мажолисун-нафоис» асарида.

Б. Шамсиддин Қайс Розийнинг «Ал-Мўъжам» китобида.

Д. Аристотелнинг «Поэтика»сида.

Е. А.Тарозийнинг «Фунун ул-балоға» асарида.

               ************************************

АДАБИЙ  ТАНҚИДНИНГ ЎЗИГА ХОС ХУСУСИЯТЛАРИ

РЕЖА: 1. Адабий танқиднинг адабий-тарихий жараёндаги ўрни.

             2. Адабий танқид  "ҳаракатдаги эстетика"дир.
             3. Адабий танқид илмий - эстетик ҳодиса  сифатида.

Адабий танқиднинг адабий-тарихий жараёндаги ўрни. Адабий танқид ҳаётнинг бадиий ўзлаштирилиш жараёнини ўрганувчи ва шу жараёнга фаол иштирок этувчи, унга оқимига таъсир кўрсатувчи илм, ўзига хос ижод туридир. Бу эса унинг ўзига хос талаблари, хусусиятлари қонуниятлари ҳамда маънавиятга, бадииятга, ҳаётга таъсир этувчи кучи борлигидан далолат беради. Унинг моҳиятидаги ана шу хосликларни аниқламай туриб, бадиий  асар ҳақида чуқур илмий-эстетик фикр юритиш мумкин эмас. 

Адабий  жараёнда  танқиднинг  роли ҳақида В.Белинскийнинг қуйидаги фикри эътиборга молик: "Адабиёт ва санъат танқид билан қўл ушлашиб боради ва  бир-бирига  ўзаро  таъсир  кўрсатади"
. Дарҳақиқат, ҳеч бир халқ ва ҳеч бир даврнинг адабий-тарихий жараёнини,  адабий  танқиднинг иштирокисиз тасаввур этиш мумкин эмас. Ҳатто адабий танқидда янги фикрлари айтиш, янги хулосалар чиқариш учун унга, аслида бадиий асарлар асос бўлса-да, баъзи халқларда айрим тарихий даврларда адабий танқиднинг ютуқлари адабиёт ва санъатнинг ютуқларидан салмоқлироқ  бўлиб, умумий  жараёндан  бир  қадар илгарилаган ва ҳатто адабиёт ва санъатнинг янги-янги ютуқлари учун назарий замин ҳозирлашга хизмат қилган. Масалан, В.Г.Белинский "Танқид ҳақида нутқ" мақоласида айтгандек, XУIII-XIX аср немис адабиётида танқидий  фикрнинг  ривожи кўп жиҳатдан бадиий адабиёт ва санъатнинг тараққиёт йўлларини аввалдан тайёрлаб берган. И.С.Тургеневнинг ҳаққоний эътирофича, ХIХ аср рус адабиёти тараққиётида танқидчи В.Г.Белинскийнинг айрича ўрни бор ва у шу адабиётнинг энг кўзга кўринган вакиллари қаторида катта роль ўйнайди.

"Ижтимоий ҳаёт ва адабий жараённинг шаклланишида  адабий танқиднинг тутадиган мавқеи - унинг гражданлик позицияси барқарор хусусиятларидан ҳисобланади. Танқид муҳокамалари,  хулосалари, ижтимоий онгга, адабий тараққиётга муайян шаклда, муайян йўналишда ҳамиша  таъсир  ўтказади.  Бунга энг қадимги ва энг янги тарихдан, ўтмишдан ва бугундан истаганча мисоллар  келтириш мумкин. Башарти тарихда бир қатор бадиий ёдгорликлар танқид туфайли абадий яшаб қолди, десак, муболага бўлмайди"
. Айтайлик, Алишер Навоийнинг "Мажолисун нафоис" асарида замонасининг шоирлари, ўз устозлари ва издошлари тўғрисида маълумот берар экан, уларнинг ижодий ўзига хосликларига алоҳида тўхталади, айрим асарлардаги муайян бадиий нуқсонлар хусусида танқидий мулоҳазаларини айтади, айни вақтда муаллифлар ҳаёти ва ижодининг муҳим нуқталарини ёритади. Шу боис "Мажолисун нафоис" ўз даврида ҳам, бугун ҳам аҳамиятини йўқотмай келаётир. Яратилганига беш аср бўлган бу асар ўзбек мумтоз адабиётининг у ёки бу даврини тадқиқ этиш, ўрганишда ҳамон нодир манба сифатида хизмат қилиб келмоқда.

Яна бир мисол: Ҳамзанинг бизгача етиб келмаган "Қаҳрамон Ўғуз" драмаси ҳақида 1922 йилда "Қизил байроқ" газетасида пайдо бўлган қисқагина тақриз орқалигина маълумотга эгамиз. Ёки ўз вақтида О.Шарафиддиновнинг Абдулла Қаҳҳорнинг “Тобутдан товуш” драмаси ҳақидаги мақоласи мафкура зуғумига қарамай, ўзбек танқидчилигида адолат принципининг қарор топа боришида катта таъсир кўрсатди. Вақтида айтилган битта салмоқли фикр айрим қалин илмий китобларга қараганда кўпроқ иш қила олиши шундан намоён бўлиб турибди. Беҳбудий, Чўлпон, Фитрат,  Абдулла Қодирий, Айний, Ҳамза,  Ҳ.Олимжон ўз вақтида билдирилган айрим сиёсий айбномаларга қарамай, ўтган асрнинг 20-30-йилларида Вадуд Маҳмуд, Отажон Ҳошим, Олим Шарафиддинов, Ойбек, Ҳ.Ёқубов, М.Шайхзода каби танқидчилар томонидан "ўз вақтида айтилган сўз"лар бу ёзувчиларнинг адабиётимиз тарихидаги ўринларини белгилашда муҳим роль ўйнади. Айрим ҳолларда мафкурабозликка берилиб, адабиёт равнақига ва адиблар қисматига, ҳатто мудҳиш таъсир ўтказиб бўлса-да, юқоридаги мисоллар асосидаги танқиднинг бу ижобий роли адабиёт  тарихининг  ҳар  бир босқичига оид талай мисоллар билан қайта-қайта тасдиқ этилиши мумкин.
Адабий танқид санъаткор маҳоратининг такомиллашувига, китобхон эстетик дидининг камол топишига кўмаклашади. У эстетика анъаналарини ривожлантириш билан бирга ғоявий-бадиий жиҳатдан бериладиган баҳо ва мезонларнинг ҳам теранлашувига ўз таъсирини ўткармоғи керак. 

Адабий танқид илмий-эстетик тафаккур тараққиётида алоҳида аҳамиятга эга. Шу сабабли танқид тарихини ўрганиш фақат тарихий-маърифий жиҳатдан  эмас, балки  ижтимоий-эстетик  жиҳатдан ҳам долзарб аҳамият касб этади: адабий-бадиий танқид тарихи сабоқлари санъат ва адабиётнинг бугунги ҳамда эртанги тараққиёти, йўллари ва вазифаларини тайинлашга ёрдам беради. Адабий-бадиий танқидчилик олдида эстетика анъаналарини ривожлантириш вазифалари туради.  Демак, танқид: 1) ижтимоий ҳаётда ҳам; 2) ижодкор фаолиятида ҳам; 3) китобхон эстетик кечинмаларида ҳам ўз ўрнига эга. У: а) ижтимоий ҳаётдаги долзарб масалаларни; б) ижодкор дунёқараши ва маҳоратини;  в) китобхоннинг  эстетик талаб ва бадиий эҳтиёжларини инобатга олган ҳолда санъатнинг ўз-ўзини англаш шакли сифатида кўринади, муайян давр, халқ ва миллат эстетик тафаккурининг умумий  ва  ички  ривожланиш қонуниятларини ойдинлаштиради.Зеро, Белинский таъкидлаганидек, "адабиётнинг вазифаси танқиднинг вазифасидир. "Ҳукм қилувчи танқид билан, ҳукм қилинувчи адабиётнинг мазмуни бирдир".

        Адабий танқид "ҳаракатдаги эстетика"дир.  Адабий танқид адабиёт ҳодисаларини, адабий асарларни таҳлил қилади, уларга баҳо берар экан, ўзининг ички хусусиятларини кашф эта боради.  Илғор адабий танқид 1) бадиий асарларни кенг тарғиб этишга; 2) халқаро миқёсдаги илғор тамойиллардан муайян халқ адабий жараёнини воқиф қилишга; 3) китобхонларнинг эстетик идроки ва завқини оширишга; 4) сўз санъаткорларининг шахс ва ижодкор сифатидаги такомилига хизмат қилади.

В.Г. Белинский адабий танқид ва ижтимоий фикр ўртасидаги алоқани кўзда тутиб, ҳаққоний танқид ҳамиша жамиятнинг ўй ва орзуларини ифодалайди, деган эди. Танқид, юқорида қайд этилганидек, имкониятлар доирасида давр ва руҳият учун тамоман янги ҳақиқатларни кашф этиб, замонасининг  санъат ва адабиёти ривожида янги босқич бошланишига асос солиши мумкин.  Аммо бу ҳодиса, Белинскийнинг таъбири билан айтганда, "буюк ва нодир ҳодисадир".

Танқид "ўз замонасининг гўзаллик ҳақидаги ҳукмдор тушунчаларини  аниқлаш  ва  оммалаштириш"ни ҳам ўз олдига вазифа қилиб олади. "Назария гўзаллик қонунларининг тизимли ва уйғун бирлигидир: аммо унинг бир кемтик томони бор: у маълум вақт доирасида қолиб кетади, танқид эса бу бетўхтов давом этади, олға боради,  фан учун, янги материаллар, янги маълумотлар йиғади. Бу ҳаракатдаги эстетикадир..."
.

Танқиднинг яна бир хусусияти – унинг публицистика  билан чамбарчас алоқадорлиги. Адабий жараён ҳодисаларини ва адибларнинг айрим асарларини таҳлил этиб, уларнинг қимматини кенг  оммага тушунтириб беришга ва  омманинг эстетик дидини тарбиялашга мўлжалланган танқид ўз ўқувчисига  вақтли матбуот орқали мурожаат этади. Халқ ва унинг адабиёти тарихида бошланаётган янги даврларда бу хусусият, айниқса, бўртиб кўринади. Янги уйғониш даври ҳисобланган ХХ аср тонгидаги ўзбек жадид танқидчилиги, Истиқлол арафалари ҳамда Мустақилликнинг дастлабки йилларидаги ўзбек танқидчилиги тарихи бунинг ёрқин далилидир. Х1Х асрнинг биринчи ярмида Белинский:  "Танқид аллақачон бизнинг омманинг (ўқувчилар ва томошабинлар оммасининг) эҳтиёжи бўлиб қолди. Ҳеч бир журнал ёки газета  танқид ва библиография бўлимисиз яшай олмайди",  -деб ёзган эди. Бу ҳол ҳамма маданий халқлар тарихи,  шу жумладан, Ўрта Осиё халқлари тарихидаги далиллар билан ҳам тасдиқ этилади. Шуни эсда тутиш керакки, танқиднинг адабиётшуносликдан унинг мустақил қисми сифатида ажралиб чиқиши қатор халқларда,  асосан,  Х1Х асрнинг иккинчи чорагида содир  бўлди. Ҳатто Белинский замонасида ҳам, жумладан,  унинг асарларида адабиётшунослик кўпинча бир бутун  ҳодиса  сифатида майдонга  чиққан. Инчунин, Белинскийнинг илғор журналлар (айтайлик: "Отечественние записки") саҳифаларида босилган  аксарият асарлари  кўп  ҳолларда рус адабиётининг ўтмишини таҳлил қилиш билан бошланар эди.

Шу маънода ўтмиш даврга оид асарлар таҳлил этилгани ҳамда улар ҳақида мулоҳазалар юритилгани билан, бу мулоҳаза ва чиқарилган айрим хулосалар бугунги адабиёт равнақи нуқтаи назаридан ҳозирги адабий жараён муаммолари йўналишидаги мақолалар ҳам мансублигига кўра адабиётшунослик ёхуд адабиёт тарихи эмас, адабий танқид намуналари ҳисоблана олади. 

           Адабий танқидда бадиийлик ва образлилик. Танқиддаги бадиийлик ва образлилик унинг хос хусусиятларидан бири бўлиб, илмий-таҳлилий мазмунга сингган ҳолда намоён бўлади. Ёзувчи ўз қарашларини, орзу-истакларини образлар воситасида қалбининг "дарди", ҳис-ҳаяжони билан ўқувчилар оммасига етказса, асосий мақсад қилиб ўқувчилар руҳий оламига, руҳиятига таъсир қилишни назарда тутса, адабий танқидчи ўз фикр-мулоҳаза ва қарашларини фақат изчил мантиқ воситасида мунтазам ва аниқ баён қилиш йўли билангина эмас, уларни айни вақтда баъзан хаёлга эрк бериш, образли ва бадиий фикрлаш билан қўшиб олиб боради. Асосий мақсад қилиб китобхон ақлигагина эмас, руҳияти ва туйғуларига ҳам таъсир қилишни назарда тутади. Бинобарин, танқидчи бадиий асарларни баҳолаш жараёнида шу асар туфайли қалбда туғилувчи ҳис-ҳаяжонни ҳам ифодалаб бериши лозим.
           Шу нуқтада адабий танқиднинг илм ва санъат билан уйғунлашган ўзига хос хусусияти кўзга ташланади: танқидчи илмий тафаккурига, мантиқига ўз бадиий тафаккурини сингдирганда, уларнинг ўзаро  бирлигини таъминлаганда вазифасини теран адо этади. Чунки ҳис-ҳаяжон ва образлилик билан чархланган фикр совуққон, ҳиссиз фикрга нисбатан ўқувчида кучли ишонч ҳосил қилади ва ифода этилаётган туйғу ҳам муайян балоғат касб этади.
Танқидчи образли фикрлаши керак, лекин образли фикрлаш зўрма-зўраки бўлмаслиги, ҳаддан ортиқ эстетчиликка берилиб кетмаслиги керак. У илмий фикрлашга бўйсуниши ва бу табиий  кечиши шарт. Бунда танқиддаги  образлиликни  адабиётдаги  образлилик тушунчасига тенглаштирмаслик, бадиий тафаккурни илмий тафаккурдан юқори қўймаслик лозим. Рус ёзувчиси Е.Винокуров: "Мен адабий-танқидий мақолалар тўпламини роман каби ўқишни хоҳлардим",- деганида танқидий асардан роман фазилатларини эмас, унинг ўқишлилигидаги жозибани, фикрлаш тарзидаги эссе услубини, фикрлар ифодалашдаги оммабопликни назарда тутади. Танқидчи, албатта, образли фикрлаши мумкин, образли фикрлаши шарт ҳам, бироқ образли тафаккур илмий тафаккурга бўйсуниши ва табиий бўлмоғи лозим.

Афсуски, ўзбек адабий танқидчилигида баъзан илмийлик “ўта” кучли бўлгани ҳолда бадиийлик залвори деярли сезилмайдиган мақолалар оз эмас. Бундай танқидчилар илмий “фикрлаш”, мантиқий фикрлаш”дан бошқасини тан олмайдилар. Оқибатда уларнинг асарлари "академизм" иллатига  мубтало бўлиб,  уни кенг китобхонлар ҳам, сўз санъаткорлари ҳам ўқишга қийналадилар.  Бундай асарларда эҳтироссиз,  қуруқ ҳукм ва хулосалар асосий ўринни эгаллайди. Бу ҳукм ва хулосаларга келтирувчи ранг-баранг дунё шу ҳукм ва хулосаларни яратувчи жонли таҳлил, танқидчининг ўз қалби кўринмай қолади. Ҳолбуки, адабий танқидга хос образли тафаккургина танқидчиликни илм билан бир қаторда, санъат асари ҳам деб баҳолашга имкон беради. Рост, образли тафаккур машҳур физиолог И.П.Павловдан тортиб, математик Қори Ниёзий асарларигача учраб  туради. Аммо бу асарларга биз санъат асарлари сифатида эмас, фан асари сифатида қараш лозимлигини яхши биламиз. Адабий - танқидий асарларда эса санъат сифатларини ҳам кўргимиз келади. Бу шунчаки истак эмас, айни вақтда биологик жараён ҳамдир. Лекин бундан қатъи назар, адабий-танқидий фикрни бадиий тафаккур синтезидан ўтказишнинг ўзигина адабий танқидни санъат дейиш учун асос бўла олмайди. Айни вақтда танқидчи образли фикр юритса-ю,  санъаткор томонидан яратилган асарни ҳаёт билан таққослаш асосида  жонлантириб  кўрсата  олмаса, у ҳақиқий адабий танқидчи сифатини намоён этолмайди, чунки ҳақиқий танқидчи таҳлил жараёнида китобхонга бадиий асарни фақат тушунтириб бериш билан чекланмайди, ўқилган нарсани биргаликда ўзлаштириб олишга ёрдам беради. Бадиий асардан китобхон олган завқ, қайғу ва шодликни, бадиий таассуротни тўлатади, жонлантиради. Китобхонга ана шу таассуротни юқори савияда равшан ва тушунган ҳолда яна бир карра бошидан кечиришга, мазкур асар ҳақида тўғри тасаввур ҳосил қилишга имконият беради.

Қисқаси, китобхон танқидий асардаги мунаққиднинг жўшқин ҳиссиётини, эҳтиросини китобхон сезиб туриши лозим.  Ана шундагина танқидий асарлар қўлдан-қўлга ўтади,  тез тарқалади. Танқидчилар ҳам муайян даражада санъаткорга ўхшаб китобхонларнинг ҳурмат-эҳтиромига  сазовор бўладилар. В.Г.Белинский тажрибасига назар солайлик. У қайси жанрдаги асарни таҳлил қилмасин, шу жанрда сўз санъаткори яратган образларни, бадииятни қайтадан яна бир марта яратади, уларни бойитади, такомиллаштиради, тарашлайди, камчиликларини аниқлайди. Ўз қалби ва эстетик ҳиссиёти орқали шоир яратган бадиий асарга бамисоли қайтадан жон киритади. Унинг "қўли тегиши" билан бадиий асар бамисоли ҳаётдан янги куч-қувват олади: ундаги  образлар равшанланади,  янада чуқурроқ ифодасини топади, таъсир кучи ошади. Жараёндаги адабий оқимнинг,тамойилнинг тўғри йўналишидан боришга ёки уни тўғри йўлга солиб юборишга кучли таъсир кўргазади.

Аср бошларида Фитрат ва Чўлпон каби мунаққидлар ижодида образли танқидий таффаккурнинг турли кўринишлари учрайди. И.Султон,  М. Қўшжонов ва О.Шарафиддинов каби танқидчилар ижоди ҳақида ҳам шу фикрни айтиш мумкин. Адабий танқиднинг бу хусусияти танқидчининг маълум маънода санъаткор ҳам бўлишини тақозо қилади. 
Адабий танқидчи асарни ҳам тафсилотларда, ҳам қисмларда яхлит кўра билиш  қобилиятига  эга бўлмоғи  даркор. Бу қобилият танқидчидан илмий теранлик қаторида ҳаётни маълум даражада образли англашни талаб қилади. У бадиий асарни қайта яратиш жараёнида ижтимоий ва ахлоқий муаммоларни асардаги жонли образлар, характерлар тасвирини таҳлил этиш орқали намоён этади. Асарда кўтарилган масалаларнинг ижтимоий-эстетик моҳиятини очади. Шу маънода адабий танқид адабиётшуносликнинг муайян бир қисми бўлиш билан бирга, бадиий адабиётнинг ўзи каби маълум даражада ўзига хос инсоншунослик ҳамдир.

          "Танқидчиликнинг аҳволи бевосита бутун адабиётнинг маърифати  даражасини кўрсатади, – дея танқидни фан қаторида кўради А.С.  Пушкин.  Сўнгра яна қуйидагиларни эътироф этади, – танқид санъат  ва адабиёт асаридаги латифликлар ва камчиликларни кашф этувчи фандир"
. Ўзбек адабиётида А.Орипов, Р.Парфи ноёб истеъдодларнинг асарлари айрим мафкуравий корчалонлар ҳамда диди ўтмас баъзи китобхонлар томонидан ноҳақ қораланиб ва қабул қилинмай турган кезларда, дидли, ҳақиқий асарнинг қадрига ета оладиган танқидчилик бу асарларнинг қадр-қимматини тўғри белгилай олди ва улар ижодининг оммалашувида муҳим роль ўйнади. Мафкура ботқоғига ботган танқидчилик Қодирий, Чўлпон, Фитрат, Усмон Носир асарларини ер билан яксон қилиб турган бир пайтда илғор миллатпарвар танқидчилар (В.Маҳмуд, Ойбек, Ҳ.Ёқубов ва ҳ.) улар асарларидаги қадриятни тўғри баҳолади ва бу тамойил вақт ўтиши билан ўзбек танқидчилигида устувор бўлиб қолди.

        Адабий танқид илмий-эстетик ҳодиса сифатида. Ўзбек адабий танқидчилиги ранг-баранг, баракали, лекин мураккаб, оғир йўлни босиб ўтди, ундаги ижобий ва салбий ҳодисаларни тарихийлик талаблари асосида ҳаққоний таҳлилдан ўтказиш зарур. Энди ҳар бир ишимизда миллий мафкура асос бўлиши керак. Чунки "миллий мафкура, авваламбор ўзлигимизни, муқаддас анъаналаримизни англаш туйғуларини, халқимизнинг кўп асрлар давомида шаклланган эзгу орзуларини, жамиятимиз олдига бугун қўйилган олий мақсад ва вазифаларни қамраб  олиши шарт"
.

Энг муҳими шундаки, ёзувчи қайси даврда яшаб ижод этган бўлмасин, асосий мақсад: унинг асарларида ҳаёт ҳақиқати қандай услуб ва воситалар орқали қай даражада ёритилгани ёхуд ёритилмагани; қандай тўлақонли, янги образ, характерлар яратилганини ёки яратилмаганини;  бу образлар давр руҳини чуқур акс эттира олганми ёки йўқлиги; улар ҳозирги замонга қайси қирралари билан  муштарак бўлиб, ўқувчилар  тафаккурини ўзгартиришга иштирок этиши ёки этмаслигини аниқлаш; ниҳоят, буларнинг барчаси моҳиятини баркамол илмий-эстетик таҳлил орқали кўрсатиш танқидчиликнинг диққат марказида бўлмоғи лозим. Зеро, И.А.Крилов таъкидлаганидек: "Танқид фақат танқидчиликнинг кўрсаткич бармоғи билан асарнинг  камчилик, ютуқларини кўрсатишгина эмас, балки унинг нозик дид, нафосат билан яратилганлигини кўрсатиш ҳамдир". Бунда танқид ёзувчининг ҳаёт ҳақиқатини бадиий ҳақиқатга айлантирган ёки айлантира олмаганини баҳолай билиши муҳим аҳамият касб этади .

Ҳозирги адабий жараёнда, унда рўй бераётган хилма-хил ўзгаришлар, янгиланишларнинг моҳиятини, сабабини ёритиш ва натижаларини аниқлаш илмий-эстетик таҳлил зиммасига юклатилади. Айтиладиган ҳар бир фикр, бадиий ижод, ҳаёт ҳодисаси хусусидаги мулоҳазалар ва хулосалар илмий-эстетик таҳлилда намоён бўлади. Улар таҳлил орқали исботланмаса, ўз қадр-қимматини топиши қийин кечади.

Санъатга муҳаббат бўлмаган жойда танқид ҳам бўлмайди. Шу ўринда немис файласуфи Винкелъманнинг қуйидаги сўзлари ёдга тушади: "Бадиият донишманди бўлишни истайсизми? Санъаткорни севинг, унинг асарларидан гўзаллик ахтаринг". Ҳар бир мақола, тақриз, тадқиқот салмоғи, қиммати таҳлил мазмуни билангина эмас, танқидчининг асардан гўзаллик излай билиши, уни аниқлаш ва далиллаш ҳамда шуларни китобхонга ҳам ўтказа билиш қобилияти билан белгиланади. Таҳлил илмий-эстетик ҳақиқатни юзага чиқарадиган асосий восита бўлиб, асардан реал воқелик томон интилади, ижтимоий ҳодисалар ва ҳаётдаги инсон, унинг руҳияти билан бадиий асарларни бир-бирига таққослаш орқали ўзлигини кўрсатади. Шу сабабли адабий танқид ҳаётда, сўз санъатида қандай гўзал, нодир ва ноёб хусусиятлар бўлса, уларни астойдил севишга; қаерда жаҳолат, нопоклик учраса, кучли ғазабимизни уйғотиб, уларга қарши курашмоққа туртки беради.

Аммо баъзан танқидчиликда (унинг айрим вакиллари қарашида) четга оғишлар кузатилган ҳоллар ҳам бўлади. Айниқса, 60-80-йилларда баъзан бадиият ҳақида илмий асосланган фикрлар айтиш ўрнига, мантиқан гўё тўғридек кўринса-да, аслида бадиият қонунларини етарли англаб етмаслик туфайли туғилган даъволарни пеш қилишга ўхшаган сохта талабчанлик сезиларли даражага кўтарилган ҳоллар содир бўлди.Бу ҳолатни Н.Худойбергановнинг айрим мақолаларида, шунингдек, О.Тоғаевнинг А.Ориповнинг "Аёл" шеърига мулоҳазаларида кузатиш мумкин.

Эндиликда адабий танқид кўнгилчанлик ва амалга қараб баҳо бериш иллатидан фориғ бўлиб бормоқда. Истиқлол даврига келиб, танқидчилик шўро давридаги синфийлик, партиявийлик каби иллатлардан  тамомила холи бўлди. Адабий танқид жиддий фаолиятдир. Танқидчи қайси асар ҳақида сўз юритмасин, мулоҳазаларни ошкора айтса, хулосалар салмоғи, йўналишини  кимнингдир кўнгли, истаги, амали ва мартабасига мосламаса,  асарни холис илмий-эстетик  таҳлилдан  ўтказса - адабиёт равнақида қандай мавқе эгаллай олишини тўғри белгиласа, ўзининг ва танқидчиликнинг жамиятдаги ўрни, ҳурматини сақлаган бўлади. Акс ҳолда бунинг тескариси рўй бериши табиийдир. 
Хуллас, адабий жараёнда, ёзувчилар фаолиятида қандай ижобий ёки салбий,  мураккаб ёхуд зиддиятли ҳодиса рўй бермасин – барчасини, асосан, сўз санъати, бадиийлик талабларининг ички қонуниятларига биноан ёритилиши зарур.  Шундагина танқидчи адабий танқид моҳиятини тўғри англаган бўлади,  тўғри умумлашма ва хулосалар чиқаради, ўзининг  ва ёзувчилар  билан  муносиб савияда  баҳслаша  олиш қиёфасини намоён этади.  Бундай истеъдод соҳиби ўз услуби, салмоқли фикр-ўйи,  мулоҳазаси, ҳатто оҳанг ва шакл-шамойили билан алоҳида ажралиб турадиган мақолалар, тақризлар, тадқиқотлар яратиб, фақат адабий жараёнгина эмас, ҳаётни ҳам турфа зиддиятлар ва гўзалликлар гармониясида гавдалантирадиган  олам ичидаги илмий-эстетик оламни кашф этади, сўз санъати ҳақидаги фаннинг чинакам заҳматкаши сифатида обрў-эътибор қозонади.
Танқидчиликнинг яна бир хосияти унинг миллийлигидадир. Бадиий адабиётдаги миллийлик каби танқидчиликдаги миллий асос ва миллий қиёфа ҳам муҳим аҳамиятга эгадир. Лекин бундан қатъи назар миллийлик ва умуминсонийлик диалектикаси ҳозирги замон адабий танқидчилигидаги ўзак масалалардан бири саналади. Зеро,  санъатнинг миллий ўзига хослиги билан умуминсонийлик диалектикаси, турли миллатлар бадиий маданиятларининг бир-бирига ўзаро таъсири ва бир-бирини бойитиши ҳозирги халқаро миқёсдаги адабий- бадиий жараённинг ички ҳам ташқи эстетик моҳиятига тегишли жаҳоншумул муаммоларидир. Ҳозирги турли халқларга мансуб адабий бадиий жараённинг ўзи миллий  ҳаёт ва миллий онг эстетик инъикоси сифатида ҳаракат қилса-да, чинакам халқчил танқидчилик бу муаммоларни ўз таҳлилидан четда қолдирмайди. 

Адабий танқид тор муаммо ва мавзулар доирасида ўралашиб қолмаслиги ва умумэстетик  мезонларни йўқотиб қўймаслиги учун адабий жараённинг  етакчи тамойилларини  тинмай кузатиб туриши, у ёки бу ёзувчи услубига хос қирраларни, ижодий йўлига хос хусусиятларни ёритиши, бадиий асарни ҳозирги даврнинг руҳий, маърифий, ижтимоий-сиёсий ва ахлоқий-маънавий  муаммолари билан алоқадорликда талқин этиши керак бўлади.

Адабиёт, замон-макон - инсон муаммолари ва бадиий эҳтиёжларини қаҳрамонларини тарихийлик тамойили асосида қай даражада акс эттираётгани танқиднинг диққат марказида  туриши ва у бадиий  асарнинг ғоявий-эстетик таҳлилига шу нуқтаи назардан ёндашув муҳим аҳамиятга эгадир.

Танқидий фикр қанчалик ҳаққоний ва талабчан бўлса, ҳозирги адабиётимизнинг муҳим масалаларини қанчалик дадиллик билан кўтарса - унинг мавқеи шунчалик кучли,  натижаси  эса  шунчалик самарали кечади. 50-йилларда А.Мухторнинг "Дарёлар туташган жойда" қиссаси, 60- йилларда А.Ориповнинг “Тилла балиқча”шеъри, 70-йилларда Э.Воҳидовнинг “Ўзбегим” асари, 80- йилларда Р.Парфининг асари туфайли содир бўлган танқидий чиқишлар улар келгуси  ижодида  қанчалик  катта роль ўйнагани маълум. Тирноқ остидан кир қидириш эмас, мафкура зирҳига бурканиш эмас, шу хилдаги холис  миллатпараварлик руҳи билан суғорилган чиқишлар ҳозирги кунларда мустақиллик ғояларини мустаҳкамлаш маънавий-эстетик эҳтиёжга айланган бир шароитда, янада ривожлантирилиши лозим. Шундагина адабий танқид илмий-эстетик ҳодиса сифатида истиқлол даври ўзбек адабиётининг тараққиётига самарали таъсир кўрсатади.

"Халқимизнинг келажакка – танлаган йўлимизнинг тўғрилигига, эркин ва озод ҳаёт қуриш, Ватанимизни обод қилиш, адолатли фуқаролик жамияти барпо этишдек олий мақсадимизга бўлган ишончининг янада ошишига адабиёт ҳам,  шу жумладан, адабий танқид чин дилдан  хизмат  қилади"
.

Хулоса қилиб айтганда, 1) матбуот ва адабий жараён билан боғлиқлик; 2) асарни ҳаётга қиёслаб ўрганиш; 3) тафаккурнинг ўзига хос тарзи;  4) ташвиқот воситаси сифатида иш кўриши; 5) ўзига хос содда ва ўткир услубга эгалиги; 6) ҳозиржавоблик; 7) ҳаракатдаги эстетика эканлиги; 8) асосан, бадиий адабиётнинг ички қонуниятларига таяниш; 9) илмий ва бадиий синкретизм адабий танқиднинг ўзига хос хусусиятларидир.
         Таянч тушунчалар: ҳаракатдаги  эстетика,   ҳукм   қилувчи танқид,  образли тафаккур-илмий тафаккур билан бадиий тафаккурнинг уйғунлашуви, адабий танқидда образлилик, адабий танқид илмий-эстетик  ҳодиса, адабий танқидда миллийлик  ва умуминсонийлик диалектикаси, академизм, адабий танқидда бирламчи ва иккинчи тил.
        Мавзуни мустаҳкамлаш учун саволлар:
   1. Адабий танқид - "ҳаракатдаги эстетика" деганда нимани   тушунасиз?

   2. Адабий танқидда образлилик қандай  намоён  бўлади ?

   3. Адабий  танқидда  илмий тафаккур билан бадиий тафаккурнинг ўзаро уйғунлашуви қандай намоён бўлади?

   4. Адабий танқиднинг  илмий-эстетик ҳодисалиги   нималарда кўринади?

   5. Адабий танқиднинг жорий адабий жараёндаги ўрни қандай? 

ТЕСТ САВОЛЛАРИ:

1.. «Адабиёт ва санъат танқид билан қўл ушлашиб боради ва бир-бирига ўзаро таъсир кўрсатади». Бу сўзлар кимга тегишли?
А.В.Белинскийга.      Б.Н.Чернишевскийга.

Д.А.Фитратга.          Е. Аристотелга.

2. Илмий-эстетик тафаккур ҳосиласи нима?
А. Адабий танқид       Б. Сўз санъати

Д. Бадиий адабиёт      Е. Адабиётшунослик
3. Адабий танқидининг хусусиятларини кўрсатинг

А. Матбуот ва адабий жараён билан боғлиқлик.

Б. Асарни ҳаётга қиёслаб ўрганиш

В. Тафаккурнинг ўзига хос тарзи

Г.  Барчаси 
4. Адабий танқид - "ҳаракатдаги эстетика"эканлиги ҳақидаги фикр кимга тегишли?
А.В.Белинскийга                Б. Добролюбовга

В. Аристотелга                   Г. А.Навоийга

5. "Мен адабий-танқидий мақолалар тўпламини роман каби ўқишни хоҳлардим" бу фикр кимга тегишли?
  А. Рус ёзувчиси Е.Винокуровга
  Б.  Пушкинга

  В. Гётега                                  Г. И.Кантга
               ИККИНЧИ БЎЛИМ
ЯНГИ ЎЗБЕК ТАНҚИДЧИЛИГИНИНГ ТУҒИЛИШИ
        ЎЗБЕК АДАБИЙ ТАНҚИДИНИНГ ШАКЛЛАНИШИ ВА ТАРАҚҚИЁТ БОСҚИЧЛАРИ  (1900-1925 йиллар)

РЕЖА: 1. Ўзбек адабий танқиди тарихини даврлаштириш масаласи.

             2. Адабий танқиднинг шаклланишида матбуотнинг ўрни.

             3. Янги ўзбек танқидчилигининг илк мустақил қадамлари.

             4. Танқидчиликда жанрий изланишлар.
        Ўзбек адабий танқиди тарихини даврлаштириш масаласи. Бошланаётган янги давр адабий-бадиий талаблари ва эстетик эҳтиёжларини ифода этиб, замоннинг янги типдаги бадиий адабиёти, янги инсон ва китобхонни тарбиялашни мақсад қилиб қўйган адабий танқид Ўзбекистонда ХХ  аср бошларида матбуот билан бирга туғилди.           Унинг юзага келишида, авваламбор мумтоз адабиёт ва адабий-танқидий тафаккур анъаналари, қолаверса, янги матбуот саҳифалари ҳамда анъанавий тарзда  шарқ қўлёзмалари орқали кириб келган жаҳон илмий эстетик қарашларидаги намуналар муҳим роль ўйнади.
Янги ўзбек адабий  танқидчилигининг махсус  ҳодиса сифатида туғилиб, шаклланиб, камолот босқичига кўтарилиш йўлида кечган қийинчилик  ва  зиддиятлар моҳиятини  англаш  учун тарихнинг адабий- маданий  саҳифаларини бирма-бир варақлаб, кўздан кечириш,  эришилган илмий-эстетик ютуқларни, мавжуд нуқсонларни таҳлилдан  ўтказиш, адабий-бадиий, илмий-эстетик тафаккур тараққиёти қонуниятларини ҳаққоний ўрганиш ва ёритиш зарур бўлади.

Ўзбек танқидчилиги  илдизлари узоқ ўтмишга бориб тақалади. Биз унинг ХХ аср тонгидан бошланган тарихини ёритишни мақсад қилиб қўйдик. Шу ўтган вақт мобайнидаги адабий танқиднинг фазилатларини ўзлаштириш, нуқсонларини ҳаққоний таҳлилдан ўтказиб,  сабаб ва оқибатларини аниқлаш, адабий танқиднинг ёзувчилар ва  ўқувчилар оммасига  таъсири доирасини янада кенгайтириш ва мустаҳкамлаш учун зарурдир.

"Биз бугун янги асрга қадам қўйдик. Хўш, янги асрга ўзбек адабиётшунослиги қандай йўлланма билан киради? У ўзининг қайси жиҳатларидан воз кечади  ва  ҳатто  қайси  гуноҳларидан  тавба қилиб, қайси фазилатлари билан янги даврга юз тутади? Камчиликлар оз эмас.

       ...Лекин шунга қарамай,  бугун  умидсизликни  йиғиштирмоқ керак ва аҳиллик билан ишга киришиб, янги адабиётнинг ривожига фаол кўмаклашмоқ  керак"
. Бу фикрни адабий танқидга нисбатан ҳам қўллаш мумкин, чунки бадиий адабиёт билан адабий танқид  доимо бирга ҳаракат қилади.

Ҳар қандай ижтимоий-иқтисодий ҳодисалар муайян даврларга ажратиб ўрганилмаса, мақсадга олиб борадиган тўғри йўлни топиш қийин кечади.  Шунга кўра, адабиёт тарихи  бадиий ижод ва ижтимоий ҳаётда рўй берган катта воқеалар, туб бурилишларга асосланиб даврлаштирилади,  баъзан  соддагина  қилиб: "20-йиллар  адабиёти",  "60-йиллар  адабиёти" тарзида қисмларга ажратилади. Бундан англашиладики, даврлаштириш тамойиллари ҳали қатъий белгиланган эмас. Ёки бу даврлаштиришнинг кўп ҳам осон эмаслигидан мужда бўлса, ажаб эмас. Аммо шуниси аёнки, ижтимоий ҳаёт ва ижтимоий онг тараққиёти қонуниятлари,  хусусиятлари ҳамма вақт муайян соҳанинг ўзига хос мазмуни, мундарижаси, муаммолари марказида туради.

Танқид ривожи адабиёт ривожи билан чамбарчас боғлиқдир. Адабиёт ҳам, танқид ҳам ҳаётдаги гўзалликни ёритади ва излайди, уларни турлича  шаклда  ифода  этади. В.Г.Белинский бу ҳақда шундай ёзади: "Санъаткор ва  адабиётчи ўзининг санъат ва адабиёт ҳақидаги  тушунчасини  бевосита  яратган  асарларининг ўзи билан ифода этади; танқидчи эса санъат  ва  адабиёт ҳақидаги тушунчасини мантиқли  фикр воситаси билан мушоҳада тарзида ифода этади. Бу ҳолда санъат ва адабиёт танқид билан қўлга-қўл беришиб борадилар ва  бир-бирларига ўзаро таъсир этадилар"
.
Буюк мунаққид қайта-қайта таъкидлаган  бу  ҳодиса  адабий танқид   тарихи   ўрганилмагунча   бадиий  адабиёт  тарихининг ҳаққоний ва тўлиқ манзарасини яратиш мумкин эмаслигидан гувоҳлик беради. Бу ҳол адабий танқид тарихини адабиёт тарихининг ажралмас бир қисми  қилиб  қўяди. Шу мантиқдан келиб чиқиб "Ўзбек совет адабий танқиди тарихи" (1987) икки жилдлиги муаллифлари ўзбек адабий танқиди босиб ўтган йўлни замон мафкурасига таянган равишда қуйидагича ўрганадилар: 

1.  Ўзбек совет адабий танқидининг вужудга келиши ва илк қадамлари (1917-1932).
          2. Ўзбек совет адабий танқиди социалистик реализм эстетикаси билан қуролланиш йўлида (1932-1941).

          3.Улуғ Ватан уруши даври ўзбек адабий танқиди (1941-1945).

         4.Улуғ Ватан урушидан кейинги давр ўзбек адабий танқидчилиги (1945-1956).

         5. Адабий танқид  тарихида янги босқичнинг бошланиши (1956-1961).

         6.Адабий танқиднинг тез ва кенг ривожланиш йўлига кириши(1962-1972).

         7.Ўзбек адабий танқиди янги босқичда (1972-1980)
.

Кўринадики, бундай даврлаштиришга соҳадаги ўзига хосликлар эмас, мамлакат тарихи, ёхуд шу тарихдаги ўзига хосликлар асос қилиб олинган. У эса ўзбек адабий танқидининг чинакам илмий тарихини - ривожланиш йўлидаги ҳақиқий манзарасини акс эттирмаган. Унда адабий танқидда кечган жараёнлар шўро тарихи ва мафкурасига мослаштириб талқин этилган. Чунончи, ўзбек адабий танқидчилигининг социалистик реализм билан қуролланиши аслида унинг мафкуравийлаштирилишидан иборат бўлиб, партиянинг 1925 йил 18 июнда қабул қилган "Партиянинг адабиёт соҳасидаги сиёсати тўғрисида"ги қарорига асосланган ва то жамиятда шахсга сиғиниш оқибатлари фош этилишигача шиддат билан давом этган жараёндир. Иккинчи жаҳон уруши ва ундан кейинги 60-йиллар арафасигача бўлган даврни қамраб олувчи уч босқич эса аслида, ўзбек адабий танқидчилигининг шиддат билан изланиши адабий-танқидий тафаккурда ўзгаришлар рўй бериши, янги-янги шаклларнинг ўзлаштирилиши ва реализм учун кураш йиллари бўлди. Албатта, бу жараён ҳам шўро ва партиявий мафкурага тўйинган ҳолда кечган эса-да, шахсга сиғиниш оқибатларининг тугатила бошлаши туфайли, ҳар қалай адабий танқидда ҳам ҳур фикрнинг уйғонаётганидан айрим муждалар берди. Адабий танқид сталинча қатағон қурбонлари ижодини қайта баҳолашга киришди, лирика, бадиий маҳоратни ўрганишда эстетик таҳлилда айрим янги қадамлар ташланди. Айниқса, тарихий асарларда ўзликни англаш ва эрк туйғуларининг жамиятни уйғотувчи моҳиятини идрок этишга уриниш кучайди. Қолаверса, адабий жараёнда юз бераётган хилма-хил изланишлар - ижодий метод ва жанрлар ранг-баранглиги ҳодисалари моҳиятини, қийнала-қийнала бўлса-да, идрок эта борди ва эстетик баҳосини беришга, умумлаштиришга ҳамда улардан тегишли хулосалар чиқаришга ҳаракат қилди, қисман маълум натижаларга эришди.

 А.Расулов ва Н.Худойбергановлар ўзбек танқиди тарихини икки даврга бўлиб ўрганишни тавсия этадилар. Улар фикрича: 
     1.1917-1955 йилларни ўз ичига олувчи босқичда янги ўзбек  танқидчилигининг туғилиши,  шаклланиши ва махсус фан сифатида таркиб топиши содир бўлди.

     2.1956  йилдан то шу кунларгача (1990) кечган ва кечаётган вақтни қамраб олади. Бу даврда ўзбек танқидчилиги фан ва санъат уйғунлигидан ташкил топган махсус адабий ҳодиса тарзида ривожланиб, илмий эстетик камолотга эришиш жараёнини бошдан кечиради
.

Табиийки, муаллифлар  ўзбек адабий танқиди тарихини бу тарзда икки даврга бўлиб ўрганиш ҳам ниҳоятда шартлидир. Чунки бундай даврлаштиришда салкам бир аср давомидаги ўзбек танқидчилигида кечган ўзгаришлар, янгиланишлар, айрим таназзул ва бошқа ҳолатларни илғаш, англаш ҳамда уларнинг сабабларини аниқлаш кўринмай қолади. Жараёндаги мураккабликларнинг деярли бир текисликка тушиб қолиши ушуб даврлаштиришнинг энг кемтик нуқталаридан биридир.  

Мустақиллик даврида яратилган ўқув қўлланмаларида ҳам даврлаштириш масаласига эътибор қаратилган. Б.Раҳмонов ХХ аср ўзбек адабий танқидчилигининг тараққиётини учга, яъни “жадидчилик даври”, “шўро даври” ва ундан кейинги йиллар сингари катта босқичларга бўлади
.
Бу даврлаштиришни мунаққид С.Содиқ танқид қилади. Шўро даври танқидчилиги тарихини 20- йиллар, 30- йиллар, уруш даври, ундан сўнгги давр, 1956 ҳамда 1972 йилдан кейинги босқичлар тарзида кичик-кичик этапларга тақсимлаганини тўғри эмас деб ҳисоблайди. Бу даврлаштирилишда муаллиф, асосан, битта принципга, яъни жамият ривожи хусусиятларини кўпроқ инобатга олиш тамойилига амал қилган деб қарайди. 

С.Содиқ даврлаштириш масаласида ўзининг ушбу таклифини ўртага ташлайди: 
1. Ўзбек адабий танқидчилигининг шаклланиш даври (1914-1932)
2. Таҳлил кўламининг кенгайиши босқичи (1932 -1961).
3.Умумлашмалар томон бурилиш палласи (1961- 1991).

4. Талқинларнинг янгиланиш босқичи (1991 йилдан  ҳозирги кунларга қадар)
.

Бундай даврлаштиришда ҳам мунозарали ўринлар йўқ эмас. Гарчанд С.Содиқ адабиёт ривожининг ўзига хослиги ва танқидчиликнинг ички тараққиёт қонуниятларини инобатга олиш тамойилига таянган бўлса-да, таснифда жараён тадрижига хос белгиларнинг етакчи хусусиятлари кўринмай қолади. Аслида янги ўзбек адабий танқиди ХХ аср ҳосиласи, у аср бошида жадидчилик бошлаган миллий уйғониш ғояларидан сув ичиб бунёдга келди ва шаклланиш жараёнига кирди. Шўро замонида соцреализм байроғи остида мафкуравий қуролга айланди, ниҳоят истиқлол  арафасида  асл ўзанига қайтиб, холис янги тараққиёт йўлини тутди. Шу мантиққа таянилса, ХХ асрда кечган ижтимоий-эстетик жараёнларга дахлдорлик ҳолатида ўзбек адабий танқиди тарихининг тараққиёт йўлини қуйидаги босқичларга бўлиб ўрганиш маъқул:

          Биринчи босқич – янги ўзбек адабий танқидининг пайдо бўлиши ва шаклланиши (1900-1927).

          Иккинчи босқич– ўзбек адабий танқиди мафкуравийлаштириш ва  реализм учун кураш жараёнида (1928-1961).

          Учинчи босқич – танқидда бадиият ва маҳоратга эътиборнинг кучайиши (1962- 1991).

           Тўртинчи босқич – ўзбек танқидчилигида истиқлол даври (ХХ асрнинг 90-йилларидан кейинги давр). 

          ХХ аср ўзбек танқиди тарихини бундай даврлаштириш сабаблари қуйидагилардан иборат:
         1.Аср бошидан танқидий тафаккурда бадиий адабиёт ва у орқали жадидчилик мақсадларини илгари сурувчи қарашлар пайдо бўлди. Шўро тўнтаруви бўлгани билан унинг ғоялари бошда танқидчиликка фаол таъсир кўрсатганича йўқ. Тахминан 1927 йилгача танқидчиликда жадид мақсадлари ҳам, шўровий мақсадлар ҳам аралаш-қуралаш илгари сурилиб келди. ХХ асрнинг биринчи чораги тугаш арафаларида Ўзбекистон танқидчилигида шўро сиёсати кучли ҳужумга ўтди ва танқидчиликда йилдан-йилга ўз манфаатига мос ўзгаришлар ясай бошлади. Истиқлол, озодлик ғоялари акс этган асарларга кескин хуруж бошланди. Шунга қарамай, бу босқич ўзбек танқидчилигининг юзини кўрсатувчи В. Маҳмуднинг бир қатор мақолалари, Ойбекнинг “Чўлпон. Шоирни қандай текшириш керак?” (1927) каби программ аҳамиятга эга мақолалар пайдо бўлди.
        2. Дастлабки босқич тугаши арафаларидаёқ шўро сиёсати ва мафкураси танқидчиликда ҳам аста-секин ҳукмронликни ўз қўлига олди. 1928 йилдан танқидчиликда синфийлик ва дунёқараш масаласида, ниҳоятда зарарли ва хато фикрлар илгари сурила бошлади. Бундай фикрлар партиявий ҳужжатлар билан мустаҳкамланди. 1934 йилдаги ёзувчиларнинг 1- сеъзди социалистик реализм қонуниятларини асослаб берди. Ўзбек танқидчилиги мана шу жараён таъсирида қолишига қарамай, социалистик реализм учун курашишига қарамай, ўзининг илғор вакиллари қарашлари мисолида, умуман, реализм принципларини аниқлаш ва эгаллаш йўлида жиддий изланишлар олиб борди. Бу изланишларнинг самаралари 30-, 40-, 50- йиллар мақолалари ва тадқиқотларидаги муваффақиятлар ва хатоларда аниқ намоён бўлади.
        3.50-йилларнинг иккинчи ярмидан бошланган тарихий ва адабий-маданий шароитларда ўзбек танқидчилигига О.Шарафиддинов, М.Қўшжонов, Л.Қаюмов, Ҳ. Абдусаматов, С.Мамажонов, Н.Каримов. У.Нормато, Н.Худойберганов каби янги кучлар кириб келди. Беш-олти йил мобайнида улар танқидчиликнинг янги сифатли самараларини бера бошладилар. Бу ҳол, айниқса, 60-йилларнинг аввалига келиб, нашр этилган О. Шарафиддиновнинг “Замон. Қалб. Поэзия” номли мақолалар тўплами ҳамда М.Қўшжоновнинг “Абдулла Қодирийнинг тасвирлаш санъати” номли тадқиқотларида ёрқин намоён бўлди. Уларда ўзбек танқидчилиги бадиийлик ва маҳорат муаммоларини жиддий ва махсус ўрганишга киришилганини кўрсатгани боис, улар яратилган даврни ўзбек танқидининг бурилиш нуқталаридан бири – танқидчиликда янги босқич бошлангани сифатида  эътироф этиш тўғри бўлади. Бу борада турли йўналишдаги изланишлар истиқлол арафасигача давом этди.
          4. Ва ниҳоят 1990 йил аввали - Мустақиллик давридан бошлаб ўзбек танқидчилиги барча йўналишларда ўзининг янги ва истиқболли  тараққиёт босқичига кирди.
            Адабий жараён ва унинг  хусусиятларини очиб бериш танқидчилик зиммасида туради.  Бадиий ижод  ҳақидаги  фикр-мулоҳазалар илмий-эстетик  таҳлилда ҳаққоний ўз ифодасини топиши керак. Бугун истиқлол  мафкураси  ҳар бир ҳодисага холис  баҳо  беришни  талаб  қиляпти. Лекин афсуски,  ХХ аср ўзбек адабиёти,  шу билан бирга,  ўзбек  адабий танқиди ўз ривожини 20-йиллардан, аниқроғи, тўнтариш таъсирида  бошлади деган қараш айрим дарслик, қўлланма, турли тадқиқотларда ҳамон учраб тураркан. Бу тўғри эмас, ёки энг камида эскирган фикр. Айниқса, истиқлолгача чоп этилган ишларда шундай мулоҳазаларга дуч келган ҳозирги талабалар бу нарсани эътиборда тутишлари лозим бўлади. 

       Ўзбек адабиёти ва танқидчилиги тарихини энди шўродан аввалги ва кейинги даврларга бўлиб ўрганиш эскирди. ХХ аср ўзбек адабиёти ва танқидчилигига асрнинг бошидан охиригача яхлит қараш лозим.  Тараққиёт ва ички имкониятларни намоён эта олиши масаласидан, келиб чиқиб ҳамда ундаги сифат ўзгаришларни назарда тутилгани, шартли равишда аср мобайнидаги уларнинг тарихий йўлини турли давр ва босқичларга бўлиб ўрганиш мақсадга мувофиқ кўринади. 
ЖАДИД танқидчилиги. ХХ асрнинг, айниқса, биринчи чорагида фаол ижод этган, 30- йилларда ҳам қатор етук асарлар яратган , мунаввар фикрларни илгари сурган, ўрни келганда баъзан янглишган, лекин миллатга садоқатини йўқотмаган Камий, Ажзий, Ибрат, Мунавварқори Абдурашидхонов, Маҳмудхўжа Беҳбудий, Абдулла Авлоний,  Абдулҳамид Мажидий, Сўфизода, Сидқий-Хондайлиқий, Тавалло, Абдурауф Фитрат, Абдулҳамид Чўлпон,  Отажон Ҳошим,  Вадуд Маҳмуд, Абдураҳмон Саъдий, Сотти Ҳусайн, ва бошқалар фаолияти, меросини, ўрганиш, шунингдек, алоҳида илмий тарихий масалаларни қайта кўриб чиқиш ва баҳолаш борасида қатор ишлар амалга оширилди. Бу хусусда “Миллий уйғониш даври ўзбек адабиёти” (Б.Қосимов, Ш.Юсупов, У.Долимов, Ш.Ризаев, С.Аҳмедов) каби дарсликлар, диссертациялар ёзилди, илмий рисолалар ва тўпламлар, адабий-танқидий мақолалар эълон қилинди. Булар-ку муҳим ва  ўринли  ишлар, давр  адабиётини  бутунича олиб текшириш,  шу йўл билан унинг тарихий тараққиёт жараёнида тутган ўрнини белгилашга хизмат қиладиган изланишлар, бироқ булар ҳали ўша  давр адабий ҳаётини ва адабий-танқидий фикрини ўрганиш соҳасида амалга оширилиши керак бўлган ишларнинг ҳаммаси эмас.

ХХ аср бошларидаги адабий ҳаёт ўзбек адабиёти тарихий тараққиётида қандай  ўрин тутиши,  бошқа босқичлардаги тараққиёт жараёнидан қайси ва қандай хусусиятлари билан фарқ қилиб туриши, жаҳон халқлари адабиётининг шу даври билан қиёсан холис, илмий жиҳатдан аниқ ва тиниқ очилса, кўп чигал муаммолар, жумладан,  ёзувчи, шоирлар ижодини бор салобати ва салмоғи билан баҳолаш имкони туғилар, бинобарин адабий танқидга доир қатор муаммоларнинг ечими ҳам истиқболли йўналиш олган бўлар эди. 
ХХ аср ўзбек танқидчилигидаги адабий-танқидий мақола ва тақризлар дастлаб “ТВГ” (“Туркистон вилоятининг газети”)да босилган дейилса-да, унинг айрим намуналари Х1Х асрнинг охирларидан чоп этила бошланганини кузатиш мумкин. 
ХХ аср тонгида Беҳбудийнинг "Падаркуш" драмасининг пайдо бўлиши ўзбек театр танқидчилигининг туғилишига олиб келди. Мирмуҳсин Шермуҳаммедов, Ҳожи Муин каби театр танқидчилари етишиб чиқди.  "Осиё" газетасида "Театр", "Ойина" журналида "Театр надур","Туркистон вилоятининг газети"да "Театр фойдаси" каби мақола ва тақризлар босилди.

Шу вақтгача, асосан, татар, озарбайжон, рус драмалари ҳақида айрим фикрлар билдириб келинган бўлса, энди ўзбек муаллифининг драматик асари ҳақида , ўзбек ҳаёти ва миллат муаммолари  билан боғлиқ равишда муҳим қарашлар айтила бошланди. Татар, турк, озарбайжон, рус адабиёти ва санъатлари таъсирида ўзбек миллий адабиётида йўл таассуротларидан иборат очерк, фельетон, ҳикоя, қисса, роман каби жанрларнинг илк намуналари пайдо бўла бошлади. М. Шермуҳаммедов, Ҳамза, С.Айний,  А.Қодирий,  Чўлпон каби ижодкорлар бу жанрлардаги илк миллий асарларнинг муаллифлари эдилар. Бу йўналишдаги янгиликлар ўз навбатида танқидчиликнинг ҳам жонланишига фаол таъсир кўрсатди. 

Маърифатпарварлик жадид адабиётининг етакчи тамойилига айланар экан, бу хусусият шакллана бошлаган ўзбек миллий танқидчилигининг ҳам етакчи хусусиятларидан бири сифатида бўй кўрсатди. Танқидда пайдо бўлган айрим демократик талаблар аста-секин ўзбек миллий адабиётидаги демократик йўналиш шаклланишининг фаоллашувига таъсир эта борди.  Танқидда даврнинг мавжуд ижтимоий тартибини танқид қилиш давр адабиёти, айниқса, шеъриятидаги реалистик унсурларнинг чуқурлашувида муайян роль ўйнади. Давр талаби ва ундаги танқид кўзининг очила бориши боис халқ орзуларини ҳар томонлама акс эттириш адабиётда асосий мавзуга айланди. Аммо давр  адабиётига  тўлиқ ва етарли  баҳо  беришга ўша замондаги адабий танқиднинг кучи етмас эди. Адабий танқид бу вақтда ҳали санъат, мусиқа, тил, маданият, ижтимоиёт, тарих муаммолари хусусидаги мулоҳазалар доирасида, кўпда қоришиқ ҳолда кечди. ХХХ яна киритиш керакми?
20-йилларнинг иккинчи  ярмидан адабий танқид анча жонланди. 30-йиллардан адабиёт бутунлай мафкуралаша боргани сари танқиднинг ҳам кўплаб имкониятлари қўлдан кетди. Тўғри, бу даврда ҳам қатор гўзал асарлар яратилди, лекин бундан қатъи назар "Совет тузуми унинг  марксча-ленинча мафкураси,  шубҳасиз, адабиётимизнинг камолига катта зарар келтирди"
. Танқидчилик бу даврда катта изтироблар билан айрим ҳақиқатларни сўзлашга интилса-да, асар моҳиятини, бадииятини тўғри очишга ҳаракат қилса-да, кундан-кунга адабиётшунослик илмида жадид адабиёти ва унинг намояндалари ҳаёти, ижоди четлаб ўтила бошланди. Аксар ҳолларда эса, уларнинг ҳаёти, дунёқараши, ижоди бузиб кўрсатилди. Партиявийлик ва синфийлик деган талаб танқид ва адабиёт бошига тушган бало бўлди. Натижада ХХ аср бошларигача ўзбек адабиёти билан ундан кейинги даврдаги адабиёт ўртасида катта ўпирилишлар ва узилиш юзага келди; шўрони улуғловчи асарларгина кўкка кўтарила бошланди. Шундай экан, бу давр адабиётини, танқидчилигини барча мураккабликлари билан ёритиш, барча ижодкорларнинг бадиийлик мезонларига  жавоб  берадиган  асарларини чоп этиш ўзбек мумтоз адабиётига туташтирувчи кўприкни тиклаш зарур эди. Худди шу борадаги хайрли ишларни Э.Каримов ва Б.Қосимов каби адабиётшунослар бошлаб бердилар.

 
Ўзбек адабий танқидининг шаклланишида матбуотнинг роли.  Танқиднинг муҳим  хусусиятларидан  бири унинг  публицистик руҳи ёки публицистика  билан чамбарчас алоқасидир. Адабий жараён ҳодисалари ва шу куннинг айрим асарларини таҳлил этиб, қимматли фазилатларини кенг оммага тушунтириб бериш асосида унинг эстетик дидини тарбиялашга мўлжалланган  танқид ўз ўқувчисига, асосан, матбуот – газета ва журналлар орқали мурожаат этади. В.Белинский ўз давридаёқ:  "Танқид  аллақачон бизнинг омманинг эҳтиёжи бўлиб қолди. Ҳеч бир журнал ёки газета танқид ва библиография бўлимисиз яшай олмайди", деб ёзган эди.

 Х1Х асрнинг сўнгги чораги ва ХХ аср бошларида Туркистонда ўзбек миллий вақтли матбуоти туғилди ва тез суръатлар билан ривожлана борди. Вақтли матбуотнинг туғилиши, ривож топиши  билан ўзимизнинг дастлабки миллий журналистларимиз етишиб чиқа бошлади. "ТВГ” 1883 йилдан ўзбек маданияти, санъати, адабиёти билан бирга, танқидчиликнинг юзага келишида муҳим ўрин тутади. Унда "Ўш шаҳри хусусидаги рисола" ҳақида босилган тақриз, айтиш мумкинки, шу жанрнинг биздаги дастлабки намуналаридан биридир.

Газета исёнкор ўзбек шоири Бобораҳим Машраб ижодиётига оид мақола билан матбуот саҳифаларидаги ўзбек адабиётшунослиги рукнини бошлади. 1907 йилдан  унда М.Беҳбудийнинг мақола ва очерклари нашр этилди. Газета XIX асрнинг охирги чорагида ўзбек демократ шоирлари Фурқат ва Сатторхонни, 1903-1910 йиллар мобайнида Муқимий, Нодим, Рожий, Ибрат, Беҳбудий, Ҳожи Муин, Васлий, Иброҳим Даврон,  М.Шермуҳаммедов, М.Сўфизода, Тавалло, А.Зоҳирий, А. Қодирий (Жулқунбой) каби ижодкорларни тўплади. Уларнинг аксари танқидчилик билан ҳам шуғулланиб, адабий жараёнда фаоллик кўрсатди. Гарчи миссионерлик мақсади асосида иш кўрса-да, муҳаррир Н.П.Остроумов ўзбек адабиёти намуналари ва улар ҳақидаги мақолаларга муайян саҳифалар ажратди. Чунончи, "Падаркуш" драмаси саҳналаштирилиши муносабати билан 1914 йилда ўзбек театрига, саҳна асарларига бағишланган қатор тақризлар эълон қилинди. Бу жиҳатдан Ҳожи Муиннинг "Янги асар" номли мақоласи диққатни тортади. Унда "Падаркуш" фожеаси китоб ҳолида босмадан чиққанлиги айтилиб, асар мазмуни баён қилинади. Тақризда Беҳбудий асари ўзбек драматургиясининг қалдирғоч намунаси сифатида баҳоланар экан, унинг халқ маданий, маърифий тафаккури ривожига аҳамияти таъкидланади. 
М.Шермуҳаммедов ҳам мақолаларининг бирида бу фожиа ҳақида ижобий фикрлар билдиради, халқни "Падаркуш"ни ўқишга чорлайди. "ТВГ"нинг 1914 йил 71-сонида Мирмуҳсиннинг "Сабзазор рисоласи" номли мақоласи эълон қилинади. Унда тўплам мундарижаси, қатнашган шоирлар, уларнинг давр адабий жараёнида тутган ўрни ҳақида маълумотлар берилади. Васлий ижодига бағишланган мақола Мирмуҳсиннинг танқидчилик истеъдодидан дарак беради. Лекин "ТВГ" фаолияти давомида ўзбек адабиёти, маданияти, танқидини ёритишга аҳамият берса-да, чор ҳукуматига  содиқлигини унутмади. Ундаги аксар шеър ва мақолалар Остроумов "буюртма"си билан  ёзилиб босилди.
Бу даврга келиб,  Туркистонда бир қатор ўзбекча газеталар нашр этила бошланди. "Тараққий", "Хуршид", "Шуҳрат","Садои Туркистон"  каби газеталарнинг пайдо бўлишида М.Беҳбудийнинг устози, жадидчилик ҳаракатининг асосчиси И.Ғаспирали ва у ташкил этган "Таржумон" газетасининг таъсири беқиёсдир.
       МАҲМУДХЎЖА БЕҲБУДИЙ (1875-1919). Маҳмудхўжа Беҳбудий  

                                                         ўз даврининг ижтимоий-сиёсий ҳаракатларида фаол қатнашган  энг йирик намояндаси, янги  замон ўзбек маданиятининг асосчиси эди. Туркистон жадидларининг йўлбошчиси, “мустақил жумҳурият ғоясининг яловбардори, янги мактаб ғоясининг назариётчиси ва амалиётчиси” (Б.Қосимов), биринчи драматург, мунаққид, театршунос, ношир ва журналист, ўткир публицист эди. “Маҳмудхўжа Беҳбудий уйғониш даври ўзбек адабиётида биринчи   ўринни олурга лойиқ зотдур”, деб ёзади Ҳожи Муин ибн Шукрулло.

         Маҳмудхўжа Беҳбудий 1875 йилнинг 19 январида Самарқанд яқинидаги Бахшитепа қишлоғида руҳоний оиласида дунёга келади. Отаси Беҳбудхўжа Солиҳхўжа ўғли туркистонлик, Аҳмад Яссавийнинг авлоларидан, она томондан бобоси Ниёзхўжа урганчлик бўлиб, амир Шоҳмурод замонида Самарқандга келиб қолган. 1894 йилда отаси вафотидан кейин тоғаси қози Муҳаммад Сиддиқнинг тарбиясида ўсиб вояга етади. Араб тилини ўрганади, мактаб, мадрасада ўқийди. 18 ёшидан қозихонада мирзолик қила бошлайди. Самарқанд, Бухоро мадрасаларида яхшигина таҳсил кўрган ёш Маҳмудхўжа дунёқарашининг шаклланишида  жадидчилик ҳаракатининг асосчиси Исмоилбек Ғаспиралининг хизмати катта бўлган.

1899-1900 йилларда Беҳбудий бухоролик дўсти Ҳожи бақо билан ҳаж сафарига чиқади. Бир қанча мамлакатларда бўлади, унинг дунё кўриши изсиз кетмайди. Сафар унинг янги мактаб ҳақидаги қарашларини мустаҳкамлайди.Унинг ташаббуси ва ғайрати билан 1903 йилда Самарқанд атрофдаги қишлоқларда янги мактаблар ташкил топади. Адиб ушбу мактаблар учун дарсликлар туза бошлайди.  Маърифат учун биргина мактаб кифоя қилмасди. Замон ва дунё воқеалар билан тинишиб бориш, миллат ва Ватаннинг аҳволидан, ҳаётидан огоҳ бўлиш керак эди. Мана шу эҳтиёж ва зарурат Беҳбудийни театр ва матбуот  сари  бошлади.”Падаркуш” драмаси шу тариқа майдонга келди.

1913 йилдан Беҳбудий матбуот ишлари билан шуғулланади. Унинг сайъ-ҳаракати билан "Самарқанд" газетаси нашр этилди. Унда "Сайёҳи ҳинди" асарининг форс тилидан рус ва ўзбек тилларига таржима  қилинганлиги,  тез  орада  китоб ҳолида  нашрдан  чиқиши ҳақида эълон-мақола берилди. Мақолада Фитратнинг бу асарини рус тилига форс-тожик тилини яхши билган полковник А.Кондратов, маърифатпарвар шоир ва драматург Ҳожи Муин ўзбек тилига ўгиргани маълум қилинади.

Шу йилнинг 20 августидан у “Ойна” журналини чиқара бошлайди. Бу суратли ҳафталик журнал бўлиб, асосан, ўзбек тилида, унда ихчам форсий шеър, мақолалар, русча эълонлар ҳам бериб бориларди. Беҳбудий шу йиллари нашр ишлари билан қизғин шуғулланди. “Нашриёти Беҳбудия” номи билан ўз хусусий нашриётини очди. Фитратнинг “Сайёҳи ҳинди” асарини нашр этди. Туркистон харитасини тузиб босмадан чиқарди. Кутубхонани йўлга қўйди.
“Ойна” журнали маърифат ва маданият тарқатишда жуда катта хизмат қилди. Унда миллат ва унинг ҳақ- ҳуқуқи, тарихи, тил-адабиёт масалалари, дунё аҳволига доир қизиқарли мақолалар, баҳслар бериб борилган. Айниқса, тил масалалари  муҳаррирнинг ҳамиша диққат марказида бўлган. Масалан, журналнинг биринчи сонидаёқ у “Икки эмас, тўрт тил лозим” деган мақола билан чиққан эди. 

Беҳбудий адабий танқидга катта эътибор берди. Бир неча асрлик сукунатдан кейин бу соҳанинг ўзига хос хусусиятларини тайин этиб, адабиётда унинг тенг ҳуқуқлиги масаласини ўртага қўйди. “Танқид сараламоқдур” (1914) деб номланган жиддий мақолаларидан бири шу мавзуга бағишланган эди. 

"Ойна" журналининг 32-сонида чиққан бу мақола танқиднинг ўша даврдаги аҳволи тўғрисида маълумот беради: "Ўқилган китобларни маънан тафтиш этиб, ундаги нуқсонларни баён этмак танқиддур, таарруз ва душманлик эмас. Бизни Туркистонда янги мактаблар анча бордур, янги рисолалар хийла босилиб турибдур, жаридаларда мақола ва ашъорлар ўқилиб турибдур, аммо ҳануз танқид даврига етушганимиз йўқ"
.
Беҳбудий газета ва журналларнинг асосий хусусияти танқидда, яъни сараламоқда деб ҳисоблайди. ”Саррофлар ақчани, тужжорлар матони саралаганидек, муҳаррирлар ҳам умумий ҳол ва маишатға тааллуқ нимарсаларни саралайдурки, бошқа сўз ила “танқид” аталур”.

Беҳбудий танқиднинг моҳиятини жуда тўғри тушунган ҳолда, ҳали биз танқид даврига етишганимиз йўқ деб афсусланади, танқиднинг шахсий ва ижтимоий турларини  кўрсатади: “Аммо бир муаллим ё мударрис ва муҳаррирни ишидан, шахсиятидан халойиқға зарар келса, андан ҳам баҳс ва танқид ёзмоқ шахсий бўлмайдур. Танқид янги ёзилган китоб, жарида ва мажаллаларға-да жорий ва нофеъдур”. Шу билан бирга танқидда айтиладиган ҳақ сўзни ҳамма ҳам тушунавермасалигини қуйидагича ифодалайди: “Иттифоқо, танқид шаклинда бир нимарса ёзилса, бизларға қатиғ тегар. Ёзганларимизни бузуқлиги ва фикримизни хатолиги, ишимизни ноқислигини бирор киши кўрсатса, аччиғимиз келур...Аммо ўзимизни мақтаб, рисола, таҳрир ва маслакимизни бир киши танқид этдими, чидай олмаймиз, диққат ила мунаққид сўзини тингламаймиз”
. Беҳбудийнинг бу фикрлари бугунги кунда ҳам эскирмаган ва қимматини йўқотмаганлиги яққол кўриниб турибди.

 Бундан ташқари адиб ўзининг “Китобат ул атфол” (1908) дарслигида мактуб жанри ҳақида сўз юритади. Аввало, ўқувчини хат ёзмоқ шартлари билан таништиради. Мактуб одобидан ўқувчини огоҳ этади. Ҳақиқатан ҳам хат инсон ҳаётида, жумладан, унинг маънавий юксалишида улкан ўрин тутадиган адабиётнинг ривожланишида маълум аҳамиятга эга. Шу нуқтаи назардан хатни, энг аввало, бир неча гуруҳга ажратиш зарурати келиб чиқади: шахсий хат, адабий хат, публицистик хат, бадиий хат каби. Кишилар ўртасидаги шахсий хат алоқа воситаси сифатида кўринса, адабиётдаги мактуб алоҳида бир жанр ҳисобланади.

       Мактубларни кимга, нима сабабдан, қачон ёзилишига қараб тасниф қилиб, Беҳбудий шундай ёзган эди: “Ёзилатурғон хатлар икки қисмга бўлинадур. Бири–  умумий, дигари – хусусий. Умумий хатлар девонхона, қозихона, тижоратхоналарда ёзилатурғон мактублардурким, расмий аталиб, яна шаръий ва урфий деган қисмларға айриладур. Хусусий мактублар икки киши орасига ёзилатурғон ёднома, муборакбод ва хабарномалардур”. Шундан кейин олим ҳар икки хил хатнинг намуналарини келтиради. Бу эса ўқувчига хат ёзиш қоидаларини ўрганишда анча қулайлик туғдиради.
Маҳмудхўжа Беҳбудий публицист сифатида юзлаб мақолалар ёзди. “Ўзининг Миллат ва Ватан, жамият ва ахлоқ ҳақидаги фикрларини кўпроқ мақола ва чиқишларида ифода этди...Ҳар қандай ҳолда ҳам Беҳбудий ғоят сермаҳсул қаламкаш эди. Муҳими шундаки, у ХХ аср бошидаги Туркистоннинг йирик сиёсий арбоби эди.Унинг Миллат ва Ватан тақдири ҳақидаги барча қарашлари, аввало, мана шу мақолаларда акс этган эди”
.
"Садои Туркистон"  ҳам 1914-1917 йилларда ўз йўналиши ва мавқеи жиҳатидан ажралиб турган рўзномалардан бўлди.  Унинг атрофига ўша  даврнинг илғор фикрли зиёлилари Ҳамза,  А.Қодирий, Чўлпон,  С.Айний,  Мирмуҳсин каби ижодкордар тўпланган эдилар. "Садои  Туркистон" ўзбек миллий адабиётининг қандай йўналишда бўлиши кераклигини  аниқ  тасаввур  қилди. Унинг саҳифаларида Фитрат, Чўлпон, Айний ва Ҳамза асарлари тез-тез кўриниб турди.

 
Вақтли матбуот миллий адабиёт билан бирга ўзбек танқидчилиги ривожи учун ҳам ўзига хос минбарга айлана борди. Нашр этилган бадиий ва таржима асарларга вақтли матбуот ўз саҳифаларида тақризлар бера бошлади;  бу  тақризлар  адабий танқиднинг ривожига йўл очди.  Бундан шундай хулосага келиш мумкин: ҳозирги адабий танқиднинг энг оммавий, энг кўп тарқалган жанрларидан бири тақризнинг туғилиши,  ривожланиши бевосита миллий уйғониш даври билан боғлиқ. Тақризларнинг газетада алоҳида "Танқид" рукни остида чоп этила бошлагани ҳам эътиборлидир.
Вақтли матбуот ўз  саҳифаларида  адабий  танқид,   унинг аҳамияти,  ёзилажак асарларга ижобий таъсири, умуман, адабиётнинг тараққиётидаги роли ҳақида қимматли илмий  мақолалар  чоп эта борди. Чунончи, "Садои Туркистон" танқид истилоҳи ва унинг адабиёт  соҳасига  илк  бор  кириб келаётганлиги хусусида Аҳлулло мақоласида берилган шарҳни эслатиш мумкин.  Мақола муаллифи бу даврга келиб, "танқид" истилоҳининг бутунлай янги маъно касб этганлигини айтиш билан бирга адабиётнинг келгуси тараққиёти бевосита вақтли матбуот ва адабий танқидга боғлиқлигини қайта-қайта таъкидлайди.

Хулоса қилиб айтганда: 1900-1927 йиллардаги ўзбек вақтли матбуоти янги адабий танқиднинг юзага келиши ва шаклланишида муҳим роль ўйнади.

       Ўзбек адабий танқидининг илк мустақил қадамлари. "Бутун жамиятимиз тарихи каби,  адабиётимиз тарихи каби танқидчилигимиз тарихи ҳам бағоят мураккаб бўлган,  унинг ҳар  лаҳзаси  ижодий фикр билан догматизм, ҳақиқат билан ёлғон, виждонийлик билан муросасозлик ўртасидаги курашга тўла", деб ёзади О.Шарафиддинов
. Бинобарин, яратилажак танқид  тарихи  ана  шу курашни, ривожланиш йўлларидаги мураккабликни юмшатмай, бўямай, рўй-рост  кўрсатиб  бермоғи  даркор.  Шу  мантиққа суянган ҳолда аср бошидаги адабий танқид ҳам холис,  таҳлил  этилиши зарур. Бу силсилада Ҳ.Болтабоевнинг Фитрат адабий-танқидий қарашларига бағишланган қатор мақолалари ва Фитрат илмий мероси тадқиқ этилган докторлик иши; И.Ёқубов. У.Султонов, Б.Каримов, Ғ.Умрзоқов, У.Жўрақулов, Р.Тожибев қаламига мансуб  "Отажон Ҳошимнинг адабий-танқидий фаолияти", "Чўлпоннинг адабий-танқидий қарашлари", "Вадуд Маҳмуднинг 20-йиллар адабий танқидчилигидаги ўрни", "Ғози Юнуснинг ижодий йўли", "Фитратнинг тадқиқотчилик маҳорати", "Ўзбек адабий танқиди тарихидан" деб номланган номзодлик диссертацияларида қимматли кузатиш ва хулосалар мавжудлигини таъкидлаш ўринлидир.
Адабий танқид ХХ  аср  бошларида  муҳим  ютуқларга эришган эса-да, жиддий нуқсонларга ҳам йўл қўйди. Бу ҳақда фикр юритишдан олдин аср бошларида пайдо бўлган турли ташкилотлар ва уларнинг адабиёт ҳамда адабий танқидга  муносабатини кўрсатиб ўтиш жоиз.  Зеро, ХХ аср 20-йиллар адабий  жараёни учун муштарак хусусиятлардан бир-бирига ўхшамаган турли адабий ташкилотларнинг мавжудлиги эди. Бунинг натижасида ижодкорларни пролетар ва деҳқон ёзувчиси,  инқилобий ёзувчи ва "попутчик" (йўловчи) каби тоифаларга ажратиш одатга айланган  эди. Жумладан, ўша даврдаги  адабий-танқидий мақолаларда Ғайратий, У.Исмоилов, Ғ.Ғулом – пролетариат ёзувчилари, Ҳ.Олимжон, Ойдин, Ш.Сулаймон,  С.Абдулла– инқилобий ёзувчи, Элбек ва Ойбек –"попутчиклар" деб баҳоланган эди.  Бу даврдаги  адабий танқид: 1) адабий танқидий жанрлар хусусидаги изланишлар;  2) мумтоз меросга муносабат;  3) янги  инсон қиёфасини  яратиш каби йўналишда иш олиб борганини кузатиш мумкин.

 
Адабий танқид  шаклланиш  босқичида  илк қадамларини,  асосан, тақриздан бошлашини таъкидлаш жоиз.  Тақризлар аввал театр спектакллари хусусида, сўнг турли бадиий асарлар ёки, алоҳида  тўпламлар ҳақида ёзила бошлади.  Бунга "За-най" имзоли муаллифнинг "Халил фаранг","Чўл боласи" тахаллусли  муаллифнинг  "Ер  юлдузлари",  С.Айний қиссалари, А.Қодирийнинг дастлабки романига ёзилган тақризлар мисол бўла олади.

Айни чоғда, яқин ўтмишдаги ижодкорлар ва  замондош адиблар ҳаёти, фаолиятига  бағишланган  мақолалар  юзага  кела  бошлади. Тўғрулнинг "Эски  шоирларимиздан Муқимий", Л.Олимийнинг "Унутилган шоир" (Сўфизода ҳақидаги) каби адабий портрет  характеридаги, Фитратнинг  "Муқаддиматул-адаб",  Чўлпоннинг  "Тагор ва тагоршунослик", "500 йил" мақолаларида мумтоз бадиий хазина ўз  қимматини йўқотмагани ва унинг янги авлодга хизмат қила оладиган томонлари, янги адабий ҳодисаларнинг айрим хусусиятлари очиб берилади.   
Ёзувчи ва  танқидчиларнинг  кўпи янги  ўзбек адабиётининг долзарб  масалалари ҳақида ўз мулоҳазаларини билдирдилар. Фитрат, А.Қодирий, Чўлпон, А.Саъдий, Элбек,  ёшлардан Ҳ.Олимжон, Ғ.Ғулом, Миртемир,  Боту,  Ш.Сулаймон, Сотти Ҳусайн, А.Қаҳҳор, Олтой, О.Ҳошимлар танқидий, илмий-маърифий ишлари билан матбуот саҳифаларида тез-тез кўриниб турдилар. Улар ўзбек адабиётининг шаклланиши ҳақида, ўзбек адабиётидги янги фазилатлар ҳақида , баъзан айрим адабий  муаммолар устида баҳс юритдилар. Шу тариқа, адабий танқиднинг  шаклланиш жараёнида қуйидаги икки хусусият кўриниб турди:

     1. ХХ аср  бошларидаги  ўзбек  матбуотида  "танқид"  рукни остида, асосан, турли ижтимоий-сиёсий, адабий, ахлоқий ва диний мавзудаги  илмий, публицистик мақолалар, фелъетон, очерк, мунозара шаклидаги  чиқишлар кузатилди. 
     2. Йигирманчи йилларга келиб, матбуотда "Танқид ва адабий мубоҳасалар", "Фанний текширишлар", "Матбуот ва адабиёт","Санои нафиса оламида" каби янги рукнлар очилди,  уларда бадиий тўпламлар,  саҳна асарлари,  дарсликларга оид  тақризлар эълон қилинди, обзор ва муаммоли мақолалар босилди.  Адабий жараёнга, ўзбек адабиётига доир доир бу хилдаги мақолалар, тақризлар қаторида қардош халқлар адабиёти, уларнинг санъаткорларига оид мақолалар ҳам ёритила бошлади.
Шарқ ва Ғарб санъати ҳақида, гўзаллик масалалари хусусида, шунингдек, В.Белинский, Н.Чернишевский, В.Плеханов, А. Луначарскийнинг эстетик қарашларига бағишланган мақолалар ёзилди. Айни вақтда, адабиёт ва санъатни сиёсат йўлига бўйсундириш билан боғлиқ  кўрсатмаларни кенгроқ ёйиш ҳаракати бошланди.

        Ўзбек адабий танқиди шаклланишида озарбайжон публицисти Н.Наримонов, татар адиби О.Иброҳимов илмий-назарий қарашларининг таъсири сезиларли бўлди. Ўша давр ўзбек матбуотида уларнинг мақолалари босилиши ижобий ҳодиса эди. Айни замонда турли адабий тур ва жанрлардаги  асарларни баҳолаш зарурати адабий-танқидий фикрнинг жонланишига сезиларли таъсир кўрсатди.

        Ўзбекистонда яшаган профессионал мунаққидлардан ташқари танқидчиликда Чўлпон, Қодирий, Ойбек, Ҳ.Олимжон каби адибларнинг фаол иштироки ўзбек адабий танқиди шаклланишида муҳим роль ўйнади.   ХХ аср аввалида адабий танқид вужудга келиши ва шаклланиши жараёнида бир-биридан тубдан фарқ  қилувчи  икки  тамойил кўзга ташланади:

     1. Бадиий адабиёт моҳиятини тўғри англаш йўлидаги холис изланишлар.  Бу силсилага Фитрат, Чўлпон, С.Айний, В.Маҳмуд, Л.Олимий, Олим Шарафуддинов, О.Ҳошим каби танқидчи ва адабиёшунослар ҳамда улар  қаторида эндигина  танқидчилик фаолиятини бошлаган Ойбек, Ҳ.Ёқубов, Ш.Сулаймон  изланишлари киради.

     2. Вульгар социологизм асосидаги изланишлар:  Бу гуруҳга  мансуб  танқидчи ва адабиётшунослар маданий меросга нигилистик муносабатда бўлиб,  талқин учун фақат ижтимоиётни асос қилиб олдилар. Змонавий адабий жараён ва асарлар ҳақида фикр юритганда, ҳукмрон мафкурага таяниб, синфийлик ва дунёқараш масаласини бадиий ижоднинг бош мезонлари сифатида нотўғри тушундилар. Масалан, танқидчи С.Ҳусайн ўзбек адабиётининг ёш ходимларини  тарбиялашда,  истеъдодларни  адабиётга олиб киришда яхши ташаббус кўрсатди. Аммо А.Қодирий ижодини вульгар социологизм  нуқтаи  назаридан бирёқлама ва хато таҳлил  қилди.  Бундай  нуқсонлар  Миёнбузрук   Солиҳов,   Зиё Саид, Умаржон Исмоилов, Юнус Латиф, Ж.Бойбўлатов каби танқидчилар ижодида кўп кўзга ташланди.

         Ўз даврининг зиёли кишиларидан бири, шоир, носир, педагог Элбек танқидчилик соҳасида ҳам самарали қалам тебратди.  Унинг танқид ҳақидаги қатор фикрлари В.Белинскийдан кўп нарсани ўрганганини кўрсатиб туради. У танқид  деганда, яратилган асарлардаги ютуқ ва камчиликларни  шахсий  ғараз ёки мақтовларсиз,  холислик билан айтилиши, тўғри йўл-йўриқ кўрсатилишни назарда тутади.  "Танқид демак, бир ишда  ё бир нарсада бўлатурғон камчиликларни шул ишнинг ишловчиларига кўрсатиб,  тузатдирув ва тўлдирув  учун  айтиладурғон сўз демакдур"
.
         Неъмат Ҳаким эса танқиднинг: фанний (илмий),  сатирик,  адабий-бадиий каби турлари ҳақида  гапираркан,  илк  бор унинг  ички таснифини амалга оширишга ҳаракат қилади ва уларнинг ҳар бирига хос фарқли хусусиятларини тушунтиради, шу тариқа адабий танқид хусусидаги тушунчаларни   кенгайтиради.  У  танқидчилар орасида А.Саъдий фаолиятини маъқуллайди. Қатор вульгар социологик хатоларга йўл қўйган бўлса-да, А.Саъдий  чиндан ҳам жиддий масалалар ҳақида биринчилардан бўлиб фикр юритади.
          ХХ аср боши адабий танқидчилигида: а) танқидчининг ёзувчи ижоди ҳақидаги кузатишлари; б) ёзувчининг бадиий  асарларга баҳоси ёки ёзувчи танқиди; в)танқидчининг танқидчилар мақолаларига муносабати сингари уч йўналиш кўзга ташланади.

Ҳар учала  йўналишдаги танқидий ишлар орасида илмий, холис мулоҳазалар қаторида баъзан ур-калтакчилик далиллар нопрофессионал, нохолис, баъзида мафкура домига батамом шўнғиб кетган мулоҳазалар ҳам учрайдики, бундай ҳол  адабий  танқиднинг туғилиши, шаклланиши ва қарор топиши бир текис эмас, оғир, мураккаб,изланишли, топиш ва йўқотишли машаққатли йўлдан борганлигини кўрсатади. Лекин, энг асосийси, холис ва адабиётнинг моҳиятидан келиб чиқиб айтилган фикрлар, мулоҳазалар, шу йўналишдаги мақолалар танқидчиликнинг келажаги учун асос бўлди. 
Ўтган асрнинг  20-йилларидан эътиборан адабиёт  ва адабий танқиднинг кескин синфий  кураш шароитида ривожланиши - уларнинг муҳим хусусиятидир. Бунга Чўлпон асарлари юзасидан олиб борилган жиддий мунозараларни кўрсатишнинг ўзи кифоя.Чўлпон ижоди юзасидан адабий жараёндаги мунозараларда асосан икки йўналиш кўзга ташланади. Биринчисида шоир ижодига холис, поэзиянинг ички моҳиятидан келиб чиқиб  тўғри баҳо  берилди. Бунга А.Қодирий, В.Маҳмуд, А.Алавия, қисман З.Башир ва Ойбекларнинг тақриз, мақолаларини кўрсатиш мумкин.

Иккинчисига Айн, Усмонхон, Миёнбузрук Солиҳов,  А.Саъдий ва бошқалар ёзган тақриз, мақолалар мансуб  бўлиб, улада Чўлпон ижодига соф "марксча-ленинча" эстетика нуқтаи  назаридан  баҳо  берилди, бу йўналиш  шоир қисматининг   фожеага  гирифтор  этилишини  тезлаштиришга  сабаб бўлди
. 

Афсуски, ўзбек адабиёти ва танқидчилигининг туғилиши ҳамда шаклланиши жараёнида, аниқроғи, ХХ асрнинг 20-30-йилларида истеъдодларга шундай ёндашиш қарор топа бошлаган эди ва бунинг бош сабабчиси тузум ва мафкура эди, албатта.  Бадиий ижодда ғоявийлик билан бадиийлик бир-бирига узвий  бирлашиб, уйғунлашиб кетгандагина  чинакам  санъат  асари пайдо бўлади. Уларнинг бирини иккинчисидан узиб, юқори қўйиш, бадиий ижод моҳиятини ижтимоиёт қонуниятидангина  келиб  чиқиб тушунтириш,  талқин этиш вульгар социологизмга олиб келади, адабий-бадиий, илмий-эстетик тафаккур равнақига путур етказади.

            * * * * * * * * * * * * * * * * * * * * * *
ХХ аср 20-йилларининг иккинчи ярмига келиб қатор ўзбек ёш шоирларининг  китоблари нашр этилди. Уларга  адабий  танқид ўз муносабатини билдирди. Олтой "Нафис адабиётда соғлом мафкура  ва  соғлом  танқид керак" (1928), Сотти Ҳусайн "Ўзбек адабиётининг ҳозирги муҳим масалалари" мақолаларини пролетар адабиёти муаммоларига бағишладилар. "Кўрмана" (1929 ) тўпламига ёзган сўз бошисида С.Ҳусайн ундан ўрин олган йигирмага яқин ижодкорнинг ҳаммасини пролетар ёзувчилари тарзида баҳолаб, субъективликка йўл қўйди. Шу тариқа адабий танқидни мафкуралаштириш жараёни тезлаша борди.

         Шеърият, наср ва драматургияда аксини топиб келаётган янги  инсон образини  таҳлил  қилишга  адабий  танқид сустроқ киришди.  Бу масалада ҳам тақриз олдинда борди. Тақризчилар  М.Шермуҳаммедов, Айний, Элбек, Ойбек, Ҳ.Олимжон, Зиё Саид сингари ижодкорлар ва О. Шарафиддинов, О.Ҳошим, С.Ҳусайн, А.Саъдий, Анқабойлар бу давр адабий жараёнида  фаоллик кўрсатдилар.  Булар орасида исми шарифи аниқланмаган, фақат шартли тахаллуси билан мақолалар эълон қилган муаллифлар ҳам талайгина. Чунончи, "Мудбир" тахаллусли танқидчи Ҳамзанинг "Истибдод қурбонлари" драмаси ҳақида фикр юритди, ундаги янги образларни ўша даврга мослаб таҳлил қилди.

         Адабий танқид  бадиий  адабиётда  замондош  образи қандай яратилаётганига,  хусусан, уларнинг нуқсонига алоҳида эътибор бера бошлади. 20-йилларнинг иккинчи ярмидан образлар тўлақонлиги қандай, ёзувчилар ўз қаҳрамонлари ички дунёси,  руҳиятини тасвирлаётирми деган саволлар қўйила бошлади. Юқорида тилга олиб ўтилган "Кўрмана" тўпламига кирган шеър ва ҳикояларга ёзган тақризида С.Ҳусайн "руҳий-фикрий ўзгаришларни ҳам тасвирлашни, санъаткорликда-сўз усталиги ҳам кераклигини" уқтирадики,  масаланинг бу жиҳатлари  бугунги кун учун ўз аҳамиятини йўқотмаган, дейиш мумкин.

         Бундай далиллар адабий танқиднинг ўз сифати устида ҳам, асар бадиияти устида ҳам жиддий излана бошлаганини  кўрсатади. Яъни Ер ҳам ўз ўқи атрофида, ҳам қуёш атрофида айланганидек, адабий танқид ҳам - ўз моҳияти, ҳам бадиий асар моҳияти устида уйғун қайғура бошлади.  Шундай  интилишлар туфайли 20-йиллар охирига келиб, 30- йиллар бошларида кўпдан-кўп илмий-эстетик хатоларга йўл қўйгани кузатилса-да, адабий танқид ҳаёт ва адабиётдан мутлақо узилиб қолгани йўқ, муайян йўналишларда у ҳаёт ва адабиётга яқинлашув йўлларини излади.  Бирин-кетин "Дилбар–давр қизи",  "Бахтлар водийси", "Темирчи Жўра", "Кўкан", "Жонтемир" каби замонавий асарлар яратилди. Тўғри, бу асарларнинг ўз даври учун ижобий фазилатлари йўқ эмас, бироқ улардаги муҳим ва асосий камчиликлар, бирёқламаликларни танқид кўрсатиш ва очиб бериш даражасига кўтарила олмади. Бу даврда уларга қарши танқидий мақолалар эмас, балки,  бу асарларга жавоб  характерида асарлар ёзишни тавсия этиш анъанаси юзага келди.  
ОЛИМ ШАРАФУДДИНОВ (Айн) тахаллуси билан ном қозонган бу   

              (1903 - 1944)        олим,  Ўзбекистон Фанлар академиясининг 
                                           мухбир аъзоси,  ўзбек  адабиётшуносларидан бири сифатида  танқидчиликни ривожлантиришга муҳим ҳисса қўшди. 1903 йилда Тошкентда туғилган О.Шарафуддинов ёшлигидан адабиётга қизиқди. 1925 йилдан бошлаб адабий танқид билан шуғуллана борди. Ҳамиша замон билан ҳамнафас бўлган, қайноқ адабий жараён ичида етила борган О.Шарафиддиновнинг адабиётшунослик ва навоийшунослик фаолияти  30- 40- йилларда, айниқса, сермаҳсул бўлди. У биринчилардан бўлиб, ўрта ва олий ўқув юртлари учун дарслик ва хрестоматиялар тузар экан,  ўзбек мумтоз ва ҳозирги замон адабиёти машҳур намояндалари ҳаёти ва ижодини синчковлик билан ўрганди, уларнинг асарларини мустақил равишда таҳлил қилиб, баҳолашга журъат этди. Ҳамза, Айний, Лоҳутий, Ғ.Ғулом, Ойбек, Уйғун, Яшин, А.Қаҳҳор каби адиблар  ҳаёти ва ижоди ҳақида берилган илк маълумотлар, М.Солиҳ, Бобур, Убайдий, Мажлисий, Хожа, Турди, Машраб, Ҳувайдо, Амирий, Гулханий, Мужрим Обид, Мунис, Увайсий, Нодира, Хиромий, Огаҳий, Муқимий , Фурқат, Феруз, Комил, Завқий каби ижодкорлар ҳақидаги биринчи адабий- биографик материаллар шулар жумласидандир. 

О.Шарафуддинов кўп қиррали адабиётшунос эди. У адабий танқидчи сифатида ўзбек адабиёти масалалари билан жиддий шуғулланди. Унинг “Абдулл Қодирий романи “Ўткан кунлар”, “Баҳор севинчлари”, “С.Айний ижоди ва фаолияти”, “Кеча ва кундуз”  романи ҳақида” каби мақолалари замонавий адабиётнинг долзарб ижодий масалаларини ёритишга бағишланди.  Айн "Ўзбек шоири Чўлпон"  номли  мақоласида шоирнинг шеърий шакл, тил ва ифода воситалари борасида эришган баъзи ютуқларини таъкидлагани ҳолда уни миллатчи,  бадбин зиёлилар шоири деб чиқди; кўпроқ шоир шеърларининг ғоявий мазмунига эътибор қаратди. Гарчанд Чўлпон ижодига баҳо беришда хатоларга йўл қўйган бўлса-да, биринчилардан бўлиб, ўзбек адабиётшунослигига социологик таҳлил йўсини олиб кирганлар қаторида тилга олинади.

Заҳматкаш, изланувчан ва талабчан олим ўз фаолиятининг энг кўп қисмини Алишер Навоий ҳаёти ва ижодини тадқиқ этишга бағишлади. Улуғ шоир ҳаёти, ижоди ҳақида кенг ва яхлит тасаввур бера оладиган биринчи жиддий илмий-оммабоп асар яратди (1939). “Алишер Навоий” (ҳаёти ва ижоди) номли монографияси (1948) И.Султон томонидан нашр этилди. Ўзбек адабиётшунослигида навоийшуносликнинг таркиб топишида, унинг пойдеворини яратувчилардан бири Олим Шарафуддинов бўлди. ....
                           *************************
               Ўзбек адабий танқидида жанрий изланишларга муносабат. ХХ аср бошларида ўзбек адабиёти, адабий жараёнга янги жанрий изланишлар билан бирга кириб келди. Турли адабий ташкилотлар бир-бирига ўхшамаган  эстетик дастурларни ярата бошлади.  Партиянинг,  совет давлатининг адабиётга фармойишлари ҳали урфга кирмаган эди. Поэтик ижод ҳали устувор анъаналар оқимида кечар,  шоирлар анъанавий арузга кўпроқ мурожаат этар, бироқ буларнинг барчасидан қатъий назар "инқилобий" руҳни бериш янги вазн, янги  шакл, янги санъатларни  излашни эҳтиёжга айлантираётгани тобора чуқурроқ сезилиб бормоқда эди. Ана шу вазият халқ ижодига хос бармоқ ва сарбаст вазнларида   жанговор  шижоаткорликка  даъват этувчи  асарлар (маршлар, қўшиқлар,  ашулалар) яратишни тақозо эта бошлади. Бу ўринда таъсир масаласи ҳам четда қолмади, албатта. В.Маяковскийни миллий жумҳуриятларда ташвиқ қилиш кучайди. Нозим  Ҳикмат таъсирида ўзбек шеърияти шаклига қатор янгиликлар олиб кирдилар. Адабий жараёндаги бундай изланишлар    танқид эътиборидан четда қолмади.  Абдулла  Алавия (Арабнежад)  "Бизда шакл масаласи ва  Нозим  Ҳикмат"  мақоласида худди  шу  масалаларга тўхталади:  "Аруз ва ҳижо вазни" оҳиста оқар вазнлар бўлиб,  янги ҳаётдаги суръат  ва  ҳаракатни  бера олишга қодир эмасдур",-деб ёзаркан, сарбаст шеърларнинг афзаллигини таъкидлайди. Ҳомил Ёқубов эса "Ойбек ва унинг шеърлари" мақоласида  шоирнинг  ижодий  ўсаётганлигини  таҳлил қилиб, унинг эътиборини янги шаклларга қаратади.

        Миртемир эркин  шеърни "нозимона шеър" деб атайди.  Эркин шеър анча мураккаб санъат бўлиб,  уни ўзлаштириш осон кечмади. Аслида ўзбек  шеъриятини  янги  оҳанг ва вазнга кўчириш ҳаракати Фитрат ва Чўлпон ижодида  ХХ  асрнинг  аввалидаёқ бошланган бўлиб, 30-йиллардаги адабиётнинг мафкуравийлаша бориши шароитида янгича моҳият касб эта борди. Шу зайлда сарбаст Ғ.Ғуломнинг  "Динамо", Ҳ. Олимжоннинг "Кўклам", Шокир Сулаймоннинг "Эрк куйлари", Миртемирнинг "Шуълалар қўйнида" каби илк шеърий тўпламларида дастлаб ўзбек шеъриятида инқилоб ва шўро тузумини алқовчи  мазмунда  намоён бўла борди. Миртемир сочма шеърлар ёзишга жазм  этди.  Ҳатто "Сочма  шоирнинг  туйғу ва фикрлари тўлқинланиб,  тошиб кетган вақтда ёзилади", дея унга муҳаббатини изҳор ҳам этди.  Қолаверса, ўша даврда сочма минбар адабиёти деб ҳам аталди. Лекин сочма фақат шўрони улуғловчи ёхуд минбар шеъриятигина бўлиб қолмади. Бу шаклда пинҳона эрк ва озодлик ғоялари куйланган (Миртемир) асарлар ҳам яратилди. Лекин танқидчилик бу мақсадни етарлича илғай билмади. 


Бу даврда адабий танқид наср ривожига ҳам сезиларли таъсир кўрсатди. ХХ аср бошларида А.Қодирий,  А.Фитрат, С.Айний, 20-30-йилларда эса Ҳ.Шамс, Зариф Башир, Зиё Саид, Ғ.Ғулом, Ш.Сулаймон, Ғайратий,  Ҳ.Олимжон,  С. Абдулла,  Чўлпон ҳикоялар ёзди.  А. Саъдий ҳикоячиликда Абдулла Қодирий  ижоди   сермаҳсуллигини таъкидлайди. У таҳлил жараёнида бу жанрдаги хосликлар  табиатига тўхталади.
        Абдурауф Фитрат "Адабиёт қоидалари" дарслигида бадиий адабиётнинг назарий муаммоларини ёритди. Олим Шарафиддинов(Айн), Сотти  Ҳусайн мақолаларида жамоатчилик эътиборини ҳикоя,  повестъ роман жанрларининг хос хусусиятларига тортдилар. 

        Ўзбек адабиётида роман жанрининг пайдо бўлиши Ҳамза, Мирмуҳсин Шермуҳаммедов, Абдулла Қодирий номлари билан боғлиқ. Роман назариясига оид дастлабки илмий-назарий мулоҳазалар эса, А.Саъдийнинг "Амалий ҳам назарий  адабиёт дарслари" ва Фитратнинг "Адабиёт қоидалари" асарларида илгари сурилди.  С.Ҳусайн  "Ўтган  кунлар"ни  таҳлил қилиш  жараёнида романнинг бошқа адабий жанрлардан фарқини тушунтиришга ҳаракат қилса-да, ғоявий-бадиий жиҳатдан асарни тамомила бирёқлама ва хато баҳолади.

         Миёнбузрук Солиҳов ўзбек адабиётида романчилик тажрибаси бўлмаганини алоҳида таъкидлаб,  "Ўтган кунлар"ни оригинал асар  деб ҳисоблайди. Лекин асарнинг жанровий мансубиятини бу тарзда тўғри баҳолаш ушбу муаллифни романнинг синфий, мафкуравий жиҳатдан бир қатор янглиш фикрлар айтишдан сақлаб қоломади. Аслида чиндан ҳам "Ўтган кунлар" ўзбек адабиётида, Европада тушунилганидек, ҳақиқий реалистик роман бунёдга келганининг далили эди.  Адабий танқидда шу ҳақиқат тасдиқ топишининг ўзиёқ  унинг назарий-эстетик жиҳатдан  балоғат йўналишида эканини  кўрсатади.

 
Драматургиянинг туғилиши  ва  ривожи  масаласига адабий танқид жиддий эътибор берди. ХХ аср бошларидаги ўзбек танқидчилиги, энг аввало, шу тур ва жанрдаги асарларни таҳлил этиш асносида шаклланиб борди.  Драматургия туғилишининг илк  босқичида "оғзаки танқид" (жонли танқидий амалиёт) ҳам муҳим роль ўйнади. У кўпинча ташкилий шаклларда, айтайлик, у ёки бу асарни ўқиб муҳокама этиш ва репертуарни комиссиялар орқали қабул қилиш жараёнида рўёбга чиқди.  Аммо эълон қилинган мақола ва тақризларнинг кўпи драматик асардан кўра театр  санъати  масалалари  ва  актёр  маҳорати таҳлилига  бағишланган  бўлиб,  улар орасида спектаклнинг мақсад-мазмунига асосий эътибор қаратилиб, драматик асарнинг бадиий қимматини,  чуқур очиб берадиганлари ҳали етарли эмас эди. Жумладан, "Ч.Ўғли" имзоли танқидчи:  "Нафис театр адабиётига эга бўлмасак, театрдан яхши фойдалана олмаймиз", деб ёзади ва бошқа бир мақолада опера, балет санъати тўғрисида мулоҳазаларини билдиради.

         Театр танқидчилиги ўзбек театрининг юксалишида катта роль ўйнади. 20-йиллар охири 30-йиллар  бошида  Фитрат, Чўлпон,  Зиё Саид, кабилар фаоллик кўрсатдилар. Танқидчилик ўз вақтида уларнинг асарларини  табриклаш билан бирга мавжуд нуқсонларини аниқлашга ҳаракат қилди ва ижодарига муайян таъсир кўрсата билди.

      Китоблар, илмий тўпламлар, тадқиқотларни нашр этиш имкониятлари ҳам етилмаган бир шароитда, матбуот саҳифаларидаги адабий танқид маълум муддат ва маълум маънода адабиётшунослик муаммолари  ҳамда адабиёт тарихи масалаларини ўрганиш, ёритишни ҳам ўз зиммасига олди. Айн, Айний, Фитрат, В.Маҳмуд, А.Мажидий, Л.Олимийнинг адабиёт тарихи муаммоларига, Яссавий, Навоий, Фузулий, Бобур, Турди, Муқимий, Нодира ижодига бағишланган мақолалари шундай характерга эга эди. 

Ўзбек адабиётшунослигида мумтоз  меросга муносабатда икки йўналиш мавжуд эди:1) вульгар социологик руҳдаги ҳамда мумтоз меросни инкор этувчи қарашлар бўлиб, бу хусусият Ж.Бойбулатов, Олтой, З.Башир,  З. Саид, Ю. Латиф сингари адабиётчилар чиқишларида кўп учрайди; 2) маърифий-илмий  йўналиш бўлиб,  - бу тамойил  Фитрат,  В.Маҳмуд, Ойбек, А.Мажидий, Айн, С.Айний, Л.Олимий, О.Ҳошим, Боту каби адиб ва адабиётшунослар ижодига хос эди.

          Илмий изланишлар йўлидан борган Фитрат, В.Маҳмуд, А.Саъдий,  А.Мажидий, Тўғрул, О.Ҳошим, Л.Олимий каби танқидчиларнинг мақолалари, адабиётшуносликка оид текширишлари меросга тўғри ёндашишга интилишнинг адабий танқиддаги намуналари эди. Бу жиҳатдан Л. Олимийнинг "Нодира",  А.Мажидийнинг "Шоир Мирий" каби мақолалари айрича эътиборга лойиқ.

Шуни алоҳида таъкидлаш жоизки, В.И.Ленининг ҳар бир миллатда икки хил адабиёт: прогрессив ва реакцион адабиёт бўлади, деган хато назарияси, наинки, ўтган асрнинг 20-30- йиллари, балки, умуман, ХХ асрнинг деярли 90-йилларигача адабиётшунослик ва танқид илми, умуман, маданиятимиз тарихида жиддий равишда салбий роль ўйнади. Шунга қарамай, бу адиб ва олимларимиз миллий меросимизни ўрганиш ишида ҳар қандай шароитларда ҳам миллатга садоқат намуналарини кўрсатдилар.
Кузатишлар шундан далолат берадики, бу масаладаги замоннинг жуда кучли тазйиқларига қарамай, 20-йиллардаёқ улуғ мутафаккир Алишер Навоий ижодий меросини тўплаш, ўрганиш, нашр этиш ишлари бошлаб юборилди.  Бу ишга озарбайжон, туркман, қозоқ, татар, турк, рус ва бошқа халқларнинг адабиётшунослари ҳам муносиб ҳисса қўша бошладилар. Жумладан,  Абдурауф Фитрат илк бор шоирнинг форсий ижодига эътиборни қаратиб,  "Навоийнинг форсий шоирлиғи ва унинг форсий девони  тўғрисида"  мақоласини яратган   бўлса, "Муҳокаматул-луғатайн"нинг туркманча  таржимаси 1925 йилда "Амир Алишер Навоий" номи остида Туркманистонда  нашр  этилди. Китоб кириш сўз, шоирнинг қисқача таржимаи ҳоли ва изоҳлар билан таъминланди.
1928 йили Ленинградда рус тилида босилиб  чиққан "Мир-Али-Шир" китоби шарқшуносликда сезиларли из қолдирди. Ундан А.Н.Самойлович,  Е.Э.Бертелъс, В.В.Бартолъд  каби  атоқли олимларнинг мақолалари ўрин олди. 

“Чиғатой гурунги” ташкилоти маданий мерос билан бир қаторда замонаивй адабиётни ўрганиш ишига ташкилий ва амалий жиҳатдан катта ҳисса қўшди. "Қизил қалам" ташкилоти ҳам адабий меросни ва замонавий адабий жараённи ёритишда жиддий ишларни амалга оширди.

Қисқаси, Навоий, Бобур, Машраб,  Турди, Муқимий   ва  бошқа  ижодкорларни  "ҳозирги  замон  кемасидан" улоқтириб ташламоқчи бўлган манфур сиёсат ўз мақсадини тўла амалга ошира олмади. 
        Хулоса шуки,  ХХ  аср  бошларидаги  ёш адабий танқид адабий-тарихий жараёнда фаол роль ўйнади. Йиллар ўтгани сари  сафларини мустаҳкамлаб, ўз илмий-эстетик қарашларини чиниқтириб борди.  Адабиёт ривожига  оид кўпгина масалаларни кўтарди,  адабий ҳодисалар,  бадиий  асарлар ҳақида  баъзан нотўғри хулосалар чиқарса-да,  лекин асосий ҳолларда доимо  тўғри  баҳо беришга   интилди. Шўровий танқидчилик доирасида ҳам ўзбек танқидчилиги умумбашарий мезонларга мос келувчи илмий-эстетик фикрларни излаб, имкони доирасида уни юзага чиқарди. Ва бу интилишлар бесамара кетгани йўқ. Истиқлол даври арафалари ва Мустақиллик даврига келиб яратилган эркин шароитда улар ўзларининг янги-янги натижаларини бера бошлади. 
Танқидчилик ва адабиётшуносликнинг мустақил  намоён бўлиши ёки бадиий ижод тури сифатида ажралиб,  ўз қонун ва тамойиллари асосида ривожланиш жараёнига кириши -  ўша давр маданий ҳаётининг, маънавият ва маърифатининг катта ютуғи бўлди. Айни чоқда, танқидчилик билан шуғулланган ёзувчилар – Фитрат,  Чўлпон,  А.Қодирий,   Ойбек, Ғ.Ғулом, М. Шайхзода, Ҳ. Олимжонларнинг мақолалари,  тақризлари ҳам адабий танқид савияси  ўсишига жиддий таъсир кўрсатди. Бадиий асар таҳлилида шакл ва мазмун бирлигига эътибор кучая бошлади.  Авваллари муайян асар мавзуи ва сюжетигина диққат марказига олиниб,  бадиий шакл кўпинча эътибордан четда қолган бўлса, энди танқидий асарларнинг кўпчилигида ғоявий мазмун қаторида композиция, услуб, тасвирий воситалар, образ ва характер  бирликда баҳоланадиган бўлди. Бадиий тил масалаларига ҳам алоҳида эътибор берилди.

Адабий танқид тафаккур, руҳият, маданият ва маънавиятни  шакллантирувчи  воситалардан бири бўлиб қолди. Мақола ва  тақризлар халқ ва омма қизиқишини уйғотишга ноил бўла борди. Адабий танқиднинг бадиий асар яратилишидаги ўрни сезилди. У  ижодкорга мухолиф эмас, ҳамкор экани тушуниб етилди. 
            Таянч тушунчалар: матбуот ва адабий танқид, мубоҳаса, "ТВГ", фанний текширишлар, театр танқидчилиги, сочма шеър, шакл ва мазмун,  эркин вазн, сарбаст, танқидий фикр уйғониши, танқидий фикр тараққиёти, профессионал танқид, Алишер Навоий ижодига илк муносабат ва икки хил қараш.

        Танқидчи ва ёзувчи муносабати, ёзувчи танқиди, танқидчи, талант, истеъдод, руҳият, оҳанг, гўзаллик,  футуризм, обзор мақола, пантуркизм, вульгар социологизм,  жанрлар талқини,  адабий жараёнг алоқадорлик.
      Мавзуни мустаҳкамлаш учун саволлар :

       1. Ўзбек адабий танқидчилигининг пайдо бўлиши ва  шаклланишида  матбуот қандай роль ўйнади?

       2. Жадид танқидчиларидан кимларни биласиз?  Улар қарашларининг хусусиятларига тўхталинг.

       3. Ўзбек адабий танқидчилигига оид дастлабки ишларга  хос хусусиятлар нималардан иборат?

      4. "Туркистон вилоятининг газети" ўзбек адабий  танқидчилигининг  пайдо  бўлишида қандай роль ўйнайди?  Унда қайси мунаққидлар фаолият кўрсатдилар?

     5.  20-йиллардаги  ўзбек  адабий  танқидчилиги  Фитрат  ва Чўлпон ижодига қандай муносабатда бўлган?

     6. Ўзбек  адабий танқидчилигидаги икки йўналиш ҳақида нималар биласиз?

1. Ўзбек адабий танқидчилигининг юзага келишида катта роль ўйнаган газета қайси?

А. «Туркистон вилоятининг газети»      Б. « Садои Туркистон»

3. «ТВГ» да асарлари билан қатнашаётганлар сафига 1910 йилдан эътиборан яна  кимлар қўшилдилар?

А. М.Шермуҳаммедов, Сўфизода            Б. Тавалло, А.Зоҳирий

Д.Жулқунбой                                       Е. А Б Д

4. «Падаркуш» драмасининг саҳналаштирилиши муносабати билан ёзилган тақриз кимнинг қаламига мансуб ва у қандай номланади?

А. Ҳожи Муин. Янги асар                             Б. Фитрат. Янги драма.

Д. М.Шермуҳаммедов. Сабзазор рисоласи.      Е. Тўғри жавоб йўқ.

А. «ТВГ» 1917.                            Б. «Самарқанд»,1913

Д. «Садои Туркистон» 1915.           Е. «Шуҳрат», 1920

6. «Танқид» истилоҳи ҳақидаги илк маълумот қайси газетада ва ким томонидан берилган?

А. «Садои Туркистон», Аҳлулло.      Б. «Садои Туркистон». Мирмуҳсин.

Д. «Самарқанд», Беҳбудий.             Е. « ТВГ», Жулқунбой.

7. ХХ аср бошларида адабий танқид асосан қайси соҳаларда изланди?

А. Адабий танқидий шакллар ( жанрлар) соҳасида

Б. Мумтоз меросга муносабатда

Д. Адабиётда янги инсонни яратишга муносабат соҳасида

Е. Барчаси  тўғри

8. 20 –йилларга келиб, газеталар саҳифасида адабиётшунослик ва адабий танқидга бағишланган қандай рукнлар очилди?

А. «Танқид ва адабий мубоҳасалар»      Б.  «Санои нафиса оламида»

Д. Бир асар ҳақида                             Е. А ва Б

9.ХХ аср бошларида холисона илмий изланишлар олиб борган мунаққидлар кимлар эди?

А. Чўлпон, А.Саъдий,С.Айний

Б. В. Маҳмуд, Л.Олимий, Олим Шарафиддинов

В. О.Ҳошим, М.Қўшжонов

Д. А ва Б

Е. А Б В

10. Адабий танқидда вульгар социологизм касалига «мубтало» бўлган танқидчилар тўғри кўрсатилган қаторни белгиланг:
 А. М.Солиҳов, Зиё Саид, У. Исмоилов     Б. Ж.Бойбўлатов, Юнус Латиф

В. Элбек, Неъмат Ҳаким                       Д. А ва Б

Е. А Б В

11. «Танқид демак бир ишда ё бир нарсада бўлатурғон камчиликларни шул ишнинг ишловчиларига кўрсатиб, тузатдирув ва тўлдирув учун айтиладурғон сўз демакдур». Бу фикр кимга тегишли?

А. Вадуд Маҳмуд          Б. Элбек

Д. А.Саъдий                 Е. А ва Б

12. Адабий танқид турлари ҳақида фикрларни биринчи бўлиб ким ўртага ташлаган эди?

 А. Неъмат Ҳаким           Б. Элбек

Д. В Белинский              Е. Зиё Саид

13. ХХ аср бошидаги адабий танқидчилик кайси  йўналишларда иш олиб борди?

А. Танқидчининг ёзувчи ижоди ҳақидаги кузатишлари йуналишида

Б. Ёзувчининг бадиий асарларга муносабати йуналишида

В. Танқидчининг танқидчига муносабати йуналишида

Д. Китобхоннинг танқидчига муносабати йуналишида

Е. А Б В 
14. 20-йилларда танқидчилик билан шуғулланган ёзувчилар белгиланган қаторни топинг:

А. Фитрат, Чўлпон, А.Қодирий                     Б. Чўлпон, Саъдий, Айн

Д. А.Қодирий, О.Ҳошим, Айн                       Е. А ва Б

         ЎЗБЕК АДАБИЙ ТАНҚИДИ МАФКУРАВИЙЛАШТИРИШ ВА РЕАЛИЗМ УЧУН КУРАШ ЖАРАЁНИДА (1927-1990 йиллар).

           ЎЗБЕК ТАНҚИДЧИЛИГИДА МАФКУРАВИЙЛАШТИРИШ ДАВРИ

РЕЖА:  1. 30-йиллар  адабий  танқиди.

         2.Иккинчи жаҳон уруши ва урушдан кейинги давр адабий 
       танқиди.
     3.  Танқид замонавийлик учун курашда. Ғоявийликка  

      эътиборнинг кучайиши.

          30-йиллар адабий танқиди. Адабиётни мафкуравийлаштириш шўролар тўнтарувидан кейиноқ юзага чиққан бўлса-да, бу жараён аслида Лениннинг "Партия ташкилоти ва  партия адабиёти"  мақоласи  таъсирида  анча  илгари  бошланган бўлиб, 20-йилларнинг ўрталари, хусусан, 1927 йилдан ўзининг дастлабки гуриллаш палласига кирди ва шу вақтдан эътиборан йилдан-йилга ўзининг талаб ва принципларини кучайтириб, чуқурлаштириб борди. Бу ҳолат бутун собиқ Иттифоқ адабий жараёнида кечганидек, ўзбек адабий танқидчилигида ҳам ўзини кўрсата борди. А.Саъдий биринчилардан бўлиб, адабий танқидни давр мафкурасига боғлашга уриниб, Ҳамзани "инқилобий руҳдаги талант" деб баҳолаши билан бу соҳада намуна кўрсатди. Адабиётни мафкуравийлаштиришда, айниқса, "Партиянинг адабиёт соҳасидаги сиёсати" (1925), "Адабий-бадиий ташкилотларни қайта  қуриш  ҳақида"ги (1932) қарорлар дастур  вазифасини ўтади. Бу ҳужжатларда янги типдаги  ёзувчи ва янги типдаги адабиётни  вужудга келтириш масаласи кун тартибига қўйилди. Уларда ғоя бадиий ижод байроғидир деган фикр  асарни,  ижодкор фаолиятини баҳолашда  асосий мезонга айлантирилди.

30-йиллардан Ойбек, Ғ.Ғулом, М.Шайхзода, Ҳ.Олимжон, Уйғун, А.Қаҳҳор, У.Носир,  А.Умарий ижодлари шиддат билан ўса бошлади. Ғоявий-бадиий савияси турли даража ва йўналишдаги  "Кеча ва кундуз", "Сароб", "Қуллар", "Душман", "Қутлуғ қон" каби романлар;  “Кўкан”, “Жонтемир”, "Ўч", "Дилбар–давр қизи","Навоий", "Зайнаб ва Омон", "Ойгул билан  Бахтиёр" , "Норбўта" ва "Нахшон" каби поэмалар; “Бемор”, “Ўғри”, “Шум бола”, “Ёдгор” каби ҳикоя ва қиссалар майдонга келди. Яшин, У.Исмоилов, Н.Сафаров, З. Фатхуллин ўзларининг бир қатор  драматик асарларини яратдилар. 

Ўзбекистон ёзувчилар уюшмаси ташкил этилди.  1934 йил 7-11  мартда  унинг 1-съезди бўлиб  ўтди. Съездда Р.Мажидий унга раҳбар этиб сайланди. Бутуниттифоқ ёзувчилар съездида (1934) шўро адабиётининг етакчи ижодий методи социалистик реализм эканлиги узил-кесил белгилаб қўйилди. Кейинчалик ярим асрдан ортиқроқ вақт мобайнида бутун шўролар адабиётининг бошига битган - ижодни ҳам, ёзувчини ҳам бир қолипга солишга интилган, адиблар боши устида партиявийлик ва синфийликдан иборат тегирмон тошини айлантирган - бало мана шу социалистик реализмдан бошланди. "Литературний критик" журнали барча жумҳуриятлар адабий танқидчилигига "назарий ва  амалий йўл кўрсатувчи “йўлчи юлдузлик" вазифасини ўтай бошлади.  Журналнинг, хусусан, адабий танқидчиликни вульгар социологизм асоратидан қутқариб қолиш йўлидаги интилишлари алоҳида диққатга сазовор бўлса-да, янги метод асосларидаги партиявийлик, халқчиллик, синфийлик учун бошлаб берган курашлари, барча миллий танқидчилик, шу жумладан, ўзбек танқидида ҳам изчиллик билан давом эттирилиб, бадиий адабиётнинг эркин ва ҳаққоний тараққиётига катта тўғаноқ бўлди, кўпдан-кўп истеъдодларнинг ноҳақ нобуд бўлишини тезлаштирди. 
Соцреализм ҳақида рус танқидчилигида айтилган фикрлар ўзбек танқидига айнан кўчириб ўтказилди. О.Ҳошимовнинг "Ўзбек шўро адабиётининг бир неча асосий ижодий масалалари", Р.Мажидийнинг "Большевизмнинг буюк санъати учун", Ҳ.Олимжоннинг "Социалистик реализмни эгаллаш йўлида", Ойбекнинг "Социалистик лирика учун" сингари мақолаларида шўро тузумининг бадиий адабиётдаги сиёсати яққол сезилиб туради. Лекин бу мақолаларда танқидий тафаккурда профессионал савия чуқурлашиб бораётганини ҳам сезмаслик мумкин эмас. Бу мақолаларда адабиётнинг синфийлиги, ғоявийлиги ва партиявийлиги масаласидаги хато ва бирёқламаликдан ташқари, сўз санъатининг ўзига хослигидан келиб чиқиб айтилган асарлардаги айрим ютуқ ва камчиликлар тўғри кўрсатилган, шакл ва мазмун, услуб ва индивидуаллик, характер ва шароит сингари омиллар диалектик бирлиги тўғри талқин этилган ҳолатлар ҳам йўқ эмас эди.

30-йиллардаги мақолаларга муносабатда ана шу хусусиятларни доимо назарда тутиш керак бўлади. Шу жараёнда  ўзбек танқидчилиги ва адабиётшунослари сафи И.Султонов, Ҳ.Ёқубов, Саидғани Валиев, Буюк Каримий, Ғ.Каримов, Ю.Султонов  сингари қатор истеъдодли ёшлар ҳисобига кенгайди. Назарий ва амалий жиҳатдан теран фикр юритиш иқтидорига эга И.Султон ва Ҳ.Ёқубовлар тезда эл назарига туша бошладилар. Айниқса, Ҳ.Ёқубов 30-йилларнинг биринчи ярмидаёқ "Ғафур Ғуломнинг ҳажвий ҳикоялари", "Уйғун ижодиёти", "Ғафур Ғулом ижодиёти", "Ҳамид Олимжоннинг ижодий йўли" сингари пишиқ  мақолалари билан  адабий жараёнда мустаҳкам ўрин эгаллади.

         30-йиллардан адабий танқидда болалар адабиётига эътибор кучайди. Айрим газета саҳифаларида "Болалар адабиётига диққат қилингиз" рукни ҳам очилди. Ҳ.Ёқубовнинг "Болалар адабиётининг сифатини кўтарайлик", Ш.Сулаймоннинг "Болалар адабиёти тўғрисида", З. Диёрнинг  "Болалар китоби ҳақида", Ю. Латифнинг "Зафарнинг ижоди ҳақида" каби мақолаларида болалар адабиётига оид муаммолар кўтариб чиқилди; қаҳрамон, бадиий тил, шакл масалалари конкрет асарлар мисолида таҳлил этилди.

         Бу йиллар танқидидаги изланишлар, айниқса, "янги  инсон" учун олиб борилган курашда намоён бўлди. Чунончи, К.Триғулов "Нафис адабиёт  жабҳамизни  соғломлаш  йўлида" мақоласида озод ўзбек хотин-қизлари ва қизил  аскар қиёфасини яратишга даъват этса, С.Ҳусайн болъшевиклар образини яратишга чақирди, Ойбек ишчи туйғуларини  тараннум  этишга  чорлади.  Бу фикрлар ҳозир қай жиҳатлари билан бугун  бирмунча эскирган эса-да, қаҳрамон масаласида ранг-барангликка эришига даъват этиш нуқтаи назаридан ўз даври учун аҳамияти йўқ эмасди. Ойбек Ғ.Ғуломнинг "Кўкан" поэмаси ҳақида гапира туриб, асар сюжетида "тирик чизгилар"  етишмаслигини, "схематизм, юзакичилик" мавжудлигини алоҳида эслатиб ўтади. Бу “Кўкан”  кўкларга кўтарилиб турганда, талабчанлик масаласида Ойбекнинг катта журъатини кўрсатади. Айни вақтда Ойбекнинг юқоридаги фикрларида ўзбек танқидчилиги бу асар ҳақида, тахминан 50 йилдан сўнг етиб келажак қарашларнинг– “Кўкан”да зўрма-зўраки синфийлаштиришдан иборат жараённи акс эттиришда йўл қўйилган схематизмни эътироф этиш муждалари  кўринаётгандек бўлади.

        Бадиий асарларни таҳлил этганда 30-йиллар танқидчилиги доим бир савияда бўлгани йўқ, албатта. Хусусан, пайдо бўлаётган янги асарлар тадқиқи, талқини ва баҳосида жиддий қийинчиликларга дуч келди. Буни А.Қодирийнинг "Обид кетмон" қиссаси, А.Қаҳҳорнинг "Сароб" романига муносабатларда яққол кўриш мумкин.

          "Обид  кетмон"даги Мулла Обид бир йил ичида каттагина ер-сув, иккинчи йили сигир-қўй ва бошқа моддий бойликлар орттиради. Агар у шу зайлда давом этаверса, учинчи, тўртинчи йилларга бориб салкам муштумзўрга айланиши ҳеч гапмас. Бу ҳақда А.Қодирий деҳқонларнинг шу йўлдан боришини истайди, деган тенденциоз фикрлар айтилди.  Лекин "Абдулла Қодирийнинг ижодий йўли" монографияси муаллиф Ойбек ҳам "Обид  кетмон"да замоннинг мусбат типларини яратиш йўлидаги адиб муваффақиятларидан қаноатланмаганини изҳор этди. "Кўпинча  воқеалар, ишлар хроникал формада, ёзувчининг ўзи томонидан қайд қилинади. Аммо ёзувчи пахта ишлаб чиқариш билан баравар янги одамлар "ишлаб чиқариш"ни,  янги психика, янги онг, шуур, янги муносабатлар,  қисқаси,  одамларнинг ўзгаришини бадиий акс эттиришни анча унутади"
. Бу фикрнинг дастлабки қисмида ҳақиқат унсурлари бўлса-да, унда бир ёқламалик кучли эди. Чунки Обид кетмон образи ўша  давр адабиётида яратилган реалистик образлардан бири бўлиб, фақат  ёзувчигина эмас,  бутун ўзбек адабиётининг ютуғи эди. Шу сабабли Ойбекнинг: "Бизнингча, ёзувчи Обид кетмоннинг колхозга киргунча кечирган ҳаёти ва ҳаракати орқали ўрта деҳқоннинг турмуш шароитини ошириб кўрсатишида типик воқеаларни типик шароитда акс эттирмайди. Ўқувчи Обид кетмон образида бутун хусусиятлари ила гавдаланган жонли бир тип кўра олмайди” деган  фикрлари баҳсли эди.
          Ойбекнинг “Берди татар чинакам курашчиликдан узоқлаштирилади",  деган фикрида жон бор. Бироқ бундан қатъий назар А.Қодирий "Обид кетмон"да ҳам узоқни кўра олувчи мутафаккир ёзувчи экнини ўзини кўрсата олган эди. Истиқлол даври адабий танқидчилиги асарнинг тўғри баҳосини бериб, қиссада бугунга ҳамоҳанг жиҳатлар кўп эканлигини очиб берди.  У.Норматовнинг "Орттирмай ва камитмай" деб номланган мақоласи ("Шарқ юлдузи", 1998, № 3)да асарнинг ҳозирги давр билан ҳамқадам жиҳатлари очиб берилди.
СОТТИ ҲУСАЙН  ўз давридаги Ўзбекистоннинг кўзга кўринган
                  (1906-1942)                 адабиёт ва маданият арбобларидан эди. У адабий танқидчи, драматург ва публицист сифатида ижод этди. ХХ аср ўзбек адабиётшунослиги ва танқидчилиги асосчиларидан бири саналувчи Сотти Ҳусайн матбуот ва адабиётга 20-йилларнинг охирлари ва 30-йилларнинг бошларида кириб келди. Бу даврда у Ойбек, Ҳ.Олимжон, Уйғун, Зиё Саид, Отажон Ҳошим, Олим Шарафуддинов каби замондош шоир, танқидчи ва публицистлар билан елкама-елка туриб ижод қилди. Ўзбек адабиёти, танқидчилиги, публицистикаси, адабиётшунослигининг туғилиши, шаклланиши ҳамда муайян тамойиллар қарор топишига  муносиб ҳисса қўшди.

             Сотти Ҳусай илмий-бадиий қизиқишлар диапазони кенг эди:  адабий-бадиий танқид, театр танқидчилиги, режиссура, опера, оперетта, мусиқа маданияти, бадиий таржима, санъат масалалари  билан назарий ва амалий равишда шуғулланган зиёлилардан биридир.
* * * * * * * * * * * * * * * * * * * *
          30-йиллар, унинг, айниқса, иккинчи ярмидаги адабий танқидчиликнинг замонавий адабиётга муносабатдаги пассивлиги сезилиб қолди. Аксар замонавий асарларга муносабат билдирилганда улар, асосан, уркалтак қилинди. 30-йилларда баъзи асарлар юзасидан мунозаралар бўлиб ўтганини қайд  этиш  керак.  Ана шундай ўткир баҳолардан бири А.Қаҳҳорнинг "Сароб" романи юзасидан бўлиб ўтди. 1934 йилда ёзилган  асар дастлаб  мукофотланди. 1939 йилда эса унга бағишланган муҳокамалар, мунозараларда тоза дўппосланди.  Шу йилнинг 14 июнида Фанлар комитетида бошланган мунозара уч кун давом этди. Диспутга Ўзбекистон Компартиясининг масъул ходимлари раҳбарлик қилдилар. Баҳсларда ёзувчи, шоир ва танқидчилардан Ш.Сулаймон, Уйғун, Ю.Султонов, Р.Мажидий, Ҳ.Ёқубов, Х.Расул, Н.Охундий, Х.Мусаевлар фаол иштирок этдилар. Романни кенг таҳлил этувчи асосий маъруза Ю.Султоновга топширилган эди. У асарга умуман ижобий баҳо беради. Бироқ унда салбий қаҳрамонлар ижобий  қаҳрамонларга нисбатан кенгроқ ва чуқурроқ ёритилганини таъкидлаб: "Ҳатто турмушдаги реакцион кучлар тасвирланганида ҳам уларнинг маълум прогрессив кучлар қаршисида қақшаётганлиги билиниб турсин ва у  прогрессив,  ривожланадиган, енгилмай турган кучлар кўриниб турсин. Ўшандагина турмушни тўғри ва тўла англай оламиз", деган социалистик реализмнинг етакчи қоидаларидан бирини илгари сурди.

Ю.Султонов позициясининг ожиз томони ўша даврнинг талаби саналган ижобий қаҳрамонни биринчи ўринга қўйиш кераклигида кўринади. Такнқидчи А.Қаҳҳорнинг воқеликни тасвирлашдаги ижодий принципни эътиборга олмади. Қизиғи шундаки, баҳснинг аксар иштирокчилари маърузадаги бу камчиликни  тушуниб  етмайдилар, уни деярли маъқулладилар. Натижада асарга ва,айниқса, ёзувчининг ғоявий-бадиий мақсадига нотўғри, бирёқлама баҳо беришлар бошланди. Жумладан, Ҳ.Мусаев романда ижобий қаҳрамонларга етарли ўрин берилмаган дейиш билан бирга, ёзувчидан: "Мамлакатимизнинг  иқтисодий ва сиёсий тараққиётини кўрсатишни, омманинг қаҳрамонлиги, фаолияти, тарихи, кураши, илғорлиги"ни акс эттиришни талаб қилди. Яъни асарда ёзувчи ўз олдига қўймаган вазифалари нуқтаи назаридан ёндашди. Унинг фикрича, А.Қаҳҳор гўё "Совет ҳукуматининг ўсишини ва кундан-кунга мустақил бўлиб боришини инкор этиш  ва кўрмаслик"  учун ижобий қаҳрамонларга кам эътибор берган эмиш.

        Шуни ҳам таъкидлаш жоизки, Ҳ.Мусаевнинг бу фикрига,  мунозаранинг деярли барча қатнашчилари   қарши чиқди. Бу муҳим далил 30-йиллар охирига келиб ўзбек танқидчилиги қўпол вульгар социологик хатоларни тушуна бошлагани ва уни инкор этиш йўлига ўтганини кўрсатди. Сўзга чиққан аксар танқидчилар романнинг асосий ғояси билан  бош қаҳрамонлар ўртасида номувофиқлик йўқ, асарда, шунингдек, ижобий образлар йўқ эмас, аммо улар салбий образларга нисбатан бирмунча бўш чиққан, деган фикрларни илгари сурадилар.

        Хусусан, Н.Охундий нутқини шу тарзда якунлади. Р.Мажидий бунинг сабабларини изоҳлашга ҳаракат  қилади.  Уйғун  тасвирдаги урғу ва штрих бадиий асарнинг усули эканлигини таъкидлади, ёзувчининг асосий меҳри халқда, "буни гарчи у айрим каттакон типлар орқали тасвирлаб бермаса ҳам,  айрим жойларда бу нарса жуда очиқ кўринади", деди. Уйғун, айниқса, романнинг ижобий қаҳрамонлар жиҳатидан камситилишига қатъий қарши чиқади. Ниҳоят, мунозаранинг учинчи куни "Сароб" одатдаги романлардан эмаслигига ишонч ҳосил қилинди. Сулаймон Азимов фикрича, унга анъанавий романлар андазаси билан ёндошмаслик керак деб топилди.  "Қандай типларни марказий фигурага олиши ёзувчиинг ихтиёрида, ундан қаҳрамонлар,  албатта, ижобий ёки салбий бўлишини талаб қилиб  бўлмайди, чунки бундай қилиш "адабий асарни маълум бир рамкага солиш" билан баробар дейди у ва ўз нутқини "Сароб" зарарли асар эмас, деган хулоса билан якунлайди.

        Бу дунёқараш, синфийлик масалаларида ҳамон бирёқлама қарашлар ҳукм суриб келаётган, шу боис Чўлпон, Фитрат каби буюк ижодкорлар қатағон бўлган шароитда 30-йиллар  сўнгги чорагидаги адабий  танқид савия жиҳатидан бир поғона юқорига кўтарила олганини кўрсатувчи баҳс эди. Бунга "Сароб" романидаги ўзига хосликлар  муҳим бир туртки вазифасини ўтади.  Тўғри, адабий танқидчиликда "Сароб"ни баҳолашда: у миллатчилик фош этилган асар дегувчи қарашлар 60-70-йилларгача ҳам давом этиб келган бўлса-да, 80-йилларда бу нуқтаи назарнинг ўзгариб, А.Қаҳҳор миллий истиқлолга  қарши  бўлган  дегувчи тарздаги ифодалари ҳам пайдо бўлди
.
        Ҳар қайси мунаққид ўз дунёқараши, ҳаётни тушуниши ва яшаган давр нуқтаи назаридан асарга баҳо беришга интилади. Шу боис А.Қаҳҳор ижодини чуқур ўрганган М.Қўшжонов таҳлиллари бошқача, О.Шарафидиддинов талқинлари бошқача. М.Қўшжонов "Абдулла  Қаҳҳор маҳорати" китобида “Сароб”ни адашганлар фожиаси деб айтса, О.Шарафиддинов кейинчалик уни худбинликнинг емирилишига бағишланган асар деб баҳолайди
.

         Адабиётшунос М.Олимов эса "Ҳозирги ўзбек адабиётида пафос муаммоси" монографиясида ҳали ўзбек адабиётида бу қадар психологик тасвирга бой асар яратилмаган деган фикрни илгари суради
.

        Ўзбек танқидчилигида бундай мунозаралар 40-йилларнинг аввалида ҳам  давом этди. Буни 1941 йил 19-20 февралъ кунлари "Қутлуғ қон" романи юзасидан ўтказиладиган баҳсда кўриш мумкин. Социалистик реализмнинг талаблари жиҳатидан унга айрим бирёқлама баҳо бериш ҳоллари, Петров образини чуқурлаштириш зарурлиги ҳақида айрим фикрлар айтилган бўлса-да, шу нуқтада Ойбек даҳосини намоён этгувчи бир адабий фактга дуч келамиз. Адиб асарга Петров образини киритишни деярли мақсад қилиб қўймаган, фақат айрим мунаққидлар қистови, давр сиёсатининг тазйиқи туфайлигина уни романга киритишга мажбур бўлган экан. Адабиётшунос Н.Каримовнинг бу аниқлови “Қутлуғ қон” романининг асл моҳиятини аниқлашда муҳим аҳамиятга эга, албатта. Юқоридаги баҳсдаёқ роман ҳақли равишда ўзбек адабиётининг етук намунаси сифатида баҳо олди.

         Адабиётнинг ривожланиш йўлларини тўғри тушуниш ва унинг ҳодисаларига тўғри баҳо бериш учун адабиётнинг санъат сифатидаги ўзига хослигини етарлича англаб етмаслик  ҳоллари бу даврдаги мақолаларда давом этиб турди. Фитрат ижодини баҳолашда жиддий хатоларга йўл қўйган Ҳ.Олимжон мақолаларидан бири номини "Адабиётни англамасликка қарши" деб атаган бўлса-да, бу мақолада ҳам бадиий адабиётга мафкура нуқтаи назаридан қараш давом этди. Лекин, энг асосийси, у шу вақтда тарқалган назарий хатолардан бирига зарба беришга интилди. "Марксизм ниқоби  остида  менъшевизм" мақоласида у, асосан А.Саъдийнинг "Адабиёт масалалари ва улуғ октябрдан кейинги ўзбек адабиёти" деган китоби юзасидан фикр юритади. Мақола номидан кўриниб турганидек, Ҳ.Олимжон ўзбек танқидида марксистик йўлни мустаҳкамлашга ҳаракат қилди, айни вақтда, А.Саъдийнинг айрим масалаларга оид вульгар социологик қарашларини кескин танқид этди.

        Ўзбек танқидида вульгар социологизмга берилган дастлабки кучли зарбалардан бири Отажон Ҳошим ёзган "Ўзбек шўро адабиётининг бир неча ижодий масалалари" номли рисоласида ҳам кузатилиши мумкин. Бу рисолада унинг санъат ва адабиёт мафкура тури эканини,  шунга кўра адабиётнинг  тараққиёт жараёнлари ва бу жараённинг ўзига хос равишда кечиши табиийлигини  англай  олган тадқиқотчи сифатидаги фазилатлари ҳам намоён бўлди. Унинг фикрича, бадиий адабиётда яланғоч ваъзхонликка берилиш, фикрни қуруқ, декларатив шаклда баён этиш ярамайди. Баъзи шоирлар ва ҳатто танқидчилар бунга аҳамият бермай қўйишди. Хусусан, вульгар социологизм таъсиридан қутула олмаётганларга адабиётда воқелик нисбатан бошқача ёритилишини тушунтириб бериш лозим. О.Ҳошимовнинг қараши шуки, ёзувчи асарни истаган мавзуда ёзиши мумкин. Бу борада танқидчи ҳукм чиқариши бемаъниликдир. Муҳими, замон билан алоқа ижодкор диққат марказида турмоғи керак. Рисолада ўзбек танқидчилигининг ўша даврдаги аҳволи, вазифалари,  айрим   ғоявий-методологик хатолари ва бошқа қирралари ўз таҳлилини топади.

         30-йилларда социалистик реализм ҳақида рус танқидчилигида айтилган фикрлар ўзбек танқидига айнан кўчира бошланганини юқорида таъкидлаган эдик. 1932 йили "Литературная газета"да "Социалистик реализмни эгаллаш йўлида" деган мақола эълон қилинди.  А.Фадеевнинг бу мақоладаги мулоҳазалари ўзбек танқидига ҳам дарҳол кўчиб ўтди. Ҳ.Олимжон Уйғун билан ҳамкорликда ёзган "Социалистик реализмни эгаллаш йўлида" мақоласида ўзбек адабиётдаги айрим ютуқларни кўрсатишга ҳаракат қилинган бўлса-да, улар буни социалистик реализм методи билан боғланиши хато эди, албатта, ва иккинчи томондан, ягона шу ижодий методнинг тарғиб қилинишига кўра назарий жиҳатдан бугунги кунда янглиш эди. Лекин бу мақоланинг муайян аҳамияти ҳам йўқ эмас эди. Унда реализм ҳақидаги тушунча бошқа ҳамкасбларга нисбатан анчагина чуқур ва етарлича ёрқин. Бугунги илмий нуқтаи назардан нотўғри фикрлар ҳам мавжуд эса-да, унда жами  адабий методлар ичида реалистик методнинг мумтоз ва муҳим ўрин тутиши, шунингдек,  реализмнинг қандай йўсинда камол топиши, унинг шартлари тўғрисидаги  фикрлар ўз аҳамиятига  эга эди.
        Адабий танқидда қатор назарий масалалаларни кўтариб чиққан Ойбек "Сўнгги йилларда ўзбек  поэзияси", "Танқид соҳасида  саводсизлик ва ур-йиқитчиликка қарши ўт очайлик" каби мақолалари билан  30-йиллар  адабий танқид тараққиётига салмоқли таъсир кўрсатди.

        С.Ҳусайн "Ўтган кунлар" романига бағишланган китобида дунёқараш ва синфийлик муаммоларида жиддий хатоларга йўл қўйди ва бундай асар бизга керак эмас, деб ниҳоятда янглиш хулоса чиқарди.  

         "Фитратнинг адабий фаолияти тўғрисида"ги Ҳ.Олимжон мақоласида ҳам давр мафкурасининг кучли тазйиқи сезилиб туради. Буюк адиб Фитратнинг миллатпарварлик ва истиқлол руҳидаги асарлари хато баҳоланиши сабаби шундан. 

          Ойбекнинг “Абдулла Қодирийнинг ижод йўли” китобида мафкуравий зуғум таъсиридан келиб чиққан мажбурийлик туфайли айтилган айрим бирёқлама фикрларни ҳисобга олмаганда, Абдулла Қодирийнинг романнавислик маҳоратига ва ўзбек адабиётидаги улкан ўрнига юқори баҳо берилди. 

          Бу давр  ижобий ҳодисаларидан  бири замонавий адабиёт тарихини яратишдаги ҳаракатларда кўринди. Ойбекнинг А.Қодирий ҳақидаги монографияси бу йўлдаги илк қадамлардан бири бўлди.  
        30-йилларда эришилган принципиал ютуқлар “Ижодий ўсиш йўлида”, "Ўн беш йил ичида ўзбек  адабиёти" (1939) номли мақолалар тўпламида намоён бўлди, дейиш мумкин. 

         Хулоса қилиб айтганда, ўзбек адабий танқиди тарихида 30-йиллар алоҳида ўрин тутади. Унинг ютуқлари билан бирга камчиликлари ҳам  кўп эди. Танқид соҳасига янги, ёш кучлар кириб келди. Ижодий фаоллик ўсди. Адабий-тарихий жараён кўпгина муҳим назарий масалалар билан алоқадорликда ўрганила бошланди. Афсуски, 30-йиллар Қодирий, Фитрат, Чўлпон, У.Носир ва бошқаларнинг қатағон этилиши натижасида бутун адабиёт катта йўқотишларга учраганидек, В.Маҳмуд, О.Ҳошим, С.Ҳусайн, танқидчиликда фаол иштирок эта бошлаган Элбек, Ботуларнинг қатағонга учраши боис танқида ҳам жиддий йўқотишлар рўй берди. Шунга қарамай, адабий танқид вульгар социологик арактердаги кўпгина назарий хатолардан қутулишга интилди. Буларнинг барчасидан қатъий назар, адабий танқид ўзининг бош йўналишида бутунлай партиянинг қолипидаги йўлидан юришда давом этди, адабиётнинг партиявийлиги учун курашиш ўзининг бурчидир деб билди.
    ОТАЖОН  ҲОШИМ.  30- йилларда шахсга
                   (1905-1937           сиғиниш қурбонлари бўлган фан ва маданият арбоблари орасида Ўзбекистон Фанлар Комитетининг биринчи раиси, Тил ва адабиёт институтининг биринчи директори Отажон Ҳошимнинг ўзбек танқидчилиги тарихида ўз ўрни бор.  "У Ғафур Ғуломдан икки ёш кичик, Абдулла Қаҳҳордан икки ёш улуғ, Ойбекка тенгдош эди. Шу дўстлари билан бир сафда 20-йилларнинг ўрталарида адабиётга кириб келган ва илк мақолалари билан жамоатчиликнинг эътиборини қозонган эди. Бу мақолалар, ёш бўлишига қарамай, Отажоннинг билими чуқур, мулоҳазаси бақувват, фикри дадил, қалами ўткирлигидан далолат беради"
, деб ёзади Озод Шарафиддинов. Адабиёт ихлосмандлари унинг мақолаларини ахтариб ўқийдиган бўлишган, ижодкорлар янги асар ёзсалар, унинг фикрини билишга ошиққанлар. Бу мақолалар китобхонларни қизғин баҳсларга чорлаб турган. О.Ҳошим ўзбек адабиётининг келажаги учун қайғурган етук арбоб, ёш истеъдод эгаларининг ўсишига ғамхўрлик қилган, адабий жараёнга таъсир кўрсатадиган мунаққид сифатида танилган эди.

         О.Ҳошимовдан рисола, мақола ва тақризлардан иборат бой ва ранг-баранг илмий мерос қолди. Улар ўз даври адабий жараёнида маълум роль ўйнаган, даврнинг долзарб масалаларига бағишланган, давр адабий-танқидий қарашларидаги ютуқларга таяниб яратилган. Лекин нафсилабрини айтганда, бу мақола ва рисолалардаги ғоялар, назарий умумлашма, кузатишларнинг ҳаммаси ҳам шафқатсиз вақт синовига бардош беролгани йўқ. Бироқ бундан қатъий назар уларни ўз даврининг маҳсули сифатида ўрганиш, тарихий жараён натижалари сифатида баҳо бериш илмнинг вазифасидир. Шу маънода О.Ҳошимнинг илмий-танқидий мероси бугунги кунда, биринчидан, адабиёт ва танқид тарихи босиб ўтган йўлни билиш ҳамда бугундаги даражага етиб келувидаги мураккаб жараённи ўрганиш учун; иккинчидан, бу мақолалар О.Ҳошим ҳаёти, ижоди ҳақида изчил, илмий маълумот бериши учун; ниҳоят, учинчидан, ҳозирги Истиқлолга муносиб озод ва ҳур тафаккуримиз ўз-ўзидан келмаганини , унинг сарчашмаларида О.Ҳошим сингари фидойиларимиз бўлганини англаш ва уларнинг қадрига етиш учун муҳимдир. 

        Хулоса қилиб айтганда, 20-йиллар иккинчи ярми ва 30-йиллар биринчи ярмида фаолият олиб борган О.Ҳошим ўзбек маданияти ва адабиётшунослик илми шаклланиши ва равнақида кўзга кўринарли ўринни эгаллайди, илмий асарлари, мақолалари  ўзбек танқидчилиги ва адабиётшунослиги тараққиётида кечган маълум бир босқични акс эттиради. О.Ҳошим ўз асарларида адабиётимиз тарихида муайян роль ўйнаган, ўзига хос тафаккурга эга сиймолардан биридир. У ҳақда жумҳуриятимиздаги "Машҳур кишилар" рукни остида асарлар ёзиб, хотирасини абадийлаштириш ўринлидир.
                         * * * * * * * * * * * * * * * *
         Иккинчи жаҳон  уруши ва ундан кейинги йилларда адабий танқид. Бу даврда Ўзбекистон ҳаётидаги ижтимоий - иқтисодий, сиёсий, маданий, маънавий ва маърифий йўналишдаги барча ишлар ғалаба мақсадларига буйсундирилди. Ҳар бир миллий республикада Ватанни улуғлаш ва фашизмни фош этиш бадиий адабиётнинг бош мавзусига айланди. Адабий танқид ҳам бор кучини ана шу йўналишдаги асарлар таҳлилига қаратди. Уруш туфайли собиқ Иттифоқ ичкарисидаги  эвакуация қилинган олимлар бу йилларда республикамизда турли фанлар, шу жумладан, филология ва шарқшунослик фанлари ривожига катта ҳисса  қўшдилар. Ўрта Осиё давлат университети (ҳозирги ЎзМУ) нинг филология ва шарқ шўъбалари шу даврда очилди. 1943 йилда Ўзбекистонда Фанлар Академияси ташкил этилиши республикада адабиётшунослик фани ривожининг жадаллашувига таъсир кўрсатмай қолмади. Адиблар урушнинг  илк кунларидаёқ инсонпарварлик ва она Ватанга муҳаббат руҳи билан йўғрилган қалб сўзларини эълон қилдилар.
        Уруш даврида ўзбек адабиёти ўз тарихий тараққиёт йўлида янги босқичга кўтарилди. Бу даврга келиб, у кенг миқёсларга чиқди. Ўзбек адибларининг асарларини татар, озарбайжон, қозоқ, украин, белорус, рус ва бошқа тилларга ўгириш фаоллашди. Бу борада Н.Ивашев, С.Сомова, М. Салъе, Л.Пеньковский,  В.Липко ва бошқалар баракали меҳнат қилдилар. С. Айний, Ойбек, Ғ.Ғулом, Ҳ.Олимжон, А.Қаҳҳор, Уйғун, Миртемир, М.Шайхзодаларнинг салмоқли асарлари дунёга келди. Замонавий асарлар қаторида тарихий асарларга эътибор кучайди.

         Даврга монанд бадиий образлар тизимида ўзгариш, янгиланиш вужудга келди. Бу даврда Она, Ота, Фарзанд,  жангчи,  ёр, тарихий Ватан образлари талқини янада бойиди. Уруш, айниқса, муҳаббат ва садоқат мавзулари моҳиятини чуқурлаштирди. Бу янгиланишлар танқид эътиборидан четда қолмади. 1943 йил декабрида Москвада ўзбек адабиёти ва санъати кунлари бўлиб ўтди.  Ҳ.Олимжон,  Ойбек,  И.Султоновларнинг "Ўзбек халқининг адабиёти", "Ўзбек адабиёти", "Катта имтиҳон" сингари мақолаларида, бир томондан,  босиб  ўтилган  йўлга  қисқача якун ясалди, иккинчи томондан, ўзбек адабиётининг уруш давридаги аҳволи таҳлил этилди.

         Танқид бу давр бадиий асарлари, айниқса, ҳаётга таъсир кўрсатиши нуқтаи назаридан эътибор беришга интилди. Яна ёзувчи ва шоирларнинг ўзлари мунаққид сифатида майдонга чиқдилар. Ҳ.Олимжон, Ойбек, Ғ.Ғулом, Яшин, Шайхзода, Уйғун билан бир сафда З.Диёр,  А.Умарий,  Шуҳрат, Ҳ.Ғулом  сингари янги авлод вакиллари ҳам адабий жараёнда фаол иштирок эта бошладилар.

         Бу даврда, айниқса, драматургияга эътибор ортди. 1943-44- йилларда "Муқанна" (Ҳ.Олимжон), "Жалолиддин Мангуберди" (Шайхзода), "Маҳмуд Таробий" (Ойбек),  "Она" (Уйғун), "Алпомиш" (С.Абдулла), "Қалтис  ҳазил" (Уйғун),  "Офтобхон" (Яшин),  "Алишер Навоий" (Уйғун, Иззат Султон) драмаларида халқ орзулари кўринди. Танқидчилик  бу асарларга тезкорлик билан тақризлар ёзди, мақолаларда таҳлил этишга интилди. Чунончи, М. Шайхзода "Ўзбекистон қиличи" драмасига бағишланган тақриз ёзди. Тақриз адабий жараёнга, санъаткорларга кўрсатажак илмий-эстетик таъсир кучи билангина эмас,  шу асар таҳлили мисолида бевосита ҳаётга, халққа, фронтдаги жангчиларга кўрсатувчи таъсир кучи билан ҳам қимматли эди. Бу уруш даври ўзбек танқидчилигидаги тезкорлик, жанговарлик, амлий аҳамиятининг муштарак кўринишлари эди. 

        Уруш давридаги драматик асарлар таҳлил этилган гўзал ишлардан бири Ойбек ва Ғ.Ғулом ҳамкорликда ёзган "Жалолиддин" драмаси  ҳақида" деган асаридир. "Жалолиддин"нинг саҳналаштириши муносабати билан тақриз жанрида ёзилган бўлишига қарамай,  драматургия, хусусан, тарихий жанрдаги драманинг бир қатор муҳим муаммоларини кўтариб чиқиши жиҳатидан,  наинки уруш даври танқидчилиги, балки, умуман, ўзбек танқидчилиги тарихида муҳим аҳамиятга эгадир. "Ватан ўғилларининг   эрк, мустақиллик,  номус ва шараф учун бошлаган кураши ёрқин маънодор драматизм билан тўла ҳаяжонли картиналарда гавдаланади". Бу фикр билан муаллифлар тарихий драманинг асосий қимматини, замонавий моҳияти ва аҳамиятини белгилаб берадилар. 

        "Муқанна" драмасини ўзбек танқидчилиги билан бир қаторда, атоқли рус адиблари ва мунаққидлари ҳам юқори баҳоладилар. "Халқ йўлбошчиси Муқанна ва ўзбек халқининг ўзига хос Жанна д,Арк бўлмиш Гулойин образи Ҳ.Олимжоннинг катта бадиий ютуғидир", деган эди А.Фадеев. Тарихнавис адиб В.Ян эса, асарни етук миллий трагедиялардан  бири сифатида баҳолайди.

         Ўзбек адабиётининг гултож асарларидан бири "Навоий" романи яратилиши муносабати билан  кенг  муҳокамалар  бошланиб  кетди. 1945  йили Ўзбекистон Ёзувчилар союзида роман атрофлича муҳокама қилинди. Асар ҳақида маъруза қилган Е.Э.Бертельс унга юқори баҳо берди. М.Шайхзода  романга бағишлаб  "Тирик  Алишер"  деб  номланган тақризини эълон қилди, уни ўзбек насрининг шу давргача яратилган энг муваффақиятли асарларидан бири сифатида баҳолади. Бироқ қатағоннинг иккинчи босқичи–1950 йиллар арафасида танқидда миллатчиликнинг янги аломатларини излаш, адабиётда партиявийлик ва ғоявийлик талабларининг ўта сўллашиб кетиши оқибатида куни кеча берилган юксак баҳолардан қайтиб, унинг ҳатто Давлат мукофотига сазовор бўлганига эътибор бермай, “Навоий” романини зўрама-зўраки равишда “фош” этиш, танқид қилиш ҳоллари рўй берди. У ҳақда турли савиядаги танқидий фикрлар айтилди, асоссиз танқид қилинди (Б.Файзиев мақоласи). 40-йиллар охирида айтилган айрим бирёқлама фикрлар 50-йилларнинг ўрталаригача ҳукм сурди. 60-йилларга келиб танқиддаги бу камчиликлар бартараф этилди. Бу борада  М.Қўшжонов тадқиқотлари муҳим аҳамиятга эга бўлди.

        Уруш йиллари танқидига хос яна бир фазилат шуки, адабий танқиднинг ёзма шакли билан ёнма-ён оғзаки шакли ўсиб борди. Давр тезкорлик, ҳозиржавоблик ва жадалликни талаб қилди: баҳслар, мунозаралар, жонли фикр олишувлар адабиёт ва театр ривожида муҳим аҳамият касб этди.

        Уруш давридаги иқтисодий қийинчиликлар боис матбуот ва нашр ишларидаги чекланиш туфайли бу йилларда танқидий мақолаларнинг босма шаклидаги кўринишлари  ўрнига  адабий танқид оғзаки, муҳокама тарзидаги шакллар билан тўлдиришга интилди. Уруш даврида фольклор намуналари тадқиқ этилган қатор ишлар дунёга келди. Атоқли фольклоршунос олим Ҳоди Зариповнинг "Ўзбек фольклорида қаҳрамонлик  ва  ватанпарварлик"  мақоласи бунга мисол бўлади.  Уруш даврида фольклор асарларини ўрганишда, бир тарафдан, соф филологик мақсадлар назарда тутилди, иккинчи тарафдан эса, фольклор намуналарини ўрганиш ва ташвиқ этиш бу йилларда даврнинг асосий руҳи ва мақсадларига уйғунлаштирилди. Учинчидан, фольклор замонавий ижодкорларга тарихий Ватан ўғлонларининг қаҳрамон қиёфасини яратиш, асарларнинг халқчил фазилатларини теранлаштириш, чуқурлаштиришда ўзига хос таъсир кучига эга эди. Халқ оғзаки ижоди намуналарини ўрганган ўзбек фольклоршунослиги ва танқиди мана шу уч фазилатни намойиш қилиш орқали бу даврда замон билан ҳамқадам боришга интилди, замонавийлик учун кураш олиб борди. М.Шайхзода  Фозил Йўлдош  ўғлидан ёзиб олинган "Ширин ва Шакар" достонига битган сўз боши-мақоласида достоннинг  замонавий  аҳамиятини очиб берди.

        Адабий танқид оғир шароитларга қарамай, зиммасидаги  вазифаларни бажарди. Бу даврда муаммоли мақолалар, умумлаштирувчи тадқиқотлар нисбатан озайди, лекин тақриз фаоллашди. Тўғри, танқидчилик баъзан  асарни  пафос, мазмун, ғоя, ҳозиржавоблик нуқтаи назаридан баҳолашга берилиб кетиб, бу масалалар асарнинг умумий бадиий фазилатлари,  характер яратиш  санъати сингари муаммолар билан  чамбарчас боғланишда талқин этилмаган ҳолатлар ҳам бўлди.

        Бу йиллар, айниқса, танқидчилиги ўзининг ҳозиржавоблик ва жанговарликда зоҳир бўлувчи фазилатларни намойиш қилди, бадиий асарларни тезкорлик билан таҳлил қила борди. Танқидда публицистик руҳ  аввалги  йилларга нисбатан бир қадар юқори босқичга кўтарилди.

          Урушдан кейин адабиёт ва санъатни ривожлантиришга махсус эътибор берилди, аммо бу иш "партия раҳнамолигида" олиб борилди. Партия эълон қилган қарорлар бадиий адабиётни ривожлантиришни мақсад қилиб қўйган бўлса-да, моҳиятан, ва унинг доимо ҳурликка мойил қисматида салбий роль ўйнади. Бу  даврда С.Айний, Ойбек, А.Қаҳҳор, Ойдин, П.Турсун каби адиблар бадиий ижодда янада фаоллашдилар, насрнинг  деярли  барча  жанрларида  хилма-хил  асарлар вужудга келди. Наср автобиографик, мемуар характеридаги бадиий асарлар билан бойиди. Бу даврда ўзбек адабиётига, Асқад Мухтор, Саид Аҳмад, Шукрулло, Р.Бобожон, кўп ўтмай, О.Ёқубов, П. Қодиров каби кўплаб янги ижодкор кучлар қўшилди. "Совет  воқелиги"  адабиётнинг асосий  тасвир  объекти бўлиб қолди. Тарихга мурожаат этиб ҳам замонавий асар яратиш мумкинлигини ёзувчилар тушунар эди, бироқ адабиётни бошқарган баъзи раҳбарларнинг бу масалада бироз эсанкираши айрим танқидчиларга таъсир кўрсатди. Шу боис тарихга мурожаат баъзан замонавийликдан қочиш деб баҳоланди. Бу давр адабий танқидчилигида  бадиий жиҳатдан анча бақувват асарларни камситган ҳолда бадиий жиҳатдан анча заиф асарларга, уларнинг фақат мазмуни, ғояси туфайли, коммунист образидаги баландпарвозликлар сабаб ортиқча баҳо бериш ҳоллари рўй берди. Шу даврдаги ана шундай қатор асарлар  давлат мукофотига сазовор деб топилди ва ишга танқидчилик ҳам ўз ҳиссасини қўшди. 50-йилларнинг иккинчи ярмидан, хусусан, шахсга сиғиниш оқибатлари фош этилгандан бошлаб, урушдан кейинги дастлабки ўн йилликда йўл қўйилган жиддий нуқсонлар тузатила бошланди.

1949 йилда Ўзбекистон Ёзувчилар уюшмасида танқид ва адабиётшунослик  шўъбаси яна иш бошлади. Ёзувчилар уюшмасининг IУ Пленумида (1950, 15 март) танқидни ривожлантириш масалалари махсус муҳокама қилинди. Танқидчиликда анча кучайган хато тамойиллардан, айниқса, иккитасига алоҳида тўхталиб ўтилди: "Булардан бири шуки, баъзи танқидчилар асарнинг ғоявий мазмунини чуқур текширмасдан, унинг  бадиий  формасига тегишли баҳо бермасдан фақат унинг мавзуи яхши бўлгани учун мақтайдилар,  асарнинг мундарижасини  айтиб бериш билан кифояланадилар.  Иккинчи зарарли ҳол шуки, баъзи танқидчилар асардаги яхши томонларнинг қадрига етмайдилар, унга тўғри баҳо бера олмайдилар, чуқур текширмасдан туриб сўкаверадилар, айрим камчиликларни топиб, уни юлиб олиб асарни бутунлай  "остин-устун қилиб  юборадилар"
. Бадиий савияси заиф асарларни кескин танқид қила олиш намуналари кўринди. Масалан, И.Раҳимнинг "Ҳаёт булоқлари" романидаги жиддий нуқсонлар очиб ташланди, бепарволик иллатлари танқид қилинди.

А.Қаҳҳор "Бутуниттифоқ совет ёзувчилари иккинчи съездининг якунлари ва Ўзбекистон ёзувчиларининг вазифалари" ҳақидаги маърузасида қатор ёзувчиларнинг замон билан алоқалари кучли эмаслиги,  бу ҳол уларга шу куннинг муаммоларига бағишланган чуқур мазмунли, бадиий гўзал асарлар яратишга халақит бераётганини махсус таъкидлади.
         1948 йилда Алишер Навоийнинг 500 йиллик юбилейи кенг нишонланиши муносабати билан қатор мақола, тўплам ва тадқиқотлар нашр этилди. Ўзбек адабиётшунослигида мумтоз меросни атрофлича ўрганиш ва текшириш ишларининг жонланди. С.Айний, Ойбек, Ғафур Ғулом, Шайхзода, А.Саъдий,  В.Зоҳидов, В.Абдуллаев, И.Султон, Ҳ.Ёқубов. Ғ.Каримов, Ҳоди Зариф каби ўзбек адабиёти тарихининг билимдонлари сафига А.Ҳайитметов, М. Юнусуов, А.Қаюмов, Н.Маллаев, Х.Расулов, С.Қосимов, Ҳ. Раззоқов, С.Азимов, Л.Қаюмов, Ҳ.Абдусаматов, С.Алиев, Т.Собиров каби истеъдодли кучлар келиб қўшилди. Улар ҳам мумтоз, ҳам замонавий  адабиёт вакиллари ижоди ва муаммолар ҳақида тадқиқотлар  яратдилар.

Атоқли санъаткорлар ижодига бағишланган адабий-биографик очерклар вужудга келди. Юсуф Султон, Ҳ.Ёқубов, Ҳ.Абдусаматов, С.Азимовнинг Ҳамза, Ғ.Ғулом, Ойбек, Ҳ.Олимжон, А.Қаҳҳор ижодига бағишланган тадқиқотлари шулар жумласига киради. Давр адабий ҳаракатчилиги ва адабий жараённи умумлаштирувчи ишларни талаб қила бошлади. 50-йилларда С.Азимовнинг "Ўзбекистонда адабий танқидчиликнинг ривожланишига доир баъзи масалалар" мақоласи ёзилди,  унда ўзбек адабиёти очеркини  яратиш зарурлиги  таъкидланди. "Улуғ Ватан урушигача бўлган 5 йиллик даврда ўзбек совет адабиёти" (Ҳ.Ёқубов), "Улуғ Ватан уруши даврида ўзбек совет адабиёти" (Т.Собиров) каби обзор ишлар яратилди, булар адабиёт тарихини,  адабий жараённи даврлаштирган ҳолда ўрганишнинг биринчи қадамлари эди. Тўғри,  танқидий-биографик очеркларнинг ҳам, муайян даврлар бўйича ёзилган адабий обзорларнинг ҳам савияси бир хил эмасди. Бир қатор танқидий-биографик очеркларда муайян ёзувчи ҳаёти ва ижодига оид материаллар йиғиш ва шу асосда уларнинг ғоявий-тематик йўналишини баён қилиш, бадиий асарларни эса, кўпроқ мавзу асосида текшириш билан олиб борилди, фикр-мулоҳазалар баъзан умумий тарзда ифода қилинди. Бунга йиллар танқидчилигида фаол бўлиб, жонли жараённи ўрганишга ўз ҳиссасини қўшган А.Олимжоннинг Зулфия ижодига бағишланган очеркини кўрсатиш мумкин.Унда мавҳум, ноаниқ фикрлар талайгина бўлиб, муаммоларга юзаки ва схематик ёндашиш руҳи устувор. Кейинчалик адабий танқид камчиликларнинг асосий сабаби мунаққидларимизда профессионал фазилатлар ҳамон етишмаётгани деб тўғри  кўрсатди
 .
* * * * * * * * * * * * * * * * * * * * *
           50-йиллар танқиди ва адабиётшунослиги рус ҳамда ўзбек адабиётларининг ўзаро алоқаси ҳамда фаол таъсирини тадқиқ этишга жиддий эътибор берди. Бироқ бу йўналишдаги ишларда тўғри, муҳим ва эътиборли фикрлар айтилиши билан бир қаторда ўзбек адабиёти фақат рус адабиётидан ўргансагина, унга эргашсагина, бирор бир ютуққа эришиши мумкин, бусиз адибларнинг маҳорати ҳақида гап бўлиши мумкин эмас, қабилидаги фикрлар ҳам илгари сурилдики, бу бир тарафдан, миллий адабиёт ва адибларнинг ўзига хослигини менсимаслик ва иккинчи бир тарафдан, руслаштиришдан иборат катта сиёсатнинг адабиётдаги кўриниши сифатида номақбул бир тамойил эди. Афсуски, юқоридаги нуқтаи назар танқидда узоқ йиллар ҳукм сурди ва ўзбек адабиёти равнақига муайян масала ва мезонларда салбий таъсир ўтказди. Ҳатто ўрта мактабнинг ўзбек синфлари учун ёзилган ва номи “Ўзбек адабиёти” деб аталувчи дарсликлар гоҳ М.Горький, гоҳда В.Маяковский ҳаёти ва ижодини ёритишдан бошлангувчи эди. Хайриятки, Истиқлол бундай ёндашувларга тамом чек қўйди.
        Бу йилларда ҳам адабий танқид ривожи хийла мураккаб кечди. Мумтоз меросга нигилистик муносабатларга, тарихий  адабий  фактларни сохталаштиришга,  "ягона оқим" назарияси,  "конфликтсизлик назарияси" га қарши кескин кураш олиб боришга тўғри келди. Бу кураш ўзининг моҳият-эътиборига кўра тўғри бўлишига қарамай, баъзан жиддий хатоларга ҳам йўл қўйилди,  вульгар  социологик қарашларнинг у ёки бу қирралари, у ёки бу кўринишларда такрорланди. 
         Шу ўринда “Алпомиш” достонига бўлган муносабат ҳақида икки оғиз тўхтаб ўтишга тўғри келади.  Марказнинг қаттиқ тазйиқи ва зимдан буйруғи туфайли бу қаҳрамонлик достони ноҳақ танқидга учради. "Алпомиш" А.Абдунабиев ва А.Степановларнинг "Алпомиш" эпоси ҳақида", "Халқчиллик  байроғи остида" номли мақолаларида халққа ёт, реакцион асар сифатида қораланди. Буни англаш учун катта ақлнинг кераги йўқ. Бу мақсад замирида ўзбек халқининг унинг буюк бир маънавий қудратидан мосуво қилиш эди. 1952 йил мартида Ўзбекистон Фанлар академияси  Тил ва адабиёт институти ҳамда Ўзбекистон Ёзувчилар уюшмаси ўтказган "Алпомиш” достони муҳокамасида ноҳақ  фикрлар янада чуқурлаштирилади.  Достонни ташвиқ ва тарғиб қилиб келган, уни кўп марта қайта-қайта нашр қилдирган ва бу  нашрларга кириш сўзи ёзганлар, жумладан В.Жирмунский ва Ҳ.Зариповнинг "Ўзбек халқ қаҳрамонлик эпоси" китоби, Ойбекнинг "Ўзбек поэзияси  антологияси", М. Шайхзоданинг  "Алпомиш" достонининг рус тилидаги (1949) нашрига ёзган мақолалари қораланади. Афсуски, ўзбек халқ ижодига бундай нотўғри муносабат матбуотда анча вақт давом этди. Аммо аста-секин бундай нигилистик қарашларга кескин зарба берилди. 1956 йилда "Қизил Ўзбекистон" газетасида босилган "Халқ ижодининг ўлмас ёдгори" мақоласи "Алпомиш" достонининг халқчиллигини  исбот  этди – ўзбек халқининг буюк достони ҳаққоний ва  одил  баҳосини  олди.  "Алпомиш" эпоси  жиддий ўрганила бошланди.  Бу ўринда Москвадаги М.Горький номидаги Жаҳон адабиёти институти ҳамда Ўзбекистон Фанлар академияси Тил ва адабиёт институти ташаббуси билан Тошкентда (1956, 20-25 сентябрь) достон муҳокамасига бағишланган регионал кенгаш катта аҳамиятга эга бўлди. Кенгашда ва муҳокамада таниқли олимлар А.К.Боровков, В.М. Жирмунский, Е.Э.Бертелъс, Л.И.Климович, В.И. Чечеров; Москва давлат университетидан шарқшунос М.И.Богданова, адабиётшунос А.Волитова, таржимон шоир Л.М.Пеньковский; Қозоғистон ФА мухбир аъзоси  Н.С.Смирнова ва илмий ходими Т.Содиқов, татар Х.Ёрмуҳаммедов, бошқирд А.Кираев, грузин М.Я.Чиковани, осетин В.С.Тотоев, мордва А.И.Маскаев, қорақалпоқ И.Сағитов ва Ў. Айимбетов, шунингдек, ўзбек олимлари Ҳ.Зариф, М.Шайхзода, Ҳ.Сулаймон, М.Афзалов, И.Жабборовлар фаол иштирок этдилар. Унда достон ва унинг вариантлари кенг муҳокама қилинди,  уларни баҳолашдаги нотўғри тамойилларга барҳам берилди. Бу кенгаш миллий республикалар фольклоршунослигини ривожлантиришга жиддий таъсир кўрсатди.
        Юқоридагидек нигилистик ва нохолис қарашлар адабий танқидчиликда  тарихий мавзуда яратилган  асарларга нисбатан ҳам рўй берди. Бобур, Муҳаммад Солиҳ, Шайбонийхон шахсиятлари ва ижодларига салбий муносабатлар бунинг далилидир. Баъзи танқидчилар замонавийлик масаласини жуда тор, юзаки талқин қилдилар. Замонавийликнинг ўтмиш мавзусига қарама-қарши қўйилиши натижасида  тарихий  ўтмиш  акс  этган ғоявий-бадиий бақувват  асарлар  ҳуда-беҳудага камситилди.  Шу йўлдан борган баъзи мунаққидлар Ойбекнинг "Навоий"дек буюк романини қаттиқ танқид  қилишга киришдилар Ҳолбуки, асар яратилган кезлар даврнинг энг юксак мукофотига сазовор бўлган, қатор йирик олимлар томонидан нафақат ўзбек адабиёти, балки "кўп миллатли адабиёт"нинг ҳам улкан ютуғи сифатида юксак баҳоланган эди. Жумладан, Н.Тихонов уни шундай баҳолади:  "Биз ... ўзбек  тилида яратилган биринчи тарихий романни кўриб турибмиз. Буни Ойбек яратди. Ойбек бизга, китобхонларга XV аср буюк одамининг фожеасини кўрсатди. Кенг китобхонлар оммаси Ўрта Осиёнинг ўша даври ҳақида ёзилган  ўнлаб  илмий ишлардан ҳам ололмаган маълумотларини бу романдан олдилар". Дарҳақиқат, "Навоий" романи ҳақидаги ноҳақ танқидлар узоққа боролмади, асар ўзининг қимматини йўқотмай қолаётир.

* * * * * * * * * * * * * * * * *
               ***********************

                   Давр танқидчилигида замонавийлик,  ғоявийлик ва бадиийлик масалалари. Замонавийлик давр танқидчилигининг долзарб муаммоларидан бирига айланди. Уруш йилларида адабиёт давр тақозоси билан  ўтмишга кенг мурожаат қилган,  тарихий ва ватанпарварлик мавзулари асосий ўринни эгаллаган, бинобарин, босқинчиларга қарши курашни тасвирлаш, яъни халқнинг жанговар ўтмишини бадиий гавдалантириш орқали озодликни улуғлаш, ўзгага қарам бўлмаслик, ватанпарврлик ғояларига эътиборни кучайтириш зарурияти туғилган эди.

Урушдан кейинги даврда хароб бўлган шаҳар ва қишлоқларни тиклаш,  саноат корхоналарини қайта ишга тушириш, халқ хўжалигини  ривожлантириш билан боғлиқ ҳолда ижодкорлар олдига замонавий мавзуларда бадиий юксак асарлар яратиш вазифаси фавқулодда жиддий қилиб қўйилди. Натижада қардош халқлар адабиётида бўлгани сингари бизнинг адабиётимизда ҳам замонавий мавзуларда кўплаб асарлар юзага кела бошлади. Замонавий ҳаёт ва янги давр қаҳрамонлари адабиётимизнинг асосий тасвир объекти бўлиб қолди. Бу масалалар адабий танқиднинг ҳам диққат марказига кўчди.

        Адабий танқид замонавий мавзуда ёзилган асарларни қўллаб-қувватлаш ҳаракатига тушди. Мирмуҳсиннинг "Уста Ғиёс" поэмаси  эълон қилиниши билан "Янги ижодий интилишнинг тўнғич меваси" деган тақриз босилди. Тақризда бугун эскирган қарашлар борлигини эътироф этган ҳолда, танқидчи А.Алимуҳаммедовнинг "Уста Ғиёс” ҳақида баъзи мулоҳазалар" мақоласи моҳияти асарнинг замонавийлигига эътибор беришдан иборат бўлди: "Асарнинг энг катта фазилати ва ўқувчини қувонтирадиган томони, унинг замонавий мавзуда ёзилишидир". 

Замонавий мавзудаги асарлар савияси бир хил эмаслиги дарҳол кўриниб қолди. Замонавий ҳаётни юзаки, бир томонлама талқин этиш натижасида муайян схемалар вужудга кела бошлади. Танқидчилик бунга эътибор берди, аммо диққатни кўпроқ ишлаб чиқариш мавзусидаги асарларга қаратиб, бирёқламаликка йўл қўйди. “Ишлаб чиқариш мавзусида" ёзилган асарларнинг энг ожиз томони ғоявий  мазмунни бадиий теран ифодалаб бера олмасликда кўринди. Уларнинг аксарияти ҳаётийликдан, турмуш мураккабликларини кўрсатишдан  маҳрум бўлиб, бадиий характерлар ўрнини ишлаб  чиқариш  муаммолари  эгаллади. Асар қаҳрамонлари  кўпинча турли муаммолар орасида ўралашиб қолди. Танқид муайян асар тасвир объектининг янгилигига эътиборни қаратган ҳолда, замонавий воқеликни бадиий ўзлаштиришдаги ижодий принциплар ҳам янгиланиши лозимлигини бошда кўп ҳам тушуниб етмади. Эътибор қилинган ўринларда эса, янги воқеликнинг кўпроқ ташқи белгиларини акс эттирган бир қадар бўш,  юзаки ва жўн асарларни ҳам мақташга берилиб кетди. Тасвирдаги воқеликнинг янгилиги ва шу асосда "актуал" фикрни айтишга интилишининг ўзиёқ асар бадиийлиги ва қимматини белгилай олмасди, албатта. Санъат асари чуқур ғоявийлик ва юксак бадиийликнинг ўзаро уйғунлиги билан тирик. Ғоявийлик бадиийликдан ташқарида мавжуд бўлолмайди. Адабиётда чинакам замонавийлик  бадиий новаторликсиз кечиши мумкин эмаслигини англаб етилгач, танқидда аста-секин новаторлик муаммосига эътибор кучайиб борди. Воқеликнинг муҳим, характерли жиҳатларини кўрсатиш билангина эмас, бадиий кашф этиш орқалигина бадиий асарнинг замонавийлигини таъминлаш мумкинлигини  англашга бу давр ўзбек танқидчилиги  эришишга интилган муҳим марралардан бири бўлди ва ана шу маррага интилишдаги хусусиятларда унинг ижобий ва заиф томонлари намоён бўла борди. 

         Замонавий мавзуга эътибор беришнинг фавқулодда  кучайиши билан баъзи бир нохуш тамойиллар ҳам кўринди. Айрим танқидчи ва ёзувчилар чиқишидагина эмас, ҳатто йирик журналларнинг бош  мақолаларида ҳам замонавий мавзу ўтмиш мавзусига кескин қарама-қарши қўйилди, ўтмишни тасвирловчи санъаткорлар "курашчи бўлолмайди" дейишгача борилди
. Танқид "замонавийлик" ва "замонавий мавзу"  тушунчаларини талқин этишда ҳам турли йўллардан борди. Лекин, барча нуқсонлардан қатъий назар, асарга бадиийлик масаласида талабчан муносабатда бўлиш йилдан-йилга кучайди. Танқид асарларни фақат замонавий мавзуда ёзилгани учунгина  мақташ тамойилидан қутула борди. 

         Ҳ.Ёқубов ўзининг "Абдулла Қаҳҳор новеллалари" туркум мақолаларида ғоявийлик ва бадиийликнинг уйғунлиги масаласига жиддий  эътибор берди. У А.Қаҳҳорнинг дастлабки ҳикояларидаги камчиликлар – сиёсий ваъзхонлик, публицистик нутқ кейинги босқич асарларида тез барҳам  топганлигини, адиб ҳикояда, айниқса, санъаткор маҳоратини яхши эгаллаб бораётганини, ҳаётни баён орқали  кўрсатиш эмас,  образлар орқали ёритиб бераётганини таъкидлади. Адиб ҳикояларининг бадиийлигини таъминлайдиган иккинчи бир хусусияти уларнинг фавқулодда ихчам, лўнда тузилишидадир деб ҳисоблади. Танқидчи  А. Алимуҳаммедовнинг "Абдулла Қаҳҳор ҳикояларида психологик тасвир" мақоласида ёзувчи асарлари бадиийлигини белгилашда энг муҳим омиллардан бири қаҳрамонлар руҳий дунёсининг теран акс эттирилишдир деган хулоса чиқарди. Бу мақолани А.Қаҳҳор ижоди ва маҳорати нуқтаи назаридан махсус ёритилган ўзбек танқидчилигидаги дастлабки қарашлардан бири деб баҳолаш мумкин.
        Бу давр танқиди бадиий ижоднинг сиёсатдан четда туришига қарши кескин кураш олиб  боришга интилди ва ўзининг бу масалага муносабатда ҳамон чекланишга йўл келаётганини кўрсатди. Айни вақтда бу масала талқинида баъзан мазмун шаклдан, шакл мазмундан ажратиб қаралган ҳоллар ҳам рўй берди. Шаклга алоҳида эътибор берувчилар баъзида шаклбозликда айбланди. Натижада бадиий шакл муаммоларини ўрганиш, унга эътибор маълум даражада иккинчи ўринга суриб қўйилди. Адабиётда шакл мазмун билан шу қадар узвий боғланганки, уни мазмундан ажратиш мазмуннинг ўзини рад этишга олиб боради ёки, аксинча, мазмунни шаклдан ажратиш шаклни инкор қилишга олиб келади. Шу нуқтаи назардан йўл қўйилаётган бирёқламаликлар, тақризлардаги хатолар, айрим мақоларда кўрсатиб ўтилди.

          Ойбек "Бизга асарнинг ғоявий мазмунини очиб  бериш  билан бир қаторда, асарнинг бадиий  тўқимасини ҳам конкрет анализ қилувчи танқид керак, токи ёзувчи ўз асарининг мусбат жиҳатлари билан бирга жамики камчиликларини ҳам яққол кўра олсин",  деган эди ёш ёзувчилар кенгашида қилган маърузасида (1947, 14 август). Улкан адиб ва адабиётнинг билимдони Ойбекнинг бу фикрлари адабий жараёнга таъсир кўрсатмай қолмади, албатта. Бу давр адабий танқидчилиги, шунингдек, схематизмга,  вульгар  социологизм қолдиқлари сифатида баъзан кўриниб турувчи айрим догматик қарашларга қарши кураш олиб боришга тўғри келди. "Шарқ юлдузи"да ёзилганидек,: "Баъзи танқидчилар асарнинг ғоявий мазмунини чуқур текширмасдан, унинг бадиий формасига тегишли баҳо бермасдан, фақат унинг мазмуни яхши бўлгани учун мақтайдилар, асарнинг мундарижасини айтиб бериш билан кифояланадилар". Энг муҳими, асар замонавийлигига бадиий теранлик билан боғлаб баҳо беришга интилиш давр танқидининг жиддий изланишлар ва самарали йўлда бораётганини кўрсатади.
                       ***************************************

 ЎЗБЕК ТАНҚИДЧИДИГИДА РЕАЛИЗМНИНГ ҚАРОР ТОПИШИ

Режа:     1. Адабий танқидда конфликт, қаҳрамон, типиклик  муаммолари.

              2. Танқидда бадиийлик ва маҳоратга эътиборнинг кучаюви.

               3. Адабий жараёнда мунаққиднинг ўрни.

            Ўзбекистон Ёзувчилар уюшмаси учинчи Пленумида (1956) адабиётшунослик ва адабий танқид масалалари махсус муҳокама қилиниб, танқиддаги юзакиликнинг умумадабиётимиз равнақига  салбий таъсир этаётгани, бу ҳол, айниқса, ҳаётни бўяб тасвирлашга мойил асарларни таҳлил этиб, баҳолашда кўзга ташланаётгани таъкидланди. Кейинги йиллар шеъриятида, хусусан, риторика ва  мадҳиябозлик кучайиб бораётгани ҳақида асосли фикрлар айтилди.

        Давр танқидининг муҳим  хусусияти  назарий масалаларга катта ўрин берилишида кўринади. Тўғри, аксар фикрлар социалистик реализм методи муаммоларининг талқини сифатида кечди ва, табиийки, уларнинг маълум қисми ва уларда илгари сурилган айрим қарашлар бугун эскирди. Лекин лирика муаммоларига бағишланган баҳс 50-йиллар ўртасидаги ўзбек танқидчилигининг муҳим ҳодисаси сифатида баҳоланишга арзигуликдир. Айниқса, Ҳ.Ёқубовнинг “Лирикада конфликт”, Озод Шарафиддиновнинг "Лирика ҳақида мулоҳазалар" каби мақолалари мисолида танқидий тафаккурда жиддий ўзгариш намуналари намоён бўлди. 

        Бу даврдаги  ўзбек  танқиди  ҳақида гапирганда, аввало, Ойбекнинг "Ўзбек совет адабиёти  юксалишда", С.Азимовнинг "Ўзбекистонда адабий танқидчиликни ривожлантиришга доир баъзи масалалар",  А.Олимжон ва П.Турсуннинг  "Адабий  танқидчиликни юксак даражага кўтарайлик", В.Зоҳидовнинг "Ёш танқидчилар ҳақида", сингари мақолаларини эсламаслик мумкин эмас. Уларда профессионал танқидчи учун зарур бўлган фазилатларни эгаллаш йўлида мунаққидлар олдига қатор долзарб вазифалар қўйилди. Бу йилларда, шунингдек, ҳозирги замон ўзбек поэзияси,  драматургияси, болалар адабиёти, муайян санъаткорлар ҳаёти ва ижоди, адабий алоқалар ва ўзаро таъсир, таржимачилик санъати ҳақидаги қатор тадқиқот, рисола ва мақолалар вужудга келди.

         Адабий танқидда бадиий конфликт, қаҳрамон, типиклик муаммолари. Маълумки, ҳақиқий санъат ва адабиётда қандай бўлишидан қатъий назар қаҳрамон образини  яратишнинг тайёр  қолипи йўқ, бўлиши ҳам мумкин эмас. Ҳар бир ижодкор ўз истеъдод йўналиши ва даражаси, борлиқни, ҳаётни, инсонни идрок этишдаги индивидуал  қарашлари, мақсад ва идеали асосида қаҳрамон образини яратади ва ана шу йўлдаги ўзига хос хусусиятлари билан бошқа ижодкордан фарқ қилади. Шу маънода бу даврда асар қаҳрамони, хусусан, ижобий қаҳрамон образи ундай ёки бундай бўлиши керак, асарда, албатта, ижобий ёки салбий қаҳрамон бўлади, шўро жамияти кишиси фазилатларининг ўзида умумлаштирган типик қаҳрамонсиз шўро адабиёти бўлиши мумкин эмас, асар марказида, албатта, коммунист ёки ишчи образи туриши, рус кишиси образи бўлиши, улар, албатта, ўзбекка ақл ўргатиши ёхуд йўл кўрсатиши керак қабилидаги фикрлар айтилган ва шундай йўл тутган адабий танқид жиддий хатоларга йўл қўйганини бугун англаб етаяпмиз, аммо ўша даврда бундай фикрларни айтиш замон танқидчилигининг етакчи тамойилларидан бири эди. Шу маънода давр танқидчилигида қатор роман, қисса ва достонлардаги қаҳрамонни жўн, юзаки, бир томонлама талқин қилишлар: айрим схематик характерларга; сюжет ва композициядаги баъзи қолипларга; ҳаётий зиддиятлар хаспўшланиб, тўсиқларнинг осонгина енгиб ўтилишига; ҳатто қаҳрамонлар хатти-ҳаракатлари ишонарли эмаслигидан қатъий назар уларни ва пировардида умуман асарни ижобий баҳолаш танқидчиликда муайян муддат оддий бир ҳол сифатида кечди. Бу камчиликлардан қутула бориш асносидагина танқидчилик ўзининг жамият ва адабиёт олдидаги мавқеини мустаҳкамлаши мумкин эди.
         Қаҳрамонларни яхши-ёмонга ёхуд ижобий ва салбийга ажратиш, бадиий асарда қаҳрамон тимсолидаги шу хусусиятларни кескин тарафайнликда тасвирлаш, бинобарин, танқидчиликнинг ҳам масалага шу нуқтаи назардан ёндашуви узоқ йиллар давомида ҳукм суриб келди. Масалан, танқидчи А.Алимуҳаммедов "Уста Ғиёс" ҳақида баъзи мулоҳазалар" мақоласида қаҳрамонда типик одамга хос "яхшилик" ва "ёмонлик"ларни топа билиш Мирмуҳсиннинг асосий ютуғидир", деб ёзган эди. Бу йўналишдаги хатолар секин-аста бартараф этила борди. Хусусан, танқидчилик адиблардан қаҳрамонларни  бутун мураккабликда, ички оламидаги зиддиятларни хаспўшламай кўрсатиш зарурлигини талаб қила бошлади.

         Ижобий  қаҳрамон  ҳақидаги баҳсларда "идеал қаҳрамон" масаласи ҳам  кўтарилади. "Ойда ҳам доғ бор" деганларидек, ҳар бир энг ижобий, энг идеал бўлиб кўзга ташланадиган одамда ҳам қандайдир жузъий камчиликлар учраши табиий. Демак, камчиликсиз одам йўқ. Гап ўша камчиликларни  кўрсатиш зарурлиги ёки нозарурлигида, уларнинг қаҳрамон ифодасидаги  табиий ва ҳаётийлигида, ҳаётий ҳақиқатни бадиий ҳақиқат даражасига кўтарила билишида. Танқид бу тушунчаларга бирмунча кейинроқ – жиддий изланишлар натижасида етиб келди.
         Адабий танқид яратилаётган ижобий қаҳрамон образининг бўрттириб кўрсатилишини талаб этиши  натижасида, мумтоз адабиётдаги ижобий қаҳрамонларни камситиш кайфиятига ҳам учради.

        Даврнинг адабий бадиий ва танқидий тафаккури иттифоқ миқёсида, умуман, қаҳрамон, хусусан, ижобий қаҳрамон ҳақида баҳс зарурлигини англаб ета бошлади. Баъзилар идеал қаҳрамон яратиш талабига салбий муносабатда бўлдилар, бунинг сабаби, у ҳаёт ҳақиқатини олдиндан белгилаб берилган схемалар бўйича акс эттиришга ундайди деб талқин этилди. 

         Бадиий ижод тажрибасида биргина ижобий қаҳрамон иштирок этмайдиган асарлар ҳам учрайди. Бу хилдаги асарлар кўпинча турли эътирозларга, тортишувларга сабаб бўлади. Гоголнинг "Ревизор" комедияси  шундай асарлардан бири. Унда ижобий қаҳрамон йўқ, демак, ёзувчи идеалини ким ўзида ташийди, деган саволга Гогол: "Асарда олижаноб бир қаҳрамон бор, бу–кулгидир", деб жавоб бериши билан кулги асарда ёзувчи  позициясини аниқ белгилаб турадиган ижобий қаҳрамон вазифасини адо этишини таъкидлаган эди.

         А.Қаҳҳорнинг "Сароб"  романида  ижобий  образлар бўлса-да, улар иккинчи даражалидир дея асардаги бу муаммони  нотўғри талқин қилиш ҳоллари ҳам бўлди. Кейинчалик бу фикрлар асоссизлигини адабий жамоатчилик англаб етди.

           Урушдан кейинги  ўзбек  танқидида ҳар бир асар марказида ижобий қаҳрамон бўлишини шарт дейилган талаб анча кучли эди. Аслида, - бу бирёқлама, нотўғри талаб эди. Чунки ҳаёт ҳам, инсон ҳам мураккаб. У фақат яхши ёки фақат ёмондан иборат бўлмаслиги мумкин. Инсон ҳаётда қандай бўлса, шундай, бор мураккаблиги билан адабиётда акс этиши керак. Шу ўринда адабий танқиднинг лирик қаҳрамонга, яъни шеъриятда ҳаракат қиладиган ва  жуда кўп ҳолларда лирик қаҳрамон билан бир вақтда шоир айтмоқчи бўлган фикрни ўзида ташийдиган образларга муносабатини эслатиб ўтишга ўринлидир. "Бир қатор тақриз ва мақолаларда лирик асарлар, шеърий тўпламлар у ёки бу даражада таҳлил қилинди, шу муносабат билан ижобий лирик қаҳрамон хусусида гап очилди, турли-туман мулоҳазалар баён этилди. Бу борада ланжлик,  руҳий бўшанглик, фикрий саёзлик ва мавҳумлик, қуруқ риторика ва мадҳиябозлик каби нуқсонларни кескин, шафқатсиз танқид қилиш кучайиб борди. Бу ҳол лирик қаҳрамон яратишнинг объектив ва субъектив  жиҳатларига назар ташлашга олиб келди"
, деб ёзганида М.Қўшжонов ҳақ эди .

         Турмушнинг илғор тамойилларини, ҳаёт учун зарур бўлган томонларини ўзида акс эттирган, келажак учун тўсиқ бўладиган иллатларга қарши  шафқатсиз курашувчи қаҳрамонлар образини яратиш бу масаланинг объектив жиҳати. Лекин бу қонун эмас. Ҳаётдаги қаҳрамон фақат шу нуқтаи назаридангина тасвирланиши шарт эмас. Бу масала ижодкор мақолаларига боғлиқ. Зеро, ҳаётда юқоридаги йўналишга тескари руҳдаги қаҳрамон бўлиши ҳам мумкин. Уни  ҳам тасвирлашга муаллиф ҳақли. Бу ўринда ҳам етакчи  муддао ёзувчи мақсади ва унинг бадиий намоён бўлиш даражаси ва йўналишидир. Демак, масаланинг субъектив жиҳати ҳам бор. У шоирнинг ўзи, яъни унинг қаҳрамон ҳақидаги нуқтаи назари, яратган образи. Демак, лирик образ моҳият эътибори билан шоир тафаккурининг  кенг  ва теранлигини, йўналиши, қалбининг, руҳий оламининг бойлигини кўрсатувчи бир  кўзгудир. Қаҳрамонга муносабатда танқидчиликда идеал, нуқсонсиз қаҳрамон образини яратишни шарт қилиб қўйиш ҳоллари ҳам учради.

         Шу тариқа, ижобий қаҳрамон масаласи бу давр танқиди диққат марказида турди, мунозаралар адабиётда янги-янги изланишларга учради. Бу даврда "конфликтсизлик  назарияси"нинг моҳияти очиб ташланди, ҳаётга қарама-қаршилик қаҳрамонларни зиддиятлари турмушни курашсиз тасвирлаш, замонамиз қаҳрамонларининг бир томонлама ва руҳий оламини юзаки, “ура-уралар” фонидагина кўрсатиш  тамойиллари кескин  танқид  қилинди.  Шўро жамияти бўлса ҳам, уни батамом камчиликларсиз кўрсатиш, мутлақ титроғи йўқ жамият сифатида талқин этиш хатодир - деган фикрга келишнинг ўзи ҳаётда олға ташланган қадамлардан бири, танқидчиликда бу фикрнинг адабий жараёнга тадбиқ этила бошланиши эса, танқидий тафаккурнинг бир баҳя олға силжиши эди. К.Яшин  ўзининг "Улуғ канал" операси либреттосида халқ турмушини курашсиз, зиддиятларсиз кўрсатиб, жиддий ғоявий-бадиий хатоликка йўл қўйганини ўзи эътироф этди. 
         И.Султон, Ҳ.Ёқубов, Б.Имомов, Ҳ.Абдусаматов, С.Азимов каби олимларнинг ишларида конфликтсизлик назарияси кескин танқид қилинади. Ҳ.Ёқубов сўзлари билан айтганда, "конфликтсизлик назария"сини илгари сурган айрим танқидчилар ёзувчи камчилигининг чуқурлашувига таъсир кўрсатдилар,  турмуш ҳақиқатини  бўяб, силлиқлаб  кўрсатиш тегирмонига сув қўйдилар. У В.Зоҳидовнинг қатор мақолаларида "конфликтсизлик назарияси" ҳимоя  қилинганлигини танқид қилади. Бу назария танқид қилинган ишлардан яна бири Ҳ.Абдусаматовнинг  драматургияда конфликт  масалаларига бағишланган (1954) китобидир. Унда урушдан кейин яратилган  драмалар  конфликт  муаммоси нуқтаи назаридан таҳлил қилинади, аниқ мисоллар асосида "конфликтсизлик назарияси"нинг зарарли оқибатлари кўрсатилади.

        "Конфликтсизлик"нинг яна бир  кўриниши "юзаки зиддиятлар"ни тўқиб чиқаришда намоён бўлди. И.Раҳимнинг "Ҳаёт булоқлари" романида конфликтни бўшаштириш оқибатида схематизм келиб чиққанини танқидчилар тўғри кўрсатиб бердилар. Бадиий конфликт асар ўзагида ётар экан, у ғоявийликка чамбарчас боғлиқ ва кўпинча, улар бир-бирларини белгилайдилар. Зотан, ҳаётни зиддиятсиз, курашсиз акс эттириш  ҳақиқатдан  кўз юмиш, санъат асарини  ҳақиқий  ғоявийликдан маҳрум этиш ҳисобланади.

        Юзаки, фақат хўжакўрсин учунгина, омма кўзини шамғалат қилиш учун асарга киритилган конфликтлар танқидчилар эътиборидан четда қолмади. Бундай конфликт сохта, майда-чуйда, кўпинча англашилмовчилик  асосигагина  қурилди. Ҳаётийликдан маҳрум, ўйлаб чиқарилган  бундай зиддиятлар ва фақат  конфликт эмас, умуман, асарни бутунисича чиппакка чиқариши танқидчилар томонидан асослаб кўрсатилди. Конфликтсизлик муаммоси фақат эпик ёки драматик асарларгина эмас, барча тур ва жанрларга ҳам хос эканини, сохта кўтаринкилик, маъносиз оптимизм, бинобарин, воқеаларни юзаки тасвирлаш, ҳодиса ва фактларни қуруқ баён қилиш билан чекланиш шеъриятда ҳам кўзга ташланишини М.Қўшжонов тўғри таъкидлади.

          Конфликтсизлик муаммоси, дастлаб, драматургия, сўнг насрий асарлар таҳлилида жиддий қўйилди. Маълум вақтгача лирика бу умумий ҳаракатдан четда қолди. Сабаби лирикада конфликтнинг ўзига хослиги, ҳатто, лирикада конфликт бўлиши - бўлмаслиги кўпчилик мунаққидларни иккилантириб турди.  "Ҳатто айрим  шоирлар   адабиётнинг конфликтли бўлиши ҳақидаги талаб фақат драма ёки эпик асарларгагина таалуқлидир, "лирикада конфликтнинг бўлиши шарт эмас", деб чиқдилар. Бундай қарашлар адабий ижодга ҳам таъсир кўрсатмоқда ва натижада лирикада воқеликни бўяб, ялтиратиб тасвирловчи кўпгина шеърлар вужудга келмоқда"
, деб ёзди  О.Шарафиддинов. 

        Бу давр адабий танқиди  типиклик  масаласига айрича эътибор берди. Баҳсларда турли-туман фикрлар айтилди, ҳар хил нуқтаи назарлар баён қилинди. Бу борада, айниқса, Л.Қаюмов салмоқли  тадқиқотлар яратди. "Бадиий адабиётда типиклик проблемаси", "Типиклик ва бадиий маҳорат" мақолалари шулар жумласидан бўлиб, айрим ҳолларда уларда типиклик билан индивидуаллик орасидаги боғланиш заиф асосланганлиги сезилиб  туради.

         Типиклик–кенг ва кўп қиррали назарий муаммо. Бу борада адабиётшунослик ва танқидда кўп баҳслар бўлди. Баъзи бировлар уни нотўғри талқин этди, айримлари юзаки тушунди, бошқа бирлари эса унинг баъзи томонларига кучли урғу бериб, бошқа жиҳатларини эътиборда тутмади. Бу хилдаги  турли-туманлик кўпгина мақолаларда кўринди, айниқса, Б.Раҳмоновнинг "Юрак сирлари" асари  атрофидаги баҳслар  жараёнида  яққолроқ кўзга ташланади.

         Типиклик ҳақидаги қатор илмий-назарий  қарашлар, уларнинг нозик эстетик жиҳатлари ўз қимматини сақлаб қолади, албатта. Бироқ марксистик таълимотнинг билиш назариясига чамбарчас боғлаб қўйилган ҳамда шўро замонидаги мафкуравий-сиёсий манфаатларга буйсундирилиб илгари сурилган қатор нуқтаи назар ва принциплар ўз аҳамиятини йўқотганини эслатиш ўринли бўлур эди. 
        Шеъриятда конфликт каби типиклик ҳам ўзига хос равишда намоён бўлади. Лириканинг эпос ва драма турларидаги асарларига нисбатан жонли жараён ва типик шароитни кўрсатиш  имкониятлари хийла чекланган. Шу боисдан лирик қаҳрамон типик шароитни ўзида мужассам этган ҳолда воқе бўлади, у орқали биз аниқ тарихий  воқелик  ва ҳодиса англаймиз, қонуний моҳиятини тасаввур этамиз. Ўша  йилларда конфликт каби типикликни нотўғри талқин этиш қатор лирик асарларга муносабатда яққол кўринди. "Конфликтсизлик назарияси" таъсирида ҳаётий зиддиятлардан холи "безакли қаҳрамонлар" пайдо бўлди. Типикликни бир томонлама, юзаки тушуниш натижасида "лирик қаҳрамон" ҳамиша бахтли, саодатли бўлиши лозим, унинг учун қайғу, ўкинч, зорланиш, машаққат "типик эмас", дегувчилар ҳам бўлди. Оқибатда дардсиз, ҳароратсиз, эҳтирослардан маҳрум, сийқа, ялтироқ, сохта кўтаринки шеърлар ва лирик қаҳрамонлар кўпайишига  йўл очиб берилди. Типикликни ўша давр мафкураси қобиғида тушунган танқидчиларнинг мақолалари бугун эскирди.

         Ўзбек адабиётшунослиги ва танқиди юқорида эътироф этилган нуқсонлари бўлса-да, бу даврда ўз тарихий тараққиёти йўлининг янги  босқичига  ўтди.  Унинг  тадқиқот объекти  кенгайди, ҳаётий масалаларга яқинлашуви чуқурлашди. Ўзбек адабиёти тарихини тадқиқ этишга эътибор кучайди, кўтариб чиқаётган муаммолари ранг-баранглашди. Адабиётшунослик Алишер Навоий ва ундан кейинги даврдаги санъаткорлар ҳаёти ва ижодини монографик йўсинда тадқиқ қилишда жиддий ютуқларга эришди. ХХ аср ўзбек адабиётининг машҳур намояндалари ҳаёти ва ижодини айрим муаммолар, адабиёт тараққиёти босқичлари монографик йўсинда ўрганилган ва тадқиқотлар пайдо бўлди. Бу йўналишда ўндан ортиқ танқидий- биографик очерк вужудга келди. Бадиий ижоднинг фундаментал муаммоси – реализм хусусидаги илмий изланишларнинг натижалари эълон қилинди.

        Адабиётшунос ва  танқидчилар сафи янги кучлар ҳисобига кенгайди. Адабий танқиднинг адабий жараён билан алоқаси сезиларли равишда кучайди. Танқидчилик шеърият, наср ва драматургияда яратилган деярли ҳар бир муҳим асарга муносабат билдиришга интилди. Шеърий тўпламлар, поэмалар, очерк, ҳикоя, қисса, роман, драма, комедиялар ҳақида анча тақриз ва мақолалар босилди, танқидда адолатдан қочиш эмас, ҳақиқат сари юз буриш майллари кузатилди. Танқиднинг адабий-тарихий жараёндаги роли ва таъсири  ортди, савияси кўтарила бошланди. Замонавийлик, ғоявийлик, бадиийлик, конфликт, типиклик, лирика ва бошқа қатор муаммоларни тушуниш ва талқин қилишда муайян ютуқларга эришди. Аввалги босқичда дунёқараш, синфийлик, ижтимоий мансубият масалаларини англаш ва талқин этишда йўл қўйилган жиддий камчиликлар барҳам топди.
         Давр ва ижтимоий ҳаётдаги мураккабликлар адабиётшунослик ва танқидчиликда  ҳам намоён бўлди.  Танқидчилик вульгар социологизм, догматизм, нигилизмдан иборат зарарли йўналишлар  машаққатларини чекди ва улардан қутула боргани сари  жиддий ютуқлар томон интилишда давом этди.
          Таянч тушунчалар:  Адабиётнинг мафкуравийлаштирилиши, адабий танқид ва мафкура, танқидчи дунёқараши, янги инсон тасвири учун кураш, "конфликтсизлик назарияси", типиклик муаммоси, замонавийлик, ҳозиржавоблик, театр тақризчилиги, схематизм, драматургияда конфликт, тарихий мавзу, замонавий мавзу, лирикада конфликт.
      Танқидда реализм масаласи, танқидчи услуби ва маҳорати, ёзувчидаги мунаққидлик салоҳияти, танқидчи мулоҳазалари, илмий-биографик метод, монографик тадқиқотлар, танқидчи савияси, шахсияти.

          Мавзуни мустаҳкамлаш учун саволлар :
   1. Адабий танқидни мафкуравийлаштириш деганда нимани тушунамиз?

   2. Танқидда йўл қўйилган вульгар социологик ва нигилистик хатоларнинг моҳияти нимада?  

   3. "Сароб" романи ҳақидаги баҳслар хусусида сўзланг.

   4. "Обид кетмон" қиссаси ҳақидаги адабий-танқидий қарашларга муносабат билдиринг.

   5. Соцреализм янглиш ва хато назария бўлгани ҳақида муносабат билдирнг.
     6.  Айн (Олим Шарафуддинов)нинг Чўлпон ва Ҳ.Олимжоннинг Фитрат ижодига муносабатдаги хато нуқталар нималардан иборат ?
     7. 30-йиллар танқидчилари "Ўткан кунлар" романига қандай муносабатда бўлдилар?

     8. 30-йиллар танқидининг хос хусусиятлари ва адабий жараёнга таъсири нималарда кўринади?

     9. Адабиётда янги инсон тасвири учун кураш ва унинг оқибатлари ҳақида нималар биласиз?
     10. О.Ҳошим илмий меросининг ўрганилиши ҳақида нималар 

      биласиз ?

     11 О.Ҳошим ҳаёти ва ижоди йўли ҳақида гапиринг.
     12. Унинг адабий-назарий қарашлари ҳақида сўзланг. 

     13. О.Ҳошим ва Ойбек муносабатлари ҳақида нималар биласиз?

     14. О.Ҳошим ижодида учрайдиган нуқсонларнинг келиб

         чиқиш сабабларини изоҳланг.

     15. Сотти Ҳусайн ижодий биографияси ҳақида сўзланг.

     16. Сотти Ҳусайн илмий ва ижодий меросига муносабатингиз қандай?
     17. Танқидчининг "Ўткан кунлар" романи ва унинг муаллифига 

   муносабати қандай бўлган?        

     18. Иккинчи жаҳон уруши йилларида адабий танқид қай хусусиятларда намоён бўлди?

     19. Ижобий қаҳрамон муаммосига доир изланишларнинг қусур ва фазилатлари нимада?

     20. Конфликт муаммосининг  ҳал этилиши ҳақида гапиринг.

     21. "Конфликтсизлик назарияси" ҳақида нималар дея оласиз?

     22. 50-йилларда қайтадан хуруж қилган нигилизм ва "Алпомиш" достони атрофидаги мунозаралар ҳақида сўзланг.

     23. Давр адабий танқиди "Қутлуғ қон" романига  қандай муносабат билдирди?

     24.60-йиллар адабий танқидининг ўзига хос хусусиятлари нималарда кўринади?

     25.70-йилларда адабиётшунослик ва адабий танқидда кўпроқ қандай муаммоларга эътибор берди?

     26.60-80-йиллар адабий танқидида қайси йўналишлар устуворлик қилди?

    27. Бу даврдаги  ёзувчи-танқидчилар фаолияти ҳақида сўзланг.

    28. Айрим жанрлар тадрижига оид монографик тадқиқотлар қандай хусусиятларга эга?

    29. 80-йиллар ўрталаридан бошлаб жамиятда ва адабий танқидда қандай ўзгаришлар рўй берди.

       ТЕСТ САВОЛЛАРИ :

1. «У Ғ.Ғуломдан икки ёш кичик, А.Қаҳҳордан икки ёш улуғ, Ойбекка тенгдош, билими чуқур, мулоҳазаси бақувват, фикри дадил» эди. Бу фикр ким ҳақида ва ким томонидан айтилмоқда?

А. О.Ҳошим ҳақида, Айн            Б. О.Ҳошим ҳақида, О.Шарафиддинов

Д. Фитрат ҳақида. Чўлпон          Е. В.Маҳмуд ҳақида, И.Султон

2. 30-йилларда маданий меросни жиддий ҳимоя қилган мунаққидлардан бири ким эди?

А.  Саъдий                  Б.Иззат Султон

Д.  Неъмат Ҳаким        Е.Отажон Ҳошим

3.“Адабиётимиз осмонида унинг ҳам юлдузи милтиллаб ёниб турибди”. О.Ҳошим ҳақидаги бу фикр кимга тегишли ?

А. Озод Шарафиддинов              В. Фитрат

Г. Ғ.Каримов                      Д. Ҳ.Ёқубов

4. Олим Ойбек билан бирга қайси шоир асари таржимаси устида ишлаган? 

А. Пушкин                     В. Лермонтов

Г. Чўлпон                       Д. Толстой

5. Сотти Ҳусайн ким эди?

А. Адабий танқидчи, ёзувчи                          Б. Ёзувчи, танқидчи,шоир

Д. Адабий танқидчи, драматург, публицист      Е. Танқидчи, публицист

6. «Ўзбекистон Қаҳрамони» унвонини олган мунаққид ким? 

А. М.Қўшжонов                   Б. Иззат Султон

Д. Вадуд Маҳмуд                  Е. Озод Шарафиддинов

                    **********************************
УЧИНЧИ БЎЛИМ 
ХХ АСРНИНГ ИККИНЧИ ЯРМИДАГИ ЎЗБЕК ТАНҚИДЧИЛИГИ
Режа: 1. ХХ асрнинг 60-90 йиллари танқидчилигининг ўзига хос хусусиятлари.
2.Танқидчиликда маҳорат масалалари. Шаклий изланишлар.
3.  Истиқлол шабадалари ва адабий танқид.
    ХХ асрнинг 60-90 йиллари танқидчилигининг ўзига хос хусусиятлари. Ўзбек адабиёти ХХ асрнинг 90-йилларигача мустамлака шароитларини бошдан кечирди. Истибдод фақат ижтимоий-сиёсий ҳаётгина эмас, маданий- адабий муҳитда ҳам ҳукм сурди. Шунга қарамай, мавжуд айрим шароитларнинг ҳаётий таъсири, бадиий адабиётнинг ички қонуниятларини тўғри ва баракали идрок этиш ҳамда адиблар истеъдодининг сиёсат исканжасида, зуғум ва зўравонлик доирасида қолиб кетмай, миллий ва умумбашарий йўналишлардаги тинимсиз изланишлари деярли барча жанрдаги асарлар мисолида ўзининг ижобий самараларини берди. Адабий танқид ҳам шу жараёнларни бошдан ўтказди.  Шўро тўнтарувидан сўнг Истиқлолгача кечган катта бир тарихий давр мобайнида коммунистик мафкуранинг доимий ва тинимсиз исканжасида бўлди. Бадиий адабиёт ва адабий танқид етмиш беш йил шўролар ҳаётидаги ижтимоий-сиёсий ўзгаришларнинг ўзига хос бадиий инъикосига айланиб, асосан, мафкуравий қурол вазифасини ўтади. 

          Ҳукмронлик ва зўравонлик остида майдонга келган ижтимоий-сиёсий ўзгаришлар бадиий адабиёт ва адабий танқиднинг ҳам йўналишини белгилашга интилди: ёзувчиларни ҳаётни пардозлаб тасвирлашга, танқидчиларни эса, адабий асарни кундалик сиёсат нуқтаи назаридан таҳлил қилиб, хулосалар чиқаришга ундади. Лекин шўролар даврида бадиий адабиёт ва адабий танқид қанчалик сиёсий-мафкуравий қуроллантирилмасин, партиявийлик, синфийлик ва ғоявийлик сингари мезонларни илгари сурувчи соцреализм методи қанчалик ҳокимлик қилмасин, бадиий ижодда адолатга интилиш, реализм учун кураш бир нафас ҳам тўхтаб қолмади. Бу даврларда адабиётнинг барча жанрларида етук асарлар ёзилди, бадиий маҳоратнинг юксак намуналари  яратилди. Янги китобхон ҳам доим ўсиб, ўзгариб, шаклланиб борди. Гоҳ ошкор, гоҳ пинҳон жаҳон адабиёти тажрибаларини ўзлаштириш тўхтамади,  ёзувчилар каби танқидчиларнинг  услуб ва маҳорати, назарий савияси ҳам ўсиш, ўзгаришда бўлди. Китобхон эстетик дидини янгилайдиган пишиқ бадиий асарлар ва илмий-тадқиқотлар яратилдики, бу ижобий ҳодисаларга адабий танқид ўз муносабатини фаол ва изчил тарзда билдириб келди
.

         Бадиий адабиётдаги ютуқларни ўрганиш ва таҳлил этиш натижасида адабий танқиднинг ўзида ҳам ўзгаришлар рўй берганидек, танқид эришган ютуқлар, натижалар бадиий адабиёт ривожига таъсир кўрсатди. 

       Халқимизда эстетик дид ва маданий савиянинг ўсиб бориши ҳам адабий танқид учун ижобий таъсирга эга бўлди. Айниқса, шахсга сиғиниш оқибатларини тугатиш жабҳасида олиб борилган ишлар натижасида ХХ асрнинг  60-85-йилларида адабий танқид ўзининг янги бир кўтарилиш жараёнига киришди. 

Ўзбек романи, қиссачилиги, шеърияти, драматургия, достончилик ва ҳикоячилик каби тур ва жанрларнинг тараққиёт йўлларини алоҳида- алоҳида  таҳлил этувчи тадқиқотлар, адабий ва ижодий портретлар яратилди. Тарихийлик ва замонавийлик, анъана ва маҳорат масалаларини танқидчилик диққат марказига ўта борди, бу йўналишда қатор илмий тадқиқотлар юзага келди.  Аммо адабий танқид мафкура тазйиқида бўлди. Буни "Ўтган кунлар" романи ижодий методи атрофида уюштирилган баҳслар яққол тасдиқлайди. Авваламбор 50-йилларнинг ўрталаридан Абдулла Қодирийнинг халққа қайтарилиши, “Ўткан кунлар” романи босилиб чиқиши ва у ҳақда Иззат Султоннинг ижобий қарашлари ўзбек адабиёти тарихи ва танқидчилигидаги муҳим воқеалар бўлди. Лекин адиб дунёқараши, ижодий методи хусусидаги паст-баланд баҳслар давом этди. Кимдир уни барибир, соцреализм асари эмас, деб баҳолади, кимлардир танқидий реализм, ё маърифатпарварлик реализми, романтизм намунаси деб атади, яна аллаким ундан соцреализм унсурларини ахтарди. Бу йиллар ҳақида гапирганда ана шу мураккаб жиҳатни назардан қочирмаслик керак.

60-йилларда янги тамойилларнинг ўсишига йўл очган хусусиятлардан бири адабий танқид ривожига халақит бериб келаётган айрим назарий чалкашликларга жаҳон адабий танқиди тажрибаларини ўрганиш асосида барҳам берила бошланганлиги эди. Шу туфайли бадиий асарни юзаки баҳолаш, асоссиз қуруқ хулосаларни илгари суриш, ёзувчи шахсига нисбатан субъектив муносабат билдириш каби салбий ҳолатлар барҳам топа борди. 

Бу давр танқидида, турли йўналишдаги илмий-эстетик таҳлил кучая бошлагани, мақола ва тадқиқотлар ўзбек танқидий тафаккурида янги босқич пайдо бўлаётганини кўрсатди. Бадиий адабиётдаги, шеъриятдаги фақат жамият эмас, фақат ишлаб чиқариш эмас, инсон табиатидаги, қалби ва руҳидаги ўзгаришларни тасвирлаш томон силжишларни лирика ва лирик қаҳрамон муаммолари бағишланган қизғин баҳс ва илмий-назарий мунозараларда кўриш мумкин, бу эса адабий танқид савиясининг юксалиши, шеъриятнинг ривожланишига таъсир этди. 

Бу давр адабий танқиди ва адабиётшунослиги ривожида ҳам шу йиллар ва ундан бир мунча илгари яратилган В.Зоҳидов, В.Абдуллаев, И. Султонов, Ҳ.Ёқубов, А.Қаюмов, Ғ.Каримов, А.Ҳайитметов сингари таниқли олимларнинг тадқиқотлари муҳим аҳамиятга эга бўлди. В.Зоҳидов , И.Султонов сингари машҳур олимлар танланган асарлар нашр этилди. Бу йиллардаги танқид ва адабиётшунослик илгариги босқичлар учун хос бўлган майда мавзучилик ҳамда санъаткор ижодига кўпинча мавзу нуқтаи назаридангина ёндашишдан қутулиб, адабий жараён ва ёзувчи ижодини муҳим ва долзарб муаммолар бўйича тадқиқ этиш босқичига кўтарила борди.

         Адабий танқид талабчан ва принципиал бўлишида халқ манфаатларидан келиб чиқиши керак. Танқид меҳрибон ва сезгир бўлиши, ижодкор йўлида туғиладиган қийинчиликларни тушуниши, у яратган нарсаларни кўра билиши лозим. Танқидчи асарни фақат ақли билан тушуниб қолмасдан, чин дилдан ҳис қила олиши, бадиий образлардан олган таассуротини, ҳис-туйғуларини танқидий мантиқ воситасида маҳорат билан ифодалаб бера билиши кераклигига ўша давр матуботида катта эътибор қаратилди.


Адабий танқиддаги эстетик талабларнинг ошиб бориши адабиётшуносларнинг ҳам масъулиятини кучайтирди. А.Ҳайитметовнинг “Алишер Навоийнинг адабий-танқидий қарашлари” (1959) монографияси ўзбек танқиди тарихини ўрганиш борасидаги биринчи йирик ва дадил қадам сифатида алоҳида аҳамиятга эгадир.


Бу даврда ёзувчиларнинг адабий танқид тараққиётига қўшган ҳиссалари, айниқса, адабиётнинг эстетик қимматини белгилаш борасида жуда катта роль ўйнайди. Ойбекнинг “Навоий” романини қандай ёздим”, А.Қаҳҳорнинг “Китоб шавқ билан ўқилиши керак” мақолалари фикримизга мисол бўла олади.

Адабий танқид замонавийликни тадқиқ этишга эътиборни кучайтириб, адабий жараёнга таъсир кўрсатишга интилди. Бу соҳада маълум бир ютуқлар қўлга киритилди дейиш мумкин. Л.Қаюмовнинг “Аср ва наср”, “Замондошлар”, М.Қўшжоновнинг “Ижод сабоқлари”, “Маъно ва мезон”, С.Мамажоновнинг “Услуб жилолари”, “Шоир дунёси”, А.Акбаровнинг Ғ.Ғулом, Уйғун, Зулфия ҳақидаги ишлари, М.Юнусовнинг “Сахий қаламлар”, У.Норматовнинг “Насримиз уфқлари”, Н.Худойбергановнинг “Кашфиётлар йўлида”, И.Ғафуровнинг “Ёнар сўз”, П.Шермуҳаммедовнинг “Ижод дарди”, А.Қулжоновнинг “Замонавийлик ва бадиийлик” каби тадқиқотлари адабиётшунослик ва танқидчиликнинг ҳам сон, ҳам сифат жиҳатидан ўсганини яққол кўрсата олади. Буларнинг аксарияти учун муштарак бўлган ижобий хусусиятлар қуйидагилардан иборат: а) олдинги даврларда кўпроқ кўзга ташланувчи бадиий асарларни асосан, мавзу нуқтаи назаридан ўрганишдан энди давр тақозо этган йирик муаммолар бўйича тадқиқ этиш; б) асарларга ғоявий-сиёсий қиммати жиҳатидангина эмас, айни чоқда бадиий савиясига қараб баҳо бериш тамойилининг ўсиши; в) санъаткорнинг маҳорати масаласини  ўрганишга эътиборнинг кучайиши; г) социологик таҳлил билан эстетик таҳлилни қўшиб олиб боришдаги айрим ютуқлар; д) адабиётшунос ва танқидчиларнинг ўз маҳоратлари устида жиддий қайғуриши.


Адабий жараёнга таъсир кўрсатишнинг ибратли намуналари сифатида М.Қўшжоновнинг “Хаёл бошқа, ҳаёт бошқа”, И.Ғафуровнинг “Икки шоир билан суҳбат” мақолаларини кўрсатиб ўтиш ўринлидир. Улар асарлари жиддий ва ҳаққоний танқид қилинган ижодкорлар учунгина эмас, барча ёзувчи ва шоирларга ҳамда умуман ҳозирги адабий жараёнга ўзининг сезиларли таъсирини кўрсатди.


Адабий танқидга шу даврда кириб келган С.Мамажонов, У Норматов, И.Ғафуров, Н.Худойбергановлар танқидчиликда кам ишланган мавзуларга қўл уриб, янги муаммоларни кўтариб чиқишга интилдилар.

          Танқидчилик маҳорати ҳақида гап кетганда, Т.Жалоловнинг Миртемир, Шайхзода, Зулфия ижодларига бағишланган мақолаларини эслаб ўтиш ўринлидир. Т.Жалолов танқидий тадқиқотни равон тил билан қизиқарли шаклда ифодалаб бера олгани боис у ўзбек танқидчилигининг эстетик хусусиятларини ривожлантиришга яхши ҳисса қўша олди. 

          Адабиётшунослик ижодий метод, хусусан, реализмнинг умумий масалларини ўрганишдан унинг аниқ, йирик муаммоларини махсус тадқиқ этиш босқичига кўтарилиб борди. Умуман, бадиий асарнинг тили масаласи оз ўрганилганини назарда тутадиган бўлсак, П.Қодировнинг бадиий адабиёт тараққиётида халқ тилининг роли, халқ тили ва асар тилининг тутган ўрнини текширишга бағишланган “Халқ тили ва реалистик проза” монографияси ва “Тил ва дил” рисоласининг майдонга келиши сўнгги йиллар ўзбек танқидчилигининг жиддий ютуғи сифатида баҳолашга асос беради. 


Фундаментал характердаги тадқиқотлар яратиш ишининг сўнгги йилларда оёққа туриб келаётганлиги адабиётшунослик даражаси ва адабиётшунослар савиясининг ўсганлигини кўрсатувчи навбатдаги муҳим белгилардан биридир. Кўп томлик ўзбек адабиёти тарихини яратишда Ҳ.Ёқубов, И.Султонов, С.Мамажоновларнинг тадқиқотлари, И. Султоновнинг “Адабиёт назарияси” дарслиги, С.Мирзаев ва Х. Дониёровларнинг “Ўзбек совет адабиёти”, Н.Шукуров ва Ш. Холматовларнинг “Адабиётшуносликк кириш” қўлланмалари шу соҳадаги бўшлиқларни маълум маънода тўлдирди. Мақсади ва адреси, жанри ва йўналиши турлича бўлган бу ишларнинг ижобий хусусиятларига бир хилда баҳо бериш мумкин бўлмаганидек,  улардаги камчиликлар ҳақида ҳам худди шу фикрни айтиш мумкин.


Бундан ташқари Ғ.Ғулом, Ойбек, Шайхзода, И.Султон, Яшин сингари кекса авлод адиблари кўп жилдлик танланган асарларининг махсус жилдида адабий-танқидий мақолаларнинг ўрин олиши, Сотти Ҳусайн, Зиё Саид, Раҳмат Мажидий каби ўзбек танқидчиларининг танланган адабий-танқидий мақолаларининг босилиб чиқиши, И.Султон ва Ҳ.Ёқубовларнинг С.Ҳусайн ҳамда О.Ҳошим ҳақидаги мақолаларининг эълон қилиниши ўзбек танқидчилигидаги муҳим ҳодисалардандир.


Адабий алоқаларга оид қатор тадқиқотлар юзага келиб, бу соҳада кейинги йилларда Л.Қаюмов, С.Мирзаев, С.Шермуҳаммедов, Ш.Турдиев, Р.Иноғомов ва бошқаларнинг ишлари яратилди. Аммо уларнинг кўпчилигида қайд этиш, адабий декада ва ҳафталиклар ҳақидаги далилларни кўрсатиш, таржималарни таъкидлаш билан кифояланилган ҳолатлар ҳам учрайди.


Бу даврда адабий танқид бадиий адабиётнинг ўзига хослигини астойдил тадқиқ қилишга киришди, эстетик таҳлил кучая борди. Натижада адабий танқидда ҳам эстетик хусусиятлар ўсиб, танқиднинг жанрий хусусиятлари шакллана борди. Бу йилларда адабий-танқидий асарлар сон жиҳатдан эмас, сифат жиҳатидан ҳам ўзгариб, яхшиланиб борди. Йирик танқидий жанрлар, муаммоли мақолалар олдинга чиқди. Масалан, 1979 йилнинг ўзида адабиётшунослик ва адабий танқидга оид 35 та монография яратилиб,  уларнинг умумий ҳажми 300 босма табоқдан иборат бўлганлиги танқидчиликнинг камолот сари йўл олганлигини яққол кўрсатади.

         Даврнинг муҳим тамойилларидан бири шуки, унда адабий танқид жанрлар жиҳатидан ўсди: тақриз, портрет, муаммоли мақола, обзор, илмий маърузалар шакли кенг ривож топа борди.

         Бу даврда адабий танқид адабиётшунослик олдига адабий алоқа ва адабий таъсир масалаларини чуқур ишлаш муаммосини қўйди. Ўзбек фольклори ва унинг адабий жараён билан алоқаси ҳам танқид эътиборини тортди. Танқиднинг ҳамма асосий турлари шаклланди ва ривож топди. Адабий танқиднинг турлари, асосан, учта бўлиб, улар кенг, оддий китобхонлар оммасига қаратилган танқид, ёзувчиларга қаратилган танқид ва танқидчиларга қаратилган танқиддан иборат
.

        Танқидчининг шахси, маҳорати, унинг адабиёт соҳасининг мутахассиси ва инсон сифатидаги хусусиятлари бу даврда танқидга оид мақолалар ва асарларда катта ўрин тутди. Танқид таъкидладики, танқидчи иснпектор эмас, балки мутафаккирдир, у мутахассис, айни вақтда, ёзувчи ҳамдир, унинг иши ҳақиқатни излаш ва топишдир. У шарҳловчигина эмас, талқин этувчи, баҳоловчи ва ҳукм қилувчи ҳамдир; ёзувчи ҳаёт ҳақида ёзади, танқидчи эса ҳаёт ва адабиёт ҳақида ёзади ва шу билан бирга бу соҳаларни чуқурроқ англашда ёзувчига кўмаклашади, шу орқали ёзувчи ва адабиёт савиясини ошириб боради, халқнинг ижтимоий, эстетик онги ўсишига хизмат қилади.


Асарни ҳаёт билан қиёслаб ўрганиш реалистик ва ҳаққоний танқиднинг бош белгиси ва мезонидир. Танқидчи асарни шу асосда чуқур таҳлил этади, гўё уни “янгидан яратади”. Адабий асарга шундай ёндашиш давр танқидчиларининг кўпчилиги учун характерлидир. Бу хусусият Ҳ.Ёқубов, М.Қўшжонов тадқиқотларида аниқ кўринади. Бу танқидчилар билан бир қаторда С.Мирвалиев, Н.Худойберганов, У.Норматов, А.Расулов, А.Раҳимовлар наср тадқиқотчилари сифатида фаолият кўрсатдилар.

         Шеърият танқидчилигида С.Мамажонов, О.Шарафиддинов, Н.Каримов, У.Норматов, И.Ғафуров ва Н.Шукуров, Н.Раҳимжоновлар фаоллик кўрсатдилар. Шеъриятнинг фаоллашиши, ундаги замонавий руҳнинг чуқурлаша борганлиги, ўзбек назмида юз бераётган ижодий ўзгаришлар О.Шарафиддиновнинг "Замон. Қалб. Поэзия" мавзусидаги илмий кашфиётларга бой, ўзбек назмининг тарихи ва айни замондаги ютуқ ва камчиликларини умумлаштирувчи салмоқли китобида ўз ифодасини топди. Бу мунаққиднинг биринчи йирик китоби бўлиб, 1962 йилда нашр этилган  ва адабий жараёнда воқеа бўлган тадқиқот эди. 

         Йўналишлар ва жанрлараро ихтисослашув жараёни ёрқинроқ кўзга ташланди. Л.Қаюмов, Ҳ.Абдусаматов, Б.Имомов, Т.Собиров, Б.Ғуломов ва С.Алиевлар драматургия танқидчиси ва тадқиқотчиси сифатида танилдилар. Танқид ўзбек драматургиясида ҳаётий ҳодисаларни ҳаққоний идрок этиш чуқурлашганини қайд этди.
         Болалар адабиёти билан шуғулланадиган танқид сон жиҳатдан ҳам, сифат жиҳатдан ҳам ўсди, ўзбек болалар адабиёти тарихига бағишланган икки томлик яратилди, унда болалар адабиётининг ўзига хослигига алоҳида эътибор берилди.А.Суюмов, Ў.Рашидов, П.Шермуҳаммедов, М.Норматов, С.Матчон, О.Сафаров, Қ.Қаҳрамонов каби болалар адабиёти танқидчилари пайдо бўлди. Публицистикада О.Тоғаев, С.Умиров, таржимашуносликда Ж.Шарипов, Ғ.Саломов, Н.Владимирова,  А. Комилов салмоқли изланишларни амалга оширдилар. Бу йўналишларнинг  тараққиёт тамойиллари умумлаштирилди. Адабий танқид ҳам ўзини ўзи англаш йўлида изланишга киришди. Ҳ.Ёқубов, А.Расулов, С.Содиқ, Б.Дўстқораевнинг бир қатор тадқиқотлари босилиб чиқди. Илк бор икки жилдлик “Ўзбек совет адабий танқиди тарихи” яратилди. 

       70-йиллар охирига келиб, ўзбек муаллифлари асарлари хорижий тилларда нашр этила бошланди. Ч.Айтматов “Улуғбек хазинаси” романи муносабати билан О.Ёқубовга мактуб йўллади. Жаҳонга машҳур ёзувчининг роман ҳақидаги илиқ фикрлари нафақат, бир ўзбек адибининг, балки бутун ўзбек адабиётининг ижодий муваффақиятидан далолат беради.

          Бу давр адабий танқидчилигида ютуқлар билан бир қаторда маълум нуқсонлар ҳам мавжуд эди. Турғунлик психологияси маданият, адабиёт ва адабий танқидга ҳам таъсир кўрсатмасдан қолмади. Бунинг натижасида талайгина саёз, ўртамиёна, мужмал асарлар ҳам пайдо бўлиб турди. Афсуски, танқидчиликда жанр хилма-хиллиги масаласига кам эътибор қаратилди. Асарларни баҳолашда, тақриз ва мақолаларда схематизм  кўринишлари учраб турди. Ўзбек адабиётшунослигининг  адабиёт ва танқид назарияси муаммоларига чуқур ўрганилмаганлиги, айниқса, 60-йиллар адабий танқидчилигида баъзи саёз фикрларнинг юзага келишига сабабчи бўлган бўлса, 70-йилларга келиб, адабий танқид сифат ўзгаришларига юз бурди. Адабий жараёнга фаол таъсир кўрсата олиш, бадиий асардаги ҳаёт ва характерларни воқеликдаги қаҳрамонлар ва уларнинг жонли турмуши билан қиёслаш орқали ёзувчи маҳоратига баҳо бериш тамойилининг кучаюви, поэтик асар бағрига унинг яратувчиси – шоир қалби орқали кириб боришдаги ўктам қадамлар, асарнинг ғоявий- эстетик савиясини бир бутунликда текшириш асносида унинг бадиийлигини чуқурроқ таҳлил этиш, танқидчининг ўзидаги бадиий дид ва савиянинг кўтарилуви ўзбек танқидчилигининг пешқадам вакиллари ижодида рўй берган сифат ўзгаришларини кўрсата олувчи белгилардир.

Танқидчиликда маҳорат масалалари. Шаклий изланишлар. Бу давр  танқидчилиги ўзининг асл моҳияти– “ҳаракатдаги эстетика” бўлиши лозимлигини янада теранроқ тушуниб олди ва бу моҳиятни ўз талқинларида ёрқин акс эттиришга интилди. Танқидда санъат ҳақиқатини ҳаёт ҳақиқати билан муқояса этиш ва бадиий асарга шу заминда туриб баҳо бериш тамойили кучайди. Ғоявийлик ва бадиийлик масаласига диалектик ҳодиса сифатида қарай бошланди. Тип ва характерлар талқинида янгича қарашлар юзага келди. Конфликт ва композиция, бадиий асар тили, услуб атрофидаги баҳслар илмий теранлик касб эта борди. Бу масалаларга муносабатда танқидчи позициясининг аниқлигига интилиш кучайди. Лекин социалистик реализм методи, умуман, ижодий метод хусусидаги аввалги босқич қарашлари ўзининг муҳим йўналишларида давом эттирилди, ҳатто бойитиб борилди. Бадиийликка алоҳида ва чуқур эътибор берила бошланиши, ёзувчи маҳоратидаги муҳим белгиларни аниқлашга интилиш, давр ва замон услуби, индивидуал услуб масаласидаги изланишлар ва эришилган қатор натижалар бу давр танқидининг хос белгилари сифатида характерлана олади.

70- йиллар ўзбек танқидида ҳам сон, ҳам салмоқ, ҳам сифат жиҳатидан самарали ишлаган мунаққидлар қаторида У.Норматов, Н.Худойберганов, П.Шермуҳаммедов, И.Ғафуровларни алоҳида кўрсатиб ўтиш лозим. Улар ўзбек танқидининг янги типдаги вакиллари сифатида бўй кўрсатдилар. Уларнинг ўз услуби, ўз тадқиқ ва таҳлил йўли бўлиши билан бир қаторда, уларнинг барчасини бирлаштириб турадиган умумий азилат ҳам бор. Бу уларнинг адабий жараёнда ниҳоятда фаол иштирок этиши, адабий ҳаётдаги ҳар бир янги ҳодисага ҳозиржавоблик билан муносабат билдириш, адабий танқиднинг деярли кўпчилик жанрларида баракали қалам тебратишларида намоён бўлади.

Бу йилларда  таниқли танқидчилар ва адабиётшунослар ҳақидаги тарихий-биографик очерк ва адабий портрет жанридаги асарларнинг яратилиши адабиётшуносликда янгилик бўлди. Бу йўналишда С. Мамажоновнинг В.Зоҳидов, Б.Имомовнинг Ҳ.Ёқубов, Б.Бойқобиловнинг С.Азимов, М.Олимовнинг Л.Қаюмов, А.Расуловнинг О.Шарафиддинов ҳақидаги ижодий портретлари пайдо бўлди. Улар, бир тарафдан, танқидчилар маҳорати ва адабий жараёнда тутган ўрни нечоғлик мустаҳкамланганини кўрсатса, иккинчидан, танқидчи шахси ва танқидчиликка эътибор кучайганини, учинчидан, ёзувчи маҳоратинигина эмас, танқидчи маҳоратини ҳам тадқиқ этувчи мутахассислар авлоди вояга етганини кўрсатади.

Агар булар ёнига Ҳ.Абдусаматовнинг “Эстетика ва ҳаёт”, А.Қулжоновнинг “Илм ва ижод оламида”, Ў.Шокировнинг “Танқидчи ва адабий жараён”, Ҳ.Умуровнинг “Таҳлил санъати”, Ў.Ўтаевнинг “Танқид ва услуб” сингари китобларини қўядиган бўлсак, танқидчилик, унинг тарихий ривожи масаласи ҳам республикамиз адабий жараёни диққат марказида турганлигини кўрсатади.

Танқидчиликнинг жанр доиралари кенгайди. Бу жанр имкониятларидан унумли фойдаланилган А.Қаюмовнинг А.Навоий, Л.Қаюмовнинг Ҳамза, Н.Каримовнинг Ҳ.Олимжон ҳақидаги ажойиб кишилар ҳаёти сериясига доир асарлари майдонга келди. Бадиий адабиётда фантастика  жанри туғилиши ўлароқ уни тадқиқ этувчи махсус характердаги танқидчилик ҳам пайдо бўлди. Ўзбек адабиётининг жаҳон адабиёти билан алоқадорлигини ўрганувчи  Н.Комиловнинг мақолалар туркуми ўзбек танқиди минтақаларини янада кенгайтирди.
Бу давр танқидига хос камчиликлардан бири ҳамон ўта мақтовнавозликнинг кучлилигидир. Танқидда ўз номи моҳиятини  ифодаловчи танқидий руҳ саёз. У ёки бу даражада айтилган танқидий фикрлар аниқ ёзувчи асаридаги тақриз ёки мақолада бўлса, баъзан йўлигагина айтилган бўлади, обзор мақолада учраса, адрессиз бўлади, адабий жараёнга доир бирор муаммоли мақолада илгари сурилса, кўпроқ ақл ўргатиш йўналишида бўлади. Хуллас, ҳар уч ҳолда ҳам ўзининг асосий вазифаси даражасига кўртарилиб етолмайди. Ҳалол, холис, дўстона, эҳтиёткорлик билан ўйлаб, лекин меъёри даражасида қаттиққўллик ва талабчанлик билан айтилган, танқидий руҳи ўткир мақолаларга танқидчилик доим эҳтиёжига сезиб келган.

Танқидда бадиий адабиётда ғоявий-бадиий бирлик концепцияси билан узвий боғлиқ равишда ижодий метод масаласи ҳам қайта-қайта қаламга олинди. Ўзбек адабиётида ижодий методнинг шаклланишига доир икки хил қараш ҳукм суриб, бир гуруҳ олимлар ўзбек адабиёти, аниқроғи, насри танқидий реализм босқичини босиб ўтиб, социалистик реализмга етиб келди дейишса, иккинчи бир гуруҳ адабиётнинг тўғридан-тўғри социалистик реализм методи асосида шакллана бошлаши ҳақида баҳс олиб бордиларки, мустақиллик йилларида бу баҳсларнинг нечоғли аҳамиятсиз эканлиги кўриниб қолди. Айниқса, А.Қодирий ижодий методи тўғрисидаги турли қарашлар ўша даврда авж олганлигини ҳам айтиб ўтиш лозим.

Адабий танқидда замон ва қаҳрамон муаммолари талқинида М.Қўшжонов О.Ёқубовнинг “Диёнат”, Ш.Холмирзаевнинг “Сўнгги бекат”, Н.Худойберганов Ҳ.Ғуломнинг “Бинафша атри”, И.Ғафуров Саид Аҳмаднинг “Қирқ беш кун” романлари таҳлил этилиб, уларнинг ютуқ ва камчиликлари ҳаққоний кўрсатилди. О.Ёқубов, П.Қодиров, Мирмуҳсин  тарихий романларида тарих ва инсон концепцияси муаммосини танқидчилар етарли таҳлил қилиб беришди.

Айтиш керакки, шеъриятдаги кенглик ва теранлик адабий танқидда ҳам маълум даражада акс этди.Танқидчиликда мустақиллик, ҳозиржавоблик, ўтмиш ва замонавийлик муаммоларини янгича талқин қилишда ҳам бирмунча муваффақиятларга эришилди. Шу билан бирга айрим ёзувчиларнинг қаҳрамон характерини бутун зиддиятлари, қарама-қаршиликлари билан кенг тасвирлай олмаётганлиги ҳолатлари кескин танқид қилинди. 

Маълумки, бадиий адабиётда ёзувчи маҳорати доимо долзарб, ҳеч қачон эскирмайдиган муаммодир. Шунга ўхшаб, танқидчи маҳорати, ҳалоллиги ва холислиги индивидуал услуби, таҳлил санъати, дид ва билими, мунаққид иқтидори, савиясини кўрсатувчи муҳим омиллар бўлиб, ўрганилиши ва ташвиқ этилиши муҳим ҳодисалардир. Бу давр танқидчилиги тадрижий такомилида Иззат Султон, В. Зоҳидов, Ғ. Каримов, М. Юнусов, М.Қўшжонов, О.Шарафиддинов, С.Мамажонов, Л. Қаюмов, Э.Каримов, Н.Каримов, Н.Шукуров, И.Ғафуров, Н. Худойберганов, Ҳ.Абдусаматов, Б.Назаров, Б. Қосимов, А.Расулов, Ҳ. Умуров, А.Каттабеков, С. Мирзаев,  М.Расули, Т.Бобоев,  Г.Владимиров, Н.Владимирова, Б.Имомов, А.Алиев, О.Тоғаев, Т.Бобоев, С.Алиев, Т.Собиров, М. Расули, М.Маҳмудов, С.Содиқ, О.Абдуллаев каби олимлар фаоллик кўрсатдилар. Улар муҳим ва долзарб илмий-назарий, амалий  масалаларни кўтариб чиқиб, уларни аниқ бадиий асарлар таҳлилида тадбиқ этиб, адабий жараён ва адабий танқидчилик тараққиётига сезиларли таъсир ўтказдилар. Адабий танқид ҳаётни кузатувчи, асарни баҳоловчиликдан бу жараёнларнинг тенг ҳуқуқли аъзосига айланди.  
***********************************************
                      ********************

Сўнгги давр жаҳон адабиётшунослиги диққат маркази романчилик ва у билан боғлиқ бўлган муаммоларга қаратилган бир вақтда, ўзбек адабиётшунослиги ҳам ундан четда тургани йўқ. “Ўзбек романи”, “Ўзбек романларида ижобий қаҳрамон” сингари монографиялардан сўнг бу масалага эътибор янада кучайди. С.Мирвалиевнинг “Прозамиз жамоли ва камоли”, “Роман, инсон, жамият”, 
Р.Назарованинг “Ўзбек романи ва замонавийлик”, М.Олимовнинг “Роман ва инсон” номли тадқиқотлари ўзбек романчилигининг муҳим масалаларини ёритишга бағишланди.

Кейинги йилларда ўзбек танқидчилари ўз асарлари билан умумиттифоқ минбарига дадилроқ чиқадиган бўлдилар. М. Қўшжоновнинг “Талант қирралари” номли китоби рус тилида китобхонлар қўлига тегди. И.Султонов, Л.Қаюмов, О.Шарафиддинов, Н.Худойберганов, П.Шермуҳаммедовларнинг марказий матбуотдаги мақолалари талабчан мутахассислар томонидан илиқ кутиб олинди.

Кейинги бир-икки йил ичида О.Шарафиддиновнинг “Истеъдод жилолари”, С.Мамажоновнинг “Воҳид Зоҳидов”, Ҳ.Абдусаматовнинг “Эстетика ва ҳаёт”, О.Тоғаевнинг “Адиблар ва жанрлар”, С. Шермуҳаммедов ва С.Мирзаевларнинг “Адабий дўстлигимиз саҳифалари” сингари китоблари ҳисобига бойиган ўзбек танқидчилиги ва адабиётшунослиги кенг жамоатчиликка ўзининг бой ва ранг-баранг қиёфаси ҳақида бир қадар қониқарли тасаввур берди. Айниқса, “Адабиётимизнинг ярим асри” номли тўпламдан шу давр ўзбек танқидчилигининг  савияси, даражаси ва сажияси, унинг асосий ютуқлари ва қиёфаси, олдида турган муҳим муаммолари ва уларнинг ҳал этилиш миқёси, танқидчиларнинг индивидуал услуби намоён бўлувчи ва фарқланувчи ўзига хосликлари ҳақида мухтасар маълумот бера олади. Адабиётшунос Э.Каримовнинг “Развитие реализма в узбекской литературе” (1975), “Лев Толстой и узбекская литература” (1979), “Реализм узбекской демократической литературы» каби тадқиқотлари ҳам бу давр адабиётшунослигида муҳим  ўрин эгаллади

   Маълумки, ёзувчи маҳорати ва ижоди тараққиётида фольклорнинг тутган ўрни ва ўйнаган роли масаласини англаш - адабиётшуносликнинг доимий долзарб вазифаси ҳисобланади. Ўзбек адабиётшунослиги бу масалага сўнгги йилларда жиддий эътибор берди. Шу маънода О.Собиров, Ғ.Жалолов каби олимларнинг шу масала билан жиддий шуғулланганлари муҳимдир. Аммо улар тадқиқотларида (О.Собировнинг “Ойбек ижодида фольклор”, “Яшин ва халқ ижоди”, “Сарчашма адиб ижодида”, Ғ.Жалоловнинг “Ҳамза поэзияси ва халқ оғзаки ижоди”) фольклорнинг ёзма адабиётга таъсири, уларнинг ўзаро муносабати, ундан катта озиқ олган санъаткорлар ижоди мисолида анчайин жўн талқин қилинганини ҳам айтиб ўтиш лозим.

Ўзбек танқиди бу йилларда ижодий метод масаласига эътиборни кучайтирди, афсуски, кўпчилик тадқиқотларда шўро даври адабиёти методи- социалистик реализм масаласи ўрганилди.

70-йилларда танқид ривожига туртки берган муҳим ҳодисалардан иккитасини қайд этиб ўтиш лозим: ёш ижодкорларга ғамхўрлик кучайтирилди, улар асарларини кенг ва атрофлича ўрганиш юқори босқичга кўтарилди, шу билан бирга талабчанлик ҳам кучайди, шу ҳисобига ёш мунаққидлар сафи кенгайди, иккинчиси, машҳур шоира, Зулфия таваллудининг 60 йиллигини нишонлаш унинг ижодини тадқиқ этиш мисолида ўзбек танқидчилиги муайян даражада ривожланди. 

А.Акбаров ва Л.Қаюмовларнинг “Зулфия” номли рус ва ўзбек тилларидаги китоблари, М.Султонованинг “Ижод саҳифалари” рисоласи, С.Мамажонов, И.Ғафуровнинг шоира ҳақидаги туркум мақолалари  бунинг далилидир. Уларда шоира ижодининг назокатлари ва гармонияси, маҳорат сирлари, асарларининг ёзилиш сабаблари, умуман, Зулфия ижодининг адабиётимизда тутган ўрни, унинг ижоди билан шахси ўртасидаги боғланишлар чуқур очиб берилди. 

Бу даврда болалар адабиётини ўрганиш масаласида жонланиш кўзга ташланади. Адабиётшунос П.Шермуҳаммедовнинг Москвада нашр этилган “Ўзбекистон болалар адабиёти” номли тадқиқоти, “Давр қаҳрамон тақдирида” номли китобининг каттагина қисми ҳамда “Она сутидек покиза” рисоласининг майдонга келиши танқидда кўп йиллардан бери ҳукм суриб келаётган бу соҳадаги камчиликнинг бартараф этилишига муҳим ҳисса бўлиб қўшилди.

70-йиллар ўзбек танқиди ривожини кўрсатувчи сифат белгиларидан бири, унинг адабий жараёнга таъсири кучайиб бораётганлиги билан белгиланади. Ундан 15-20 йил илгари бу таъсир ниҳоятда заиф эди, олимларнинг танқиди ва талаби аксар ҳолларда қоғоздагина қолиб кетар, бинобарин, шунга яраша танқидчиликнинг ҳам адабий жараён ва ижодкорлар орасидаги нуфузи камроқ эди. Сўнгги йилларда танқидчиликнинг нуфузи ортди, буни унинг адабий жараёнга фаол таъсир кўрсата олиш кучи белгилаб берди. Бу даврга келиб, энг катта ёзувчилардан тортиб, кенжа шоирларгача ўз ижодий йўлини танқидчиларнинг  холис в ҳаққоний  фикрларига қараб тўғрилаётганлари оз эмас. Очиғини айтганда, ижодкорлар М.Қўшжонов, О.Шарафиддинов, С.Мамажонов, Л.Қаюмов, У.Норматов, И.Ғафуров, П.Шермуҳаммедов, Н.Худойбергановларнинг фикрлари билан жиддий равишда ҳисоблашадиган, ўз асарлари босилгач, уларнинг фикрини кутадиган, уларнинг мулоҳазаларининг ҳаққонийларини ўз ижодларига тадбиқ этадиган бўлишди.

И.Ғафуровнинг “Ям-яшил дарахт”, У.Норматовнинг “Гўзаллик билан учрашув” китобларига кирган мақолаларнинг барчаси ижодкорлар асарлари кетидан эргашиш эмас, балки уларни чорлаш асосига қурилиб ёзилганлиги билан ажралиб туради. Ёки М.Қўшжоновнинг И.Раҳимга ёзган очиқ хати ёзувчи ижодидагина эмас, адабий жараёнга ҳам таъсир кўрсатиш кучига эга.

М.Қўшжоновнинг “Талант саховати” китобида Ҳамзадан тортиб А.Ориповгача бўлган ўн бешдан ортиқ ўзбек адибининг адабий портрети ўзбек адабиёти ривожининг умумий контексти фонида ва муҳим муаммолар билан боғланган ҳолда ёритиб берилди. Бу йўналишдаги китоб ўзбек адабиёти ҳақида марказий нашриётда чиққан қалдирғоч асар ҳисобланади. У ўзбек адабиётининг узоқ йиллардаги ютуқларини ва, айни вақтда, танқиднинг сўнгги йилларда эришган потециал имкониятларини мамлакат миқёсида намойиш қилди.

Таҳлил ва талқинга эътибор кучая бориши баҳолаш мезонларининг ўзгаришига олиб келди, пировардида, шу ўзгаришлар асносида мазкур давр ўрталарига келиб, адабий танқид фан сифатида олий ўқув юртлари талабаларига ўргатила бошланди. Танқиднинг ўзидаги илмий-назарий изланишлар ва танқидчи маҳорат қирраларини таҳлил этувчи илмий тадқиқотлар яратила бошланди.

          60-90-йилларда шўролар партиясининг адабиёт билан бирга адабий танқиддан ҳам оммага мафкура таъсирини ўтказиш қуроли сифатида кенг фойдаланганини эътироф этмасликнинг имкони йўқ. Партиянинг 1972 йилги адабий танқид муаммоларига махсус бағишланган қарорида ҳам бу масалага алоҳида эътибор берилди. Адабий танқид ҳам бадиий адабиёт сингари шўролар партияси олға сурган ғоялар тарғиботчисига айланганини ҳам айтиб ўтиш лозим. Шунга қарамай, бу давр адабий танқидчилигида изланиш ва илмий кузатишлар кўлами ранг-баранг ва сермаҳсул бўлди, танқидчиларнинг  маҳорат даражаси ўсиб борди. Бу эса ХХ аср ўзбек адабиёти ва танқиди босиб ўтган мураккаб  йўлнинг камчиликларидан  керакли ва холис хулоса чиқаришга имкон беради, ҳозирги истиқлол адабиёти ва танқидчилигининг ўтиш даври учун ҳам, тараққиёти ҳамда истиқболи учун ҳам муҳимлиги кўринди. 

Бу даврда адабий танқиднинг тақриз, адабий обзор, муаммоли мақола, эссе, хотира, адабий портрет, мактуб, баҳс,  монография, адабий суҳбат, адабий ўйлар каби  жанрлари ривожланди, салмоқли изланишлар олиб борилди. Бу борада жаҳон адабиётшунослиги ва адабий танқиди қўлга киритган ютуқларнинг ўзбек танқидчиларига ижобий ва ижодий таъсири яққол сезила бошлади. Бу даврда ўзбек танқидчилиги туғилиши ва шакланишида муҳим ўрин тутган, шахсга сиғиниш даврида қатағон қилинган олимлар ҳаёти ва танқидчилик фаолияти ўрганилган дастлабки тадқиқотлар пайдо бўлди. 
80-йилларнинг охирига бориб, танқидчиликда бадиий асарни умумий тарзда шунчаки тавсифлаш, айрим жузъий нуқсонларни қайд этиш билан чегараланиб қолиш, мақтовларни авж олдириш каби иллатлар  сезиларли даражада барҳам топа бошлади. 

Адабий танқидда психологик, қиёсий, типологик, эстетик, фалсафий ва тарихий таҳлиллар ўзаро уйғунлашган таҳлил ва тадқиқ усуллари кучайиб борди. Адабиётшунос О.Абдуллаевнинг “Шеъриятимизнинг тиниқ осмони” (1978) тадқиқоти бу соҳадаги ишлардан бири  ҳисобланади. Аввалги босқичларда илгари сурилган қарашларнинг, адабий-танқидий ишларнинг кўпини қайтадан баҳолашга ҳаракат, адабий меросга  муносабат кескин ижобий томонга юз бурди. Ҳар бир халқда икки хил адабиёт бўлиши ҳақидаги ленинча таълимот барҳам топди. Диний мистик ва клерикал адабиёт хусусидаги тушунчаларга муносабат кескин ўзгарди. Халқчиллик тушунчасидаги мезонлар такомиллашди, буларнинг барчаси умумбашарий мезонлар ҳисобига бойиди. Бадиий маҳорат, услуб ва ўзаро таъсир, миллий ўзига хослик масалалари юзасидан атрофлича  изланишларни кучайтириш ва муайян илмий хулосалар чиқариш давр тақозосига айланиб борди.

Давр танқидида мунаққиднинг ўрни. Жаҳон адабиётидан маълумки, дунёдаги машҳур ёзувчилар бадиий ижод билан бирга, адабиётшунослик ва танқид илмининг назарий ҳамда амалий масалалари билан мунтазам шуғулланиб келганлар. Аксар ҳолларда баъзи улкан ёзувчи шоирлар, айни вақтда, моҳир ва нозик дидли танқидчи бўлганларини ҳам кузатамиз. С.Айний, Ойбек каби устозлар эса, том маънодаги етук адабиётшунос сифатида ҳам фаолият кўрсатганлар. Бу ҳол танқид ва адабиётшуносликнинг ижодкор оламида ҳам, жамиятда ҳам нечоғлик муҳим аҳамиятга эга эканини кўрсатади. Машҳур адиблар адабий-танқидий қарашлари адабиёт оламидаги турли ижодий изланишларни, зиддиятларни бутун мураккаблиги билан намоён этади. Шунинг учун ёзувчининг ҳам,танқидчининг ҳам маҳорати, улар ижодидаги бадиий-эстетик муаммоларни ўрганиш жаҳон  адабиётшунослигида доим муҳим ўрин эгаллаб келган.  

        Ўзбек адабиётшунослиги ва танқидчилиги тарихига назар солинса, Навоий, Бобур, Фурқат, Фитрат, С.Айний,  Абдулла Қодирий, Чўлпон, Ойбек, Ҳамид Олимжон, Абдулла Қаҳҳор, Ғафур Ғулом, Мақсуд Шайхзода, Уйғун, Комил Яшин, Миртемир, Асқад Мухтор, П.Қодиров, Одил Ёқубов, Саид Аҳмад, Эркин Воҳидов, Абдулла Орипов, Рауф Парфи, Шукур Холмирзаев, Ўткир Ҳошимов, Жамол Камол, Муҳаммад Али каби санъаткорлар бадиий ижод жараёнининг ўзига хос хусусиятлари, назарий ва амалий муаммолари ҳақида мунтазам равишда илмий-эстетик изланишлар олиб борганини ва ҳатто қатор танқидий мақолалар, тадқиқотлар яратганини кўрамиз. Бу йўналишдаги ишлар санъаткорларнинг ўз ижодий дунёсини ўрганиш учун ҳам, яратилишига кўра адабий жараённинг ўзига хосликларини аниқлашда ҳам, қолаверса, адабиёт тарихи ва адабиёт назариясининг нозик жиҳатларини ёритиш ҳамда тегишли хулосалар чиқаришда катта аҳамиятга эгадир. Зотан санъаткор ижодининг бу йўналиши янги авлод, янги истеъдодлар учун тенгсиз маҳорат мактаби ҳамда китобхонни ёзувчи ижодий лабараториясига олиб кирувчи жонли очқичдир. Шу боис санъаткор ёзувчи-танқидчиларнинг адабий қарашлари ва фаолиятини ўрганиш муҳимдир. Бу соҳада ўзбек мунаққидлари бир мунча ютуқларни қўлга киритдилар.

Ўзбек адабиётшунослиги равнақига муносиб ҳисса қўшган бухоролик олим, филология фанлари доктори, профессор Саиджон Алиев С.Айний, Е.Э.Бертелъс, Ойбек, А.Саъдий, В.Абдуллаев, И.Султон анъаналарига содиқ ҳолда изланди, тадқиқотлар яратди. А.Саъдий раҳбарлигида “Заҳириддин Муҳаммад Бобурнинг поэтик ижоди” мавзуидаги (1948) ёқлаган номзодлик диссертациясига академик Ойбек ва драматург Иззат Султон муносиб баҳо беришди. Зеро, С.Алиев Бобурнинг шеъриятдаги маҳоратини ўзбек адабиётшунослигида илк бор тадқиқ этиш асносида унинг поэтик меросини ўрганишни бошлаб берган эди.

         Олим  ўзбек драматургиясининг муҳим назарий муаммоларини тадқиқ этишга киришди. Аслида олимнинг драматургия, театр масалаларига бағишланган биринчи  жиддий, айтиш мумкинки, жасорат билан ёзилган иши А.Қаҳҳорнинг “Тобутдан товуш” драмаси ҳақидаги  “Виждонлилар кулгиси” мақоласи бўлиб, унда олим асарни ҳар хил хуружлардан ҳимоя қилади. Бу эса 60-йиллардаёқ унинг ўз нуқтаи назари, услуби, ўз сўзига эга  олим эканлигини яққол кўрсатиб берди. 

        Адабиётшуносликда ХХ аср 70–йилларида ўзбек драматургиясининг туғилиши ва ривожланишида адабий алоқаларнинг роли масаласи махсус тадқиқот объекти сифатида чуқур ўрганилмаган эди. Олимнинг  “Ўзбек драматургиясининг шаклланиши ва ривожида ўзаро адабий алоқаларнинг роли” деб номланган докторлик диссертацияси ўзбек драматургиясининг тараққиёт йўлларини белгилаб берди. “Адабий алоқалар ва ўзбек драматургияси” (рус тилида) монографияси  шу изланишлар самараси бўлди.

          С.Алиев илмий тадқиқотларида ўзини изчил ва толмас тадқиқотчи, тажрибали олим сифатида кўрсата олган. Устознинг адабиёт назарияси соҳасидаги уринишлари юздан ортиқ мақолаларида ва “Ёзувчи новаторлиги” (1983), “Жамият ва адабиёт” (1988), “Адабиёт назарияси бўйича амалий машғулотлар”(1994), “Мумтоз адабиётда бадиий санъатлар” (1994), “Аруз илми” (1995), “Ўзбек комедиялари” (1-қисм.1997) , “Ўзбек комедиялари” ( 2-қисм. 2004) каби тадқиқотлари ва рисолаларида ўз ифодасини топган. Унинг ўзбек адабиёти соҳасида олиб борган тадқиқотлари “Унутилмас саҳифалар” (1986), “Бухорода битилган байтлар” (1992)   китобларида ҳам  акс этган.  
               ****************************

  Истиқлол шабадалари ва адабий танқид. Танқид адабиётдан маҳорат талаб қилади, зеро, маҳоратсиз юксак бадиий асарлар яратиб бўлмайди. Талант ва маҳорат ёзувчи учун қанча зарур бўлса, танқидчи учун ҳам  шунча зарур. Танқид – фан ва ижодкор шахс демакдир. Биз таҳлил этаётган давр тарихий-адабий жараёнининг муҳим  хусусиятларидан бири – танқидда маҳорат масаласининг диққат марказига чиқиши бўлди. 

Танқидчилар маҳорат сирлари излаш йўлига кирдилар. Бу жараён икки йўл билан борди: 1) ўз-ўзини яхшироқ таниш, танқид моҳияти ва масъулиятини чуқурроқ идрок этиш; 2) танқидни изчил, ҳаққоний ва принципиал танқид қила билиш орқали. Бу даврда адабий танқиднинг ана шу хусусиятларини ўзлаштириш кучайди.

Танқидчи ким? Бу саволга Л.Қаюмов шундай жавоб беради:  “Танқидчи санъаткор билан муҳит орасида бир робита, бадиий асарни холис ва ҳалол баҳоловчи ҳакам, санъат асарининг ўқувчи ва томошабин орасидаги тарғиботчиси, нафосат қонунларини умумлаштирувчи олим, ижоднинг ғоявий-бадиий юксаклиги учун тинмай курашувга даъват этилган адибдир”
. Шунга қўшимча қилиб, айтиш мумкинки, танқидчи хабарчи ҳам, баёнчи ҳам эмас, балки бадиий асарга ўз муносабатини билдириш орқали салмоқли ижтимоий фикр айтувчи олим ва ижодкор шахсдир. Танқидчилик маҳорати ҳақида О.Шарафиддинов, Ҳ.Ёқубов, Б.Назаров каби олимлар ўз фикрларини билдирдилар.

Кейинги йилларда ижодкор услубига доир мақола ва монографиялар (С.Мамажоновнинг “Услуб жилолари”, Н.Шукуровнинг “Услублар ва жанрлар”), кўплаб ижод эволяюциясига доир ишлар юзага келди. Танқидчилик жанрлари бойиб борди. Ёзувчиларга очиқ хатлар (В.Зоҳидов-О.Ёқубовга, М.Қўшжонов-И.Раҳимга, М.Иброҳимов- Ў.Ҳошимовга), ёзувчилар билан суҳбатлар (У. Норматов - С.Аҳмад, П.Қодиров, Э.Воҳидов, О.Ёқубов билан; П.Шермуҳаммедов - Уйғун; Ғ.Мўминов- Миртемир билан), баҳс-мунозаралар (“Ҳаёт ва адабий қаҳрамон”, “Ижодкор ва ҳаёт” мавзуларида)  ташкил этилиши одат тусига кирди. Бу жанрлар танқидчилик асоси бойиганини кўрсатишдан ташқари, ўқувчига эстетик таъсир этишнинг бош воситаларидан бири бўлиб қолди.

Адабий танқидчилик ўзининг ижтимоий ва эстетик моҳиятини янада чуқурроқ ҳис этиб, танқид – адабиёт мураббийси, танқид – яхши ижод учун курашувчи, деган қоидани янада яхшироқ сингдириб олди. Танқид – адабиёт кўзгуси, адабиёт танқид орқали ўз-ўзини идрок этади деган тушунча ҳам теран томир отди. Адабий танқид маҳорат сирларини эгаллашга астойдил интилди, санъат тилини мантиқ тилига кўчиришда чуқур малака ҳосил қилди, “баҳоловчи танқид” ўрнини “таҳлил ва талқин этувчи танқид” эгаллай бошлади.

Адабиётшунослик айнан 70-80-йилларга келганда жиддий ютуқларни қўлга киритди. Адабий турлар ва жанрлар эволюцияси, тараққиёт тамойиллари анча чуқур ўрганилди. Ўзбек адабиётининг деярли барча йирик намояндаларининг ижодий фаолиятини адабиётнинг камолот босқичлари ва ривожланиш қонуниятлари, етакчи тамойиллари асосида умумлаштирувчи монографик тадқиқотлар яратилди. 

Хуллас, янги босқичга кўтарилган бу давр адабий танқидчилигида замонасозликка мойиллик, ижодий қиёфасизлик, “офаринчилик”, “гуруҳбозлик”, ман-манлик, зўрма-зўракилик, баландпарвозлик, камчиликларга енгил муносабат, билағонлик балоси, фикр, муаммони яратилаётган янги асарлар ёхуд адабий жараён тамойилларига асосланиб эмас, “Литературная газета” ҳамда “Вопросы литературы”да пайдо бўлган айрим қарашларни республика танқидчилигига кўчириб ўтказиш, бебурд “диагноз” қўйишга уриниш каби иллатлар мавжуд эди. Булар, албатта, бир жиҳатдан камчиликлар, иккинчи жиҳатдан танқидчиларнинг ўз услубларини намоён қилишга интилиши ҳамда изланишлар натижаси сифатида ҳам пайдо бўлди. Шу боис, уларнинг айрим намуналари гоҳ у, гоҳ бу мунаққид фаолиятида кўриниб турди. Уларни холис кўрсатиш, қайта такрорланмаслиги учун сабабларини очиш, таҳлил қилиш адабий танқид тарихи нуқтаи назаридан  ўрганиб, тегишли хулосалар чиқариш ҳозирги адабий жараён тараққиёти, маънавиятимизнинг янада юксалиши учун муҳимдир.

                    ************************
      80-йиллар ўрталаридан пайдо бўлган шароитлар туфайли ўзбек танқидчилиги соцреализмнинг узоқ йиллар ҳукм суриб келган исканжасидан қутулиш тамойиллари тезлашди. Авваллари ман этилган  шоир, ёзувчилар ижодини ўрганиш имкониятлари туғилди. Авваллари диний-мистик, феодал-клерикал, реакцион деб баҳоланган Яссавий каби ижодкорларнинг асарлари яна ўз халқига қайта бошлади. Уларнинг асарлари чоп этилиб, ижодлари ўрганишга киришилди.  Бутун халқнинг ижтимоий-сиёсий қарашларида уйғонишлар кўринганидек, адабий танқидда ҳам миллат ва ўзликни англаш йўлида бурилишлар рўй берди. Шу вақтгача ҳоким тузум миллатчи деб баҳолаб келган Чўлпон ва Фитрат сингари  миллатпарвар, фидойи санъаткорлар ижодини ўрганиб, тегишли хулосалар ва тавсиялар тайёрлаш мақсадида махсус комиссия тузилди. Бу комиссия улар ижоди юзасидан ижобий хулосаларга келди. Бу йўналишдаги ижодкорлар асарларини чоп этиш, улар ҳақида миллатпарварлик руҳида мақолалар ёзиш намуналари кўринди.

Тарихга муносабат ўзгариб, бу адабий танқидда ҳам кўрина бошлади. Адабиётшунос олим А.Каттабековнинг “Тарихий шахс ва бадиий образ” (1982), “Тарих сабоқлари” (1986), “тарихий ҳақиқат ва бадиий маҳорат” (1982) каби тадқиқотларида буни яққол кўриш мумкин. Тарихий қаҳрамонлар юзасидан шу вақтгача айтиб келинган қатор ноҳақ, бирёқлама фикрларга зарба берилди. Соҳибқирон Амир Темур сиймосини бадиий адабиётда ўта тенденциоз руҳда акс эттирилган ва шу вақтгача юқори баҳолаб келинган “Самарқанд осмонида юлдузлар” сингари асарлар кескин қаршиликка учради. Шўро даври ва унинг зўравон сиёсати улуғланган асарлардаги бир ёқламаликни дадил кўрсатиш ва очиш йўлига ўтилди. Бу йўналишда баъзан ўта сўллашиб кетиш намуналари ҳам кўринди.

Адабий танқиднинг мезонларини янгилаш ва шўро даври адабиётини қайта баҳолаш тамойили бошланди. Тафаккур ва ҳаракатда умуман рўй бераётган бундай ўзгаришлар адабиётда ҳам, жамиятда ҳам, ҳаётда ҳам жиддий бурилишлар, янгиланишлар олиб келмаслиги мумкин эмас эди. Бу ўзгаришлар улуғ янгиланишларнинг муждаси эди, холос. Том маънодаги ўзгариш ва янгиланишлар Мустақилликдан кейин бошланган.

Бу давр адабий танқиди босиб ўтган йўлни, айниқса, истиқлол тафаккури ва миллий мафкура нуқтаи назаридан тадқиқ қилиш; яқин ўтмиш асарларини янги мезонлар асосида баҳолаш ҳамда адабиётимизнинг миллий қиёфасини янада мустаҳкамлаш учун кураш муҳим вазифалардир. 
                 *******************************
        Таянч тушунчалар: поэтика, маҳорат, бадиий яхлитлик, адабий таъсир, ижодкорнинг руҳий олами, лирик олам, эпик кўлам, шоир дунёси, бадиий услуб, ижодий индивидуаллик, болалар адабиёти танқидчиси, бадиий адабиёт ва фольклор муносабати; кескин танқид, танқидчи жасорати, кашфиёт асар,              
      Мавзуни мустаҳкамлаш учун саволлар :
  1. Адабий танқидчиликдаги индивидуал услуб ва мунаққид  

    маҳорати  тушунчасини   изоҳланг.
  2. Н.Худойбергановнинг ҳаёт йўли ҳақида гапиринг      

  9. Олимнинг адабий жараёндаги баҳсларга муносабати қандай эди?  

  10. Танқидчи “Сўз курашга чорлайди” тадқиқоти ҳақида гапиринг.   

  11 Олим чинакам кашфиёт деб нимани назарда тутади? 

  12. Мунаққид адабий жараёндаги камчиликларга муносабати қандай бўлган?

     Мустақил ўқиш учун адабиётлар:
             I.Н.Худойбергановнинг асосий  асарлари:

1. Кашфиётлар йўлида. Т.,1972.

2. Эҳтирос тўлқинлари. Т.,1975.

3. Чўққилар чорлайди. Т.: Адабиёт ва санъат. 1975.

4. Сўз курашга чорлайди. Т.: Адабиёт ва санъат, 1976.

5. Ўз дунёси, ўз қиёфаси.Т.: Адабиёт ва санъат.1985.

6. Ишонч. Т.: Адабиёт ва санъат. 1988, - 247 б.

7. Н. Дилу тил сеҳри. Т.: “Ёзувчи”, 2002.
ТЕСТ САВОЛЛАРИ : 

1.. Адабиётшуносликда танқидга бағишланган дарсликни ким билан ҳаммуаллифликда яратган?

А. А.Расулов                            В. Ғафур Ғулом

Г. М.Қўшжонов                       Д. И.Ғафуров
3. Танқидчининг “Сўз курашга чорлайди” асари қачон ёзилган? 

А. 1976                           В. 1978

Г. 1987                            Д. 1999
4.Олимнинг биринчи мақоласи қайси адиб ижодига бағишланган?

А. О.Ёқубов                          В. Ҳамид Олимжон

Г. Зулфия                            Д. Асқад Мухтор

            ТЎРТИНЧИ БЎЛИМ

        ИСТИҚЛОЛ ДАВРИ ЎЗБЕК АДАБИЙ ТАНҚИДЧИЛИГИ  (ХХ асрнинг 90-йиллари ва ХХI аср бошлари)
  Режа:
              1.Адабий танқид янги босқичда.
              2. Адабий танқиддаги янгиланиш тамойиллари ва омиллари.

              3. Истиқлол даврида адабий танқид  методологиясининг 
                 янгиланиш тамойиллари 

              4.Танқид ва адабий жараёндаги изланишлар.

           Адабий танқид янги босқичда. Ўзбекистон мустақилликка эришгандан сўнг барча соҳаларда эркин ривожланиш бошланди. Бу ҳол илм-фан, адабиёт ва санъат тараққиётида ҳам ўз ифодасини топди. Шўро даври исканжасидан ва сиёсатлашган мафкура тазйиқидан қутулган бадиий тафаккур эркин ижод йўлига ўтди. Адбий танқид бадиий асарларга миллий ғоя ва умумбашарий мезонлар асосида баҳо бера бошлади. Айни вақтда, ана шундай йўналишларда янги  асарлар яратилишига таъсир кўрсатишни асосий мақсад қилиб қўйди. 

        Истиқлол даврига келиб, баҳолаш мезонларида жиддий ўзгаришлар ва янгиланишлар рўй бера бошлади. Мумтоз адабиётимиз муаммолари ва сиймолари ижодини ўрганишда, шўро босқичи адабиёти намуналарини қайта баҳолаш ҳамда  қатағон этилган адибларга муносабатда тамомила янги тамойиллар юзага келди. Уларга миллий истиқлол ғоялари ва умумбашарий мезонлар асос қилиб олинди. Улуғ мутафаккир Алишер Навоийнинг қутлуғ 550 йиллигини нишонлаш Мустақил Ўзбекистоннинг ижтимоий-сиёсий ва адабий-маданий ҳаётидаги Истиқлол ғоялари асосида амалга оширилган дастлабки буюк тадбирлардан бири бўлди.


Президентимиз И.Каримов томонидан Алишер Навоий асарларини ёш авлод руҳиятига янада чуқурроқ сингдириш, чуқур ва ҳар томонлама тадқиқ-тарғиб этиш зарурлигига, деярли давлат сиёсати даражасида эътибор қаратилди. Навоий асарларининг 20 жилддан иборат тўлиқ куллиёти чоп этилиши, 5 жилддан иборат ўзбек тилининг изоҳли луғати босилиб чиқиши муҳим воқеа бўлди. Ўзбек тилига Давлат тили мақоми берилиши ҳақидаги – янги, тўлдирилиб янада бойитилган Қонуннинг қабул қилиниши ўзбек халқи ғурурига ғурур қўшди.

Мустақиллик йилларида Фитрат, Чўлпон, А.Қодирий, Беҳбудий, Мунаввар қори Абдурашидхонов, Элбек, Боту, Усмон Носир ҳаёти ва ижодини асл, тарихий жиҳатдан ҳаққоний кўринишда тадқиқ этиш адабиётшунослик ва танқиднинг долзарб масалаларига айланди. Ҳ.Ҳ.Ниёзий, Ғ.Ғулом, Ойбек, Ҳ.Олимжон, А.Қаҳҳор каби санъаткорлар асарларини қайта ва холис баҳолашга ўтилди.

Мустақиллик йилларида тарихий-биографик тадқиқотлар яратишга эътибор кучайди. М.Қўшжонов, О.Шарафиддинов, Н.Каримов, Э.Каримов, У.Норматов, Б.Қосимов, А.Алиев, Ш.Турдиев, С.Аҳмедов, А.Жалолов, И.Ҳаққулов сингари адабиётшунослар ХХ аср ёзувчилари ҳақида қатор сермазмун тадқиқотлар яратдилар. Уларнинг сафига Б.Каримов, Н.Жабборов, Д.Қуронов, У.Ҳамдам, С.Мелиев, Ш.Ризаев каби  авлод вакиллари ўзларининг янги-янги салмоқли изланишлари билан келиб қўшилдилар.

Б.Қосимов, Ш.Юсупов, У.Долимов, Ш.Ризаев, С.Аҳмедов қаламига мансуб “Миллий уйғониш даври ўзбек адабиёти” ҳамда Н.Каримовнинг “ХХ аср ўзбек адабиёти манзаралари” номли китоблар бу даврнинг катта ютуқлари сифатида эътироф этилди. Бу йилларда адиб, адабиёт замондошлар хотирасида, замондошлар нигоҳида рукни остида қатор китоблар туркуми босилиб чиқди. Қатор китобларда Ғ.Каримов, С.Долимов, Н.Маллаев, Ш.Шомуҳаммедов сингари устозларнинг ўлмас сиймолари ёритилди. 
        Адабий танқидда  интеллектуал мушоҳада ортди, баландпарвозлик, мадҳиябозлик  йўқолиб бормоқда. Фикрни далиллаш, ишонтириш санъатига, китобхонда гўзаллик туйғусини тарбиялаш масалаларида жиддий силжишлар рўй бера бошлади.

Танқидда А.Расулов, Б.Саримсоқов, Б.Каримов, Ҳ.Болтабоев, У.Ҳамдамов, У. Жўрақулов ва бошқаларнинг асарлари мисолида жаҳон адабиётшунослиги тажрибалари, мезонлари, услубий йўналишлари кучайди. Айни вақтда П.Мирзааҳмедова, М.Шарафиддинова, А.Қосимов, М.Холбеков тадқиқотлари мисолида ўзбек адабиётини жаҳон адабиёти контекстида ўрганиш тамойиллари юзага келди.

       Шарқда, ўзимизда Ўрта асрлардаёқ тафсирлар мисолида намоён бўлиб, Х1Х асрда Европада тушунтириш, талқин санъатининг  янги кўриниши -  “герменевтика” деб аталган тадқиқ йўналиши ХХ аср охири ХХ1 аср аввалида адабий ёдгорликларни, умуман, бадиий асарнинг туб маъносини талқин этишнинг янги методи – усули сифатида намоён бўла бошлади. Герменевтиканинг айрим йўналишлари  Форобий шарҳларидан тортиб, Х1Х асргача Ўзбекистонда давом этиб келган бедилхонлик ва машрабхонликларда, хусусан, “Мабдаи нур” ҳамда Малеҳо Самарқандийнинг “Музаккирул асҳоб” ва Исҳоқ Боғистонийнинг “Тазкираи Қаландарон” каби асарларида маълум маънода мавжуд бўлган анъаналар янги босқичда Оврупо мезонлари асосида илмий тус олди. Бу даврга келиб, шунингдек, ўзбек танқиди ва адабиётшунослигига М.  Бахтин илмий-назарий қарашларининг сезиларли таъсирини кузатиш мумкин.


Мустақиллик туфайли, айниқса, ҳур ва эркин фикрлаш имконияти яратилди. Умуман, кенг китобхонлар оммаси, хусусан, баркамол авлодни фикр қуллигидан озод этишга ҳаракат, мустақил фикрлай оладиган кишиларни тарбиялаш адабий танқиднинг ҳам етакчи масаласига айланди. Бу матлаб тарбия жараёнига ҳам кириб келди ва ўқитишнинг авторитар методидан шахсга қаратилган усулига ўтилди. Маънавият масалаларига Давлат миқёсидаги эътибор, адабий танқид муаммоларига ҳам шу нуқтаи назардан қарашни тақозо этди. Нашриёт масалаларидаги бошқарув тизимининг давлат монополиясидан чиқиб, ранг-баранглашуви адабий-танқидий ва адабиётшунослик ишларининг чоп этилишини жадаллаштириш билан бир қаторда, уларнинг йўналишидаги турли хилликка таъсир этди. Бу йўналишда “Маънавият” ва “Мерос” нашриётлари фаоллик кўрсатдилар.


Адабий танқид табиати, авваламбор, бадиий асар ва ҳаётга суянади. Ғоя, ижтимоиёт, вазифалар ҳам  ана шуларнинг замиридан келиб чиқади ва уларга боғлиқ ҳолда тараққий этади. Бироқ бу дегани адабий танқид доимо ҳаёт ва адабиётнинг ортидан эргашиб юради, дегани эмас. У ҳаёт ва адабиётни ўрганиш, таҳлил этиш баробарида, ўз изланиш натижасидаги фикр, натижа, хулоса, таклифлар билан  ҳаёт ва адабиётдан бирмунча олдинда юриши мумкингина эмас, лозимдир. Бу адабий танқиднинг моҳиятига хос бўлган хусусиятлардан биридир. Истиқлол даврига келиб, адабий танқид эришаётган ютуқлар ва камчиликлар, ўзида ана шу хусусиятни нечоғлик акс эттираётганлигига қараб ҳам белгиланади.
          Шўро даврида ҳоким мафкуранинг асосий тарғиботчиларидан бирига айланган адабий танқид ўзининг асл илмий-эстетик вазифасини бажаришга, концепция ва мезонларни янгидан қуришга киришди. Натижада таназзулга юз тутган марксча-ленинча методология ўрнига бадиий асарни таҳлил ва талқин этишда ҳурфикрлиликка асосланган холис илмий методологик тамойиллар вужудга кела бошлади. Бу тамойилларга кўра, энди бадиий асарга инсоннинг ижтимоий фаолиятини акс эттирувчи воситагина деб эмас, балки, биринчи навбатда, ўзига хос дунёқараш ва қалб эгаси бўлган индивидни поэтик кашф қилувчи санъат ҳодисаси сифатида қараш ўринлаша борди. Шу тариқа адабий танқид инсонни бадиий кашф этиш ва тасвирлаш йўллари ҳамда  усулларининг ўзига хосликларини ўрганувчи соҳа бўлиши лозимлиги идрок этилди ва бадиий адабиётга, асосан, санъаткорлик нуқтаи назаридан ёндашиш тамойилянги босқичга ўтди. 

Истиқлол даври танқидидаги янгиланиш тамойиллари кенг қамровли бўлиб, унда янгиланаётган методологик асосларни чуқур англаш, адабий танқид тафаккуридаги янгиланиш жараёнлари ва омилларини ўрганиш, маданий меросни, хусусан, ХХ аср ўзбек адабиётини  қайта баҳолаш юзасидан адабий жараёнда кечган ва кечаётган изланишларни турли ёндашув ва усуллар асосида янгича ўрганишни касб этиш, масалага миллий қадриятлар нуқтаи назаридан ёндашиш тамойилларини ўзлаштириш, айни чоғда, адабий жараёндаги хилма-хил шакл ва услуб изланишларини бадиийликнинг янгича мезонлари асосида тадқиқ этиш бош масалага айланди. 

         Адабий танқиддаги янгиланиш тамойиллари ва омиллари.  Маълумки, ҳар қандай соҳада янгиланиш содир бўлиши учун бир неча муҳим омиллар асос вазифасини ўтайди ва бу омилларсиз соҳада янги йўналишлар юзага келмайди. Адабий танқид тафаккурига хос янгиланиш, янгича таҳлил тамойилларининг пайдо бўла бошлаши ва шаклланишига хизмат қиладиган омиллар нималардан иборат, улар адабий жараёнга қачон ва қай тарзда таъсир кўрсатади, деган саволларга турли даврларда турлича изоҳлар берилган. 

  Адабий танқид концепциясини янгилайдиган, янгича қарашлар, тенденциялар, йўналишлар, таҳлил принципларининг шаклланишида муҳим аҳамият касб этувчи омиллар иккита бўлиб, улар асосан, ички ва ташқи моҳиятдан  келиб чиқади.
Ички омил деганда, энг аввало, янгича танқид тафаккурини юзага келтирувчи унинг ўз ички табиатидаги хос хусусиятлар, бинобарин қонуниятлар назарда тутилади. Бу қонуниятлар юзга чиқишида алоҳида истеъдод соҳиби бўлиши даркор; танқидчи “мен”ининг роли беқиёсдр. Бу омил бадиий адабиётнинг ҳам ички қонуниятлари билан мустаҳкам алоқадорликда кечади ва зоҳир бўлади. 

Адабий танқидда концепциянинг янгиланиши мунаққид дунёқарашидаги янгиланиш билан узвий боғлиқ жараёндир.  Дунёқараш янгиланмай туриб илм-фанда янгиланиш бўлиши мушкул. Бу, айниқса, ижтимоий фанларда яққол намоён бўлади. Шу боис, дунёқарашнинг янгиланиши ҳам ижтимоий, ҳам маънавий омилларга бирдек боғлиқдир. Ижтимоий ҳаётда юз бераётган ўзгаришлар жамият маънавиятида  акс этади. Айни чоғда, маънавий олам ҳам ижтимоий борлиқнинг шаклу шамойилини белгиловчи муҳим омиллардан саналади. Бу икки тушунчани бир-биридан айри ҳолда қараш масалани жўнлаштиришга олиб келади. Зеро, Президентимиз И.Каримов таъкидлаганларидек, «Инсонга хос орзу-интилишларни рўёбга чиқариш, унинг онгли ҳаёт кечириши учун зарур бўлган моддий ва маънавий оламни бамисоли парвоз қилаётган қушнинг икки қанотига қиёсласак, ўйлайманки, ўринли бўлади.

Қачонки ана шу икки муҳим омил ўзаро уйғунлашса, том маънодаги қўш қанотга айланса, шундагина инсон, давлат ва жамият ҳаётида ўсиш-ўзгариш, юксалиш жараёнлари содир бўлади»
. Дарҳақиқат, адабий танқид тафаккуридаги янгиланиш ва ўсиш ўзгаришларда ҳам, энг аввало, ички омил – мунаққид «мен»и, шахсияти, дунёқараши, интуицияси, тафаккур тарзи ва истеъдоди ҳал қилувчи аҳамият касб этади. 

 Адабий-танқидий қарашларни янгилайдиган ташқи омиллар эса адабий жараён ва ижтимоий ҳаётдан ташкил топгандир.

 Маълумки, ҳар бир бадиий асар аниқ шахс – ижодкор томонидан яратилади. Чинакам истеъдодлар томонидан яратилган бадиий етук асарлар поэтик тафаккурни у ёки бу жиҳатдан янгилайди, адабий ҳаётда янги тамойиллар, оқимлар ва йўналишларнинг вужудга  келишига  замин ҳозирлайди. Бинобарин, уни англаш, идрок этиш  ва талқинда танқидчиликдан ўзидаги янгиликларга мутаносиб янгиланишни талаб этади. Айни чоғда, ижтимоий тафаккур тараққиётига ҳам таъсир кўрсатади.

Ижтимоий ҳаётдаги янгиланиш кенг тушунча бўлиб, бу жараён жамиятдаги барча ўзгаришларни ўз ичига қамраб олади. Яъни иқтисодий-сиёсий, маданий-маърифий ўзгаришлар ижтимоий ҳаёт тарзининг янгиланишини билдиради. Мана шу жараёнларда адабий танқид концепциясининг янгиланиши, энг аввало, янгича танқид тафакурининг пайдо бўлиши билан боғлиқ тарзда кечди. “Янгича танқид тафаккури “ тушунчаси кенг қамровли бўлиб, мазкур соҳа, бир томондан, фалсафий, ижтимоий, мафкуравий, бадиийғэстетик қонуниятлар билан алоқадор бўлса, бошқа тарафдан, адабиётшунослик илми принциплари, талаб ва мезонлари асосида ўз фаолиятини янгилаш йўлидан боради.
Юқорида кўриб ўтилган қарашларнинг мағзини реалистик дунёқараш ташкил этишини пайқаш қийин эмас. Бироқ, таъкидлаш жоизки, сўнгги давр танқидчилиги фақат шу мазмундаги концепция асосида шаклланиши мумкин эмас эди. Ижод жараёнида турфа хил қарашларнинг юзага келаётгани эса, танқид тараққиётининг асосий гаровидир. Шу боис, У.Ҳамдамовнинг ўзида тасаввуф фалсафасининг мағзини мужассамлаштирган «Инсониятнинг тарих давомида топган энг катта мантиғи бу – Худога эътиқод!»
, Ҳ.Каримовнинг экзистенциализм таълимоти қарашларидан келиб чиқиб, «...модернизмнинг объекти реал воқелик эмас, субъект, ижодкорнинг тасаввуридаги воқеликнинг талқинидир»
, деган хулосаларига ҳечам ажабланмаймиз. Зотан, сўнгги давр танқидчилигига хос хусусиятларга айланиб бораётган бундай қарашлар адабий танқиднинг талқин кўлами, баҳолаш доираси кенгайиб бораётганини кўрсатади. Зеро, муайян бадиий асарлар ҳамда улардаги бадиий-эстетик, ижтимоий-ғоявий  концепциялар замирида белгиловчи фалсафий таълимот ётибди. Адабиёт илми олдидаги долзарб вазифалардан бири ҳам мавжуд турли-туман қарашларнинг энг характерлиларини синтезлаштириб, бадииятнинг умумий қонуниятлари ва эстетик тамойилларини белгилаш, шу асосда адабий танқид методологиясининг ҳурфикрлиликка асосланган концепцияларини яратишдан иборатдир.
Истиқлолнинг илк йилларида (1993) Президент И.Каримовнинг бир гуруҳ ижодкорлар билан учрашуви бўлди. Учрашувда биринчи марта истиқлол даври ўзбек адабиётининг методологик асосини демократик тамойилларга асосланган, умуминсоний ва миллий қадриятларни ўзида мужассамлаштирган мустақиллик мафкураси ташкил этиши лозимлиги айтилди. Яратилажак мафкура қандай бўлиши лозим, деган масала ҳам қизғин муҳокама этилди. Мазкур масала юзасидан «Ўзбекистон адабиёти ва санъати» газетасининг мустақиллигимизнинг  икки йиллиги арафасида ташкил этган «Истиқлол ва адабиёт»
  мавзусидаги давра суҳбатида характерли фикрлар ўртага ташланди.

Суҳбатда иштирок этган О.Ёқубов, А.Орипов, О.Шарафиддинов, Т.Малик, Т.Қаҳҳор ва Х.Дўсмуҳаммад яратилажак мафкуранинг ўзига хос жиҳатлари ҳақида фикр-мулоҳазаларини баён этишди. Мустақиллик мафкураси синфийлик ва партиявийликдан холи, халқимизнинг азалий орзулари, турмуш тарзи, урф-одатлари, анъаналари билан чамбарчас боғланган миллий мафкура бўлиши лозимлиги таъкидланди. Жумладан, О.Ёқубов мустақиллик даври ижодкорининг асосий вазифаларидан бири «миллатимиз учун, она юртимиз учун, фарзандларимиз бахт-саодати учун бутун иқтидорини бағишлашдан иборат бўлмоғи керак», деб ҳисобласа, А.Орипов «мафкура» сўзининг замирида маълум фикр ётишини ва адабиётдаги мафкурани ифодалайдиган мазкур фикр соғлом бўлиши лозимлигини таъкидлади. О.Шарафиддинов ва Т.Малик адабиётнинг вазифаси ҳақида сўз юритиб, адабиёт мустақилликни мустаҳкамлаш, мустақиллик мафкурасини яратиш йўлида миллат онгини тарбиялаши, унинг маънавий дунёсини янгилаш йўлида хизмат қилиши зарур, деган фикрни ўртага ташлашди. Т.Қаҳҳор аслида адабиётдаги мафкура миллий замин билан боғлиқлигини, энг қадимги ёзма ёдгорликларда ҳам миллат ва давлат, ватан тушунчалари зикр этилгани ҳақида гапириб, «Бугунги адабиёт ўша эски тамал тошлар устида турар экан, демакки, бугунги миллий мафкура ҳам боболаримиз қурган давлатлардаги мафкура тажрибаларига таянмоғи табиийдир», деган хулосага келади.

Дарҳақиқат, адабиётдагина эмас, балки жамиятнинг барча жабҳаларида ҳам, хусусан, давлатчиликни барпо этишда ҳам мафкура муҳим роль ўйнашини кейинги ўн йиллик тарих исботлади. Ш.Холмирзаев ўзининг «Адабиёт ўладими?» мақоласида илгари сурган мафкура борасидаги дастлабки қарашларидан воз кечиб, «Жамиятнинг мақсади, яъни мафкура бобида ўйлар» номли эссесида («Тафаккур», 1999 йил, № 1-2) миллий мафкуранинг яратилаётганлигини ва у умуминсоний қадриятларни ҳам ўзида мужассамлаштира олганини ифтихор билан эътироф этади.

Хуллас, юқоридаги кузатишлардан шундай тўхтамга келиш мумкин: истиқлол даври танқидчилиги ўзининг методологик асосларини синфийлик ва партиявийликка асосланган шўро даври танқидчилигидан тубдан фарқ қилувчи принциплар асосида янгилай бошлади. Бу янгиланиш, энг аввало, танқидчи дунёқараши ва илмий концепциясидаги ўзгаришлар билан боғлиқ ҳолда намоён бўлди. Бу жараёнда диалектик ёндашувдан ташқари гносеологик, онтологик, синергетик ёндашувлар ҳам амал қила бошлаганлигини кузатиш мумкин.  Бадиий асарни тайёр назарий қолиплар воситасида эмас, балки матн моҳиятидан келиб чиқиб талқин этиш устувор йўналишга айланиб бормоқда. 

 Истиқлол даврида чоп этилган кўплаб мақолаларда мазкур қарашларнинг давом эттирилгани, янада чуқурлаштирилгани ва ривожлантирилгани мазкур методологик ёндашув тўғри белгиланганлигидан далолат беради. Жумладан, проф. Т.Мирзаев адабиётшунослик илми олдида турган асосий вазифалар, ЎзР ФА ва Тил ва адабиёт институтида амалга оширилаётган илмий ишлар ҳақидаги суҳбатида асосий эътиборни янги мезонлар қандай бўлиши лозимлигига қаратади. «Янги мезонлар қандай бўлмоғи керак ( ЎзАС, 1995. – 3 март) сарлавҳаси билан чоп этилган ушбу суҳбатда ҳозирда «адабиётшуносликда соф назарий ва методологик муаммоларга катта эътибор берилаётганлиги, адабиёт тарихини бўлакламай, унга яхлит адабий-тарихий жараён сифатида баҳо бериш тамойили кучаётгани, санъаткорлар ижодини таҳлил ва ташвиқ қилишда холислик ва ҳақиқат мезонларининг биринчи ўринларга чиқаётганлиги, адабиёт ва ижтимоий ҳаёт масалаларини ўрганишга, миллий заминга эътибор ошганлиги» қувонарли ҳол сифатида эътироф этилади. 

Олим адабиёт илмида юзага келаётган ҳурфикрликни, фикрий мутеликдан халос бўлиб борилаётганлигини мамнуният билан қайд этар экан, бошқа бир хавфдан ҳам огоҳлантиради: «Фикр эркинлиги – оғзига келганини айтиш, майда-чуйда шахсий манфаатларни кўзлаб, бир-бирини таҳқирлаш, миллат ва юрт ташвишлари бир ёнда қолиб, маълум гуруҳ ғаразларини ёқлаш дегани эмас. Фикр эркинлиги, энг аввало, айтиладиган ҳар бир сўз, ҳар бир фикр учун масъулият ва жавобгарликдир». Олим фикрича, сўнгги даврларда адабий танқид бундай камчиликлардан қутилиб, чинакам ҳурфикрликка эришмоқда.

У.Норматовнинг «Ҳақиқат тақозоси» мақоласида ҳам методологик янгиланишлар жараёнидаги зиддиятли ҳолатлар ҳақида фикр юритилади. Муаллиф шўро даврида «адабиёт тарихига, адабий ҳодисаларга, асарларга ягона, мажбурий марксча-ленинча йўл-йўриқлар билан ёндашиш»да синфийлик ва партиявийлик мезонлари устунлик қилганини таъкидлар экан, энди янгиланаётган танқид тафаккури қандай мезонларга таяниши зарур, деган масалага эътиборни қаратади. 
Мустақилликнинг дастлабки пайтларидаёқ адабиёт аввал қандай эди-ю, энди янги типдаги адабиёт қандай бўлиши лозим, деган масала кун тартибининг асосий муаммосига айланди. Бунда асосий эътибор адабиётнинг ижтимоийлиги, мафкура билан муносабати, оммавийлиги ва тарбиявийлиги, бадиий-эстетик тамойиллари масаласига қаратилди. Жумладан, Қ.Йўлдошевнинг «Ёниқ сўз»
 китобида жамланган кўпгина мақолаларнинг асосий мавзусини юқорида қайд этилган масалалар ташкил этади.

 Қ.Йўлдошев ХХ аср ўзбек адабиётининг етакчи хусусиятларини, ижтимоийлашувининг моҳиятини, сабаб ва оқибатларини теран талқинлар асосида кўрсатиб беради. Унинг фикрича, мумтоз адабиёт хос одамларга аталиб, уларни қаҳрамон сифатида тасвирлаган бўлса, кейинги давр адабиёти ўз «эстетик аршидан тирикчилик заминига тушиб» ижтимоий ҳаётни ва турмуш ташвишларига кўмилган оддий одамларни, уларнинг кундалик ўй-хаёлларини тасвирлай бошлаган адабиётга айлана борган
. Шунга кўра, адабиётнинг вазифаси ҳам ўзгара бошлаган. Яъни адабиёт ўзининг соф санъатлигидан чекиниб, ижтимоий муаммоларни кўтариб чиқадиган, ташвиқот қиладиган ижтимоий-эстетик ҳодисага айланган. Шу боис, унда халқчиллик кучайди, тили жонли халқ тилига яқинлашди, жанр имкониятлари кенгайди. Олимнинг хулосаларига кўра, бу ўзгаришлар бошданоқ ижтимоийлашган Ғарб адабиёти таъсирида юзага келди ва айниқса, шўро даври адабиётида авж нуқтага кўтарилди. Оқибатда адабиёт нафақат ижтимоий мазмун касб этди, айни чоғда, ҳоким мафкура ғояларига хизмат қилиб, ҳукм-хулосалар чиқариб, қарорлар қабул қилувчи давлат ишига айлантирилди. Адабиётда инсоннинг ўзи эмас, унинг фаолияти тасвири етакчилик қила бошлади. 

 Адабиётшунос Д. Қуронов муаммоларга муносабат билдираркан, уларни узил-кесил ечим ва аниқ-тиниқ ҳукм-хулосалар чиқаришнинг  имкони бўлмаган тушунчалар сирасига киритади. У Чўлпоннинг «Адабиёт надур» деган мангу саволини ўртага қўяркан, мазкур саволга турли даврларда турлича жавоблар берилганлигини, бироқ бугунги кунда ҳам ушбу савол кун тартибидаги асосий масала бўлиб қолаётганлигини таъкидлайди ва уларга ўз муносабатини Абдулла Қаҳҳорнинг «Ўғри», Ойбекнинг «Наъматак» асарлари таҳлили орқали билдиради. Олим адабиётнинг ўзига хос табиатини ижод жараёни билан боғлаб талқин этади. Билишга эҳтиёжини ижодга олиб борувчи йўл сифатида таъкидлайди ва бу эҳтиёж билишга қаратилганлиги боис, ижтимоийликка дахлдор, деган хулосага келади. Асарни яратилиши, яъни генетик жиҳатига кўра ижтимоий ҳодиса, деб баҳолаган мунаққид фикрича, бадиий асарда ижтимоийлик билан шахсийлик уйғун ҳолда кечади, фақат уларнинг даражаси, нисбати турли асарларда турлича намоён бўлади. Мунаққид адабиётдаги юзаки, яланғоч талқин этилган ижтимоийликка қарши, бироқ айни пайтда бадиий асарлардаги том маънодаги ижтимоийликни инкор этувчиларнинг фикрига ҳам қўшилмайди.

У.Ҳамдамовнинг  “Бадиий тафаккур тадрижи” номли китобида ушбу масалалар юзасидан эътиборга молик фикрлар ўртага ташланади. Чунончи, У.Ҳамдамов ХХ аср адабиётини, Қ.Йўлдошевдан фарқли ўлароқ, ижтимоий ва медитатив асарларга ажратади. Бунда ижтимоийликнинг вужудга келишига асос бўлган бир қанча омиллар, жумладан, ички ва ташқи омилларни шарҳлар экан, бадиий ижодда ижтимоий, бадиий ва руҳий ҳолатлар бир бутунлик касб этсагина, чинакам адабиёт юзага келади, деган хулосани илгари суради.
Ушбу кузатувлардан маълум бўлаётирки, адабий танқид бадиий асар ва унинг ўзига хослиги ҳақида фикрлаганда ижтимоийликни ҳам, бадиийликни ҳам бир бутун ҳолда талқин этишга ҳаракат қила бошлади. Айни ҳақиқат  адабиётнинг ўзига хослигини тўғри талқин этишга асос бўлувчи методологик тамойилларнинг юзага келаётганлигидан далолат беради.

Адабий танқид концепциясининг янгиланиши кўплаб ғоят муҳим масалаларнинг ҳал этилиши билан характерлидир. Жумладан, шўро даврида ҳукм сурган концепциянинг асл моҳиятини англаб олиш, унинг асосий жиҳатларини тўғри тафтиш қилиш, қолаверса, адабиётнинг, бадиий асар концепциясининг янгиланиши зарурлиги, адабий танқиднинг эски методологиядан фарқли янги методологик асосини яратиш ва ҳ.к. Адабиётшунос олим ва адиб Х.Дўстмуҳаммад «Концепцияни янгилаш учун...» мақоласида бу ишни аввало «...ҳаётни бадиий идрок этиш борасидаги шаклланган қадриятларимизни очиқ-ойдин тафтиш қилишдан, ёзувчилармиз концепцияларини ўрганишдан бошлаш керак», деган талабдан келиб чиқиб, Қодирийнинг «Ўткан кунлар», «Обид кетмон», Ойбекнинг «Қутлуғ қон» асарлардаги етакчи концепцияларни замонавий, янги қарашлар, янги мезонлар асосида аниқлашга ҳаракат қилди( ЎзАС, 1990, 16 февраль). 

 Х.Дўстмуҳаммад назарда тутган шўро даври адабиёти, хусусан, ўша даврда ижод қилган ёзувчилар концепциясини қай тарзда тафтиш қилган, баҳолаган маъқул? Уларнинг қайси жиҳатларидан воз кечиб, қайси жиҳатларини адабий жараёнга хизмат қилдириш лозим? «Ўзбекистон адабиёти ва санъати» ҳафталигида уюштирилган «Тавбадан тозаришгача...»
 сарлавҳали давра суҳбатида юқоридаги сингари саволларга жавоб топишга ҳаракат қилинган. Давра суҳбатида иштирок этган адиб ва олимлар О. Ёқубов, М. Қўшжонов, Шукрулло ва Тоҳир Малик шахсга сиғиниш даври иллатларининг ҳаётга ва адабиётга етказган салбий оқибатлари, А.Қодирий, Чўлпон, Фитрат, У.Носир каби улуғ истеъдод соҳибларини ҳам мустабид тузум аямаганини айтишган. Уарнинг ҳаёти ва ижодига оид барча маълумотлар, материалларни ўрганиш ва халққа рўй-рост етказиш зарурлигини таъкидлашган. Шунингдек, суҳбатда иштирок этган Б.Қосимов ва У.Қўчқор эътиборни тоталитар тузумни юзага келтирган омилларнинг туб моҳиятини очиб ташлаш лозимлигига қаратишган. 

Дарвоқе, давра суҳбатининг «Тавбадан тозаришгача...» деб номланганида ҳам ўзига хос рамзий маъно бор. Зеро, етмиш йил давомида кўплаб бегуноҳ инсонларнинг, биринчи галда, ижодкор, зиёли, олим ва давлат арбобларининг қатағонга дучор бўлишида воситачилик қилиб,  билиб-​билмай мустабид тузум тегирмонига сув қўйганлар ҳам бўлдики, эндиликда улар ўша гуноҳлари учун тавба-тазарру қилишлари лозим, деган фикр давра суҳбатида дадил айтилди. «Энг улуғ иш – ўтмиш хатоларидан буткул воз кечишимиз, шунинг бараварида тавба-тазарру қилиш ҳали ўз юксак мақомида адо этилганича йўқ. Ҳолбуки, тозаришнинг, покланишнинг муборак йўли тавбадан бошланади. Албатта, у ғоят машаққатли, лекин келажак ҳаётни – тоза ҳаётни усиз тасаввур қилиб бўлмайди» (И.Ғафуров). Мустақиллик арафасида айтила бошланган бундай фикрлар янгича дунёқараш, янгича концепциянинг илк куртаклари эди. Бу куртаклар мустақилликнинг дастлабки йилларидаёқ ғунчалаб, адабиёт ва санъат, адабий танқиддаги янгиланаётган концепциянинг етакчи тамойилларини белгилашда муҳим роль ўйнади. Шуни алоҳида таъкидлаш жоизки, юқорида кузатилганидек, ёзувчи ва шоирлар, адабиётшуносу танқидчиларнинг илғор қисми мустақилликкача бўлган даврдаёқ янги типдаги адабиётнинг ўзига хос шакл-шамойили ҳақида фикр юрита бошлаган экан, бу ҳол уларнинг янги даврга ҳам руҳий- психологик жиҳатдан, ҳам ақлий- амалий томондан маълум тайёргарлик босқичини ўтаганини билдиради. Шунинг учун ҳам истиқлолнинг дастлабки пайтларидаёқ «Истиқлол адабиёти қандай бўлиши керак?», «Янги адабиётнинг асосий мезонлари нимадан иборат?», «У кимни ва нимани тадқиқ этади, кимга ва нимага хизмат қилади, қай йўллардан юриб, қай манзиллар сари боради?» қабилидаги кўплаб саволлар кун тартибига қўйилди.

         Истиқлол даври танқидида адабий танқид методологиясининг янгиланиш тамойиллари. Истиқлол даври танқидига хос  янгиланиш тамойилларидан яна бири ХХ аср ўзбек адабиёти  ва унинг намояндалари ижодининг қайта баҳоланганида кузатилади. 

90-йиллар танқиди ижодкор жадидлар ҳаёти ва фаолиятини ўрганиш асносида, наинки уларнинг асарларидаги хосликлар, балки умуман, жадидчилик ҳаракати, унинг концепцияси ҳақида ҳам муҳим-муҳим янги хулосаларга келдилар. Натижада, бу давр адабий ҳаётининг ҳаққоний тарихий лавҳалари билан бир қаторда давр ижтимоий ҳодисаларининг тарихини тиклаш бўйича ҳам муҳим ишлар амалга оширилди. Ватанимиз тарихининг аср бошидаги қоронғу саҳифаларини ёритиш холис илмий баҳолар билан тўлдирилди. Умумбашарий мезон ва концепцияга асослана бошлаган адабий танқиднинг ушбу босқичи беқиёс илмий ва амалий аҳамиятга эгадир. Чунки, биринчидан, бу босқичда аср бошидаги адабий муҳит ҳақида тарихий ҳақиқатни тиклаш, шу тариқа  адабиётимизнинг янги тарихи яратилишига асос солинди. Иккинчидан,  қатағон сиёсати қурбонига бўлган ва узоқ йиллар мобайнида ноҳақ  айбланиб келган ижодкорлар мероси халққа қайтарилди. 

Бу ҳол истиқлол даври ўзбек танқиди дастлабки босқичидаёқ миллий уйғониш (жадид) даври адабиётига муносабатда туб янгича ёндашув ва тамойилларни  наинки бошлаш, балки мустаҳкамлаш йўлида турганини кўрсатади. Бу нималарда кўринади? Биринчидан, истиқлол шарофати туфайли миллий уйғониш (жадид) адабиёти намояндалари ҳаёти ва ижодига олдиндан тайёр қолиплар асосида эмас, балки янги шаклланаётган миллий мафкура, Ватан ва халқ, миллат манфаатлари нуқтаи назаридан ёндашилди. Иккинчидан, илгари тилга олиш хавфли ҳисобланган жадид адиблари асарларини, умуман, ёхуд алоҳида-алоҳида эмас, уларнинг ҳар бирининг ижод намуналари ва, умуман, жадид адабиётини комплекс ўрганила бошланди. Учинчидан, энг муҳими, ХХ аср бошидаги жадидчилик ҳаракатига илк бор тўғри методологик ёндашув юзага келди. 

Маълумки, собиқ шўро даврида жадидчилик фақат буржуа ҳаракати сифатида тилга олинар, маърифатпарвар адиблар ижоди фақат қисман ўрганилган, уларнинг айрим асарлари ва фаолиятлари нотўғри талқин этилганди. Ваҳоланки, миллий уйғониш (жадид) даври адабиётини ўрганишда бу даврда яратилган асарларни уларнинг муаллифлари дунёқараши, миллатпарварлиги, мислсиз жасоратга йўғрилган ҳаёти ва фаолиятидан айрича тадқиқ этиб бўлмасди. Истиқлол даври адабий танқиди шу муҳим жиҳатларнинг уйғун талқинига киришди ва изланишлар ўзининг фундаментал натижаларини берди.

Шу жиҳатдан адабиётшунос олим Бегали Қосимовнинг «Миллий уйғониш: жасорат, маърифат, фидойилик» номли кўламли, теран ва ҳар жиҳатдан илмий асосланган йирик тадқиқоти характерлидир. Айтиш жоизки, олимнинг шўро даври илмий фаолиятининг асосий йўналишларидан бири шу давр билан боғлангани ва бунинг ҳосиласи сифатида «Излай-излай топганим...» номли китобининг яратилганлиги ҳам мазкур тадқиқотнинг илмий аҳамиятини янада оширади. Мазкур тадқиқотнинг яна бир муҳим жиҳати шундаки, олим ўзигача ушбу мавзуда ёзилган ишларга ўзининг принципларидан келиб чиқиб ёндашади. Бу принципларда истиқлол даври адабий тафаккурининг етакчи тамойиллари бўй кўрсатган. Яъни Б.Қосимов улкан ва ниҳоятда зиддиятли кечган ХХ аср бошидаги ижтимоий-сиёсий, маданий-адабий ҳаракатчиликни миллий истиқлол мафкураси ғоялари асосида тадқиқ ва талқин этадики, бу тамойил, айни пайтда, ўзининг таҳлил принципларини шакллантираётган ўзбек адабий танқидчилиги фаолиятида жиддий янгиланишларга туртки берди.

Бу жиҳатдан олимнинг Абдурауф Фитрат ҳаёти ва ижодига бағишланган тадқиқоти эътиборга молик. Тарихий давр, аниқ сана ва воқеалар, бадиий асарлар ғояси муфассал тадқиқ этилди, бу адабий портрет тарихий-адабий, биографик методда яратилган. Муаллиф мутафаккир адиб ва давлат арбоби Фитратнинг ҳаёти ва ижодини, конкрет асарлари, улар чоп этилган вақт, ўша вақтда рўй берган воқеалар фонида таҳлил этади. 

Истиқлол даври танқидининг диққат марказида Қодирий, Фитрат ва Чўлпон ижодлари тургани табиий ҳол эди. Миллий уйғониш даврининг етакчи намояндалари бўлган бу улуғ адиблар ҳаёти ва ижодига бағишланган кўплаб адабий-танқидий мақолалар пировард натижада ўзбек адабиётшунослигида қодирийшунослик, чўлпоншунослик, фитратшунослик каби янги йўналишларнинг тўла шаклланишига олиб келди. Сўнгги давр танқидида бу  ижодкорлар фаолиятига кенг ва чуқур ёндашилгани  масаланинг моҳияти методологик жиҳатдан тўғри белгиланганидан далолат беради. 
Шу боис, 90-йилларнинг бошларидаёқ Қодирий ҳаёти ва ижодига боғлиқ ҳақиқатларни тўла тиклаш, асарларини бадиий-эстетик мезонлар, тамойиллар асосида қайта баҳолашга жиддий эътибор берила бошланди. Бунда адабий танқид жаҳон адабиётшунослиги ва танқидчилигига хос илғор методологик тамойилларга таянди, хорижда шаклланган қодирийшунослик, фитратшунослик ва чўлпоншуносликнинг етакчи концепцияларни ўрганиш орқали эътиборли жиҳатларини ижодий ўзлаштириш йўлидан борди. Адабий танқид бу адиблар ижодини баҳолашда, айниқса, Қодирий асарлари тадқиқида мувофиқлик ва тўлдирувчанлик тамойилларига таянди. Бу хусусият, айниқса, шўро даври қодирийшунослигига ҳам ўз ҳиссаларини қўшиб келишган М.Қўшжонов, С.Мирвалиев, А.Алиев, У.Норматов сингари мунаққидлар ижодига хосдир. Натижада ёзувчи таржимаи ҳолининг шу пайтгача  ошкор этилмаган қирралари янги далил ва маълумотлар билан тўлдирилди, илгари маълум бўлмаган далиллар, қўлёзмалар, ҳужжатлар, архив материаллари илмий муомалага киритилиб, муайян хулосалар чиқарилди. Илгари ўрганилган манба ва талқинлар қайта таҳлилдан ўтказилди. Натижада, адабий танқидда бу давр адабиётига системали ёндашувнинг сифат жиҳатдан янгиланган намуналари яратилди.

Кейинги давр танқидида адабий ҳодисаларга тарихийлик принциплари асосида ёндашувнинг кучайгани янгича адабий танқид  методологиясининг муҳим тамойилларидан бири – қиёсий-тарихий метод шаклланаётганидан далолат беради. Бу борада кенг ўқувчилар оммасига ошкор этилган материалларни янгича нуқтаи назар ва янгича концепция билан тадқиқ ҳамда таҳлил  этишга ҳаракат қилингани муҳим аҳамиятга эга. Шу маънода, айниқса, Н.Каримов, Ҳ. Болтабоев, Ш. Ризаев, И. Усмонов сингари мунаққидларнинг кузатишлари  характерлидир.

Адабий танқиднинг иккинчи муҳим тамойилларидан яна бирини, шубҳасиз, энг аввало, ижодкор дунёқараши, поэтик олами ва воқеликни бадиий-эстетик кашф қилиш жараёни – асарларни таҳлил ва талқин қилишда янгича мезон ва методологик тамойилларга  асосланиш ташкил қилади. Бу борада, айниқса, Қодирий, Фитрат, Чўлпон ижодларига муносабат характерлидир. 
Баҳодир Каримовнинг «ХХ аср ўзбек адабиётшунослигида талқин муаммоси (қодирийшунослик мисолида)” мавзусидаги докторлик иши ва шу илмий тадқиқотга асос бўлган «Абдулла Қодирий» номли монографиясида адиб ижодининг ўзбек ва хориж адабиётшунослиги ҳамда танқидчилигида қандай талқин этилганлиги ҳар томонлама очиб берилган. Бинобарин, истиқлол даврига келиб, Қодирий ижодини таҳлил қилишда қандай методологик тамойилларга таянила бошланди, адиб ижодий маҳоратининг қайси қирраларига эътибор қаратилди, деган масала жуда муҳимдир. Шу нуқтаи назардан кейинги йилларда чоп этилган мақолалар, тадқиқотлар ва баҳс-мунозараларни кўздан кечирсак, уларда ёзувчи биографиясининг янги қирраларини очишдан ташқари, адиб поэтик оламининг талқинида ҳам умумбашарий мезонларга таянила бошлаганини кузатамиз. Аввало шуни таъкидлаш керакки, истиқлол даври танқидчилигида Қодирий ижодий маҳоратига бағишланган бир қанча мақолалар ва тадқиқотлар юзага келди. Уларнинг айримлари фундаментал характерда бўлиб, ёзувчи ҳаёти ва ижодини яхлит ҳолда ўрганишга бағишланган очерклар ва монографиялар бўлса, айримлари ижодкор поэтик оламининг муайян қирраларини ёритган тадқиқотлардир. Жумладан, М.Қўшжонов, А.Муродхон, Х.Лутфиддинова, Б.Каримнинг китоблари ҳамда «Адабиёт, бадиият, абадият»
 номли мақолалар тўпламида адиб поэтик олами тадқиқ этилса, У.Норматов,  А.Алиев, С.Мирвалиев тадқиқотларида адибнинг ҳаёти ва ижоди батафсил ёритилган. Шу ўринда таъкидлаш лозимки, истиқлол йилларида Қодирий ижодини янгича тафаккур тарзи, янгича методологик тамойиллар асосида талқин этиш шўро даври қодирийшунослигининг шаклланишига катта ҳисса қўшган атоқли мунаққидлар фаолиятига ҳам хос хусусиятдир. Улар мустақилликнинг илк йилларидаёқ ўз дунёқарашларини қайта қура олган, аввалги айрим мафкуравий қарашларидан воз кеча олган олимлардир. Уларнинг тадқиқотларида шўро даври қодирийшунослигига хос сиёсий-мафкуравий ёндашувдан батамом воз кечишга интилишни ҳам, ёзувчи поэтик оламини бадиийлик, миллий ўзликни англаш ва қадриятлар, халқ ва ватан манфаатлари билан боғлиқ ҳолда ёндашишга уринишни ҳам кузатиш мумкин. Бу эса, истиқлол даври қодирийшунослиги концепциясининг етакчи хусусиятларидандир. М.Қўшжонов, А.Алиев, С.Мирвалиев, У.Норматов, Б.Каримов ва бошқа мунаққидларнинг кузатишларида шу хусусиятга амин бўламиз.

Таъкидлаш жоизки, истиқлол даврида қодирийшунослик, фитратшунослик ва чўлпоншуносликнинг мукаммал намуналарида, шўро давридагидан фарқли равишда, фақат ижтимоий таҳлилга эмас, балки эстетик талқинга кўпроқ эътибор қаратилди. Улар ижодига ёндашишда бадиий-эстетик қонуниятларга таяниш етакчилик қила бошлади. Муайян асарда ижодкорнинг маҳорати, аввало, руҳият тасвирлари қай даражада ҳаққоний акс этган, деган масала устуворлик қилди. Шу боис, миллий уйғониш даври адабиёти намояндалари ижодига бағишланган кузатишларида ижодий меросни миллий қадриятларимизнинг гўзал намуналари сифатида эъзозлаш, асраб-авайлаб халққа етказиш устувор вазифага айланди. Хусусан, М.Қўшжоновнинг «Ўзбекнинг ўзлиги» китоби ана шу хусусияти билан қимматлидир. Унда Қодирий романлари эзгу қадриятлар, ўзбекона урф-одатлар ва миллий руҳият нуқтаи назаридан талқин этилади. Мунаққиднинг ютуғи шундаки, у асар қаҳрамонлари Отабек ва Кумуш қалбида кечган туғёнларни, руҳий ҳолатларни роман сюжети ва композициясидан ажратмай, яхлит ҳолда таҳлил қилишга эриша олган. 
У.Норматовнинг «Қодирий боғи» номли  китоби ёзувчи ижодига системали ёндашувнинг ўзига хос намуналаридан биридир. Мунаққид китобда ижодкор асарларини таҳлилга тортар экан, асосий эътиборни бир бутун ҳодисага – ижодий бутунлик, ғоявий-эстетик мақсад, дунёқараш ва эстетик идеал каби масалалар билан боғлаб ўрганади.    

У.Норматов Қодирий ижодига бағишланган  кейинги изланишларида, айниқса, “Ўткан кунлар ҳайрати”, “Тафаккур ёғдуси” ва “Қодирий мўъжизаси” каби китобларида  адиб маҳоратининг янгидан янги қирраларини очади. 
А.Алиев “Истиқлол ва адабий мерос”, “Маънавият, қадрият ва бадиият” номли ҳар иккала китобида ҳам А.Қодирий ижодига юксак баҳо беради, унинг ХХ аср ўзбек адабиётида реалистик романчиликни бошлаб берганини таъкидлайди. Адиб ижодини таҳлил ва талқин этишда мунаққид унинг адабий-эстетик қарашларидаги етакчи тамойилларга, ҳаққонийлик, миллийлик, тилдан фойдаланиш маҳорати сингари мезонларга урғу беради. 

А.Қодирийнинг ҳаёти ва ижоди тадқиқига бағишланган С.Мирвалиевнинг «Абдулла Қодирий» номли монографияси ҳам қодирийшуносликдаги эътиборли ишлардан  бўлди. Тадқиқотда муаллиф шўро даври адабиётшунослигига хос қарашлар «жанг»ини четлаб ўтиб, асосан матн билан иш кўришга астойдил ҳаракат қилганини кузатиш мумкин. 

Бу давр танқидидаги янгиланиш тамойилларидан яна бири миллий уйғониш адабиёти нимояндалари ижодини ўрганиш ва қайта баҳолашда хориж жадидшуносларининг изланишларига эътиборнинг кучайганлигида кўринади. Мустақиллик даврига келиб ўзбек мунаққидлари шўро даврида фаолият юритган ҳамкасбларидан фарқли равишда, чет эллик олимларни ўзларига рақиб эмас, балки ҳамкор, деб билиб, уларнинг тадқиқотларига ҳам холислик ва илмийлик билан ёндаша бошладилар. Жумладан, Б.Каримов, Ҳ.Болтабоев, З.Мирзаева каби олимлар хориж адабиётшуносларининг Қодирий, Фитрат, Чўлпон ва Беҳбудийлар ижодига оид тадқиқотларини ўргандилар. 

Истиқлол арафалари ва Мустақиллик даврига келиб жадид адабиётининг йирик намояндаси Фитрат ижодини ўрганишга ишига Б.Қосимов, Э.Каримов, Н.Каримов, Ш.Турдиев, С.Аҳмедов сингари таниқли олимлар ҳамда улар сафига келиб қўшилган Ҳ.Болтабоев, У. Жўрақулов, Ш.Ризаев, И.Ғаниев, Г.Раҳимова каби кўплаб янги авлод вакиллари муносиб ҳисса қўшдилар. Бу борада, айниқса, Ҳ.Болтабоевнинг “Абдурауф Фитрат – адабиётшунос” (1996), “Фитрат ва жадидчилик” (2007) тадқиқотларини таъкидлаб ўтиш жоиздир.

Истиқлол даврида фитратшунослик янги босқичга кўтарилди. Ушбу йўналишда докторлик ва номзодлик тадқиқотлари яратилди, мақола ва рисолалар чоп этилди, ёш фитратшунос олимлар етишиб чиқди. Энг муҳими, Фитрат ижодини ўрганишда холислик, теранлик, матн билан ишлаш етакчи принципга айланди. Қолаверса, адиб ижоди хориждаги фитратшунослик билан қиёсий аспектда ўрганила бошландики, бу янги давр танқидчилигининг муҳим ютуқларидан биридир. 

       Умуман, бу даврнинг янгича методологик тамойилларни ўзида мужассамлаштиришга интилаётган, ўз илмий тафаккурини қайта қураётган адабий танқид олдида нафақат Қодирий, Фитрат ёки Чўлпон ижоди ҳақида маълумотлар бериш, балки уларнинг таржимаи ҳоли, қатағон қурбонига айланганининг туб сабаблари, қолаверса, уларнинг бутун ижодий меросидан кенг китобхонлар оммасини хабардор қилиш вазифаси ҳам туради. Зотан, истиқлолга эришиб, ўз дунёқарашини қайта қураётган халқ ўзининг озодлиги йўлида фидойилик намунасини кўрсатган ижодкорлар ҳаёти ва ижодий мероси ҳақида тўлиқ тасаввурга эга бўлмоғи лозим эди. Адабий танқиднинг бу йиллардаги миллий уйғониш даври адабиёти намояндалари, хусусан, Чўлпон ижодига доир фаолиятида аксиологик, тарихий-биографик методлар етакчилик қилганини кўришимиз мумкин. 

Истиқлол арафаларида Чўлпон ҳақида ижобий фикрлар билдириш бошланиб кетган эса-да, 80-йиллар охиригача у ҳақда эҳтиёткорлик билан мулоҳаза юритиш давом этди. Мустақиллик даврида эса Чўлпон ижодини тадқиқ этиш ўзининг том маънодаги янги босқичига кўтарилди. Юзлаб мақолалар, ўнлаб китоблар чоп этилди. Уларда улуғ шоир ижодий меросига, асосан, умуминсоний қадриятлар асосида ёндашув етакчилик қилганлигини кўриш мумкин. Бу борада таниқли   олимлар О.Шарафиддинов, С.Мамажонов, Н.Каримов, Э.Каримов, Ш.Турдиев, У.Норматов, А.Алиев, И.Ҳаққулов, Б.Дўстқораев, С.Аҳмад билан бир қаторда Д.Қуронов, Б.Каримов, Б.Рўзимуҳаммад, З.Эшонова, Н.Йўлдошев каби ёш адабиётшунослар ҳам фаоллик кўрсатдилар.

Мустақиллик арафаларида Чўлпон шеърлари жамланган «Баҳорни соғиндим» (нашрга тайёрловчи – И.Ҳаққулов)  тўпламининг чоп этилгани ҳам унинг ижоди ҳақида ўқувчиларда муайян тасаввурларни шакллантирди. 
Чўлпонга замондош Лазиз Азиззоданинг «Чўлпон ким эди» мақоласида шоирнинг дунёқараши, шахсияти, ижоди ҳақида фикр юритилади. Сирожиддин Аҳмад томонидан нашрга тайёрланган Заки Валидий Тўғоннинг «Абдулҳамид Сулаймон (Чўлпон)» сарлавҳали мақоласида Чўлпонни шоир сифатида бирдан порлаган улкан истеъдод соҳиби эканлиги ёритилади. 

Н.Каримовнинг «Чўлпон учун кишан», М.Қаршибоевнинг «Муҳит эркидаги тутқинлик» мақолаларида шўроларнинг шоирга кўрсатган зуғумлари очилиши характерлидир.

Бу давр танқиди халқни фақат Чўлпон биографияси, унинг тақдири билан таништирибгина қолмай, айни пайтда, адиб асарлари  таҳлили, тарғиб-ташвиқини ҳам эътибордан соқит қилмади. 1992 йилда тадқиқотчи Н.Йўлдошев томонидан «Чўлпон ҳаёти ва ижодий библиографияси», Ш.Турдиев нашрга тайёрлаган «Чўлпоннинг адабий танқидий мақолаларидан намуналар» эълон қилиниши, «Баҳорни соғиндим»
, 1991 йилда «Яна олдим созимни»
 каби тўпламларнинг чоп этилиши, халқни  Чўлпон ижоди билан таништиришга жиддий киришилганидан, ўз навбатида, адиб асарларига қизиқиш ортиб бораётганидан далолат беради. Қисқа фурсатда Чўлпоннинг икки жилдлик асарлари, «Адабиёт надир» номли адабий-бадиий мақолалар тўплами нашр этилди. 80-йилларнинг охири, 90-йилларнинг аввалида бошланган чўлпоншунослик   қизғин илмий тадқиқот соҳаларидан бирига айланди. Тез орада О.Шарафиддинов ва Н.Каримовнинг «Чўлпон» номли тадқиқотлари, «Чўлпон дунёси» номли мақолалар тўплами, «Чўлпонни англаш», «Руҳий дунё талқини» каби рисолалар чоп этилди. Матбуотда кўплаб мақолалар эълон қилинди. Жумладан, О.Шарафиддиновнинг     ўнлаб мақолалари ўша даврдаги адабий муҳитда алоҳида салмоқ касб этиб, танқид тафаккурини янгилашга катта ҳисса бўлиб қўшилди.

Чўлпоннинг дунёқараши ва ижодининг ғоявий мотивини белгилашда унинг миллатпарварлиги нуқтаи назаридан келиб чиқиб, асарларини талқин қилиш адабий танқид методологиясининг янгиланаётганлигидан далолат берди. Чўлпон ҳаётини, унинг ижтимоий фаолиятини, ижоди, айниқса, асарларининг ғоявий мотивлари билан боғлиқ ҳолда талқин этиш бу давр танқидчилигининг муҳим хусусиятларидан биридир. 
Истиқлол даврида чўлпоншуносликнинг янги йўналиши таркиб топди. Чўлпон ва танқид, Чўлпон ва Ҳамза, Чўлпон ва Фитрат, Гаспиринский ва Чўлпон, Чўлпон ва театр, Чўлпон– таржимон, Чўлпон ва матбуот каби йўналишлар бўйича турли хил анжуманлар ўтказилди. Мақолалар, хотиралар чоп этилди. Чўлпон ва Ҳамза ҳаётда аслида бир-бири билан яқин бўлганлари аниқланди. Шу маънода уларнинг ижодини қиёслаб ўрганиш ҳам табиийдир. Бироқ шундай ҳоллар ҳам бўлдики, шўро даврида уларни бир-бирига ашаддий, ғоявий душман сифатида талқин этган айрим мунаққидлар, Истиқлол даврига келиб, бу фикрнинг энди аксини айтувчи мақолалар ҳам эълон қилдилар. Юқорида эътироф этилганидек, Чўлпон ижодини бошқа замондош санъаткорлар, зиёлилар билан чоғиштириб ўрганиш қиёсий адабиётшунослик ривожланишига муносиб ҳисса бўлиб қўшилди.
Умуман олганда, бу давр танқидида Чўлпон дунёқараши, ижодининг ғоявий мотивини белгилашда, бир томондан, унинг ижодига тарихийлик тамойиллари асосида ёндашилганини кузатсак, иккинчи томондан, ижтимоий таҳлил билан эстетик таҳлилнинг уйғунлашган ҳолдаги талқини, ижтимоий-эстетик таҳлил адиб ижодини баҳолашдаги етакчи методга айланганлигини кўрамиз. 
Хулоса қилиб айтганда, истиқлол даври танқидида Миллий уйғониш даври (жадид) адабиёти намояндаларининг ҳаёти ва ижодини ҳар томонлама таҳлил ва талқин этиш етакчи йўналишлардан бирига айланди. Адабий танқид Беҳбудий, Авлоний, айниқса, Фитрат, Қодирий ва Чўлпон сингари миллий уйғониш (жадид) адабиёти намояндалари ижодини қайта баҳолаб, янгич талқин этди. 
    Танқидчиликда шўро даври адабиётини қайта баҳолаш. Истиқлол даври танқидида пайдо бўлган янги тамойиллардан бирини шўро даври адабиётини қайта баҳолаш ташкил этади. Биз  энди ХХ аср адабиётининг тўнтарувгача бўлган қисмини мумтоз адабиёт, ундан кейинги даврни шўро адабиётига бўлиб эмас, ХХ аср адабиётидаги яхлит жараён сифатида ўрганамиз. Шўрогача, ундан кейинги ҳамда Мустақиллик даври адабиёти шартли равишда улардаги намуналарнинг ўзига хосликлари ва асосларидан келиб чиқиб, турли босқичлар сифатида эътироф этилади. Бугунги кундаги даража ва дунёқараш асосида назар ташлаганда, бу давр шўро босқичи ўзбек адабиётининг катта ютуқлари ҳам, улкан фожеалари ҳам яққол намоён бўлади. Кейинги йиллар танқидий тафаккурида кўп баҳс-мунозаралар бўлди.  Вақт ўтиши билан эҳтиросли айрим  ҳолатлар барҳам топиб, босиқлик, илмийлик, холислик  билан шўро даври ўзбек адабиёти ютуқлари-ю, фожеали нуқталарига адабий танқидчиликда бир қадар ойдинлик киритилди.

 Аввало шуни таъкидлаш керакки, шўро даври адабиёти ўзининг ижодий принципларини шакллантирган ва уларни ижод жараёнига татбиқ этган ҳамда бу принциплар шўро мафкураси ғояларига ҳамоҳанг эди. Истиқлол даври адабий танқидида  дастлаб мафкуранинг адабиётдаги ўрни масаласига қарашлар турли-туман бўлганини,  умуман, «адабиётда мафкура», деган тушунчага салбий муносабат шаклланишга улгургани ҳамда шўро мафкурасининг адабиётга етказган зарарли оқибатлари таъсири билан изоҳлаш лозим бўлади.  Бироқ, шуни унутмаслик керакки, ҳар қандай мафкуранинг етакчи тамойиллари назариётчилар томонидан ишлаб чиқилса-да, унинг амалиётдаги кўриниши узоқ вақт давомида муайян соҳалар фаолиятида шаклланиб, ҳаётга татбиқ этила боради. 

Шу маънода Мустақиллик даври танқиди, бир томондан, зўравонлик асосига қурилган шўровий мафкурани инкор этгани ҳолда, умумбашарий мезонларга уйқаш Миллий истиқлол мафкурасини шакллантириб, мустаҳкамлаб борди. Шу боис истиқлол даври танқидчилигида шўро адабиётини қайта баҳолаш етакчи масалалардан бирига айланди. Бу давр танқидида шўро даври адабиётига муносабат бир хилда бўлгани йўқ. Бу масала мунозараларга бой, эҳтиросли, кескин, қарама-қарши фикрлар майдонига айланди. Бир томондан, шўро  даври ижодкорлари асарларини эҳтиёткорлик билан янгича мезонлар, янгича методологик тамойиллар асосида баҳолашга интилиш кўзга ташланса, бошқа тарафдан, уларни баъзан бирваракайига ва салкам ёппасига инкор этиш тенденцияси ҳам бўй кўрсатди. Дастлаб адабий танқиднинг шўро даври адабиётига муносабатида синергетик йўналиш устуворлик қилди. Тасдиқ билан инкор, мувозанат билан мувозанатсизлик, бутун билан тартибсизлик (хаос) бу давр танқидига хос хусусиятдир.
Ҳ.Ҳ.Ниёзийга муносабатда-ку, масала бир қадар аниқ эди. Шўро сиёсати ўта улуғланган асарлар “қийналмай” ўзининг “янги” баҳосини топди. Миллий руҳдаги асарларга эътибор кучайди. Ғ.Ғулом ижодига ҳам тахминан шу нуқтаи назар қарор топди. Ҳ.Олимжонга муносабатда унинг Фитрат ижодига нисбатан тутган йўли ҳамда “Бахтлар водийси”, “Нима бизга Америка” қабилидаги шеърларга таяниб туриб, айни вақтда, гўзал ва ажойиб лирик шеърларини инкор этолмай, бир муддат иккиланиш, талмовсирашлар кўзга ташланди. Лекин, Ойбек ва А.Қаҳҳор ижодига келганда, айрим мунаққидлар уларнинг баъзи асарларидаги “қизил” йўналишни чўқиб-чўқиб олса-да, улар ижодидаги чуқурлик, салобат, миллийлиги ҳамда ўзига хос маҳорат танқидни улар олдида бирмунча ўйланиб, тараддудланиб қолишга мажбур этди. Аста-секин бошланган босиқ тадқиқ ва таҳлил кўп ўтмай улар ижодига муносабати янги изчил йўлга солиб юборилди. Шунинг учун адабий танқид бу ижодкорлар орасида, айниқса, Ойбек ва Абдулла Қаҳҳорнинг адабий меросига жиддий эътибор қаратди. Бошқа жиҳатдан, Ойбек шўро даврида кўп жабр кўрган, тазйиққа учраб азоб чекканди. Абдулла Қаҳҳор ҳам деярли бутун ижоди давомида шўроларнинг бошқарув тизимидан дакки еб келган, “Тобутдан товуш” сингари асарлари туфайли эса дашномга ҳам учраган эди. Янги танқидчиликнинг уларга муносабатида бу омиллар ҳам беиз кетмади, албатта.
Бу давр танқидида Ойбек шахсияти ва ижодига жонкуярлик кўрсатган, бу ҳақда кўп ва  хўп ёзган мунаққид Н. Каримов бўлди. Олимнинг мақолаларида адиб ҳаёти ва ижодининг ҳали очилмаган қирралари янгича мезонлар асосида талқин этилди. Таъкидлаш жоизки, шўро салтанати адабиётимиз бошига солган қора кунлар,  қатағон сиёсати жабр-ситамларининг архив материаллар асосида кенг жамоатчиликка маълум қилинишида, илмий муомалага киритилишида Н.Каримовнинг хизматлари каттадир. Хусусан, унинг “Ойбек: тош экан бошим” (Фан ва турмуш. 1992. – № 5,6,7,8,9,10.) номли туркум мақоласи шу жиҳатдан характерлидир. Унда мунаққид Ойбек ҳаётининг номаълум ёки тўла ёритилмаган саҳифаларини қайта жонлантиради.  Тарихий-биографик ёндашувнинг яхши намунаси бўлган бу мақолада Ойбек шахсиятига, ижодига 30-50-йилларда қўйилган айбловлар, туҳматларнинг илдизлари, зарарли оқибатлари очиб берилади. Ўзбек адабиётининг жаллодларидан бири бўлган, Ёзувчилар уюшмасида ишлаган В.Милъчаков ва унинг атрофига тўпланган маҳаллий хушомадгўйларнинг қабиҳ кирдикорлари фош этилади. 

Умуман олганда, Н. Каримовнинг бу даврда яратган деярли ҳар бир мақоласида янги фикр илгари сурилади. Олим, аввало,  асарнинг яратилиши ижодкор ҳаётидаги бирор-бир ҳаётий факт билан боғлиқликка эътиборни қаратади. Бундай ёндашув ижодкор фаолиятининг очилмаган саҳифаларини ёритишга хизмат қилади. Унинг  «Ойбек ва жадидчилик», «Ойбек номли чўққи» мақолаларида ҳам шу йўналиш давом эттирилади. 

Бу даврда Ойбек ижодига оид кўплаб мақолалар чоп этилди. Шулардан бири  О.Шарафиддиновнинг “Миллатни уйғотган адиб” ( Ўз АС, 2004.– 05.11.) номли мақоласида Ойбек ижодига хос миллатпарварлик фазилатлари теран  талқин этилади. Мунаққид адибни миллатни уйғотган ижодкор сифатида қайта кашф этади. «Қутлуғ қон», «Навоий» романлари, «Наъматак» каби шеърлари таҳлили асосида ўз қарашларини далиллайди. У Ойбек даҳосининг буюклиги, миллатпарварлиги фақат ижодида эмас, балки шўро салтанати ҳукм сурган қийин бир даврларда Чўлпон ва Қодирий ижодига бўлган чексиз ҳурмати, теран илмий кузатишлари, «Тирик сатрлар»га иккиланмай ёзилган ижобий тақризларида ҳам намоён бўлишини фахр билан ёзади.

Истиқлол йилларида Ойбек шеъриятини янгича нуқтаи назардан тадқиқ этган И.Ҳаққулов, У.Ҳамдам, А.Сабирдинов каби олимларнинг ишлари ҳам эътиборга лойиқлигини айтиб ўтиш лозим.
       Танқид ва адабий жараёндаги изланишлар. Истиқлол арафалари ва тўқсонинчи йиллар бошларидаги мақолаларда, Ғафур Ғулом шеъриятидаги замонасозлик, шахсга сиғиниш иллатларининг акс этиши, шунингдек, унинг Абдулла Қодирий ва Мақсуд Шайхзодага муносабати ҳақида турли хил фикрлар баён этилди. Бу хил қарашлар аста-секин барҳам топиб, Ғафур Ғулом ижодини холис, ҳаққоний қайта баҳолаш бошланди. Унинг ижодига ёндашувда  халқимизга хос бағрикенглик, тарихийлик тамойилига асосланиш мезонлари устувор мавқе эгаллаб борди. У ҳақдаги мақола, хотира ва тадқиқотларда  шоир ҳаёти ва ижодига системали ёндашув фазилатлари сезилди. Поэтик маҳорат, шоир истеъдоди, ижодий психология ва таржимаи ҳоли билан ўзаро бутунликда талқин этила бошланди.

Ўзбекистон Қаҳрамони А. Ориповнинг «Ўзбекнинг ўз шоири» мақоласида шўро даврининг маккор сиёсати ва ҳоким мафкуранинг адабиётга етказган зуғуми, ўзбек ижодкорлари қадр-қимматининг топталиши, ижод эркинлигининг бўғилиши оқибатида кўплаб шоирлар замонасозлик руҳида асарлар битишга мажбур бўлганликлари таъкидланади. Ғ. Ғулом ижодига ана шундай умуминсоний мезон билан назар ташлаб, энг аввало, шоирнинг жуда катта истеъдод соҳиби сифатида ҳоким мафкура тазйиқларига қарамасдан ўлмас асарлар яратгани, унинг ижод намуналари ўткинчи майда туйғулар билан эмас, балки қадим Шарқ шеъриятига хос бўлган фалсафийлик, кенг қамровлилик, донолик билан нурланиб тургани шеърий ва насрий асарлари мисолида кўрсатилади. Мақолада илгари сурилган концепция, яъни энг аввало, Шарқ, ислом фалсафасига хос бўлган инсонийлик, қадриятларни асраб-авайлаш туйғуси бошқа мақолаларда ҳам ўз аксини топа бошлади.

У. Норматов «Шум бола» «Мафкуравий-сиёсий тазйиқ шароитида руҳ эркинлиги»
 номли мақоласида қиссани таҳлил қилар экан, уни шўро даврида яратилган бўлишига қарамасдан давр сиёсати ва мафкурасидан батамом холи бўлган ўзбек турмуш тарзининг турли қатламларини ҳаққоний ёритиб бера олган асар сифатида баҳолайди. 
Бу даврда Б.Назаровнинг «Ғафур Ғулом олами» (2003), Н.Каримовнинг «Ғафур Ғулом ижодиёти» (2003), Т. Матёқубованинг “Ғафур Ғулом бадиияти” (2006) номли йирик тадқиқотлар ҳам яратилди.

Б.Назаров Ғафур Ғулом ижодига баҳо беришда сўнгги давр танқидчилигида иккита йўналиш кўзга ташланаётганлигини таъкидлайди. «Бирида унинг шўровий қарашларига ҳамон урғу берилиб танқид қилинса, иккинчисида, шоирнинг мафкуравий жиҳатлари хаспўшланиб, уни кимлардандир ҳимоя қилиш истаги сезилади»
. Мунаққид фикрича, ҳар иккала йўналишдаги қарашларда ҳам камчиликлар бор. Негаки, Ғ.Ғулом ижодида замонасозлик мотивларининг мавжудлигини бугунги кунда ҳеч ким инкор қилаётгани йўқ. Бу хусусият Ғ. Ғулом ижодигагина эмас, умуман, шўро даври адабиётига хос қусур бўлиб, унинг асосий сабаби давр, замон ва тузум билан изоҳланади. Муаллиф талқинича, иккинчи йўналишдаги қарашнинг қусурли жойи шундаки, Ғафур Ғулом ижоди ўзини оқлашга, кимлардандир ҳимоя қилишга муҳтож эмас. Унинг ижодида ўзини-ўзи ҳимоя қиладиган, нафақат ХХI асрда, балки кейинги асрларда ҳам яшаб қолишга лойиқ бадиий мукаммал асарлар кўплаб топилади.

Мунаққид шу нуқтаи назардан нафақат бадиий мукаммал ҳисобланган «Соғиниш», «Вақт», «Шум бола», «Менинг ўғригина болам» типидаги асарларига, балки ҳали танқидчилик деярли эътибор бермаган ва Ғафур Ғулом феноменига хос яширин дардларни ифодалаган асарларини топиб таҳлил қиладики, бу таҳлил ўзининг холислигидан ташқари, талқиннинг кутилмаган натижалари билан ҳам аҳамият касб этади. Агар эътибор берилса, олим адабиётшунослик ва адабий танқиднинг янгидан вужудга келаётган методологик тамойилларидан бири – талқинда бадиий асар матни қаърига яширинган поэтик маъно – мазмунни топишга  ундаётганини сезиш мумкин. 

Сўнгги давр танқидида Абдулла Қаҳҳор ижодини қайта баҳолашга ҳам катта аҳамият берилди. Бу даврда Қаҳҳор ҳақида кўплаб мақола ва рисолалар чоп этилди. 80-йилларнинг охирларидан бошлаб Қаҳҳор ҳақида зиддиятли қарашлар вужудга кела бошлади. «Қутлуғ қон» романи сингари «Сароб», «Синчалак», «Ўғри», «Даҳшат» каби асарлари талқини баҳсли кечди.

«Ёш куч» журналининг «Ҳозирги ўзбек адабиётида энг маъқул учта асарни санаб ўтсангиз», деган анкета саволига  жавоб берар экан, яхши асарлар ўрнига ёқтирмаган асарларни санайман, дея Олим Отахонов Қаҳҳорнинг «Сароб» ва «Синчалак» асарларини тилга олди ва буни қуйидагича изоҳлади: «Абдулла Қаҳҳор ҳар қанча истеъдодли бўлмасин замонасоз адиб эди; у аксар ҳолларда ўткинчи ақидалар, муваққат мезонлар, юқори доираларнинг кўрсатмаларида уқтириб ўтилган ҳақиқатларга таяниб ижод қилган ёзувчи эди; у жадидлар ҳаракатини ё тушунмаган, ёки мутлақо инкор этган»
. О.Отахонов ушбу  мезон асосида «Сароб», «Синчалак»да воқеликка коммунистик мафкура кўзойнаги билан қаралган, деган фикрни илгари суради. Бу нуқтаи назар жиддий баҳс-мунозара уйғотди, гоҳ кескин эътирозга сабаб бўлди, гоҳ қўллаб қувватланди. Жумладан, А. Жабборовнинг «Ўз даврининг машҳур асари»
 номли мақоласида «Синчалак» қиссаси замонасозлик мотивлари билан суғорилган асар эканлиги таъкидланди.

С.Мелиев, Ҳ.Каримов, А.Улуғов каби мунаққидларнинг айрим чиқишларида ёзувчининг «Сароб», «Синчалак», «Ўғри», «Даҳшат» каби асарларида шўро даврига хизмат қилувчи ғоя етакчилик қилиши айтилди. Аксинча, О.Шарафиддинов, У.Норматов, Б.Назаров, С.Содиқ, И.Ҳаққулов, Д.Қуронов кузатишларида Абдулла Қаҳҳор ижоди янгича нуқтаи назар, янгича методологик тамойиллар асосида баҳолашга ҳаракат қилинди. Бу  қарашларнинг бирини мутлақ ҳақ, иккинчисини мутлақ ноҳақ, деб хулоса чиқариш методологик жиҳатдан нотўғри бўлар эди.

С.Мелиев, Ҳ.Каримовларнинг «Ўғри», «Даҳшат» ҳикоялари ҳақидаги танқидий характердаги мақолалари ва уларга жавобан ёзилган Д.Қуронов, С.Содиқ  мақолаларидаги етакчи нуқтага  назар ташлайлик.

С.Мелиев ва Ҳ.Каримовда Қаҳҳорнинг ўтмиш мавзусида ёзилган асарларида воқелик шўро даври тоталитар тузуми ғоялари нуқтаи назаридан ёритилади, шу боис  сохта ғояга асосланганлиги учун бу асарлар юксак бадиийлик намуналари бўлолмайди, деган хулоса чиқарилади. С.Содиқ ва  Д.Қуронов  кузатишларида ҳам асарлар давр билан, давр ғоялари билан боғлаб талқин этилади. Бу ҳол ўз-ўзидан баҳс-мунозараларда кўпроқ эътибор ғоябозликка қаратилгани, яъни Қаҳҳор ўтмиш мавзусидаги асарларида шўро ғояларини тарғиб қилганми ёки аксинча, фош этганми, деган масала етакчилик қилганлигини кўрсатади. Ваҳоланки, С.Мелиев ва Ҳ.Каримов мақолаларида адабиётнинг асосий ядросини ташкил этувчи инсонийлик (уни С. Мели мақоласида меҳр, Ҳ. Каримов эса ўзбекона урф-одатлар ва мусулмон оламига хос яшаш принциплари шаклида талқин этади) тамойиллари ҳақида гап кетадики, уни муайян давр ғоясига боғламасдан матннинг ўзидан келиб чиқиб талқин этилганда асл моҳият ойдинлашган бўлар эди. Ваҳоланки, мазкур танқидий қарашларга ва уларнинг оппонентлари томонидан берилган жавобларга ҳам давр ғояси деган тушунча халақит берганлигини кўрамиз. Бироқ, айни чоғда, шуни таъкидлаш лозимки, мазкур баҳс-мунозаралар Қаҳҳор ижодини англашга, унинг эстетик тамойилларини тушунишга хизмат қилди. Мазкур баҳслар шу жиҳати билан характерлидир.

Ҳ.Олимжон ҳақидаги баҳсларда ҳам шундай хусусиятни кўриш мумкин. Жумладан, Д.Қуронов «Ҳамид Олимжонни биламизми?» номли мақоласида шоирнинг «Муқанна» драмасини таҳлилга тортар экан, асосий эътиборни ижодкор дунёқараши ва концепциясига қаратади. Бунда Ҳ.Олимжоннинг 30-йиллар ижодидаги асосий концепция давр руҳи билан чамбарчас боғланган ва шўро ғояларига хизмат қилган бўлса, «Муқанна» драмаси истиқлол ғоялари билан суғорилган, деган фикрни асослашга ҳаракат қилади. Мунаққид ўз қарашларини Гулойим, Оташ образлари талқини орқали кўрсатади.

Адабиётшунос Н.Каримов Д.Қуронов мақоласига жавоб хатини «Ҳамид Олимжонни биласизми?» деб номлади. Унда Д.Қуронов мақоласидаги асосий қарашлар инкор этилиб, Ҳ.Олимжон ва унга замондош санъаткорлар ижоди давр билан, социалистик тузум ғоялари билан изчил боғланганлиги таъкидланди ва, нафақат «Муқанна», балки шу даврда яратилган Уйғун ва И.Султоннинг «Алишер Навоий» драмасидан олинган парчалар билан фикрини асослашга ҳаракат қилди.

Филология фанлари доктори Ғ.Мўминов ҳам мақолаларидан бирида Н.Каримов фикрларини тўғри деб топди ва Ҳ.Олимжоннинг “Муқанна” асарида яширин равишда шўро истибдодига қарши фикрлар илгари сурилган қарашни нотўғри деб топди.  
Д.Қуронов мақоласида ҳам асосий эътибор бадиий асарда ифодаланаётган ғояни очишга қаратилди ва унга жавобан айтилган фикрларда ҳам  асосий урғу ғоявий мақсадга қаратилди. Бу ҳол адабий танқид методологиясидаги ёндашувлар изланиш жараёнида эканлигидан далолат беради.  Қаҳҳор ёки Ҳ.Олимжон ҳар қанча катта истеъдод соҳиби бўлмасин, ўзига ҳар қанча талабчан ёки қатъиятли бўлмасин, барибир ижодкор сифатидаги ожизликларини, ижодларида баланд-паст эврилишлар мавжудлигини инкор этиб бўлмайди. Фикримизнинг тасдиғини мунаққид Ҳ. Умуров ёзади:  “Бугун биз Ҳамид Олимжон билган ҳақиқатларнинг мағзи пуч бўлганини, тоталитар тузум ўзига ғов бўлганларни аёвсиз маҳв этганини, халқ бошига  кўплаб қирғинларни солганини биламиз. У пайтлар эса, шоир биз билган ҳақиқатларни  хаёлига ҳам келтирмаган, социалистик жамиятни бахт ва саодатга элтувчи ягона жамият деб тушунган, социалистик Ватанга ўзлигини бахшида қилган, “совет шоириман”, дея фахр-туйғуга тўлиб яшаётган йигит эди”
. Биз шу боис ҳам мазкур ўринда Қаҳҳор ёки Ҳ.Олимжон ижодига оид зиддиятли қарашларнинг, мухолифатларнинг юқоридагидек тортишув, баҳсларга ҳакам сифатида эмас, балки янги босқич танқидчилик шаклланиши тадрижий такомилидаги, методологик тамойилларнинг изланиши сифатида қаралиши тўғри бўлади.
Шу ўринда бир муаммони назардан қочирмаслик керак бўлади. Истиқлол босқичи ўзбек танқидида шўро давридаги атоқли адибларимиз ижоди тадқиқ  этилар в қайта баҳоланар экан, уларнинг асарлари таг замирига зимдан яширилган истиқлол ғояларини ёки ҳеч бўлмаганда, шўро истибдодини фош этиш мақсадида аниқлашга интилиш тамойили кўринди. Бундай асарлар мавжуд бўлгани шубҳасиз. Уларни ниҳоятда эҳтиёткорлик билан белгилаш ва юзага чиқариш танқидчилик ва адабиётшуносликнинг муҳим вазифалари сирасига киради, албатта.
Бироқ  масаланинг бошқа бир томони ҳам бор. Бундай мақсад ҳар бир асарга муносабатда зўрма-зўракилик ва сунъийлик билан амалга оширилмаслиги лозим. Ният нечоғлик яхши бўлмасин, бундай сунъийлик бадиий асарни нотўғри баҳолашга олиб келиши мумкин. Танқид ва адабиётшуносликдаги гипотетик усул ўзининг аниқ ва изчил  таянч нуқталарига эга бўлгандагина оқлайди, акс ҳолда, асар баҳсида юзаки тахминчиликни олиб келадики, у наинки бундай фикрни илгари сураётган мунаққид, балки, умуман, танқидчиликка ҳурматни сусайтиришга олиб келиши мумкин. Кўринадики, бу муаммо танқидчиликнинг ахлоқий жиҳатларига ҳам тааллуқлидир.

А.Қаҳҳор ижодига янги замон муносабатлари ҳақида гап борар экан, Р.Қўчқоровнинг адиб ҳақидаги туркум мақолалари ва «Мен билан мунозара қилсангиз...» номли рисоласига назар ташлаш ўринлидир. Р.Қўчқоров саксонинчи йиллар охири – тўқсонинчи йилларнинг бошларида Қаҳҳор ижоди ҳақида, айниқса, романларига турли даврда танқидчиликнинг муносабати,  ёзувчи томонидан амалга оширилган таҳрирлар ҳақида қизиқарли ва қатор гўзал  изланишларни амалга оширди. Шу жиҳатдан унинг «Қўш роман ва айрича қарашлар», «Саробнинг пайдо бўлиши»каби мақолалари характерлидир.

Мунаққид «Уч сароб» номли мақоласида  «Сароб романининг қайта ишланишига адабий танқиднинг нотўғри баҳолари сабаб бўлган, деган хулосага келган эди. Бу фикрлар қай даражада ҳақиқатга яқин? Наҳотки Қаҳҳордек ўз фикрини кўп ҳам ўзгартиравермайдиган ёзувчи танқидчиларнинг фикрига қараб асарларини қайта ишлайверса?... Бу каби саволлар, ёш олимни тинч қўймади ва у илмий изланишларини давом эттирди, ушбу саволларнинг жавобини топишга ҳаракат қилади. Изланишлари натижаси ўлароқ, «Саробнинг пайдо бўлиши» номли мақола, унинг кенгшайтирилиши, ривожлантирилиши асосида «Мен билан мунозара қилсангиз...» номли рисоласи яратилди. Муаллиф далилларга холис ёндашиб, асосий мақсадини қуйидагича ифодалайди: «Тушуниш». Дарвоқе, бу тушунча истиқлол даври танқидчилигининг бош масаласидир. Барча методологик йўналишларнинг асосидан қизил ип бўлиб ўтадиган тушунча бу – тушунишдир.

Р. Қўчқоров «Сароб» ва «Қўшчинор»нинг қайта ишланган вариантлари ҳақида фикр юритар экан, олдинги қарашларидан воз кечишининг асосий сабабини қуйидагича изоҳлайди: «Аввало, бу мақолада ҳам «Сароб» романининг ёзилиш сабаблари очилмай қолган, фақат унинг қайта ишланиш жараёнига эътибор берилган эди. Бунда ҳам роман танқидининг кўлами асл моҳиятни кўз олдимиздан тўсган, бизни бир ёқлама ёндашув йўлига бошлаган, натижада, ҳар бир ўзгариш ва таҳрир сабабини нотўғри танқиддан излашга ўтган эканман. Ҳолбуки, мантиқли бир савол бизни доимо сергаклантирмоғи керак эди: агар ўзгаришлар сабаби фақат қатағон йилларининг танқиди бўлса, нега А.Қаҳҳор «Сароб»ни ўша йиллариёқ қайта ёзишга мажбур этилмади? Нима учун фақат 1957 йилда чиққан романнинг иккинчи нашрига ўзгартиришлар киритди? Бу пайтда қатағон деярли тугаган эди-ку?

Биз бу ва бундан бошқа яна ўнлаб саволларни энди ўзимизга бериб кўрмоғимиз, уларга холис жавоб изламоғимиз керак. Давр ҳақидаги, ёзувчи ва унинг асарлари тўғрисидаги ҳақиқат, нечоғли аччиқ бўлмасин, очиқ айтилмоғи, илмий таҳлилга тортилмоғи лозим, акс ҳолда, чала ҳақиқатлар занжири бизни келажакдан бенасиб қилади»
. 

Деярли бутун умри давомида А.Қаҳҳор ижодига танқидчиликнинг мухолифотли, зиддиятли қарашлари жараёнида кечди. Ана шу ҳолатларнинг ўзиёқ, Р.Қўчқоровнинг Қаҳҳор ҳақидаги изланишлари кераккина эмас, зарурат бўлгани кўринади.

Баҳс-мунозаралар асосида Қаҳҳор ижодини тўғри тушуниш ва теран англаш истаги ётади.  А.Қаҳҳор ҳушёр дунёқараш соҳиби ва ўткир интуитив ёзувчи сифатида замонасидаги сиёсий-ижтимоий ўзгаришларни нозик ҳис қилди ва асарлари моҳиятига буни моҳирлик билан сингдириб юборди. Шу боис, А. Қаҳҳор ижоди ҳақида зиддиятли қарашларнинг вужудга келишини табиий бир ҳол сифатида қабул қилиш керак. Шунга кўра, адабиётшунослик ва адабий танқид  олдида атоқли адиб меросини бугунги кун талаблари асосида ёритиш, биринчи навбатда, унинг ҳаёти ва ижодий биографиясини тўғри – қандай бўлса шундай – холисона талқин этиш масаласи туради. У.Норматов “Қаҳҳорни англаш машаққати” номли тадқиқотининг бошида айни ана шу омилга жиддий эътибор қаратган. Олим шўро давридаги талқинларга зид тарзда А.Қаҳҳор биографиясида “очиқ қолган” нуқталарга ойдинлик киритади. Бунда у адибнинг оилавий муҳити, ўқувчилик даври, ёзувчи сифатида шаклланган йиллари, ўта зиддиятли 30-йиллардаги, кейинги комфирқа ҳукмронлиги давридаги мураккаб, аммо мардона фаолиятини аниқ далил-рақамлар, тарихий воқеалар фонида ёритади. А.Қаҳҳор қаҳрамонлари фожиасини олим улар характеридаги фаол онг, мустақиллик етишмагани оқибати, деб қарайди. Бундай талқинлар, шубҳасиз, қаҳҳоршуносликдаги янгилик сифатида эътиборга молик ва айни дамда, атоқли адиб ижодий меросига умуминсоний қадриятлар нуқтаи назаридан туриб қарашга туртки берди.

Шу маънода танқидчиликда кўриниш берган Қаҳҳорнинг “Ўғри”, “Бемор” каби ҳикояларида шўровий ғоялар илгари сурилди, деб эмас, ҳар қандай жамиятда рўй бериши мумкин бўлган ҳаёт ҳақиқати акс эттирилди, “Сароб”да миллатчилик фош этилиб, шўро мафкураси тегирмонига сув қўйилди, деб эмас, муайян худбинлик фожиаси ёритилиб, жамиятнинг муайян босқичида фожеага учраган кучлар ва уларга зуғум ўтказган ҳукмрон истибдод акс эттирилди; “Синчалак”да эса жамиятга ҳукмрон коммунистик мафкурагина эмас, унинг зўравонлик асосига қурилган ҳаракатлари ва ана шундай шароитларда яшашга, ишлашга интилган ва мажбур бўлганларнинг зиддиятларга бой турмушлари акс эттирилди деб қарамоқ тўғри бўлади.
О. Шарафиддиновнинг «Бир нутқ тарихи»
, «Чинорлардан бири эди...» (ЎзАС, 1995, 15.09.), И.Ҳаққуловнинг «Абдулла Қаҳҳор жасорати»
 каби мақола ва эсселарида адиб ижоди билан бир қаторда табиатидаги нозик жиҳатларга ҳам алоҳида эътибор берилди.  Жумладан, «Бир нутқ тарихи» мақоласида Абдулла Қаҳҳорнинг 1956 йили Ёзувчилар уюшмасининг III Пленумида сўзлаган нутқи ва бу нутқ таъсирида адабий жараёнда юзага келган жонланиш, атоқли адибнинг улкан жасорат билан адабий муҳитни соғломлаштиришга қўшган ҳиссаси ёритилади. Муҳими, мақолада А.Қаҳҳор В.Мильчаков кирдикорларини фош этибгина қолмай, балки шу орқали шўро тузумининг қатағон сиёсати ва комфирқанинг зулмкор мафкуравий ғоялари моҳиятини теран англаган ва янги шароитда дадиллик билан очиб ташлаган жасоратли шахс сифатида талқин этилди. 

И.Ҳаққуловнинг А. Қаҳҳор ҳақидаги асарини ўзига хос гўзал бадиа, дейиш мумкин. И.Ҳаққулов Абдулла Қаҳҳорнинг инсоний хислатлари, курашчанлиги, ижодий маҳорати ҳақида фикр юритар экан, бу жиҳатларни бугунги адабиёт муаммолари, унинг ўзига хос хусусиятлари-ю, замонга қараб турланиб турувчи айрим тоифалар қисмати билан боғлаб талқин этади. Шундай бир турланишлар пайтида Абдулла Қаҳҳор шахсияти, унинг мустаҳкам эътиқоди, эстетик идеали ва ижодий принциплари ўзлигини ёрқин намоён этиб турганини таъкидлайди.

Юқоридаги кузатишлардан аён бўлаётирки, ХХ аср ўзбек реалистик адабиётининг илғор намуналари, гарчи етмиш йилдан зиёдроқ даврини ўз ҳукмронлигига олган тоталитар тузум тазйиқлари остида яратилган бўлса-да, бу ҳолат унинг мавжуд куч-қудратини инкор этолмайди. Бу адабиёт халқимиз кечмиши, руҳияти, маънавияти, бахтию омадсиз қисматининг ўзига хос бадиий кўзгусидир. Шу боис, истиқлол даври танқидчилиги шўро даври ўзбек адабиётини янгиланаётган илмий концепция ва эстетик тамойиллар асосида қайта баҳолашидаги мураккабликлар, зиддиятлар табиий ҳол сифатида баҳоланишни талаб этади. 
********************************************

            Таянч тушунчалар: маҳорат қирралари, адабий танқид тадрижи, адабий-танқидий жараён;   илмий-назарий қарашлар уйғунлиги,  адабий суҳбатлар, эркин  тафаккур, услуб қирралари, танқидчига мактуб,  микроанализ, матн таҳлили.

        Мавзуни мустаҳкамлаш учун саволлар :

   1. Бу давр олимлари танқидчи маҳорати масаласини қандай тушунтирадилар? 

   2. Танқидчи услуби деганда нимани тушунсиз?

   3. “Ғафур Ғулом олами” асари ҳақида гапиринг. 

   4. А.Қаҳҳорнинг бадиий ҳақиқати деганда нимани тушунасиз?

   5. Илми ғариба деганда нимани тушунасиз?

  6. “Танқид, талқин, баҳолаш” асари ҳақида гапиринг.

             ИСТИҚЛОЛ ДАВРИ ТАНҚИДЧИЛИГИДА МОДЕРНИЗМ МУАММОСИ
1. Адабий танқидда модернизм масалалари. 

2. Модернизм истилоҳи ҳақида.
3. Модернизм борасидаги баҳслар. 
          Истиқлол даври танқидининг муҳим жиҳатларидан бири унинг адабий жараён билан узвий боғланишида кўзга ташланади. Адабий жараёндаги ҳар қандай янгиланиш, бадиий изланишлар, янгича бадиий-эстетик воқеа-ҳодисалар илмий тафаккурда у ёки бу тарзда акс-садо бериб, ўз ифодасини топа бошлади. Бадиий тафаккурдаги эврилишу янгиланишлар адабиёт илми олдига янги-янги илмий ғояларнинг қўйилишига, янги-янги истилоҳ ва тушунчаларнинг истеъмолга киритилишига, мутахассислар орасида оммалашувига олиб келди. Шу боис, истиқлол даври танқидчилигида «онг оқими», “модернизм”, «постмодернизм», «абсурдизм», «фрейдизм», «экзистенциализм» сингари истилоҳларнинг фаол қўлланила бошлаши танқид илми методологик тамойилларининг муҳим жиҳатларидан бири ҳисобланади. 

Бугунги кунда истиқлол даври танқидига кўпгина тушунча ва тамойилларнинг кириб келишини ҳамда уларнинг қўлланишини кузатиш, шу асосда унинг методологик такомилини кўрсатиш ғоят муҳим вазифадир. Бу жиҳатдан адабий танқиддаги «модернизм» тушунчаси талқини характерлидир.

«Модернизм» атамаси замонавий ўзбек адабий танқидчилигида қўллана бошлаганига кўп бўлгани йўқ. Аслида, бу тушунча бир асрдан ортиқ вақт мобайнида жаҳон адабиётшунослиги ва санъатшунослигида фаол ишлатилиб келинаётир ҳамда унинг турли-туман талқинлари, шарҳ ва изоҳлари мавжуд. Бироқ мустақилликкача бўлган ўзбек танқидчилигида модернизмга муносабат билдириб ёзилган мақола ёки бу оқимни тадқиқ этган илмий ишлар учрамайди. Албатта, ушбу ҳолатнинг туб сабаблари бор. Истиқлолгача бўлган ўзбек танқидчилигида «рухсат этилмаган мавзулар»га ёндашиш ҳолати деярли кузатилмайди. Чунончи, шўро даври рус адабиётшунослигида дастлаб кескин танқид этилган «модернизм» атамасига кейинчалик бир қадар бағрикенглик билан ёндашилди, яъни бу тушунчани холис эътироф этишга, шарҳлашга мойиллик пайдо бўлди. Ҳатто айрим тадқиқотларда «модернизм» ва модернчи ғарб ёзувчиларини ашаддий марксчи-ленинчи адабиётшунослар хуружидан ҳимоя қилишга уринишлар кузатилди. Бу ўринда биз рус, украин ва бошқа халқлар адабиётларда амалга оширилган тадқиқотларни, хусусан, В.Днепров, Т.Мотилева, Д.В.Затонский, Б.Л.Сучков, Д.Урнов
 сингари таниқли адабиётшуносларнинг ишларидаги модернизмга, ғарблик модернчи адибларга муносабатларни назарда тутмоқдамиз. Бу сингари адабий-танқидий тадқиқотларда, албатта, марксча-ленинча адабиётшунослик методологияси етакчилик қилди. «Модернизм» биринчи галда «чириб бораётган «империализм»нинг тушкун, инқирозга юз тутган» ҳаёт тарзини оқлаш мақсадида олдинга сурилган, буржуа адабиёти ва санъатида туб янгиланиш юз бераётганини даъво қилиб чиқаётганларнинг иддаоси сифатида талқин этилди. Бироқ, айни пайтда, ўша адабиётшуносларнинг ишларида бир томондан «модернизм»ни кескин рад этиш баробарида у ҳақда айрим изоҳлар, конкрет асарлар ва адиблар ижодининг нисбатан холисроқ таҳлиллари ҳам мавжуд эди. Жумладан, В.Д.Днепровнинг «Черти романа ХХ века» китобидаги А.Камю, Ф.Кафка ёки М.Пруст асарлари, ижодига доир, Б.Л.Сучковнинг «Лики времени» китобидаги (1-жилд) «Франц Кафка», «Роман и миф» боблари фикримизга далил бўла олади.

 Назаримизда, шўро даврида «модернизм»га бўлган муносабатнинг, гарчи умумий тарзда бўлса-да, аниқ таърифини «Улисс» романи муаллифи Жеймс Жойс ҳақидаги шу асарни рус тилига таржима қилган мутаржимлардан бири С.С.Хоружийнинг қуйидаги эътирофида кўрамиз: «Жойснинг Иттифоқдаги тарихи (ижодий тарихи – Қ.Қ.) ўта хилма-хил уч даврга бўлинади: йигирманчи йиллар – тортишув даври; бу даврда китобхонларга айрим бир дастлабки хабарлар берилади; ўттизинчи йиллар  мафкуравий давр; бу даврда Жойс пролетар судига тортилади ва унга жиноий ҳукм эълон қилинади; олтмишинчи йиллардан токи тоталитаризм қулагунча бўлган давр – бюрократик давр; бу даврда Жойс «совет маданияти» департаментида лозим кўрилган даражада ҳисобда турди ва кимга лозим кўрилган бўлса, у ҳақида ўша ёзди, албатта, нима ёзиш кераклиги лозим кўрилган бўлса»
. Машҳур таржимоннинг ушбу эътирофи нафақат Ж.Жойсга, балки умуман модернизм адабиётига собиқ совет тузуми мафкурасининг ўта расмий ва кескин таъқиққа асосланган салбий муносабатини ифодалайди. Ушбу нуқтаи назар ҳам шўро даврида «модернизм» масаласи қай даражада танқидчилар учун қалтис мавзуга айлантирилганини тасдиқлайди.

Биз мазкур ўринда «модернизм» тушунчаси, умуман, модернизм адабиётига собиқ шўро даври рус адабиётшунослигида билдирилган муносабатларга эътибор қаратганимизнинг боиси шундаки, истиқлол даври ўзбек танқидчилигида билдирилган илк муносабатлар учун айнан ўша тадқиқотлар муайян маънода «манба» вазифасини ўтаган. Гарчи тадқиқотлардаги марксча-ленинча нуқтаи назардан туриб билдирилган фикр-мулоҳазалар тўғри маънода «тушириб қолдирилиб», нисбатан холис ёндашувлар, яъни маълумотлар, изоҳ ва шарҳлардан фойдаланилган бўлса-да, барибир ўша манбаларга таянилганини инкор этиб бўлмайди. 

Дарҳақиқат, айни шу инерциянинг, муайян маънода, бугун ҳам адабий жараёнда баъзан бўй кўрсатиб тургани сир эмас.  Ҳ.Болтабоевнинг адабиётшунос У. Норматов билан суҳбатида таъкидлаган ушбу сўзлари фикримизни тасдиқлайди: «Модерн» истилоҳи, мана, 110 йилдан бери ўз аҳамиятини йўқотмагани ҳаммага кундай аён. Бу ҳолатни кўриб туриб билмаслик нафақат адабиёт назариясини, балки янги ва гўзал асарлар яратилишидек адабий жараён амалиётининг ҳам торайишига олиб келиши мумкин. Ўзининг ажойиб асарлари билан соцреализм инверциясини рад этган устоз адибларнинг модерн адабиётни хушламаслиги ҳақидаги ёзувларини ижоддаги самимият белгиси деб ҳисоблаб бўлмайди»
.

Шубҳасиз, истиқлол берган имконият ўзбек танқидчилиги йўлини очиб қўйди, эндиликда жаҳон адабий жараёнига уйғунлашув эмин-эркин амалга оша бошлади. Ҳ.Болтабоев тўғри таъкидлаганидек, «110 йилдан бери ўз аҳамиятини йўқотмаган» модернизм адабиётини, кенг маънода, ХIХ аср охири ва ХХ аср давомида жаҳон адабиёти саҳнасида кечган бадиий жараёнларни тушуниш ва тушунтиришга уриниш ўзбек адабий танқидчилигининг долзарб мавзуларидан бирига айланди. Бошқа томондан бу вазифага киришишни адабий жараёнда юзага келган янги услубдаги турли жанрларга мансуб асарлар талқини ва тадқиқи ҳам тақазо  эта бошлади. 

Чунончи, адабиётшунос У.Норматов истиқлолнинг илк йилларида эълон қилган «Умидбахш тамойиллар» сарлавҳали мақоласида ўзбек адабиётида кечаётган янгиланиш ва ўзгаришларга эътибор қаратади. Мустақилликнинг илк даври танқидчилиги учун характерли бўлган ушбу мақолада бир неча эътиборталаб нуқталар мавжуд. Чунончи, танқидчи шахсни фақат ижтимоий муносабатлар маҳсули сифатида тасвирламайдиган, балки илоҳий, табиий, сирли-сеҳрли мавжудот тарзида кўрсатувчи асарлар яратилаётганини таъкидларкан, айни шу нуқтада танқиднинг марксча-ленинча эстетик асослари инкор этилаётганини ва бу ижобий ҳол эканини айтиш жоиз. Зотан, «инсон–ижтимоий муносабатлар мажмуи», деган марксча сохта ғоянинг, адабиётни умумпролетар машинасининг бир винтчаси сифатида талқин этган ленинча мафкуранинг асосий тамойиллари ўз таъсирини буткул йўқотгани, ўзбек танқидчилиги янги ўзгаришлар, янгиланишлар палласига кириб келаётгани бу каби мақолаларнинг етакчи пафосини ташкил этган. Шунингдек, «эксизтенциализм», «абсурд» сингари модернизм адабиёти оқимларига холис муносабат танқидчиликдаги изланишлар умумжаҳон адабий жараёни билан уйғунлашаётганидан далолат беради. 

Истиқлол даври танқиди такомил тадрижини кузатганда, дастлаб умумий талқинларга асосланилган мақолалардан ташқари, модернизм адабиётининг оқимлари, адабий-бадиий усуллари, восита ва услублари билан боғлиқ айрим тушунчаларига изоҳ беришга интилишлар ҳам кузатилади. Хусусан, тадқиқотчи Т. Жўраевнинг «Онг оқими ва тасвирийлик» мавзуидаги тадқиқотида модернизмнинг туб адабий усули – «онг оқими»нинг мазмун-моҳияти таҳлилига эътибор қаратилган.

Мазкур тадқиқотда ўтган асрнинг 80-йиллари ўзбек насрида юзага келган айрим янгиланишлар, хусусан, М.Муҳаммад Дўст, Ғ.Ҳотамов, О.Отахон сингари ёзувчиларнинг «Лолазор», «Азал ва абад», «Адоқсиз кўчалар» сингари асарларида модернизм адабиётига хос «онг оқими» услубининг намоён бўлиши тадқиқ этилади. 

Бугунга келиб модернизм адабиёти намуналари, хусусан, Ж.Жойс асарлари она тилимизга таржима қилиниб, ўзбек китобхонига етказилаётган бир пайтда «онг оқими» сингари атамаларни имкон қадар теранроқ шарҳлаб бериш лозим. Чунки «Улисс» каби ўта мураккаб асарлар ўқувчилардан ХХ аср ғарб адабиётида пайдо бўлган ҳам шаклан, ҳам мазмунан янгича изланишлар, адабий тажрибалар моҳиятидан пухта хабардор бўлишни тақазо этадики, бу ўзбек танқидчилиги олдида турган долзарб вазифалар сирасидандир. 

Т.Жўраев тадқиқотида «ички монолог» ва «онг оқими» тушунчалари деярли бир хил маънода келади. Ваҳоланки, классик реализмда, хусусан, Л.Толстой ижодида ўзининг имкониятини тўла намоён этган «ички монолог» усули «онг оқимидан» тамоман фарқ қилади. Масалан, буни биз, Жеймс Жойснинг «Навқирон санъаткорнинг сийрати»
 романи қаҳрамони Стивен Дедалус образида кузатишимиз мумкин.
«Онг оқими» тушунчасига ўзбек танқидчилигидаги кейинги чиқишларда бир қадар ойдинлик киритилди. Танқидчи А.Отабой «Онг оқими» сарлавҳали мақола ёзди. А.Отабой реалистик адабиётдаги «ички монолог»дан фарқли ўлароқ модернистик адабиётдаги «онг оқими»нинг етакчи хусусиятини адабий қаҳрамонларнинг фикрлаш тарзидаги ўзига хосликда, деб билади. 

 Аксарият тадқиқотларда Ж.Жойснинг «Улисс» романи якуний қисмидаги, қарийб уч босма табоқдан иборат, бирор-бир тиниш белгиларсиз келадиган ёш жувон Мэрион Булумнинг интим ўй-хаёллари оқими «онг оқими»нинг классик намунаси сифатида таҳлил этилади. Модернизмга хос бу адабий усулнинг аҳамияти одам зотига хос иллатларни унинг онг остида кечадиган жараёнларни ишонарли тарзда ифодалаш, муаллифнинг «иштирокисиз», ташқи таъсирлардан холи тарзда тасвирлашда экани айтилиб, моҳиятан эса, инсоний ҳис-туйғуларни инстинктларнинг натижаси, оқибати сифатида кўрсатишдан иборатлиги таъкидланади
.
Демак, бундай қарашлардан келиб чиқадиган хулоса шуки, «онг оқими» тушунчаси ҳам шубҳасиз, муайян ғояни, мақсадни, муаллифнинг оламга, одамга, унинг моҳиятига бўлган тушкун муносабатини ифодалайди. Ўзбек танқидчилигида ушбу ва, умуман, модернизм адабиётига доир атамалар, тушунчалар ҳали теран тадқиқ этилмагани боис, бу каби тўла-тўкис шарҳланмаган талқинлар ҳам учрайди.

90-йиллар танқидчилигида «модернизм» тушунчасини англаш ва унинг ўзбек насри ва шеъриятидаги кўринишларига муносабат қатъийлаша борди. Бу пайтга келиб, биз юқорида кузатган, «онг оқими» атамаси атрофида кейинчалик баҳс-мунозара деярли юритилмади ва асосий эътибор «модернизм» атамаси талқинлари, мазмун-моҳияти мавзусида кечди. Бу масаладаги дастлабки чиқишлардн бўлган  «Модернизмни қандай тушунамиз» (ЎзАС, 1995, 6.10.) сарлавҳали мақола адабий жамоатчиликда катта қизиқиш уйғотди. Унга муносабат билдириб ёзилган «акс-садо»ларда модернизмнинг ғоявий-эстетик тамойиллари, бу йўналишда ўзбек адабиётидаги илк изланишлар тилга олинди.  Б.Рўзимуҳаммад ўзининг «модернизмни қандай тушуниши»ни баён этаркан
, ХХ аср ғарб шоирлари ўз шеърларида анъанавий тасвир усуллари ўрнига кино санъати, тасвирий ва ҳайкалтарошлик санъатларига хос воситалардан унумли фойдаланишганини таъкидлаб, бундан кузатилган «Мақсад Сўзни кўриш ва кўрсатиш» эканини тўғри таъкидлайди. Шунингдек, муаллиф модерн асарларига ҳавас ўзбек адабиётида ХХ аср аввалида пайдо бўлганини, «модернизмнинг олтин даври»да Ойбек модернчи шоир Эмил Верхарн шеърларидан, Мақсуд Шайхзода француз символистларидан таъсирланганини ёзади.     

 Булардан кўриниб турибдики, «модернизмни қандай тушуниш» масаласи ўтган асрнинг 90-йилларидагина эмас, аслида ўша асрнинг бошларидаёқ ўзбек адабиётининг долзарб масалаларидан бўлган. Бироқ кейинчалик аср бошидаги илк изланишлар тамоман тўхтаб қолди, жадид адабиёти ҳам қатағонга учради ва жаҳон адабиётидаги етакчи тенденциялардан бири модернизм билан нафақат шуғулланиш, балки бу оқимга оид асарларни топиб ўқиш имконияти ҳам чекланди. Фақат 90-йилларга келиб, истиқлол шарофати туфайли, бунга имкон туғилди. Дарҳақиқат, биз юқорида тилга олган «Модернизмни қандай тушунамиз» деган масала қайта кун тартибига киритилгунига қадар орадан қарийб чоракам бир аср вақт ўтди. Айни чоғда, ҳаммасини бошидан, яъни баъзи тушунча, терминларга, оқим, адабий усул, воситаларга шарҳ ва изоҳлар беришдан бошлаш лозим эди ва шундай бўлди ҳам. Жумладан, «ЎзАС» газетасида «Истилоҳлар» рукнида берилган «Модернизм» сарлавҳали мухтасар шарҳда модернизмнинг луғавий маъноси, пайдо бўлиши, мазмуни, унинг «декаданс», «авангард» атамалари билан боғлиқ жиҳатлари ҳамда туб фарқли хусусиятлари ва бошқа томонлари қисқа  баён этилган. Ушбу шарҳ муаллифи А.Отабой «модернизм»нинг умумий нуқталарига қисқа-қисқа изоҳ бериб ўтган бўлса-да, принципда бу атама ҳақида даслабки зарур маълумотларни баён этган. Жумладан, мунаққид «декадент» ва «модерн» атамалари ўртасидаги фарқни изоҳларкан, «модерн» санъатини яратишга киришганлар «декадент»лар каби ўзларидан олдин ўтган бадиий оқимлар билан алоқада бўлмаганини, балки боғлиқликдан тамоман воз кечиш ҳисобига «модерн» асарлар яратишга эришганини айтиб шундай ёзади: «Шу боисдан ҳам, «модерн»ни «энг янги», «замонавий»дан кўра кенгроқ маънода, буткул янги, ғайрианъанавий, олдингилардан фарқли ҳодиса сифатида олиб қараш ўринли»( ЎзАС, 1996, 2.02.). Бу каби атамага доир дастлабки талқинлар, қолаверса, «модернизм»га кенг маънода адабий танқидчиликда берилган таърифлар, муайян маънода, жаҳон адабиётшунослигида мазкур мавзудаги тадқиқотларга ҳамоҳанг.

Шу ўринда таъкидлаш жоизки, ХХ аср 70-80-йилларида, собиқ иттифоқ даври рус адабиётшунослигида, санъатшунослигида «модернизм» билан боғлиқ амалга оширилган тадқиқотлардаги айрим кузатишлар ўзбек танқидчилигида ушбу мавзудаги илк изланишларга ўзига хос туртки берган, муайян маънода, таъсирини ҳам ўтказган. Жумладан, Д.Затонский «модернизм» атамасига тўхталиб шундай ёзади: «Модернизм» термини, юқорида айтганимдек, эҳтимол, муваффақиятли топилган атама эмасдир. Бироқ, бу терминсиз – бошқаси йўқлиги туфайли, – афтидан, иш юритиб бўлмайди, магарки, ХХ аср ғарб санъатида нималар рўй бераётганини билмоқчи бўлсанг. Зеро, ушбу термин билан аниқлик киритилган воқеа мавжуддир...»
. 

«Модернизм» атамасига оид бу каби талқинлар ўз вақтида модернизм адабиёти ва санъатини тушунишга, унинг «замонавий», «янги» адабиётдан, санъатдан фарқли жиҳатларини англаб етишга имконият яратган эди. 90-йиллар охири – ХХI асрнинг илк йилларида ўзбек адабий танқидчилигида ушбу атама борасида гарчи алоҳида тадқиқотлар амалга оширилмаган бўлса-да, умуман, модернизм адабиёти, унинг ғоявий-эстетик хусусиятлари, ўзбек адабиётидаги айрим намуналари атрофида  фикр алмашувлар, баъзан баҳс-мунозаралар бўлиб ўтди. Шу муносабат билан айтиш лозимки, «модернизм» тушунчасининг бу тарзда танқидчилик кун тартибида қўйилишига, биринчидан, жаҳон адабий жараёнига қизиқишдан бўлса, иккинчидан ва асосий сабаб адабиётимизда турли жанрларда янгича йўналиш ва услубларда яратилаётган асарлар таҳлили ва талқини зарурати эди. Бу заруратни адабиётшунос олим Абдуғафур Расулов шундай изоҳлайди: «Бизнинг адабиётимизда 80-йиллардан бошлаб «очиқ матнли» мураккаб асарлар яратила бошланди. Мен бу ўринда Мурод Муҳаммад Дўст, Тоғай Мурод, Хуршид Дўстмуҳаммад, Назар Эшонқул насрини, Рауф Парфи, Йўлдош Эшбек, Чўлпон Эргаш, А.Қутбиддин, Фахриёр назмини назарда тутяпман. Лекин ҳозирги ўзбек танқидчилигида бундай асарлар талқини Н.Раҳимжонов, Б.Акрамов, Қ.Йўлдошев, А.Отабой, Б.Рўзимуҳаммад, У.Ҳамдамовларнинг айрим мақолаларида кўзга ташланаяпти, холос»
. 

Замонавий ўзбек насри, хусусан, ёшлар прозаси муаммоларига бағишланган дастлабки мунозарага атоқли адиб Шукур Холмирзаевнинг «Кечирасиз, жаноб Карпентер, вақтим зиқроқ» (ЎзАС, 2000, 27.07.) сарлавҳали мақоласи туртки берди. Унда бугунги насримиздаги етакчи анъанавий реалистик услуб билан бирга модерн услубида ҳам асарлар яратилаётгани қайд этилади. Муаллиф ёш ёзувчиларнинг қисса ва ҳикояларига эътиборини қаратади. Реалистик услуб имкониятларини юқори баҳолаган ҳолда, «модерн» услубида яратилаётган асарларга ҳам холис баҳо беришга ҳаракат қилади. Жумладан, у ёзувчи Ш.Ҳамроевнинг қисса ва ҳикоялари ҳақида гапириб, улар «...менинг реалистик усулимдан минг чақирим нарида, кўпроқ хаёлга, хаёлнинг ҳам пинҳоний ўйинларига қурилган ва дафъатан кишига беўхшов бўлиб туйилса-да, сиз унга ишонасиз», – деб ёзади.

Ш.Холмирзаевнинг катта баҳс-мунозарага туртки берган мақоласи адабий танқид олдига бир талай долзарб масалаларни қўйди. Ёшлар насридаги «ғалати» тажрибаларнинг илдизлари қаерда; насрдаги янгиланишларда адабий таъсир, тақлиднинг қанчалик «хизмати» бор; янги наср намуналарига қандай мезонлардан келиб чиқиб ёндашмоқ лозим; модерн услубидаги асарларда усул, тил масалаларига янгича ёндашишнинг йўллари қандай; ушбу йўналишдаги асарлар миллий воқеликка қанчалик мос ёки бу асарлар модернизмга хос универсаллик билан уйғунми ва ҳоказо.

Хуллас, бу баҳс мақоладан кейин бир қанча чиқишлар бўлди. Жумладан, ёш носирлар иштирокидаги «Ёшлар насри ўз йўлидан боради» (ЎзАС, 2000, 4.08.) сарлавҳаси остида берилган «Давра суҳбати»да, Б.Рўзимуҳаммаднинг «Ҳаёт тажрибалари ва хаёл чиғириқлари» (ЎзАС, 2000, 11.08.), С.Мелининг «Асл адабиёт–эзгуликка хизмат» « (ЎзАС, 2000, 18.08.), Ҳ.Карвонлининг «Икки йўл синтези»« (ЎзАС, 2000, 11.08.),  У.Жўрақуловнинг «Асл адабиётнинг нашъу-намоси»« (ЎзАС, 2000, 27.10.)  ҳамда У.Ҳамдамнинг «Турфа ранглар уйғунлиги»« (ЎзАС, 2000, 29.09.) мақолаларида «модернизм» атамаси, модерн адабиёти ва унинг ўзбек адабиётида кўринаётган айрим намуналари атрофида мунозарали, турли хил фикр-мулоҳазалар ўртага ташланди. Гарчи бу чиқишларда «модернизм»нинг пайдо бўлиши, унинг туб моҳияти, модернизм адабиётининг етакчи фалсафий асослари, ғоявий-бадиий концепцияси, услублари ва тасвир воситалари ҳақида теран таҳлилга асосланган хулосалар айтилмаган бўлса-да, улардаги адабий жараёндаги янгиланиш, ўзгаришга хайрихоҳлик ва, айни пайтда, танқидий қарашлар, жаҳон адабиёти тажрибаларига ҳавас ва уларни тушунишга уриниш адабий танқидчиликдаги ўзига хос ижобий тенденция сифатида эътиборга молик.

Бу каби эътирофлар модерн адабиётига хос хусусиятларни кўрсатишдан кўра, бу адабиётни ҳимоя қилишдек таассурот қолдиради ва айни ўринларда уни реалистик адабиётдан устун, деган фикр уйғотади. Б.Рўзимуҳаммад модерн адабиёти намуналарини реалистик адабиёт мезонлари билан баҳолаб бўлмаслигини тўғри таъкидлайди. Бироқ, ўзи танқиддан ҳимоя этаётган модерн адабиётининг тил, тасвир, бадиий воситалар билан қай даражада уйғунлигини ва бу уйғунликдаги модерн адабиётга хос мутлақо янгича бадиий талқинлар моҳиятини очиб кўрсатмайди. Ваҳоланки, Ш.Холмирзаев ўз мақоласида модерн адабиётининг айни шу хусусиятларига ишора қилган эди: «...руҳ йўлидаги адибларимизда ТИЛ чатоқ. Тўғри, улардаги мазмуннинг ўзи мураккаб ва алоҳида тасвир воситаларини, янгича жумла қурилишларини, мавҳумиятни бордек кўрсатиш учун шунга мувофиқ тил лозим. Аммо барибир... улар тил йўриғида оқсашлари устига, жиддий ишламаётирлар ҳам. Ишонмасангиз – ихтиёр ўзингизда, у модерний муаллифлар кўпинча тиниш белгиларини ҳам ўз ўрнида ишлатмайдилар... Бу борада реалистик йўлдаги адибларнинг ютуғи кўп. Балки бу борада тилимизга роса ишлов берилганидадир...».

Шу ўринда таъкидлаш жоизки, ўзбек адабий танқидчилиги учун модернизм адабиёти поэтикаси мутлақо янги, тадқиқотчиларини кутиб турган долзарб мавзудир. Ушбу мавзу тадқиқ қилинмагани, бу борада модерн адабиёти намуналари борасида етарли маълумотларга эга бўлинмагани боис, юқоридаги муаллифларнинг ўзаро баҳсларида улар мунозарага киришаётган муаммолар моҳияти очилмай қолган. Зеро, модерн адабиётининг ўзига хослиги, асосан, бу йўналишдаги асарлар матни, тили, услуби билан жуда ҳам боғлиқдир.

С.С.Хоружий ёзади: «Модернизм... бу услубга беҳад ишонч, услубга сиғиниш, услубнинг мистикаси ва мифологияси»
.

Таъкидлаш жоизки, «модернизм» тушунчасига, умуман, модернизм йўналишидаги адабиётга, ниҳоят, жаҳон адабиётида бу оқим пайдо бўлганидан кейин бир асрдан кўпроқ вақт ўтиб, ўзбек танқидчилиги ошкора эътибор қаратаётганининг ўзи ижобий ҳол. Ваҳоланки, «Шўро адабий сиёсати модернизмни хушламай қарши олишига қарамай, рус ва бошқа миллий адабиётлар, жумладан, ўзбек адабиётида 20-йиллардаёқ бу тамойил бўй кўрсата бошлади, бир оз нўноқлик билан уч берган футуризм даврнинг суръатини яратувчилик меҳнатини олқишлаш тарзида социалистик ғояларга уйғунлашган ҳолда хийла кенг тарқалди. Чуқур миллий илдизга  –тасаввуф фалсафасига бориб тақаладиган «рамзчилик» замонавий символизм тажрибалари билан туташган ҳолда эрк-озодлик туйғу-ғояларини ифодаловчи жиддий адабий тамойилга айланди, Чўлпон, Фитрат, Элбек, Боту, Ойбек шеърияти бунинг ёрқин далили. Илм-фанда, масалан, Фитрат, Абдураҳмон Саъдий асарларида модернистик истилоҳлар ва уларнинг шарҳ талқинлари майдонга келди»
.

У.Норматовнинг ушбу эътирофидан яққол кўриниб турибдики, «модернизм» атамаси ўзбек адабиётшунослиги, бадиий адабиётимиз тарихида янги ҳодиса эмас. Фақат ўтган асрнинг 20-йилларидан кейин бу атамани тилга олиш, мазкур оқимга муносабат билдириш чеклаб қўйилди. Бироқ, модернизм тажрибаларидан ўрганиш яқин ўтмишда, хусусан, 70-йилларда яна жонланди
. Эндиликда истиқлол туфайли бадиий ижодда ҳам, адабий танқидда ҳам ушбу оқимнинг моҳияти, шакли, фалсафаси, бадиий хусусиятларига қизиқиш қайта жонланиб, изчил изланишлар, баҳс-мунозаралар давом этаётир. Қизғин кечган бу баҳс давомида танқидчи ва ижодкорлар асосан икки гуруҳга бўлинишганини, айрим мунаққидлар модерн адабиётни ёқлаб, ҳимоя қилиб чиқишган бўлса, бошқалари эса реализм тарафдорлари сифатида модернизм оқимининг миллий маданиятимиз, адабий анъаналаримизга ёт ҳодиса эканини эътироф этишди. Шунингдек, бу икки йўналишга хос етакчи хусусиятларни умумлаштириб, модернизм адабиётига хос айрим жиҳатларнинг ижобий таъсирини ёқлаб чиққанлар ҳам бўлди. Бу жиҳат газетада эълон қилинган «Ёшлар насри ўз йўлидан боради» (ЎзАС, 2000, 4.08.) сарлавҳали давра суҳбатида қисман намоён бўлди. Суҳбат иштирокчилари Н. Эшонқул, И. Султон, Ш.Бўтаев, С.Вафо сингари ижодкорлар бугунги ўзбек насри истиқболи, унда кечаётган янгиланиш тамойиллари ҳақида ўз фикр-мулоҳазаларини билдирдилар.

Юқоридаги келтирилган таъриф ва талқинлардан, умуман, «модернизм» тушунчасига ва модернизм адабиёти таҳлилига бағишланган тадқиқотлардан шундай тўғри хулосага келиш мумкин: «модернизм жўн ҳодиса эмас» (О.Шарафиддинов). Зеро, жаҳон адабиётида бу йўналишнинг пайдо бўлиши, мунаққидлар ҳақли равишда таъкидлаганидек, ХIХ аср иккинчи ярми ва ХХ аср бошларида Ғарбда юзага келган глобал маънавий инқироз билан боғлиқ. Қолаверса, реализм методига ўз имкониятларини ҳар жиҳатдан ишлатиб бўлган, деган субъектив қараш оқибатида янгича услуб ва воситалар орқалигина янги дунёвий ҳодисаларнинг ҳаққоний бадиий талқинини бериш мумкин, деб ҳисоблаш модернизмни пайдо қилган асосий омиллардир. Ушбу ташқи ва ички омилларни ҳисобга олмай туриб модернизмни даб-дурустдан инкор этиш мумкин эмас.

Ишонч билан айтиш мумкинки, модернизм ҳодисасига ўзбек танқидчилигида, дастлабки уринишлардаёқ, тушуниб ёндашиш, тушунишга интилиш аниқ сезилиб туради. Жумладан, адабиётшунос С. Мели ўз мақоласида модернизмнинг пайдо бўлган даври ва манбалари, унинг юзага келишига туртки бўлган омиллар – ижтимоий-сиёсий воқеалар ҳақида маълумот бериб, бу адабий ҳодиса ХIХ аср охири – ХХ аср бошларида Ғарб дунёсида рўй берган маънавий инқирознинг адабиёт ва санъатдаги акс-садоси, дейди. У  “Орзу имкондан катта” « (ЎзАС, 2003, 3.01.), сарлавҳали суҳбатида ҳам “модернизм” атамасининг луғавий маъносини тўғри шарҳлайди ҳамда “ўзига хос янги (ўз пайти учун, албатта) бадиий тасвир усуллари билан бошқа ижодий методлардан фарқланадиган адабий оқим” эканини таъкидлайди. Айни пайтда олим олдинги қарашларини янада аниқлаштириб, модернизм адабиётига “аллақачон эскирган (модернизм бўлмай қолган) ва бадиий йўл, метод сифатида бадиият тарихида бор-йўғи бир тажриба экан”ини, “Модернизм-таназзул маҳсули” ва шу боис, “бундай усулда ёзилган асарларга маҳлиё бўлиш” “жиддий илмга ёт”, деган қарашларини яна бир бор такрорлайди. 

Албатта, С.Мелининг ушбу хулосаларида баҳсли нуқталар ҳам йўқ эмас. Бироқ масалага илмий ёндашув С.Мели мақоласининг асосий хусусияти эканлигини таъкидлаш лозим. 
«Турфа ранглар уйғунлиги», мақоласида У.Ҳамдам бадиий методлар моҳиятини очишга ҳаракат қиларкан, реализмнинг моҳияти ҳаётни ҳаққоний акс эттириш бўлса, модернизм инсон ички дунёсини янгича йўлларда тасвирлашдир, шу боис, ҳар иккала йўналиш ҳам ижодда бирдек аҳамиятли ва ҳеч қачон эскирмайди, дейди. Муаллиф яна бир масалага эътиборни қаратади: қайси «изм»га мансублигидан қатъи назар, бадиий асар замирида ҳаёт моҳияти ётмас экан, у чинакам бадиият намунаси бўлолмайди. Мақолада Сувон Мели фикрларига аниқлик киритиб, модернизм инсон ботинини кашф қилар экан, ҳеч қачон эскирмайди, деган хулоса айтилади: «Демак, «модернизм эскирди», деганда адабиётшунос С.Мели ХХ аср мобайнида Ғарбда жамиятнинг турлича кайфиятларини ифода қилган модернизмнинг қисмларини – экспрессионизм, дадаизм, сюреализм, кубизм, абстракционизм ва ҳоказоларнинг ортиқ етакчи оқимлар эмаслигини назарда тутган десак, ҳар ҳолда ҳақиқатга тўғри келади» (ЎзАС, 2000, 29.09.).

Мунозара иштирокчилари ғарб модернизмига хос хусусиятларни бус-бутинича бугунги ўзбек насрига қўллаш жоизми, деган масалани ҳам ўртага ташлашган. У.Жўрақулов бугунги ўзбек насрида, умуман олганда эса, ўзбек ёзувчиларининг модернистик йўналишдаги асарларида ғарб модернизмига хос тушкунлик, умидсизлик кайфиятлари йўқ, деб ҳисоблайди ва бу фикрини Ш. Ҳамронинг «Қора кун», И. Султоннинг «Манзил» асарлари таҳлили билан асослайди. Шунингдек, у Ш.Холмирзаевнинг ёшлар насрида «тил чатоқ»лиги масаласида айтган танқидий мулоҳазаларига эътироз билдиради: «Ҳурматли ёзувчиларимизнинг тиниш белгилари борасидаги фикри ҳам баҳсталаб. Фақат руҳий ҳолатларни ифода этувчи адабиётнинг мавжудлиги рост бўлса, бу фикр ҳатто ўзини оқламайди. Чунки руҳий ҳолат моддий дунёда, яъни зоҳирда эмас, ботинда кечади ва ҳеч ким, ўта аниқ фикрлаётганда ҳам бу жараёнда тиниш белгиларга эҳтиёж сезмайди» (ЎзАС, 2000, 27.10.).
Албатта, «модернизм» атамасига муносабат мунозара иштирокчилари диққат марказида бўлди. Жумладан, Б.Рўзимуҳаммаднинг «Постмодернизмни нима деймиз? Ёхуд тақлидми-таъсирланиш» мақоласида Б. Саримсоқов билан мунозарага киришиб, шундай ёзади: «Хўп майли. «Модернизм»ни «янги адабиёт» дейлик. Унда постмодернизмни нима деймиз? «янги адабиёт ўрнига келган мутлақо ўзгача адабиёт» деймизми? Чўзилиб кетмайдими? Шеъриятимизда постмодернизм ҳам куртак ёзмоқда» (ЎзАС, 2004, 27.02.). Кўриниб турибдики, Б.Рўзимуҳаммад ҳар бир терминни фақат луғавий маъносида эмас, балки моҳиятни очувчи маъно-мазмуни билан яхлит қабул қилиш тарафдори. Айни чоғда, муаллиф адабий таъсир масаласига ҳам жиддий эътибор қаратиб, бугунги ўзбек ижодкорлари жаҳон модерн адабиётидан таъсирланса, бунга фақат ижобий ҳодиса сифатида ёндашиш лозимлигини таъкидлайди. Атоқли олим Озод  Шарафиддиновнинг «Модернизм жўн ҳодиса эмас» (ЎзАС, 2002, 7.06.)  сарлавҳали суҳбати, айтиш мумкинки, модернизм адабиётига бағишланган мазкур баҳснинг биринчи босқичига ўзига хос якун ясади.

Мунаққид узоқ йиллар шўро мафкураси адабиётда кўпранглиликни тан олмай, фақат социалистик реализм қолипида асар яратиш талабини қўйиб келгани боис, адабиётимиз турли хил поэтик изланишлардан бебаҳра қолди. Шу туфайли бугунги кунда кечаётган бундай изланишлар жараёнига бағрикенглик билан қараш керак. Аммо мунаққид фикрича, «...изланишлар бобида эҳтиёт бўлмоқ керак, негаки, янги нарса ҳамма вақт ҳам янгилиги учунгина яхши бўлавермайди, шунингдек, эски нарсани фақат эскилиги учун «пуф сассиқ»қа чиқариш мумкин эмас»
. Олим таъкидлашича, баъзан киноя, баъзан кесатиқ билан тилга олинаётган реализм ҳали унча эскириб қолгани йўқ. Ҳали ўзбек адабиётида унинг очилмаган имкониятлари кўп. Демак, «модернизм» тушунчаси талқини адабий танқиднинг муҳим илмий концепцияларидан бирига айланади. Модернизм ҳақидаги баҳснинг биз шартли равишда белгилаётган биринчи тўлқини шундан далолат беради.

Адабий танқиднинг кейинги фаолиятида мазкур баҳс-мунозаралар доираси кенгайиб, модернизм йўналишига мансуб оқимларнинг фалсафий, ижтимоий, эстетик моҳиятини талқин этишга қаратила бошланди. Шубҳасиз, ушбу мавзудаги дастлабки чиқишлар айрим камчиликлардан, яъни модернизм оқимларига юзаки таърифлар беришдан, ўзбек адабиётида яратилган айрим асарларни ана шу оқимларга зўрма-зўраки боғлашга уринишлардан холи бўлмаган эса-да, моҳиятан айни шу ҳаракатлар танқидчилик тамойилларида зимдан янгиланиш жараёни бошланганини кўрсатади.

Истиқлол туфайли қўлга киритилган ижод эркинлиги ўзбек адабиётини жаҳон адабиётида кечган ва кечаётган жараёнларга уйғунлашиш имконини яратди. Мустақилликнинг илк босқичида яратилган асарларни адабий  танқид жаҳон адабиёти контекстида тадқиқ қилишга киришилди.     

Жаҳон адабиётшунослигида «абсурд адабиёт», «абсурд санъат», «абсурд қаҳрамон» тушунчалари ўтган асрнинг 40-йилларининг бошида француз адиби А.Камюнинг «Бегона» романи яратилиши билан юзага келган. Француз адиби ва адабиётшуноси, файласуф Ж.П.Сартрнинг «Бегона» романи муносабати билан ёзган ««Бегона»ни тушунтириш» сарлавҳали мақоласи «экзистенциализм манифести», дея таърифланди, француз адабиётида экзистенциализм мавқеининг мустаҳкамланишига хизмат қилди. 50-йилларда Францияда пайдо бўлган янги театр йўналиши эса абсурд санъати, дея ном олди. Абсурд драматургиясига оид пьесалар ғарбдаги кўплаб мамлакатлар саҳналарида намойиш этилди.

А.Камюнинг «Бегона» романи қаҳрамони ҳақида сўз юритиб Ж.П.Сартр шундай ёзади: «Унинг қаҳрамони яхши ҳам, ёмон ҳам эмас, маънавияти бой ҳам эмас, маънавиятсиз ҳам эмас. У ҳақида бундай тушунчаларга таяниб муҳокама юритиб бўлмайди: у мутлақо бошқа бир зотга мансубки, бунга ёзувчи абсурд сўзи билан аниқлик киритади. Бироқ бу ибора жаноб Камюнинг қалами остида бутунлай бошқа-бошқа икки хил маъно касб этган: абсурд – айни пайтда нарса-ҳодисаларнинг айрим одамлар аниқ англаган моҳияти»
.

Юқоридаги фикр-мулоҳазалар, келтирилган айрим иқтибосларни умумлаштириб айтиш жоизки, «модернизм – жўн ҳодиса эмас» (Озод Шарафиддинов), деган ҳақиқатга қанчалик ишонсак, модернизмнинг бир оқими сифатида кўриладиган абсурд адабиётга ҳам рўй берган, мавжуд эстетик-бадиий ҳодиса сифатида қарамоқ лозим. Тушкун дунёқарашни акс эттирган концепцияга асосланган абсурд асарлар азалдан ғарб адабиёти ва санъатида, фалсафасида мавжуд бўлган эзгин кайфиятдаги қаҳрамонлар ҳолатлари, умидсиз ўй-хаёлларини ХХ асрга келиб реаллаштирди.
Чунончи, биз А.Камюнинг «Бегона» романи борасида Ж.П.Сартр билдирган фикрларда кузатганимиздек, абсурд оқимга мансуб асарда муаллиф бирор-бир тарихий шароит, вазият оқибатида эмас, балки инсон қисмати азалдан чорасиз, одамнинг ўзи ўлимга маҳкум ва бу ҳақиқатлар қаршисида у ожиз, деган принципга асосланилганини кузатамиз. «Бегона» қаҳрамони Мерсонинг чорасизлиги унинг мутлақо озодлигида – жамиятга, динга, ўзига ва бошқаларга нисбатан ҳеч қандай масъулиятга эга эмаслигида. Айни шу принцип асар услубини ҳам белгилайди. Умуман, реалистик методдан услубан буткул фарқ қиладиган абсурд адабиёти намуналари тарихий конкретликдан, ҳаётий реал мантиқдан холи. Улардаги воқеа-ҳодисалар бирор-бир давр билан боғланмайди.


У.Норматовнинг «Умидбахш тамойиллар» сарлавҳали мақоласида 90-йиллар бошидаги ўзбек насрида етакчилик қилган тенденциялар ҳақида сўз юритилиб, анъанавий реалистик асарлар билан бир қаторда, инсон руҳиятини янгича услублар воситасида бадиий тадқиқ этишга, инсонни ижтимоий тип сифатида эмас, балки ўзига хос сирли-синоатли мавжудод сифатида талқин этишга эътиборнинг кучайганлиги таъкидланади. 
У.Норматов абсурд қаҳрамон ҳақида сўз юритаркан, унга хос хусусиятларни қуйидагича таърифлайди: «Абсурд адабиёти назариячиларининг фикрича, абсурд воқеалик абсурд инсонни ва абсурд ижодни етиштиради, шунга кўра абсурд асари биринчи навбатда, негатив характер касб этади. Абсурд адабиётнинг яна бир муҳим хусусияти шундаки, унда ақл-идрок, ўз бисоти, ҳаётини шафқатсизларча танқидий идрок этиш, тафтиш қилиш устувор, шунинг учун ҳам унда фожиавийлик кучли. Инсон зоти ўзининг ҳақиқий аҳволини идрок этмаса, ҳеч қандай фожиа йўқ. Инсон ўз меҳнатининг маънисизлигини, аҳвол-ҳолати ва ҳаёти абсурддан иборат эканини англаб етган дақиқалардан кейингина чинакам фожиа бошланади. 80-йиллар охири – 90-йиллар бошларидаги вазият бизда абсурд адабиётнинг, абсурд инсон образининг туғилиши учун замин тайёрлади»
. 

Экзистенция («exsistentia») – мавжудлик абсурд асар замирида ҳақиқат маъносида келади. Инсоннинг мавжудлиги – экзистенцияси, абсурд асарда, унга қайсидир йўсинда таъсир ўтказиши мумкин бўлган ташқи омилларни, дейлик ғоялар, панду насиҳатларни, йўл-йўриқларни тан олмайди. Яъни абсурд асар қаҳрамони буларнинг ҳаммасидан холи – у тамоман «озод». Абсурд қаҳрамон фожиаси унинг ўзида ва буни унинг саъй-ҳаракати, фикр-ўйи, ўзининггина экзистенцияси–мавжудлиги белгилайди. Бундай қаҳрамон учун ҳаётда маъни йўқ, яшашнинг ўзи арзимас бир машғулотдир.  Айни пайтда эса, у нимагадир умид боғламайди ва умидсизликка берилмайди, у шунчаки мавжуд, холос. Қолаверса, абсурд асарнинг структураси, бадиий-эстетик принциплари ҳам реалистик асарлардан буткул фарқланади. Масалан, С.Беккетнинг «Годони кутиш» асари сюжети ўта оддий: икки дайди қишлоқ йўлида Годони кутиб ўтиришади. Годонинг кимлиги ҳам, келиши, ё келмаслиги ҳам номаълум. Кутиш жараёнида бўлиб ўтган гап-сўзлар, ҳаракатсизликлар ҳам на бир мақсад ва на бир мантиққа бўйсунади. Пьеса охирида персонажлар кетишга шайланишади, бироқ жойларидан қимирлашмайди.

Бир сўз билан айтганда, абсурд асар матнидан қурилишигача, вазият, ҳолат ифодасидан якунигача абсурдга бўйсундирилган бўлади. Бундай асарларда реал ҳаётдан айрим деталлар, иборалар ишлатилса-да, асосан, реалистик тасвир услубидан тамоман фарқли тасвир устунлик қилади.

У.Норматов «Ўтмишдан эртаклар» ва абсурд» (ЎзАС, 2000, 14.07.) мақоласида А.Қаҳҳорнинг «Сароб» романи, асар бош қаҳрамони Саидий образи экзистенциализм фалсафасига асосланган адабий принциплар асосида яратилган, деган фикрни илгари суради. ««Сароб» романида, хусусан, бош қаҳрамон Саидий руҳиятидаги маънавият инқироз тасвирида экзистенциализм фалсафасига асосланган адабий принциплар мавжудлиги»ни мунаққид асар қаҳрамонининг айрим ўринлардаги «ижтимоий-тарихий шароит, сиёсат, мафкурага бўйсунмайдиган онг-идрокдан ташқаридаги англаб етилмаган ҳолатларнинг зуҳури тарзида» берилганида кўради.
Абсурдни бир томонлама, яъни фақат воқеликка, аниқроғи, мустамлакачи шўро даври воқелигига боғлаб талқин этиш нотўғри. Аёнки, абсурд, энг аввало, инсон субъекти билан, унинг дунёқараши, фикрлаш тарзи, мавжудлиги билан боғлиқ ҳодисадир. Фикрлайдиган инсон борки, ҳаётда яшашдан маъни излайди. Яшашда маъно йўқ, «ҳаёт бемаъни», деган хулоса эса абсурддир. Абсурд хулосага келган одамнинг боши берк кўчага кириб қолган кишидан фарқи йўқ, у чорасиз. Бошдан оёқ ана шу концепция сингдирилган асарлар абсурд асарлардир. Аксинча, ҳаётдан маъно-мазмун топиб яшаганлар учун тириклик ҳеч қачон абсурд бўлолмайди. 

Адабиётдаги абсурдни ҳам шундай тушуниш керак. Асарнинг бутун моҳиятидан сизиб чиқадиган маъно унинг абсурд ёки абсурд эмаслигини белгилайди. Абсурд универсиал ҳодиса эмас. У алоҳида олинган шахс қисмати, фожиаси ёки унинг бадиий асардаги анъанасига эга бўлмаган поэтик кашфиётдир. Уни бутун инсоният ҳаётига тааллуқли концепцияга айлантириб бўлмаганидек, бадииятга дахлдор ҳодиса сифатида инкор этиш ҳам мумкин эмас. У.Норматовнинг юқорида тилга олинган мақолалари ўз вақтида адабий жараёнда қизғин мунозарага сабаб бўлди. Чунончи, Б. Саримсоқов «Абсурд маънисизликдир» (ЎзАС, 2002, 28.07.) сарлавҳали мақоласида масаланинг икки жиҳатига эътиборни тортади: «Биринчиси, ўзбек бадиий тафаккур тарзида У.Норматов урғу бераётган абсурд каби тушунчалар азалдан бормиди ёки энди пайдо бўлдими... Иккинчиси, ғайриилмий талқинлар китобхонни, айниқса, адабиётшуносликдан таълим олаётган талабалар, тадқиқот олиб бораётган магистрант ҳамда аспирантлар онгида чалкаш тасаввур қолдирмаслик ташвиши».

Б.Саримсоқов «абсурд» тушунчасининг маъносидан («маънисизлик») келиб чиқиб, У.Норматовнинг А.Қаҳҳор «халқ ҳаётидаги айни шу маънисиз – абсурд ҳаётни кашф этиб» бергани ҳақидаги фикрни рад этади: «Биз ўтмишимизни абсурд дея олмаймиз. Айни шу оғир ҳаёт бағрида аждодларимиз яшади, ёруғ келажак учун интилди, курашди, демак, яхшими-ёмонми ўтмишимизда маъно бор».

Б.Саримсоқов абсурд тушунчаси Қаҳҳор ижодига мутлақо ёт эканини тўғри таъкидлаган ҳолда, мақоласида «абсурднавислик», «маънисиз адабиёт», «субутсиз экзистенциализм» каби ибораларни ишлатади. Бир ўринда олим шундай ёзади: «А.Қаҳҳорни социализмдан айириб олиш учун уни бир ботқоқдан олиб, иккинчисига ташлаш шартми?!». Олимнинг мулоҳазалари унинг абсурд адабиёти, экзистенциализмга муносабатини аниқ ифода этади. Албатта, бу қарашда ёт, душман мафкурага қарашга ўхшаш муносабат мавжуд. Б.Саримсоқов ана шу муносабат асосида абсурд фалсафаси, абсурд адабиётини соцреализм каби ботқоққа қиёслайди. Бу қиёс  абсурд адабиётнинг туб моҳияти ҳақидаги таҳлилий баҳо ёки таъриф эмас. Албатта, мақолада акс этганидек, бундай «олдиндан тайёр позициядан» туриб абсурд адабиётига холис ёндашиш, унинг моҳиятини объектив таҳлил қилиш қийин. Зеро, аввал-бошданоқ мақола «Абсурд маънисизликдир», дея номланган, яъни бу «маънисизлик маънисизликдир» деганидир. Олим абсурд адабиётини, бошқача айтганда, инсоннинг ҳаётда мавжудлигининг, яшашнинг маънисизлиги ҳақидаги адабиётни маънисизлик адабиёти тарзида талқин этади
Абсурд адабиётини тушуниш ва талқин этиш масаласида бўлиб ўтган баҳс, ҳар иккала олимнинг чиқишларида ҳам муайян хулоса, ўзига хос қарашлар теран ифодасини топган. Айни пайтда, бу икки мунаққид эгаллаган икки хил позиция модернизм адабиёти таҳлили ва талқинига ўзбек танқидчилигидаги икки хил ёндашувни ўзида акс эттиради. Бу ёндашувларнинг бирида модернизмга, хусусан, абсурд адабиётига беҳад ҳавас ва ҳайрат акс этса, иккинчи ёндашувда, умуман, абсурд адабиётини экзистенциализм фалсафаси билан бирга қўшиб рад этишга мойиллик аниқ сезилади. Аслини олганда, бу – танқиддаги қизғин, жонли жараён. Ўзининг камчиликлари ва айрим натижалари билан бу жараён ўзбек танқидчилигида янги методологик тамойилларнинг шаклланишига муайян таъсир кўрсатаётир. Муҳими, ўзбек танқидчилиги жаҳон адабий ҳодисаларини баҳолай олиш даражасига кўтарилиб бораётир, уларни таҳлил этаётир, муайян хулосалар чиқараётир ва пировард натижада, ўзининг таҳлил ва талқин принципларини аниқлаб бораётир*.
Танқидда холислик ва вазминлик билан, илмий таҳлилга асосланган, айнан модернизм адабиёти, хусусан, абсурд адабиёти тадқиқига доир баъзи жиддий умумлашма ишлар юзага келаётир.  Адабиётшунос У.Жўрақуловнинг бадиият ва назария масалаларига бағишланган «Ҳудудсиз жилва» тадқиқоти шулар жумласидандир.

Абсурд фалсафаси ва адабиётини муаллиф «инсон дунёсига хос ҳудудсиз жилванинг бир шуъласи»
, дея ғоят чиройли тарзда образли таърифлайди. Жилванинг шуъласи ва унинг ҳудудсизлиги инсон дунёсига не қадар хослигини У.Жўрақулов қисқа, аммо теран мантиққа асосланган мулоҳазаларда очиб беради. Рисолада биз абсурд ниманинг оқибати экани, уни пайдо қиладиган омиллар, абсурднинг моҳияти, бардавомлиги, бошқача айтганда, инсон ботинидаги «умри», Европа фалсафий-бадиий тафаккурида бадиий ҳодисага айланган абсурд адабиёти асосида ётган принциплар абсурд асарларнинг қайси хусусиятларида намоён бўлиши, умуман, мазкур тушунча билан боғлиқ умумий маълумотларнинг аниқ, илмий теран талқинини кузатамиз. 

Абсурд адабиётнинг ўзига хос хусусиятлари ҳақида ёзар экан, мунаққид бу адабиётнинг машҳур намояндалари А.Камю, С.Беккет асарлари таҳлилидан келиб чиқиб фикр юритади ва уларнинг энг муҳим ўзига хос хусусиятларини умумлаштириб аниқ кўрсатади. Демак, абсурд  инсоният ҳаёти, тараққиёт учун хос фалсафа бўла олмаганидек, универсал ижтимоий ҳодисага ҳам айлана олмайди.

Дарҳақиқат, «модернизм», «постмодернизм», «абсурд», «экзистенциализм» каби тушунчалар ҳақида жаҳон адабиётшунослиги миқёсида фикр юритиш, ўз қарашларини, илмий хулосаларини ғарблик етук мутахассислар эришган натижа-андозалар билан асослаш, зарур ўринда , улар билан ҳатто баҳслаша билиш ва шу аснода ўзбек адабиётида бўй кўрсатаётган янги услублар ҳақида фикр юритиш адабий танқид методологиясининг муҳим хусусиятларидан бирига айланиб бормоқда.*
Ёзувчи П. Қодиров модернизм мавзуига бағишланган чиқишларга  ўз муносабатини билдириб, «Маънавият, модернизм ва абсурд» (ЎзАС, 2004, 26.04.) сарлавҳали мақоласида бугунги адабий жараёндаги ижодий изланишлар, хусусан, модернистик йўналишда ёзилган асарларга танқидчиликнинг ёндашуви, ижодий таъсир, абсурд асарлар ва унинг адабиётдаги кўринишлари қандай самара бераётгани  каби масалаларни маънавият билан боғлаб талқин этишга ҳаракат қилган.

П.Қодиров Жойс асарларини тушкунлик ва нигилизмда айблар экан, унга, умуман модернизм ва абсурдга  постмодернизмни қарши қўяди ва У. Ҳамдамовнинг «Мувозанат», Х. Дўстмуҳаммаднинг «Бозор» романларини инсон маънавиятини улуғловчи асарлар сифатида баҳолайди: «...тушкунликка тушган ва нигилизмга берилган анъанавий модернизмнинг ўрнига келаётган ва жаҳон бўйлаб тан олинаётган бағрикенг, маънавияти бор постмодернизмга нисбатан хайрихоҳ бўлишимиз керак, деб ўйлайман».  «Бозор» романини мисол келтиради, лекин, афсуски, мақола муаллифи «бағрикенг, маънавияти бор постмодернизм» ҳақида мулоҳазалари етарли даражада ривожлантирилмади, чуқурлаштирилмади. Агар П.Қодиров Х.Дўстмуҳаммад романини постмодерн адабиётининг намунаси деб қараётган бўлса, у ҳолда мазкур асар қайси жиҳатларига кўра постмодерн оқимига мансублигини очса ўринли бўлур эди. 
П.Қодировнинг абсурд борасидаги қарашлари ҳам жуда кўп саволларни туғдиради. Шу боис бу баҳс танқидчилик эътиборидан четда қолмади. Профессор Қ. Йўлдошевнинг «Ўзбек модерн адабиёти: илдизлар, принциплар ва хусусиятлар»
 мақоласида ўзбек модерн адабиётининг етакчи хусусиятлари қамраб олинган. Мақолада модерн адабиётининг пайдо бўлиш омилларини, энг аввало, дунёқараш билан,тафаккур ва руҳдаги янгиланиш билан боғлиқ ҳолда тадқиқ этилади. Муаллиф фикрича, модерн адабиёт инсон диди ва қарашларининг ўзгариши бўлган фалсафий-эстетик ҳодиса сифатида юзага келади. 
* Бир вақтлар дарслик мақсадида ёзилган ишда баҳсли ўринлар бўлмаслиги керак, унда фақат қабул қилинган, тан олинган, тасдиғини топиб бўлган қарашларгина илгари сурилиши мумкин деб қаралгувчи эди. Ҳозир ҳам шу нуқтаи назарда турувчи мутахассислар йўқ эмас. Ушбу дарслик муаллифлари бирмунча бошқачароқ нуқтаи назарда турадилар. Уларнинг фикрича, дарсликда ҳам баҳсли, мунозарали фикрлар айтилиши мумкин. Ҳатто бир дарслик доирасида плюралистик қарашлар ҳам бўлиши мумкин деб тушунадилар. Бундай ҳолат талабаларда мустақил мушоҳада малакасини уйғотишга туртки беради. Бу масала хусусидаги қарашларнинг қайси бири тўғри эканини аниқлаш учун муайян ижодий жараён ўрганишга даъват этади деб ҳисоблайдилар. Дарсликда қатор баҳсли муаммолар ўртага ташланиб, уларга турлича муносабатлар билдирилиб, баъзилари ҳатто очиқ қолдирилиши, баъзан бир масала ҳақида икки хил фикр айтилиши сабаби ана шу нуқтаи назар билан излҳланади (Муаллифлар). 
Қ.Йўлдошев П.Қодиров фикрларини  янги фалсафий-эстетик қарашларнинг эскича қолиплар асосида баҳолашга уринилиши, деб таърифлади. Ж.Жойснинг «Улисс» романи билан ёш ёзувчи Т.Рустамовнинг «Капалаклар ўйини» романини қиёсий таҳлил қилиб, ёш адибнинг Жойс таъсирида антигуманизмга эргашгани ҳақидаги П.Қодиров қарашларига танқидий муносабатини очиқ-ойдин баён этди.    

Мақолада Қ.Йўлдошев абсурд адабиётга ҳам алоҳида тўхталиб, унинг характерли хусусиятларини тавсифлаб, жумладан, қисматни  тан оладиган мусулмон аҳлида абсурд ҳолат, туйғу бўлмаслигини айтади. Айни пайтда, Қ.Йўлдошев мақоласида ҳам  баҳсталаб ўринлар, мантиқан зид фикрлар кузатилади. Бундай ҳолни биз мунаққиднинг адабиётнинг оммавий бўлолмаслиги сабаби унинг хос одамларга мўлжаллаб ёзилиши билан изоҳланишида, модерн ва абсурд адабиётига берилган таъриф ва шарҳларида кўрамиз. Бундай қараш ҳам эътироз туғдириши табиий. Чунки бундай нуқтаи-назар адабиётни иккига – алоҳида шахслар адабиёти ва оммага мўлжалланган адабиётга ажратишга олиб келади. Бу эса, бадиийлик талабларига зид, чунки  бадиий асар қандай йўсинда ёзилмасин, қайси оқимга мансуб бўлмасин, барибир бадиийликнинг умумий қонуниятларидан ташқарида яратилмайди. Алоҳида шахслар учун алоҳида асарлар ёзиш ва унинг алоҳида бадиийлик мезонларини яратиш – бадиий адабиёт моҳиятига зиддир. Иккинчидан, мунаққид бу ўринда ижод психологияси, бадиий асарнинг яратилиш жараёни ҳақида бирёқлама тасаввур бераётир. Бадиият психологиясидан маълумки,  ижодкор  асарини фақат муайян савиядаги китобхонни назарда тутиб, фақат унга мўлжаллаб яратмайди. Тўғри, дейлик Алишер Навоий ўз ғазалларини юксак дидли ва ҳатто, аристократ савияли шеърхонларни мўлжаллаб ёзган бўлиши мумкин. Лекин бу Навоий ғазаллари  кенг китобхонлар оммасига  ҳам мўлжалланганини инкор этмайди. Ёки, Булгаковнинг “Уста ва Маргарита”сини савиясини жўн китобхон чуқур идрок этолмаслиги мумкин, лекин бу асарнинг фақат  юқори савияли китобхонга ёзилган дегани эмас. Роман услубига адибнинг шўронинг истибдод зуғумига қарши ғояларни яшириб ифодалашни белгилаган.
Бадиий асар – илҳом ва ижод маҳсули. Агар у алоҳида шахсга ёки тоифага мўлжалланар экан,  ижодий жараёнга фақат ақл бошқаруви устунлик қилган бўлади, бундай асар эса чинакам бадиият намунасига айлана олмай қолади. Чинакам бадиий асар ўз китобхонини ўзи топади. У битта китобхонга эга бўладими, ўнта, юзта, миллионлаб китобхонни ўзига жалб этадими, бу асарни яратган ёзувчининг ихтиёрида эмас. Зеро, яратилган асар ўз умрини ўзи яшайди. Модомики, масалага шу нуқтаи назардан ёндашадиган бўлсак, бугунги модерн адабиётнинг ютуқ ва камчиликлари яққол намоён бўлиб қолади.

        Қ.Йўлдошев модернизм ва абсурд муносабатлари ҳақида тўхталиб, шундай ёзади: «Шуни таъкидлаб айтиш керакки, абсурдни модернизмга қарши қўйиб бўлмайди. Модернизм оғоч бўлса, абсурд – унинг меваси. Мевани дарахтга қарши қўйиш керак эмас»
. Лекин, қизиғи шундаки, мунаққид айни шу мақоласида ўзбек модерн адабиёти бор, ўзбек абсурд адабиёти эса йўқ, деган фикрни айтади. «Модернизмнинг ўзбекона кўриниши бўлиши мумкин. Лекин абсурднинг ўзбекчаси бўлмайди». Ўзи айтганидек, модерн – дарахт , абсурд унинг меваси бўлса-ю, қандай қилиб ўзбек адабиётида улардан биттаси бор-у, иккинчиси йўқ, дейиш мумкин? Мақоладаги бу каби айрим фикрлар асосланмай айтилгани боис, изоҳталаб бўлиб қолган.

Модернизм санъати ва адабиётига психоанализнинг таъсири ва айни пайтда, психоаналитикларнинг нафақат модернистик асарлар, балки, умуман, бадиий асарларни ўз тадқиқотларида муайян илмий хулосаларини далилаш учун аниқ аргументлар сифатида келтирганлари ушбу соҳаларнинг ўзаро боғлиқлигидан ва бири иккинчисига узвий алоқадорлигидан далолат беради. Бу жиҳатларга У. Жўрақуловнинг «Миф ва ижодий жараён», «Психоанализ ва бадиий ижод»
 мақолаларида эътибор берилган.

Таъкидлаш жоизки, психоанализ ва бадиий ижод жараёнининг боғлиқлиги масалалари адабий танқидчиликда нисбатан янги йўналиш ҳисобланади. У.Жўрақулов шу йўналишда танқидчиликни ривожлантиришга  ҳаракат қилаётган мунаққиддир. У миф ва ижод синтези масаласига ойдинлик киритишни мифологиянинг марказий нуқтаси – хаос ва космос тушунчаларининг талқинидан бошлайди. Мазкур тушунчаларга аниқ, лўнда таъриф бергач, муаллиф «ижодий жараён»нинг моҳиятига тўхталади. «Хаос ва космос» тушунчалари шарҳи орқали модернизм оқимига хос хусусиятлар ҳақида фикр юритаркан, У.Жўрақулов шундай ёзади: «Юқорида модернизм адабиётини сўз бўронига мутлақ эрк беришга уринувчи оқим, дея таърифладик. Энди ушбу таърифни янада ривожлантириб, модернизм хаотик сўз оламини айнан акс эттиришга жаҳд қилган оқим, дейишдан қўрқмаймиз»
. Бизнингча, модернизм, сўз оламини айнан акс эттириш эмас, балки аксинча, сўз воситасида хаокосмик олам яратиш жараёнидир. Бу ўринда хаотик тушунчасини сўзга нисбатан ишлатиш тўғри эмас, назаримда.

«Айримлар ўзларича Оламни ҳали Апокалипсислар охирига етмаган, Космос сифатига кириб улгурмаган, яъни ҳали қандайдир ўзгача тартиблар бўйича мавжуд бўлиб турган макон деб, бошқалар эса ҳеч қандай қоидалар амал қилмайдиган Хаос кўринишида тасаввур этишга мойил. Модернизмнинг, гоҳида, ўзининг Жаннат ҳақидаги тасаввурини беришга уринганида, «космик» бўлиб кўринишини, гоҳида ўзи яратган Утопияси барбод бўла бошлаганда эса «хаотик» бўлишини таъкидларкан, «Посмодернистик дунёқараш бир пайтнинг ўзида ҳам «космик», ҳам «хаотик». Жеймс Жойс бу борада ҳатто «хаокосмос» деган ғалати сўз ўйлаб топган. Бу сўз олам қурилишини қандайдир абсурд сифатида ифодалайди»
,  дейди Д.В.Затонский.

У.Жўрақулов «Психоанализ ва бадиий ижод» мақоласида психоанализ асосчиси З.Фрейднинг ўзигача бўлган психологияга доир илмий қарашларни ривожлантиргани, онг ости психологиясини кашф этганини таъкидлаб, психоанализнинг моҳияти, унга доир махсус истилоҳлар мазмуни ҳақида батафсил тўхталади. 

Психоанализ санъат, адабиёт ва эстетика билан узвий алоқадаги илмий йўналиш сифатида ХХ асрда ўзининг тўла шаклланиш босқичига эришди. У.Жўрақулов тўғри таъкидлаганидек, «психоанализ адабиётшуносликнинг бир тадқиқ усули ўлароқ, унинг таркибий қисмига айланади». Бунинг ўзбек адабиётшунослигидаги тасдиғи  юқорида тилга олинган мақолалардир. Уларда гарчи  мазкур тадқиқот усулининг пайдо бўлишига туртки берган назарий манбалар, уларнинг моҳияти, самаралари ҳақида умумий тарздагина маълумот берилса-да, бу усулда ўзбек адабиёти намуналарини тадқиқ этилмаган бўлса-да, улар бу йўналишдаги назарий қарашларнинг ўзбек адабиётшунослигига олиб кирилиши сифатида эътиборга лойиқдир.

Шоир Б.Рўзимуҳаммаднинг кейинги йилларда бу бора қатор мақолалар эълон қилгани унинг адабий жараёнда фаоллигини кўрсатади. “Декадентликнинг илдизи қаерда”, “Назарияга бефарқ қарамаяпмизми?”, “Макон муаммоси” каби мақолалари  модернизм моҳиятини чуқур тушуниб, маълум хулосалар чиқара билиши билан муҳимдир.
Юқоридаги кузатишларни умумлаштириб, шундай хулоса қилиш мумкин: бугунги кун танқидчилиги модерн адабиётга муносабатда ўзининг янгича таҳлил ва тамойилларини шакллантириб бормоқда. Эътиборли жиҳати шундаки, мазкур жараён силлиқ кечаётгани йўқ: мутлақо бир-бирига қарама-қарши фикрлар, баҳс-мунозаралар, изланишлар натижаси ҳозирги танқидчиликнинг методологик асослари такомиллашиб бораётганлигини яққол кўрсатиб турибди.

Зеро, модернизм адабиёти – мураккаб санъат. У оддий китобхонга жуда катта масъулият юклайди. Чунончи, «модернизм» атамасининг мазмунидан тортиб унинг илдизлари, тадрижи, бу санъатнинг реалистик адабиётдан фарқли жиҳатлари, фалсафий асослари, юксак намуналари ва бошқа кўплаб хусусиятларини билмай туриб, модерн асардан баҳра олиб бўлмайди.

Шу боис ҳам, адабий танқид адабий жараёндаги янгиланишларни таҳлил қилар экан, янгича йўналишда яратилаётган бадиий адабиёт намуналари адабий ҳаётга ўзининг янгича концепция ва эстетик принципларини олиб кираётганлигини асослашга ҳаракат қилмоқда. Мазкур жараённи кузатганда унинг жаҳон ва рус адабиётшунослигидаги изланиш ва йўналишлар билан муштарак жиҳатлари борлигини кузатиш мумкин. Бу ҳол ғоят табиий эканини таъкидлаш зарур. 
Мустақиллик  йилларида бадиий асарни янгича тамойиллар асосида баҳолаш, талқин ва таҳлил этиш тамойили кучайди. Ҳ.Болтабоевнинг “Наср ва услуб” (1992), Й.Солижоновнинг “Нутқ ва услуб” (2002), Ш.Субҳоннинг “Шеърият иқлими” (2005), “Ҳақиқатнинг синчков кўзлари” (2009), У.Ҳамдамнинг “Янгиланиш эҳтиёжи” (2006), И.Ёқубовнинг “Ўзбек романи тадрижи” (2006) каби тадқиқотларида буни ёрқин кўриш мумкин. Зеро, ўзбек адабий танқиди шўро даври мафкураси тазйиқларидан қутилиб энди-энди жаҳонга юз тутмоқда. 

           Таянч сўзлар:  тамойил, қайта баҳолаш, янгича илмий-эстетик тафаккур, системали ёндашув, таҳлил ва талқин, герменевтика, синергетика, структурализм, тарихий-биографик ёндашув, тарихий-маданий ёндашув, модернизм, абсурд, эксизтенциализм.
           Мавзуни мустаҳкамлаш учун саволлар:

1. Истиқлол даври адабий танқидчилигнинг ўзига хос хусусиятларини кўрсатинг.
2. Истиқлол даври танқидчилиги Чўлпон, Фитрат ижодига қандай муносабатда бўлди?

3. Бу давр танқиди модернизм масаласига қандай қаради?

4. Истиқлол даврида қодирийшунослик соҳасида қандай ўзгаришлар рўй берди?

5. Адабий танқид тарихий асарларга қандай муносабатда бўлди?

6. Бу даврнинг етакчи мунаққидлари ҳақида гапиринг.

7. Шўро даври адабий меросига муносабат қандай кечди?

ТЕСТ САВОЛЛАРИ :
1. «Герменевтика» атамаси дастлаб қаерда пайдо бўлган?
А. Россияда.               Б. Европада.

Д. Қадимги Грецияда.  Е. Қадимги Осиёда.
 2. Модернизм муаммоси ҳақида кимлар баҳс олиб бордилар?

А. О.Шарафиддинов                              Б.П.Қодиров

Д. У.Норматов                                        Е. Барчаси

3. “Модернизм жўн ҳодиса эмас” мақоласи кимнинг қаламига мансуб?

А. О.Шарафиддинов                                  Б. Б.Саримсоқов

Д. У.Жўрақул                                       Е. С.Мели

4.Чўлпоннинг “Баҳорни соғиндим” тўпламини ким нашрга тайёрлади?
А.И.Ҳаққулов                       Б. О.Шарафиддинов

Д. Н.Каримов                        Е. Б.Карим
5.Истиқлол даврида ёзилган “Чўлпонни англаш” китоби кимнинг қаламига мансуб?

А. О.Шарафиддинов                Б. Н.Каримов

Д. Д.Қуронов                            Е. Н.Владимирова

6. «Психоанализ ва бадиий ижод» мақоласи кимнинг қаламига мансуб?

А.У.Жўрақул                              Б. З.Фрейд

Д. М.Олимов                               Е. Ж.Жойс
7.«Маънавият, модернизм ва абсурд”  мақоласи кимнинг қадамига мансуб?
     А.П.Қодиров                              Б. О.Шарафиддинов
Д. Б.Рўзимуҳаммад                 Е. Тўғри жавоб йўқ.

8.”Ижод сеҳри” асарининг муаллифи ким?

А. У.Норматов

В. И.Ғафуров

С. C.Мелиев

Е. Тўғри жавоб йўқ. 

8. Истиқлол даври адабий танқиди методологияси масалаларини қайси олим ўрганган?

     А. Қ.Қаҳрамонов                Б. А.Расулов

Д. У.Ҳамдам                            Е. Б.Назаров
                  *************************************
                          АДАБИЙ ТАНҚИДДА ТАҲЛИЛ ВА ТАЛҚИН                              
                                        МУАММОЛАРИ 
Режа: 
1..Адабий матнни ўқиш, ўзлаштириш муаммоси.
2.Талқиний ёндашувлар ёхуд мақсадли таҳлил. 
3. Талқиний жараён: таҳлил йўллари, мақсад ва вазифалари.
        1.Адабий матнни ўқиш, ўзлаштириш муаммоси. Ўзбекистон мустақиллиги туфайли қўлга киритилган ҳақ-ҳуқуқлар, имкониятлар, ютуқлар сарҳисоб қилинмоқда. Ижтимоий фанлар, хусусан, адабиётшунослик ва танқидчилик соҳасида қадриятларни, маънавий-адабий бойликларни, фалсафий, тарихий асарларни ўрганиш, изчил таҳлил, талқин этиш, баҳолаш имконияти пайдо бўлди. Ҳеч қандай тузум талқин, таҳлилни инкор этмайди. Лекин аксарият ижтимоий-сиёсий-мафкуравий муносабатлар холис ва теран талқинга имкон бермайди.

Мустақил Ўзбекистондаги ижтимоий-сиёсий, адабий-маънавий вазият ўтмишни ҳаққоний ўрганиш, муқаддас, ўлмас асарларни холис, ишонарли, илмий талқин этиш имконини берди. Қуръони Каримнинг бир неча изоҳли таржимаси, Жалолиддин Румий “Маснавий”сининг шарҳли таржимаси, оламга таниқли мумтоз олимларимиз, адибларимиз асарларининг изоҳ-шарҳлар билан чоп этилиши йигирма йиллик тарихимизнинг бебаҳо ютуқларидир. Мустақиллик туфайли сўз санъаткорлари ҳамда олимларнинг асарлари мукаммал ҳолда чоп этила бошлади.

Мукаммал асарлар – талқиннинг мустаҳкам пойдевори. Алишер Навоийнинг 20 жилдлик мукаммал асарлари, “Бобурнома” тўлиқ нашр қилинди. 2001 йил Мустақил Ўзбекистонда ҳақли равишда Навоий йили бўлиб қолди. Мустақилликнинг 10 йиллиги арафасида Навоий шаҳрида Навоийнинг ёдгорлик мажмуи очилди. Президент Ислом Каримов шу тантанали маросимда сўзлаган нутқида бундай деди: “Ҳазрат Навоий шундай буюк зот экан, унинг тафаккур дурдоналари бўлмиш боқий асарлари замонлар оша яшаб келаётган экан, бу улуғ меросдан халқимизни, айниқса, ёшларимизни қанчалик кўп баҳраманд этсак, маънавиятни юксакликка кўтаришда, инсоний фазилатларни камол топтиришда шунчалик қудратли маърифий қуролга эга бўламиз. Айни пайтда бу вазифа, илгари ҳам айтганимдек, ҳар биримизни Навоийни янада яхшироқ ўқишга, Навоийни янада теранроқ ўрганишга, унинг умр дафтаридан ибрат ва сабоқлар олиб яшашга даъват этади”
.
Қадриятларни қадрлаб, мангу барҳаёт асарларни тушуниб, ҳис қилиб, талқин этиш, яратилаётган кўплаб асарларнинг сарасини бехато ажрата билиш фикрловчи, синчков инсонларнинг мураккаб юмушидир. Мустақиллик йилларида кишиларимиздаги мушоҳадакорлик, талқин қила билиш уқуви ўсди.Миллий мафкура, истиқлол ғоясининг илм-фан, хусусан, ўзбек адабиётшунослиги ва танқидчилигига сингиб бориши бадиий асарлар - адабий матннинг мукаммал, илмий таҳлил ва талқинида намоён бўлади.Таҳлил ва талқин нафақат ҳозирги ўзбек адабиёти, балки мумтоз адабиётимиз, жаҳон адабиёти ноёб намуналарининг асосли таҳлил, теран талқини орқали миллий мафкура, истиқлол ғоясини ёритиб бериши мумкин. 
Таҳлил ва талқинлар – бадиий асар баҳосини белгилашдаги бош мезон. Айни вақтда улар адабий танқиднинг муҳим таркибий асослари. Адабий танқид эса – адабиётшуносликни тутиб турадиган мустаҳкам уч устуннинг бири. У бадиий асар воситасида ҳаёт, инсонлар ҳақида мушоҳада юритади; бадиий асарнинг ижтимоий-маданий муносабатлардаги ўрни, вазифаси, миллий-мафкуравий, умуминсоний моҳиятини ёритади; бадиий асарнинг фалсафий-эстетик моҳиятини, тарихий-маданий қатламдаги ўрнини белгилайди; адабий матн таҳлил орқали  бадииятга доир камчилик, етишмовчиликларни очади ёхуд танқиднинг сараловчилик вазифасини амалда  исботлайди; бадиий асарга сингдирилган, унинг “жони”га айланиб кетган гўзлалликларни нозик кашф  этадиган, илмий-мантиқий хулосаларга асосланган талқин воситасида уларни юзага чиқаради; адабий талқиннинг хулоса, натижаларини бадиий асар баҳосини белгилашга йўналтиради.
Адабий танқид, хусусан, талқин ҳақидаги қарашларнинг асосий манбаи ўзлаштириш нафосатшунослиги (рецептив эстетика)дир. Маданиятли инсон борки, қадриятларни эъзозлаш, ўрганиш, ўзлаштириш йўлидан боради. Бу–мураккаб жараён, руҳий-маънавий ҳолат. Қадриятларни ўзлаштириш, англаб етиш рецептив эстетика предметидир. Ўзлаштириш нафосатшунослиги қадрият, хусусан, бадиий ижод намунларини қабул қилиш, руҳ-онгга сингдириш жараёнини ёритса, адабий талқин ўзлаштирилган қадрият, гўзалликнинг ҳаётга қайтарилиши, бойитилган қадрият сифатида қайта туғилиш ҳолатидир.Шундай қараш мавжудки, адабий матн, таҳлил, талқин жараёнидан кейингина ё бадиий асар мақомини  олади, ё яроқсиз матоҳ сифатида инкор этилади. Таҳлил ва талқин ички ва ташқи жараён сифатида кечади. Адабий матн яратувчиси, айни пайтнинг ўзида ички, яширин талқинчи ҳамдир. Матн яратувчининг истеъдоди юксак бўлса, унинг талқинчи, танқидчи сифатидаги талабчанлиги ҳам шунчалик жиддий, шафқатсиз бўлади.
Адабий танқид– кенг қамровли соҳа. Шароит, вазият адабий танқиднинг гоҳ у, гоҳ бу йўналишда ривожланишини тақозо этади. ХХ аср ўзбек танқидчилиги мураккаб ҳолатларни бошидан кечирди. Аср бошларидаги, янги  шаклланган адабий танқид руҳида миллатпарварлик, холис адабий талқинга интилиш тамойили етакчи эди. Шўро даврида адабий танқид асл, холислик хислатини йўқотди, коммунистик мафкура дастёрига айланди. 80-йиллардан эътиборан адабий танқидда ошкоралик, шиддаткорлик сезила бошланди. 
       Мустақиллик давридан эътиборан холис талқинлар, танқид асосига айлана борди. Бу танқидда англаш, қизиқиш, тушуниб етиш тамойили кўзга дарҳол ташланади. Ҳозирги пайтда ўзбек танқидчилиги “миллий ғояни тараннум этишга, истиқлол мафкурасига зид ғояларнинг зарарли моҳиятини очиб беришга, айниқса, эътиборни кучайтириш зарур. Ҳаёт ва ижоддаги маҳдудлик ва фикр қашшоқлигига қарши курашиш, баҳс-мунозара, танқид ва таҳлиллар орқали макуравий муҳитнинг соғлом бўлишига эришиш”
 асосий масала бўлиб турибди.

       ХХ асрнинг 80-йиллари, хусусан, Ўзбекистон мустақиллигидан бошлаб, танқидчиликда талқинга, бадиий асарларни ич-ичидан холис ёритиб беришга, маънолар қатини очишга, таҳлиллар ҳар хиллигига эътибор ортди. Бадиий асарга биографик, ижтимоий-гентик, онтологик, тарихий-функционал ёндашув ёхуд мақсадли таҳлил қилиш тамойили кучайди. Адабий талқин бадиий асарни ич-ичидан, тузилиши-ю таркиби руҳидан ёритишдир. Таҳлилнинг структурали, семиотик ижтимоий, услубий, интонацияга кўра ботинидан боқиб, ичдан текшириб (микроанализ)  таҳлил қилиш йўсинлари мавжуд. Оҳанг, услуб таҳлили танқидчиликка энди-энди кириб келаяпти. Адабий танқиднинг асл моҳияти таҳлил ва талқинларда намоён бўлишини кўрсатиш долзарбдир. Таҳлиллар изчил, ишонарли; талқин асосли бўлса, бадиий асарнинг асл қиммати, қадриятлик асоси англашилаверади.

           Ҳақиқий адабий-бадиий  матн–ўзига хос, бетакрор қурилма. Унда адиб услуби, истеъдоди интеллектуал даражаси акс этади.  Чин адабий матн-маънолар  хазинаси, пишиқ-пухта тўқилган мато  мисоли. Матн бир қанча қатламлардан иборатки, китобхон, талқинчи ўз имконияти  даражасида шу  қатламларни  забт  этади. Асрлар давомида аҳли  донниш, аҳли  илмлар  матн мураккабликлари, мукаммалликлари  мафтуни  бўлиб   келганлар. Матн  ҳарф,  бўғин,  сўз, бирикма, гап, парча ва боблар жамулжамидир. Умри  боқий, халқ дилидан, маданият  тарихидан  жой олган матн (асар) ҳақида: “Бу  асар  (матн)  фалон  замонда,  фалон  сиймо  томонидан  яратилган”, деймиз. “Яратилиш” билан ёзиш”  орасида  фарқ  бор. Ўлмас  асарларнинг  яратилиши  тарихи ҳақида  ривоятлар  кўп.  Китобхон, мантиққа асосланган, ижодкор ёзган асарни-ҳарфларни,  гапларни, бўлиму  бобларни маълум  муддат  давомида  кўради. Лекин ҳеч ким, ҳеч қачон асарни кўриб чиқдим демайди,  ўқидим, уқдим, ўзлаштирдим  дейди. Ўқиш хусусан, уқиш ўзига хос ижоддир.  Китобхон –бадиий  матн унга  хоҳ  ёқсин – хоҳ  ёқмаган  бўлса-да, ҳис-ҳаяжонга  берилади, у ҳақда ўйлай  бошлайди. Китобхон  ижодининг  бу  босқичида  бадиий  матн  ё бадиий  асар  сифатида қабул  қилинади, ё бадиийликка  алоқасиз  матоҳ сифатида  инкор  этилади.

         Ўқиш, уқиш жараёнидаги  ижодда ақл етакчилик  қилади. Аниқроғи, китобхон,  бус-бутун ҳолда  қабул  қилувчи,  ўзлаштирувчига  айланади. Асарни ўқиш,  аслида, ўзи учун ижро  этишдир. Китобхон воқеаларга  аралашади,  қаҳрамонларни  жойлаштиради, уларнинг  гап-сўзларини эшитади, руҳий  ҳолатларини юракдан ҳис этади. Б.Томашевский англашича, “китобни  ўқиб”, биз  уни  “ички  нутқ”  шаклига ўгирамиз ёхуд  уни  гапиртирамиз, овоз ҳолига  келтирамиз.  Китобхон қалби асар  ижро  этилаётган  саҳнага айландими, демак,  қаҳрамонлар  ҳам  китобхон  ихтиёрига  ўтган  бўлади. Ёзувчи Абдулла Қодирий “Ўткан кунлар”ни ёзар экан, ўқувчи сифатида ёзганларини  уқиб борди. Натижада,  Кумушнинг  ўлимига  илк  бор кўз ёши  тўккан  китобхон  Қодирийнинг ўзи  бўлди. Романдаги Отабекка китобхон Қодирий  ҳавас  билан  қаради. “Бордию, “Ўткан кунлар” романи  асосида  кино  олинса, Отабек ролида ўзим  ўйнаган  бўлардим ”, дея  орзу  қилди Қодирий.

        Китобхон асарни ўзлаштириб, ўзиники  қилиб олганининг мисоллари  кўп. А.Қодирий  асарлари  қаҳрамонлари ҳақида кўплаб  шеърлар  ёзилди.  Бу  ҳолат  шуни тасдиқлайдики, китобхон  бадиий  асарни  ўзлаштирмас,  қаҳрамонларини  жонли кишилар сифатида  кўрмас  экан,  улар  ҳақида жўшиб гапира олмайди,  улар  тўғрисида  бадиий асар ёзолмайди.

       Бадиий адабиётда машҳур ёзувчилар, уларнинг асарлари, қаҳрамонлари, санъаткорлар ҳақида  ёзилган  шеърлар  кўп
. Бадиий  асарлардан  илҳомланиб  ёзилган  шеър, поэма,  наср яна  бир  руҳий ҳолатни  тасдиқлайди: асар ўқилаётганда  вақт  тушунчаси унутилади. Бизнинг кунларда,  шоир  ёзганидай   Кумушга  ошиқ йигитлар,  Отабекка  мафтун  қизлар кўп. Ўйлаб кўрилса, “Ўткан кунлар”даги  Кумуш ҳозирги  йигитларнинг  бувисининг  бувисидан ҳам қари. Отабек  ҳам шундай. Лекин  инсоний хусусиятлар,  одам табиатига хос белгилар ҳамма  даврларда  бир  хил бўлган.  Буни бадиий асарни уқишнинг  руҳий-табиий  томони  дейилади. Бадиий матнни  англаш, ўқиш, ҳис этиш китобхон –талқинчининг  бадиий  оламга  кириб бориши жараёнидир. Ўқиш-олам ҳақида эмас, оламнинг ичида туриб фикрлашдир, дейди М.Бахтин. Ўқиш талқинчининг кечинмадошлик жараёнидир. Бошқача айтганда, ёзувчининг фикр, туйғу, мақсадлари китобхон (талқинчи) томонидан қайта бошдан кечирилмас  экан, ўқиш, англаш, идрок этиш маромига этмаган бўлади.

           Эстетиканинг герменевтика соҳаси англаш, ўқишдаги тартиб, узвий боғлиқликни таъкидлайди. Уқиш, тушуниш билимнинг бир халқаси, холос. У ҳали билимнинг тўла мазмунининг тасдиқлай олмаганидай, инкор ҳам  қилолмайди. Тушуниш–матн  муаллифи  ижод  жараёнида кечирган руҳий ҳолатларни қайта ҳис этиш, маънони ўзлаштириш, холос. 

 
Шундай  ҳам бўладики, ўқувчи уқтирувчидан  кўпроқ  билиб олиши мумкин. А. Потебня фикрича, “Тингловчи  гапирувчига нисбатан сўзлар заминига яширинган  маъноларни кўпроқ илғайди, китобхон шоирга нисбатан асарга кенгроқ миқёсида  ёндашади”.

         Мартин Хайдеггер матнни англашда семиа-эшитиш сезгисига  алоҳида урғу беради. Эшитиш англаш босқичида асосий нуқта ҳисобланади. Тинглаётган одам бирон  гапни эшитмай қолса, “қайтаринг, тушунмадим”, дейди. Эшитиш акустикага асослангандир. Акустик англаш тушунишдаги муҳим марказ ҳисобланади. М. Хайдеггер эшитувчи  ва сокин  одам гапирувчига  кўра кўп нарса англашини таъкидлайди
. Мусулмон дунёсининг аксарият аҳолиси эски араб–Қуръони карим тилини тушунмайди. Аммо бу муқадлас китоб шунчалик ихлос, эътибор билан эшитиладики, тингловчи ўзи сезмаган ҳолда маънини, фикр нима ҳақида бораётганини англайди.

            Бадиий  асарнинг энг муҳим аҳамияти шундаки, у инсон қалбини майинлаштиради, туйғуларини ўткирлаштиради, маънавий-руҳий баркамолликни тарбиялайди. Оддий ўқувчи билан танқидчи орасидаги фарқ качон, қандай вазиятларда кўринади?  В. Белинский деярли ҳар бир янги асар чуқур ўйга чўмдиришини, сермулоҳазакорликка ундашини таъкидлайди. Буюк танқидчи ўз асарларида кириш гап чўзилиб кетиши, ўй-мулоҳазаларга кенг ўрин берилиши сабабини шундан деб билади. “Танқидчи ҳам янги асарни ўқиш пайтида доно бир китобхонга айланиб, ундан мумкин қадар тўлиқ  ва холис таассурот олиши, ўқиётган асарини китобхонлик шуури билан фикран қайта яратиб чиқиши керак, – деб ёзади  Пиримқул Қодиров У.Норматов билан суҳбатда. – Шундан кейинги  босқичда китобхон эплолмайдиган ишни бажариши — асардаги ғоявий-бадиий маъноларнинг мағзини илмий-танқидий тафаккур ёрдамида чақиб бериши керак. П.Қодиров мулоҳазаси тўғри, лекин у танқидчи вазифасини  белгилашда муҳим бир нуқтани алоҳида таъкидламаяти.       
          Эҳтимол, И.Ғафуров танқидчи вазифасини  мукаммалроқ тасвирлар: «Бу ғоятда мароқли ҳунар. Мароқлиси шундаки, яхши шеърни гапириб бериб бўлмайди. Ундаги  ҳислар тўлқинини нозик  ўйли руҳшунос каби талқин ва таҳлил қилиш керак.

           В.Г.Белинский танқидчи учун ниҳоятда зарур бўлган бир хусусиятга диққатни жалб этади:  «Шоирни тушуниб етиш учун маълум фурсат унинг руҳига сингиш: кўзи билан кўриш, қулоғи билан эшитиш, тили билан сўзлаш жоиз. Бутун борлиқ билан байрончи бўлмасдан туриб, Байронни ўрганиш мумкин эмас. Шу гапни Гёте, Шиллер ҳақида ҳам айтиш мумкин. Албатта, ўзининг таъсирига ихтиёрий берилиш ҳали босиқ, изчил, чин тушунишмас, жўшқин, ҳароратли қизиқиш, холос. Туйғулар тўлқинининг ақл чиғириғидан обдон ўтган  тушунчага айланиши шоир ижодини ўрганиш томон ташланган собит қадамдир”. Туйғуларни жиловлаш, тафаккур билан иш кўриш танқидчининг ҳаётий тажрибасига, гўзаллик туйғусига, илми ва маҳоратига боғлиқ.

            Мунаққид танқидчилик  илмини, ундаги конкрет методларни, таҳлил йўлларини ўқиб ўрганиши, сиёсий-ижтимоий қарашларини ўстириши мумкин, аммо унда истеъдод ва дид бўлмаса, барча хатти-ҳаракатлар зоедир. Бадиий ижоддагидай, танқидда ҳам тиришқоклик билан ёзилган тақризу мақолалардаги фикрларда жўшқинлик, ҳарорат, нур бўлмайди: юксак парвоз қилолмайди, қалблардан қалбларга ўтиб юролмайди. Танқидда, бадиий ижод, умуман санъатдагидай, истеъдод, даҳолик ўта ноёб ҳодиса. Адабий жараён фақат истеъдодли даҳолардан иборат бўлиши мумкин эмас. Қобилиятли ижодкор, танқидчилар жараённи жонлаштиришга, уюштиришга хизмат қиладилар.

         Адабий талқин асарни чуқур ҳис  этиш, англашни, ёзувчи  «дунёсига теран кириб боришни” тақозо этади. Адабий танқиддаги кечирилмас гуноҳлардан бири асарни субъектив, унинг моҳиятига яқинлашмасдан ”талқин” қилишдир. Ойбек «Танқид соҳасида саводсизлик ва ур-йиқитчиликка карши ўт очайлик” мақоласида А.Саъдийнинг ”Тўрт шеърлар тўплами тўғрисида” шарҳ-тақризига муносабат билдириб, жумладан, мана бу фикрни  таъкидлайди:  “Танқидчи  асарларни конкрет анализ қилиш натижасида ўз ҳукмларини чиқариши керак. Саъдийнинг ҳукмлари асарнинг анализидан келиб чиқмайди. Кўпинча фактлар, шоирнинг қарашлари, фикрлари «қийшиқ ойна»  орқали кўрсатилади. Шеърларга танқидчи ўз кайфига яраша, ўзи истаганча маънолар тиқишга  тиришадики, бу билан танқид объектив аҳамиятдан маҳрум этилади”. Вульгар социологизм «назарияси», совет адабиётининг халқ ҳаёти билан алоқаси сусайган йиллар — шахсга сиғинишнинг оқибатлари туфайли бадиий асарни субъектив, нотўғри талқин қилиш ҳоллари учради. У пайтларда ёзувчига жиддий айбномалар кўйилар,  дўқ-пўписа  килинарди. Беш қўл баробар эмас деган гап бор.    

           Совет адабиётшунослигида ҳам талқин масаласига теран ёндашилган тадқиқотлар мавжуд. Чунончи, машҳур олим М.М.Бахтин «Сўз санъати эстетикаси” асарида талқинчи адабиёшунос фаолиятидаги муҳим нуқта- талқин қилинаётган асар ва ёзувчи моҳиятига чуқур сингиб бориш эканлигини алоҳида таъкидлайди. Талқинчи ижодкорнинг моҳиятини, асар яратишига сабаб бўлган асосини теран англаб олгандагина, таҳлил ва талқинда қийналмайди. Аниғи, талқинчи билан талқин  қилинаётган асар муаллифи орасида мослик, мутаносиблик пайдо бўлади. Бошқача айтганда, булоқар, жилғаларни ўз кўзи билан кўрган киши дарё моҳиятини  тез англайди. Адабий-танқидий асардаги мантиқий изчиллик, танқидчи қаламининг эркин ҳаракати, муҳими танқиддаги жозиба моҳиятини теран англашга, ёзувчини қалам олишга ундаган сабабни аниқ ва равшан кўра олишликка боғлиқ. Яна ҳам аниқлаштириб айтганда, ёзувчи ҳам, танқидчи ҳам санъат моҳиятини  теран англамоғи жоиз.   
          Аристотелнинг “Поэтика” асарида катарсис ва каолокогот таълимоти ҳақида маълумот мавжуд. Катарсис – руҳий покланув таълимоти, каолокогот– маънавий таъсирга берилган шахсдаги руҳий-эстетик ўзгаришларни уқиш илмидир. Аристотель санъатнинг инсонга таъсири муаммосини трагедия асарлари таҳлили орқали кўрсатган. Инсон қалби нозик, энг таъсирчан, биллурдай покизадир. Қалбга таъсир этувчи восита яна ҳам нозик, яна ҳам покиза, олмосдай сержило-серқирра, бебаҳо бўлмоги лозим. Халқда «аччиқни аччиқ кесади», деган нақл бор. Аъзойи баданга тикан кирса, уни (тикандан-да қаттиқ) игна билан чиқарадилар. Энг қаттиқ жисмлар олмос (қаттиқларнинг қаттиғи) билан қирқилади. Нозик, таъсирчан қалбга яна ҳам нафис, покиза санъат таъсир этиши мумкин. Аристотель  яратган катарсис таълимотининг энг ёрқин талқинларидан бири Чўлпонинг  “Адабиёт надур” мақоласидир.     
           О.Шарафиддинов “Чўлпоннинг  адабий-танқидий қарашларига доир» тадқиқотида Чўлпон мақоласидаги ўзак масалани ҳар томонлама талқин қилишга  интилади. Олимнинг уқтиришича, ёш Чўлпон бадиий адабиётгина халқнинг ўз-ўзини англашида асосий куч эканлигини алоҳида  таъкидлайди. ХХ аср бошларида Ўрта Осиё, хусусан, ўзбек халқи  ўзлигини йўқотаёзган эди. “Шунинг учун ёш  мунаққид комил ишонч билан ҳатто  миллатнинг яшашини адабиётнинг яшашига боғлиқ қилиб қўяди. Эҳтимол, Чўлпон бу ўринда бир оз эҳтиросга берилгандир. Бироз муболағага йўл қўйгандир, лекин ҳеч шубҳа йўқки, ХХ аср бошларидаги Туркистон шароитида “адабиёт яшаса миллат яшар” деган формула  тўғри ва самарали формула эди”
.

          О.Шарафиддинов Чўлпон мақоласида кўтарилган катарсис масаласини адабиётнинг спецификаси, яъни образли табиати деб англайди. Бу масала адабий танқид, адабиётшуносликнинг доимий муаммоси бўлган. ХХ аср бошларида Чўлпон адабиётининг  асосий вазифасини тўғри англади: “ҳеч тўхтамасдан ҳаракат қилиб турғон вужудимизга, танимизга сув-ҳаво нақадар зарур бўлса, маишат  йўлида ҳар хил қора кирлар ила кирланган руҳимиз учуп ҳам шул қадар адабиёт керакдир. Адабиёт яшаса–-миллат яшар. Адабиёти ўлмағон ва адабиётининг тараққийсига чалишмаган ва адиблар етиштирмағон миллат охири бир кун ҳиссиётдан, ўйдан, фикрдан маҳрум қолуб, секин-секин  инқироз бўлур. Буни инкор қилиб бўлмас. Инкор қилғон миллат ўзини  инқирозда эканун билдирур. 


Биздан бошқа миллатларга кўз солсак кўрамизки, аларнинг олти ёшидан  олмиш яшар қариларига қадар адабиётдан бири лаззат олув охир умрига қадар адабиёт ўқиб эшитмакни вазифаи миллиясидан ҳисоб қилур. Мана шунинг учундирки, Оврупанинг ҳар шаҳар ва қишлоқларида, ҳар кун, ҳар ҳафта адабиёт кечалари қилинур, адабиёт ўқилур, нутқ сўйланиб халқ кўб кириб таъсирланурлар”. Чўлпон руҳий покланувнинг бирдан бир воситаси санъат, хусусан, бадиий адабиёт деб билади. Афсуски, Чўлпонни бадиий адабиётимиздаги ўсиш-ўзгаришлар қониқтирмади. У ҳамиша ўзга халқлар адабиёти, санъатидаги ўзгаришларга ҳавас билан қаради, уларнинг энг ёрқинларини таржима қилишга интилди. 

          Яна шуни таъкиддлаш жоизки, адабиётнинг катарсис– покловчи вазифасини чуқур ҳис  эттан танқидчилар ўзбек адабиётшунослигида ҳамиша бўлдилар. Акс ҳолда, ўзбек адабиётшунослиги ва танқидчилиги ўзини тамоман йўқотган  бўларди. ХХ асрда ўзбек танқидчилиги  тазйиқларга  учради, қуюшқонга  солинди, лекин у барибир ўзлигини йўқотмади. Ўзбек адабиёти яшаганидай, ўзбек танқиди ҳам рўй бераёттан ижтимоий-адабий ҳодисаларни теран идрок этиб борди.

        Аристотелнинг катарсис, каолокогот таълимотини кўп жиҳатдан немис файласуфи Иммануэл Кант эстетикасида давом эттиради. Кантнинг уқтиришича, бадиий асарнииг эстетик моҳияти ўзлаштириш жараёнида — маданий контекст ҳолатида намоён бўлади. Кант эстетикасида бадиий матнни ўзлаштирувчиинг гўзалликни ҳис қилиши, диди муҳим аҳамиятга эгалиги уқтирилади.

          Бадиий матн аҳли китобхонсиз нокеракдир, аҳли дарксиз беқадрдир. Матннинг бадиий асарларга айланиши санъаткор ва аҳли дарк меҳнати омухталашувидир. Матн китобхонсиз аҳамиятсиз бўлганидай, китобхон ҳам бадиий адабиётсиз ғарибу бенаводир. Омма бадиий адабиётни тушуниб етмаганлиги сабабли унга қарши исён кўтаради. “Оммага тарки одат амри маҳолдир: у одатланган нарсаларинигина энг рост, энг одил, энг нафли деб билади... У бундан юз, ҳатто ундан-да озроқ муддат илгари янгилик бўлгани учун жон-жаҳди билан инкор этган нарсаларини бугун эскиликка айланганида ҳам шу алфозда ҳимоя қилади”, деб ёзади В.Г. Белинский.

          Бадиий асарни дарк этиш масаласида ижодкор ва китобхон аро ҳамиша зиддият пайдо бўлаверади. Лекин, барибир, адабиётнинг жони халойиқ орасидадир. “Тинглаётган сўзлаётганга нисбатан сўзлар заминидаги маънони теранроқ англайди, китобхон ижодкорга нисбатан асар моҳиятини чуқурроқ тушунади. Асарнинг қиммати, муаллиф ғоясидамас, унинг ўқувчига қай даражада таъсир ўтказишидадир”
, дейди А. Потебня. Китобхон асарни дарк этаверар, ундан завқ-шавқ олаверар экан, демак, ўша асар табиатида онтология– мангу яшаш илдизи бор.

            Китобхон ва ёзувчи аро боғлиқликда ҳам ғалати  муносабатлар бор. Аҳли дарк бадиий асарнинг, дейлик, ўндан тўққиз қисмини онгли ўзлаштиради, ундан бир қисмини ғайри  шуурий англайди. Шу жараён ёзувчида тескари  нисбатда рўй бериши мумкин: ижодда савқи табиийлик етакчилик қилади-ю,  онгли тасвир, ҳисоб-китобли ёзиш кам бўлади. Ҳақиқий санъаткорлар ўз асарларини аҳли дарк сифатида ўқиганларида руҳий қониқиш ҳосил қиладилар.

            Ёхуд аксарият санъаткорлар аҳли дарк мулоҳазаларини тинглаб ҳайрон қоладилар, ўз асарларини ўзича янгидан кашф этадилар. Санъаткорлар аҳли даркка ҳурмат билан боққанлар, ҳатто уларни ориф дея улуғлаганлар.

То мусаххар айладим сўз бирла маъно кишварин,
                 Шоҳмен, эй Мунис, аҳли донишу идрок аро

            Ҳақиқий  санъаткор ўзи яратган  бадиий бойлиги  қимматини англайди. У сохта камтарликни йиғиштириб ўз қадр-қимматини лўнда белгилайди. 

           Шарқ-мусулмон адабиёти, фалсафасида руҳий-маънавий покланув масалалар масаласидир. Абу Наср Форобий Аристотелъ асарларини, хусусан, “Поэтика” асарида таърифланган трағўзиё, кумузия, драмото, сатуро сингари тур, жанрларни шарҳлар экан, руҳий покланувнинг сабабига диққатини қаратади. У машҳур асарлардаги сўз, фикр, қарашлар тирик, жонли эканлигини таъкидлайди. Тирик матнгина турланади, тобланади, яшайди, ўзини турли кўринишда намоён этади. Демак, руҳий покланув сабабчиси матннинг тириклиги, ҳаракатдалигидир. Матн тирик жонли, сўзлар сержилва бўлмаса, улар китобхонни ром этмайдилар, янги-янги маъно қатламларини ифодаламайдилар. Аниқ маълумотларнинг далолат беришича, Аристотелнинг “Табиат уйғунлиги” ни Форобий 40 бор, “Риторика” сини 200 бор мутолаа қилган. Тирик бўлмаган, фикрлар ҳаёти барқ уриб турмаган матнни шунча бор ўқиб бўладими? Аниқроғи, жонли матнгина шарҳ, тафсир, таъвил талқинга йўл очади. Демак, талқин – тирик, жонли, руҳий покловчилик хусусиятига эга бўлган матннинг мевасидир. Шарқ-мусулмон фалсафаси, адабиётида бадиий матнга алоҳида эътибор берилишининг, тафсир,таъвил, талқиннинг жалб этувчи соҳа сифатида улуғланишининг боиси шундадир.

           Катарсис таълимоти Абу Али ибн Сино, Абу Райҳон Беруний қарашларида ҳам ўз аксини топган. Шарқ-мусулмон оламининг улуғ донишманди Зайниддин Муҳаммад Ғаззолий “Дил ажойиботларининг шарҳи” асарида нафс, жон, дил, ақл лафзлари маъноларини ифодалайди. Донишмандни мазкур тушунчаларнинг руҳоний томонлари қизиқтиради.

      Ёзувчи ижод жараёнида ғайришуурий тарзда ёзади ёхуд асарини яратади: образларнинг қилмиши, хатти-ҳаракати, воқеалар ечими ижодкор инон-ихтиёрига бўйсунмай қолади. Адабий танқидчи ижодида, аксинча, онгли ёндашув-асардаги ғайришуурий ифодаланган ўринлар мазмун-моҳиятини очиш етакчилик қилади.  Бошқача айтганда, танқидчи ижоди ёзувчи асарини ижтимоий мазмун, тарихий муносабат билан бойитади. Кўпчилик ёзувчилар танқидий асарларни ўқимасликларини, ўз асарлари ҳақидаги мақолаларга эътибор бермасликларини айтадилар. Бундай бўлиши деярли мумкин эмас, аксинча, синчков ёзувчилар ўз асарлари тўғрисида ёзилган мақолаларни кузатадилар. Асарида ўзи сезмаган, ғайришуурий тарзда ифодалаган ўринлар танқидчи томонидан топилгани, аниқ ифодаланганидан завқланади. Мунаққид ижодининг биринчи босқичини асарга ижтимоий-тарихий муносабат билдириш, матндаги умумий камчиликларни кўрсатиш ташкил қилади. Танқидчи ижодининг иккинчи босқичида турлича таҳлил йўллари, ёндашув усуллари орқали талқин жараёни бошланади. Талқин эса, табиийки, бадиий асарнииг холис баҳосини чиқариш йўлидир.

          Аристотелнинг “Герменевтика” асари талқин, унинг назарияси ҳақидаги илк илмий асар. Форобий, Ибн Сино, Беруний ва бошқа олимлар Аристотель таъсирида талқин фани ривожига ҳиссаларини қўшдилар. Шарқда, Ғарбда, қадимда  ва ҳозир талқин ҳақида кўплаб асарлар яратилмокда. Шундай қилиб, талқин адабий танқиднинг ўзак масалаларидан бири, герменевтиканинг амалиётидаги кўринишидир. 

            Герменевтика тарихи талқинниг икки турини алоҳида таъкидлайди. Шундан асарлар муқаддас китоблар бўлганки, улар турлича  шарҳланган, талқинчи талқин объектидан юқори кўтарилишни, унга зид маъно чиқаришини хаёлига келтирмаган. Бу фақат диний, муқаддас китобларга нисбатан қўлланган тартибот эмас, ўтмишнинг машҳур ёзувчилари, донишмандлари Гомер, Арасту, Афлотун асарлари ҳам фақат билиш, ўрганиш мақсадида талқин қилинган. Буюк шахс, ижодкорлар руҳига шаккоклик келтириш  одобсизлик ҳисобланган.

           Талқиннниг иккинчи  тури асарни талқин қилиш, унга ўз муносабатини  билдириш, тўғрироғи, шахсий қарашларини ифодалашдаги восита деб англашни тақозо этган. Талқинчи ўз замонининг фарзанди. Талқин жараёнида талқинчининг тушунчаси, эстетик қараши, ташқи муҳит таъсирида шаклланган диди акс этиши табиий. А.Франс талкин санъати узоқ тарихга эга бўлган жамиятдагина равожлана олишлигини  таъкидлаган. Учинчи, санъатнинг бой анъанаси талқинни  келтираб чиқаради. Ҳақиқий талқинларда матндаги тимсоллар, тушунчалар, маънолар, сўз ўйинлари фоно-грамматик –семантик яхлитликни вужудга келтиради.  Бу ҳол кўпроқ шеърият талқинида, хусусан, мумтоз адабиёт намуналари талқинида кўзга ташланади. Адабий талқинда системали-семантик ёндашув етакчилик қилади. Талқинчи асарни яхлит ҳолда олади, маъноларина тўлиқ қамраш мақсадида ишга киришади.
         Адабий талқин соҳасида камчиликлар учрайдими, агар учраса, энг асосийлари қайсилар? Талқинда тадқиқотчига мутлақ эркинлик берилади: у ўз имкониятларидан тўлиқ фойдаланиш ҳуқуқига эга. Баъзан шу эркинлик суиистеъмол қилинади: талқинчи билағонлигини кўрсатиш учун гапни айлантираверади, илмий атамалардан ўта унумли фойдаланади. Буни талқин илмида интеллектуал дендизм дейилади. Бундай “илмий олифтагарчалик” мисоллари кўплаб топилади. Талқиннинг шундай кўринишлари борки, талқинчи ўта назокат, ўта силлиқлик билан асар сюжетини қайтадан айтиб беради. Бундай ҳол қадимги, мумтоз асарлар талқинида кўзга ташланади.

        Шундай талқинлар борки, уларни талқиндан талқин дейиш жоиз. Талқинчи ўзигача қилинган талқинлардан хабардор-у, аммо ўз ишида ўша талқинларни билмагандай тутади ўзини. Бундай талқиндан кўчирмачиликнинг нафаси уфури туради. Мумтоз асарлар талқинида қайта баҳоланаёттан замондаги ижтимоий-руҳий ҳолатлар, албатта, ҳисобга олинади. Акс ҳолда, талқинда эклектика кўринишлари пайдо бўлади. Эклектика, маълумки, бирлик, асослилик, таянчнинг йўқлиги, қоришиқлиликдир. 

          Талқинда  яна шундай ҳолатлар бўладики, талқинчи ўзидан аввалги талқинчи қарашларини кўр-кўрона қабул килади ёхуд ижтимоий-сиёсий муҳит шундай йўл тутишни тақозо этади. Масалан, Абдулла Қодирий асарлари талқинида илк йўсинлар (М.Шевердин, Сотти Ҳусайн қарашлари) етмишинчи йилларнинг ўрталаригача давом этди.  Яна бир мисол шуки, Шекспирнинг “Гамлет” и талқин қилина-қилина шунга олиб келдики, Гамлет хушбичим, ақлли, ўта доно– идеал қаҳрамон тусига, руҳига кирди. Ваҳоланки, Гамлет анча тўла, пишиллаб қолган, руҳий изтироб исканжасига тушган одам эди.  Шекспир, табиийки, унинг ташқи кўриниши  билан ички олами орасидаги аллақандай боғлиқликларга ишора қилган. Санъатдаги талқинлар бадиий адабиётдаги талқинларга кўра тез-тез ўзгариб, янгиланиб туради Барибир, талқиндаги матндан йироқлашиш ўзини сира оқламайди.

        Шундай қилиб, бадиий асарни ўзлаштириш, уни тушуниб етиш мураккаб жараёндир. Аҳли дарк, зурафо, урафо, танқидчи, талқинчи бадиий матн (асар)ни англаш, тушуниш, танқидий ҳис этиш, талқин қилишда турли усул, услублардан фойдаланади. Шунинг учун Шарқ, Ғарб адабиётшунослигида талқиннинг таҳлил йўллари, ёндашув усуллари жуда кўп бўлган.

        Мумтоз адабиётшуносликда бадиий матн ҳақида асар яратишни илми ғариба дейилган. Қадимги юнон файласуфлари илмий дунёсини ўзлаштириш шарқ мусулмон оламида шарҳ, талқин илмини келтириб чиқарди. Шарҳ, тафсир (талқин) Қуръони Карим, ҳадиси шарифларни ўзлаштириш, ҳаётга яқинлаштиришда қўл келди. Мадрасаларда илми шарҳ асосий фанга айланди. Шарҳ, талқин бора-бора бадиият, хусусан, адабий танқид соҳасига кўчди. 

        Илми ғариба талқин фани билан бевосита боғлиқ. Илми ғариба матндаги асосий нуқтларни, ич-ичидаги маъниларни англаш санъатидир. Ғариба илми мавжуд фанларни синчиклаб ўрганиш орқали кашфиёт даражасида хулоса чиқаришгача етиш, ажойибот  нуқтаси қадар кўтарилишдир. Илми ғариба сўзнинг қадрини, эътиборини орттиради. Илми ғариба санъаткордан, олимдан сўз устида қунт билан иш олиб боришни тақозо қилади. У сўз таркибидаги барча маъноларни юзага чиқариш санъатига асослангандир.

         ХХ аср ўзбек адабиётшунослигида илми ғариба даражасидаги асарлар кам яратилди. Бунинг иккита жиддий сабаби бор: бадиий асарларда ҳам, адабиётшунослик тадқиқотларида ҳам ёлғон кўпайиб кетди. Иккинчидан, бадиий асару адабий-танқидий ишларда кўпсўзлилик, эзмалик авж олди. Шўро адабиётида сўз қадрсизланди, сўз ўзлигидан йироқлашди. Мумтоз адабиётда ҳам бир сўз етти ўлчаб бир қўлланилган, битта сўз таркиби, маъноси билан боғлиқ жанрлар бўлган. Санъаткорлар кам сўз ишлатиб, кўп маънони англатишни  бурч– санъат деб англаганлар.Алишер Навоий чин сўз, мухтасар каломни улуғлайди:

Киши чин сўз деса, зебо дурур,

Неча мухтасар бўлса, авло дурур.

         Ҳақиқатан ҳам, ғариба фани ҳақиқий санъат асарлари талқинида пайдо бўлади.  Шўро адабиётида эса сиёсат, мафкура,  тарғиботу ташвиқот қоришиб кетди. Адабий танқид бадиий адабиётга нисбатан-да мафкуралашди, сиёсийлашди. У бадиий адабиёт соҳасида фирқанинг кўзи, қулоғи, овозига айланди.

          ХХ асрда илми ғарибага манба бўладиган асарларни А.Қодирий, Чўлпон, Фитрат, Ойбек, А.Қаҳҳор, О.Ёқубов, П.Қодиров, Э.Воҳидов, А.Орипов, Р.Парфи каби истеъдодлар яратдилар. Т.Муроднинг қиссалари ва романлари ғариба фани учун бебаҳо материал бўлди. Афсуски, асримизнинг 80-90- йилларигача машҳур асарларнинг санъаткорона сир-асрорлари ҳақида мақола, тадқиқотлар кам яратилди. Аввало, шўро адабий сиёсати илми ғариба йўлидаги бош тўсиқ бўлди. Қолаверса, танқидчиларда маҳорат масалаларини ёритиш, асар гўзалликлари хусусида фикр юритишдан кўра замонасозлик туйғуси–асарнинг долзарблиги, мафкурага монандлиги, ижтимоий-сиёсий аҳамияти ҳақида гапириш кучайди
.

        Ғариба илмида санъаткор ва тадқиқотчининг ўзаро муносабати диққатни жалб этади. Санъаткор айтмоқчи бўлган фикрини нозик яшира олса, катта маънонинг бирон қиррасига ишора қилиш билан чекланса, фикрни лўнда айтса-ю, ҳис-туйғуни жиловлай олса ёхуд асарни давом эттириш имконини яратса, ғариба фани учун майдон яратилади.

        Илми ғариба намунаси жорий адабиёт, эндигина яратилган бадиий асар ҳақида ҳам, боқий асарларни қайта баҳолашда ҳам пайдо бўлиши мумкин. Муҳими, шундай маданий-ижтимой муҳит пайдо бўладики, ғаройиб талқин, тадқиқотлар кўплаб яратилади. ХХ аср 80-йиллари ўрталаридан, айниқса, Миллий Мустақилликдан кейин ўзбек танқидида ғаройиб талқинлар кўплаб яратилдики, илми ғариба қайта жонланаётганлиги дарҳол сезилди.
        Талқиний ёндашувлар ёхуд мақсадли таҳлил. Адабий талқин  матнни тирик мавжудот сифатида қабул қилиш, англашдир. Бадиий матнга қандай мақсад билан ёндашилса, ўша мақсадга эришилади. Кўпинча бадиий матн орқали ёзувчи тақдирини, асарнинг миллий-маданий адабий қатламдаги ўрнини, матнда акс этган воқеликнинг қай даражада ҳаётий, ҳаққоний эканлигини билишга интилади. Танқидда ҳозиргача ижтимоий ёндашув, мантиқий англаш етакчилик қилдики, у асарнинг ҳаётийлиги, ҳаққонийлигини ёритишга хизмат этди.


Бадиий матнда ёзувчи тақдири (руҳияти, кайфияти, қай даражада эркинлиги) биографик, ижодий-генетик ёндашув орқали намоён бўлади. Шўро адабиётшунослигида бундай ёндашув ривожлантирилмади.


Инсон ҳаёти, тақдири, ҳуқуқи, соғлиги, ижтимоий сиёсий, маънавий адабий фаолияти билан боғлиқ соҳа борки,  биография–таржимаи ҳолга мурожаат қилади. Адабиётшунослик фанида биографик ёндашув, бадиий адабиётда биографик жанр бор. Жаҳон адабиётида машҳур сиймолар характерини ёритиш орқали тарихий тараққиёт қонуниятлари, жамиятнинг маънавий-руҳий ҳолати, ўсиш-ўзгаришлари жараёни ишонарли кўрсатиб берилган асарлар талайгина.


Шарқ мумтоз адабиётида пайғамбарлар, авлиё, машойих, ҳакимлар, уламолар, ёзувчилар, давлат арбоблари–шоҳлар, султонлар, амирлар ҳақида битилган асарлар кўп. Шарқ адабиётшунослигида тазкира, маноқиб-ҳолот асарлар ҳам анча.


Ўзбек адабиётшунослиги ва танқидида 50-90- йилларда юздан ортиқ танқидий-биографик очерклар, адабий портрет, адабий лавҳа эсселар яратилди. Аммо бу асарларнинг назарияси, муаммолари илмий адабиётда мукаммал ёритилмади. В.Белинский М.Ломоносов ҳақидаги биографик асар ҳақида шундай ёзади: “Сиз шунчаки асар ўқимайсиз, далиллар уюми қаршисида туриб қолмайсиз, жонли, тўлақонли ҳаёт ичида сузасиз...Бу аслида на роман, на биография. У ақл ва жозибали хаёлот маҳсули, у ҳам илм, ҳам санъатга тааллуқли: у тамомила бетакрор, оҳорли турдир”.

Бадиий асар таҳлил, талқин қилинганда, табиийки, ёзувчининг руҳий ҳолати, кайфияти ҳисобга олинади. Адабиётшуносликда бадиий асарни  талқин этишда ёзувчи руҳияти, кайфияти – ҳолатини ўрганувчи соҳа бор. Уни биографик метод ёхуд бадиий асарга ёзувчи ҳолати нуқтаи назаридан ёндашиш дейилади.


Таржимаи ҳол қай даражада ҳаққоний эканлигини ёзувчи асарлари рўй-рост кўрсатади. Шўро даврида нафақат таржимаи ҳол сохталаштирилди, балки машҳур санъаткорлар асарлари ҳамиша “таҳрир” қилинди, қайчиланди. Навоий, Бобур, А.Қодирий, Ойбек сингари санъаткорлар асари зинҳор тўлиқ, асл ҳолида чоп этилмади.Навоий асарлари, масалан, деярли “бошсиз” – анъанавий кириш қисмисиз нашр қилинди. 1989 йилдан бошлаб чоп этила бошлаган 20 жилдли Алишер Навоий мукаммал асарлари тўплами буюк санъаткор ҳақида яхлит, тўлиқ маълумот беради.


Хуллас, бадиий асар – ёзувчининг ботиний ҳолати кўзгуси. Бадиий асарни англаш, талқин қилиш, баҳолашда ёзувчи таржимаи ҳоли катта аҳамиятга эга. Ҳаққоний ёзилган таржимаи ҳол бадиий матн руҳини, моҳиятини очишда бебаҳо манбадир. Тийрак талқинчи асар орқали ёзувчи ҳолати ҳақида кўп нарсаларни сўзлаб беради. 


Шу билан бирга ёзувчи руҳиятидаги ўзгаришлар онтологик ёндашувда аниқ кўринади.  Онтология – сўзлар, тасвирлар, умуман, матн орқали ёзувчи қалбини, симпатия-антипатияларини, истеъдоди даражасини аниқлашдир. Онтология матнни тирик ҳолат деб қарашга асослангандир. У матндаги ҳар бир ҳаракат, ҳолат орқали ёзувчи қалбини англашга йўналтирилган ёндашув.


Бадиий-руҳоний бойликлар кўпайиб, инсониятга маънавий-руҳий-эстетик таъсир ўтказа бошлагач, боқий асарлар ҳақидаги илм пайдо бўлди. Уни қадимдан юнонча ибора билан онтология (яшаш илми) деб атадилар. Шарқ мусулмон адабиётида, шубҳасиз, мангу асарлар ҳақида илм пайдо бўлган. Бу илмни зурафо, урафолар яратганлар.


Онтология ўзига хос қонун-қоидалар воситасида бадиий бойликларнинг яшовчанлик сабабиятини ёритиб беради.Тиббиёт инсон табиатидаги тириклик, яшаш сабабларини, касалликлар ва уларни даволашни ўрганади. Онтология қадрият, бадиий бойликнинг “ҳаёти”, “тириклиги”, “узоқ умр кўриши” манбаларини ёритади.”Ўткан кунлар”, “Меҳробдан чаён” романларида нурга йўғрилган ҳаёт ҳақиқатлари акс этган. Нур ва ҳаёт мураккабликлари мазкур асарлардаги мангу зиддият кўринишидир.”Отамдан қолган далалар”даги шартлилик, мажозийлик, умумлаштирувчилик сингари хусусиятларни англаб етмасдан, уларни талқин қилиш мумкин эмас. Романда конкретлилик ва умумлашма, симпатия ва антипатия, онгсизлик ва ғурур, сохталик ва самимийлик, садоқат ва нафрат ўзаро қоришиб, бирлашиб кетган. Роман руҳидаги бундай зиддиятлар унинг онтологик асосини мустаҳкамлайди.


Ҳақиқий бадиий асарларнинг тириклиги, онтологик моҳияти кўп жиҳатдан ўқувчига ҳам боғлиқ. Талқинчи, танқидчи ҳам аслида етук ўқувчи, ҳис қилувчидир.


Онтологик ёндашув ёзувчининг истеъдоди, билими, маданияти, китобхон руҳиятига раҳнамолик қила билиши даражасини кўрсатади.
Бадиий адабиётда ҳақиқий гуманистик қараш, инсон эрки, ҳақ-қуқуқларини эъзозлаш етакчи бўлса, ҳақиқий ёндашув, таҳлил талқинлар ўзини оқлайди. Бадиий асар воситасида ёзувчи тақдири, истеъдоди даражаси ўрганилади. Қайта баҳолаш ҳам эрк ҳукмронлиги палласида чин ривожини топади. ХХ асрнинг 80-90-йилларидан бошлаб ўлмас асарларнинг инсонпарварлик моҳияти теранроқ кашф этила борди.


Ҳақиқий адабий-танқидий ёндашувлар вақт-замон элаги вазифасини ўташи англашлаяпти. Ҳақиқий асарлар, истеъдодли ёзувчилар ижоди ёндашувлар воситасида қайта баҳоланмоқда. Аксинча, истеъдодсиз, саёз, ижтимоий-мафкуравий талаблар асосида ёзилган асарлар ўз-ўзидан йўқолиб, қадрсизланиб бормоқда. Ёндашув, таҳлил, талқинлар доирасининг кенгайиб  бориши ўзбек адабиётшунослигининг ўсиб, бойиб бораётганлигидан далолатдир.

        Талқиний жараён: таҳлил йўллари, мақсад ва вазифалари.  

        Таҳлил–адабий танқидий фаолиятнинг асоси, талқиннинг намоён бўлиши, қадрият баҳосининг зуҳурланиши. Таҳлил–матн моҳиятига кириб бориш, маъно қатламларини қунт, зийраклик билан ўрганиш, сўзлар, ҳатто оҳангларга юкланган вазифа- маъноларни қалбнинг нафосат тарзусида ўлчаш.


Адабий матн–жисм-структура(тузилма). Мунаққид жисм (структура) ни таҳлил қилар экан, уни  ҳаракатлантираётган, тириклигини  таъминлаб турган  асос–”жон”ни илғашга интилади. Тилшунос ҳам жисмни таҳлил қилади, лекин унинг мақсади тузилма тартиботини ўрганиш. Адабий танқидчи структурани таҳлил қилар экан, асос, илдизни белгилашга интилади: “жон” белгиланмас экан, сўзлар– жумлалар маъноси ёришмайди, улар жилваси, тобланиши сезилмайди. Структурали таҳлил – адабий матн моҳияти, “жони”ни белгилаш, шу асосда асар “ўзлиги”, “қадр-қиммати” ҳақида баҳо чиқаришдир. Кўринадики, структурали таҳлил, ёндашувдан фарқли ўлароқ, бутун асар бўйлаб изланиш, мақсад сари кўп йўналишли ҳаракатдир.

Сатрлар руҳига сингиш ёхуд микроанализ имкониятлари. Микроанализ - қунт билан ўқиш, мағзини чақиш орқали таҳлил қилиш. Адабий матнни синчиклаб ўрганиш, биринчидан, ундаги узуқ-юлуқликни, ямоқ-ясқоқни, иккинчидан, матндаги “синган”, “мажруҳ бўлган” ўринларни, учинчидан, бир услубнинг бегона услуб билан алмашиб қолишини, тўртинчидан, матнга сингишиб кетмаган, “бегоналигича” қолиб кетган образларни, бешинчидан, асар миллий руҳияти-ҳолатда рўй берган ўзгаришларни бехато кўрсатади. 


ХХ аср ўзбек танқидида синчиклаб ўқиб, холис талқин қилинган асарлар бор. Масалан, Вадуд Маҳмуд Чўлпон лирикасини севиб ўқиган, маҳорат билан таҳлил қилган. Ойбек ҳам 20-йилларда Чўлпон лирикаси ҳақида самимий қарашларини ифодалаган.  Танқид 40-йиллардаёқ А.Қаҳҳор ҳикояларини, Ҳ.Олимжон лирикасини синчиклаб ўқиш орқали таҳлил қилган. 50-60-йилларда М.Қўшжонов, О.Шарафиддинов сингари мунаққидлар матн таҳлилига асосланган танқидни ривожлантирдилар. Кейинчалик Н.Каримов, Б.Қосимов, Ш.Турдиев, Ғ.Мўминов, Н. Раҳимжонов, Б.Дўстқораев сингари адабиётшунос-танқидилар бадиий асарни асл матн асосида текшириш зарурлиги қоидасини асос қилиб олдилар. Р.Қўчқор, Я.Қосим, С.Мели, Б.Карим сингари адабиётшунос-танқидчилар асл матнга асосланган ҳолда хулоса чиқармоқдалар. 


Матннинг мағзини чақишни, сатрлар сийратига синчиклаб қарашни машҳур асарлар талқинлари орқали кўрсатилса, микроанализ мо ҳияти аниқ кўринади.ХХ аср ўзбек адабиётида “Бой ила хизматчи” драмаси ярим асрдан мўлроқ вақт давомида  асосий, таянч асар бўлиб келди. Бу асар мактаб ўқувчилари онгига чуқур сингдирилди, аксарият ўзбек театрлари ҳар йилги мавсумларини шу асар билан бошладилар...Ҳамза қаламига мансуб бу асар 1918 йилда ёзилган, бир қанча вақт саҳнада кўрсатилган эди. Лекин асар матни сақланмаган. Ҳамзанинг 5 жилдли мукаммал асарларининг 3 жилдида (1988) асар матни уч саҳифада берилган. Ҳамзанинг “Бой ила хизматчи” асари 1939 йилда Комил Яшин томонидан қайта ёзилган. Н.Каримов фикрича, “Бой ила хизматчи” 1939 йилда Комил Яшин “томонидан тикланган” эмас, балки қайта ишланган ва таҳрир этилган нусха деб аташ тўғрироқ бўлади
. Комил Яшиннинг эътирофича,  у драманинг саҳнабоп вариантини яратган. Шоир Миразиз Аъзамга қолса, К.Яшин Ҳамза асарини бузиб кўрсатган
. Адабиётшунос Сувон Мели “Бой ила хизматчи” Комил Яшин томонидан тикланганлигини айтади
.


Машҳур асарларнинг унутилиб кетишига зинҳор йўл қўйиш керак эмас. Лекин шуниси ҳам борки, ҳақиқий асар–мукаммал тузилма ( структура): ундаги ҳар сўз, белги, ибора, картина яхлитликни, бир бутунликни тасдиқлайди. Адабий матн нуқтаи назаридан қараганда, К.Яшин томонидан қайта тикланган “Бой ила хизматчи” конгломерат, ямоқ-ғясқоқ асар. Унда Ҳамза, Яшин, Чўлпон, Фитратларнинг услуби, қоришиғи бор.Иккинчидан, Ҳамза яратган драмадаги Солиҳбой, Жамила, Ғофирлар қаторига бир қанча образлар қўшилганки, улар матн бирлиги, уйғунлиги нуқтаи назаридан асарга сингишиб кетмаган. “Бой ила хизматчи”нинг тикланган нусхаси ғоявий-мафкуравий асар сифатида шўро тузумига хизмат қилди. Лекин маънавий-эстетик бир бутунлик, яхлитлик сифатида машҳур бўлиши мумкин эмасди. Шўро ҳукумати тугатилгач, унинг ғоявий- мафкуравий тиргакларига ҳам зарурат қолмади. Бу гап “Бой ила хизматчи”нинг тикланган нусхасига ҳам бевосита тааллуқлидир. 


Истиқлол арафаларида А.Қаҳҳор асарлари матнига муносабат ҳам турлича кечдики, бу танқидчиликда ранг-баранг таҳлил йўсинларининг кўпайиб бораётганлигини кўрсатади. О.Отахонов, С.Мели, Д. Қуроновларнинг “Ўғри” ҳикояси муносабати билан ёзилган баҳс-мақолалари, шу билан бирга “Сароб”, “Қўшчинор чироқлари” романлари, ”Синчалак”, “Ўтмишдан эртаклар” қиссалари бўйича давом этаётган баҳслар, турли талқинлар ҳам фикримизни тасдиқлайди.

М.Қўшжонов, О.Шарафиддинов, У.Норматов, Р.Қўчқоров сингари пешқадам мунаққидлар китоблари, тадқиқотларида А.Қаҳҳорнинг асосий асарларини талқин, таҳлил қилдилар. Бунда биографик, ижодий-генетик, онтологик ёндашувлар, таҳлилнинг структурали (тузилишига кўра), семиотик (имо-ишора, сўзлардаги сермаънолиликка кўра), услубий ва оҳангга кўра кўринишлари ўзаро бирлашиб кетади. А.Қаҳҳор асарлари 80- 90-йилларда жиддий талқин ва таҳлил қилиндики, у мана шу давр танқидчилигининг асосий воқеасига айланди. Мазкур талқин ва таҳлиллар ХХ аср пировардида ўзбек адабиётшунослиги ва танқидининг даражаси, имкониятларини, чекланган томонларини намоён этди. Иккинчидан, санъат асарлари “имтиҳони” зинҳор осон, текис кечмаслигини кўрсатди. Учинчидан, А.Қаҳҳор асарлари талқин ва таҳлили Ойбек, Ғ.Ғулом, Миртемир, Шайхзода, Ҳ.Олимжон, Уйғун сингари ижодкорлар асарларини ҳам шундай ўрганиш лозимлигини кўрсатди. ХХ1 аср ўзбек адабиётшунослиги ва танқидчилигида А.Қаҳҳор асарлари яна жиддий талқин ва таҳлил қилинишига шубҳа йўқ. Чунки микроанализ адабий матнни теран ўрганувчи, унинг ботинидаги ҳолатлардан хабар берувчи таҳлил йўсинидир.


Имо-ишоралар маъноси ёхуд структурали-семантик таҳлил. Адабиётшуносликда тузилма (структура), белги, ишоралар (семиотика) таҳлил йўсини мавжуд. Мазкур йўналишларнинг ўз мутахассислари бор. Лекин структурали таҳлил кўпинча тилшунослик томон оғиб кетади. Ваҳоланки, ўзбек адабиётшунослиги тарихида асарларни сўз таҳлилсиз, имо-ишоралар мазмуни талқинисиз тасаввур этиб  бўлмайди. Ўзбек адабиётида сўзнинг жамики маъно имкониятларини юзага чиқаришга алоҳида эътибор берилган. Алишер Навоийнинг сўз таърифи ҳақидаги шеърларининг ўзи алоҳида тўплам бўлади.


Бадиий асар ғоянинг шакланишига кўра қурилади; композицион қиёфага киради. Тузилма – адабий матн структураси. Тузилма мисоли тана – структура, у яратилади.  Структурали таҳлил аниқ тузилмани, сўзнинг ўз ўрнида қўлланишини текширади. ХХ аср ўзбек адабиётида шундай асарлар борки, улар турли талқинларга эга. “Гўзал”, “Халқ”, “Биринчи муҳаббатим”, “Мен нечун севаман, Ўзбекистонни”, “Ўзбегим” сингари шеърлар неча бор талқин қилинди. Хусусан, А.Ориповнинг “Тилла балиқча”си серталқин шеърлардан биридир. ( М.Қўшжонов, Яшар Қосим, С.Мели талқинлари). Муҳими, мазкур шеър талқинида сўзларнинг ўрни, қўлланиши масаласига эътибор берилди.


80-90-йиллар танқидидаги талқин кўринишлари ҳақида гап борар экан, ёрқин сўзшунослардан бири И. Ҳаққул ижодини четлаб ўтиш зинҳор мумкин эмас. Мунаққид сўздан сўзнинг фарқини, қимматини аниқ белгилайди; матндаги сўзларнинг вазифасини, имкониятини баҳолай билади. У асар “жони”ни, асаб ришталарини, ижодкор концепциясини англаб етгач, “жон”га ўз”жони”ни, концепцияга ўз қарашларини пайванд этади. “Бадиий сўз шукуҳи” (1987), “Занжирбанд шер қошида” (1990), “Навоийга қайтиш” (2006) сингари кўплаб китобларини ўқисангиз, ижоди талқин қилинаётган шоир (ёзувчи) тўғрисидагинамас, таҳлил қилинаётган асар ҳақидагинамас,  талқинчининг ўз дунёси, замон ва замондошларга муносабати, шеърни англаш уқуви намоён бўлади. Энг муҳими, танқидчи асар баҳонасида зарур бир ғояни илгари суради.


Олимнинг “Бир байт талқини” мақоласи тузилма (структурали) таҳлилнинг ёрқин намунаси. Тадқиқотчи муҳим, асосий сўзнинг илдизини, бошқа асарларда бажарган вазифасини ёритиб беришга интилади. Унда “Қаро кўзум” ғазалидаги:

        Таковарингға бағир қонидин хино боғла,

        Итингга ғамзада жон риштасин расан қилғил, –
Шоҳ байти талқин объекти сифатида танланади. Байтнинг аввалги, ҳозирги талқинчилари лирик қаҳрамоннинг бағир қони маъшуқа отининг туёқларига хино бўлишни ёзганлар. И.Ҳаққулга бундай талқин ёқмайди. Мисрадаги мазмун бошқача бўлиши керак деган туйғу–ишонч талқинчини изланишга ундайди.


И.Ҳаққул байтни талқин этиш учун кўп изланади.  Фузулий, Фурқат ғазалларига мурожаат қилади, сўзларнинг маъносини қидиради. Байт талқини пировардида шундай ёзади: “Агар биз адашмасак, байтнинг зоҳирий мазмуни бундай: “эй, бераҳм, бевафо ёр, васлинг учун чопиб югурувчи ошиғингга бағир қонидин хино боғла. У сенинг вафодор итингдурки, бу “ит”нинг бўйнига хоҳласанг Жон риштасин расан қилғил! Байтдаги “таковар” ва “ит” ҳам, “хино” ва “расан” боғлаш ҳам рамзийдир”
. Демак, талқиннинг тузилма (структурали), имо-ишора, йиғиқ нуқта (семиотик) таҳлил сингари йўсинлари борки, маънони ҳар томонлама ёритиш, асарни баҳолашда уларнинг ҳиссаси каттадир.


Услуб таҳлили.Услуб ижодкор сийратининг акс этиши. Сийрат–ўзлик, индивидуаллик, ҳеч кимникига ўхшамайдиган асос. Истеъдод–
индивидуалликнинг тиниқ кўриниши, шахс бетакрорлигининг ёрқин ифодаси. 

         Маълумки, адабий танқид ҳам фан, ҳам санъат. Танқид тарихида ўз услубига эга, ёрқин истеъдодли мунаққидлар кўп бўлган.  ХХ асрнинг иккинчи ярмидаги ўзбек танқидида из қолдирган бетакрор услубга эга М.Қўшжонов, О.Шарафиддинов сингари танқидчилар ижодида ўзига хос хусусиятлар–дадиллик, масъулият ҳисси, кенг фикрлилик–акс этган. М.Қўшжонов характер муммосини асос қилиб олган ҳолда ярим асрлик ўзбек насрини ўзига хос услубда таҳлил ва талқин қилди. Мунаққид ижодида илмий холислик билан коммунистик мафкура яратган адабиётшунослик илми аро зидликнинг пайдо бўлганлиги изчил таҳлилда кўзга ташланди.
О.Шарафиддинов қалб ва поэзия масаласини кенг ўрганди. Унинг ижодида ярим асрлик ўзбек поэзияси хос усулда таҳлил ва талқин қилинган.


Умуман, таҳлилда бадиий асарнинг барча имкониятлари, камчиликлари акс этади. Таҳлил, талқиннинг жозибли бўлишида бетакрор услубнинг аҳамияти каттадир. Услуб – ижодкорнинг ботиний, руҳий суврати. Услубда санъаткорнинг моҳияти, дунёқараши, маданий даражаси, бетакрорлиги акс этади. Адабий танқидчи– санъаткор, бетакрор услубга эга ижодкордир. Услубий таҳлил талқиндаги асосий воситалардандир. Ҳар бир давр, миллат адабиёти, ўз услубини намоён этади. Услуб таҳлил- талқиннинг бир кўринишидир. Хуллас, адабий танқиднинг таянч асоси талқиндир. Талқин ёндашувларда, таҳлилларда намоён бўлади.Таҳлил ва унинг кўринишлари асар моҳиятини, қадр-қимматини, имкониятларини ёритиб беради. Миллий адабиётнинг асосини  етук, барҳаёт асарлар ташкил қилади. Мангу барҳаёт асарларни истеъдод соҳиблари яратадилар. Адабий танқиднинг нуфузи, обрў-эътибори истеъдодли мунаққидлар фаолиятига боғлиқ. Истеъдод соҳиби адабий матнни талқин, таҳлил қилар экан, ҳақиқий санъат намуналарини саралайди, шунинг учун адабий танқидда талқин, таҳлиллар холис баҳо асосидир.
                    ********************************
          Таянч тушунчалар: таҳлил, талқин, семиотика, онтология, биографик ёндашув, услубий  таҳлил, микротаҳлил, матн, структура, тузилма, макромир, озод руҳ, янгиланиш эҳтиёжи. 
         Мавзуни мустаҳкамлаш учун саволлар:
1. Адабий матн деганда нимани тушунсиз?

2. Таҳлилнинг асосини нима ташкил этади?

3. Ўзбек танқидчилигида қайси таҳлил асосий ўринни эгаллаган эди ?
4. Онтология қандай йўналиш?

5. Мангу асар белгилари нималарда кўринади?

6. Семиотик  таҳлил деганда нимани тушунасиз?

7. Танқидчининг услуби нималарда намоён бўлади?
8. Истиқлол даври танқидчиларининг ижоди ҳақида гапиринг.

9. У.Ҳамдамнинг шеъриятга бағишланган қайси асарларини биласиз?
      Мустақил ўқиш учун адабиётлар:
1. Ахмедова Ш.,Қувватова Д. Адабий матн таҳлили. Бухоро.2006.
2. Жўрақулов У. Ҳудудсиз жилва. Т., 2006.

3. Каримов Б.Жадид мунаққиди Вадуд Маҳмуд. Т.: 2000.

4. Каримов Б. Абдулла Қодирий. Т., 2006
5. Расулов А. Танқид, талқин, баҳолаш. Т.,2006.

6. Расулов А. Илми ғарибани қўмсаб. Т., 1998.
7. Санжар Содиқ. Ижоднинг ўттиз лаҳзаси. Т.: Шарқ. 2005.
8. Улуғбек Ҳамдам. Бадиий тафаккур тадрижи. Т.: Янги аср авлоди. 2002.

9. Қуронов Д. Чўлпон. Т.: 2002.

                 ТЎРТИНЧИ БЎЛИМ
 ЎЗБЕК АДАБИЙ ТАНҚИДИНИНГ                  ЖАНРИЙ ТАРКИБИ
АДАБИЙ ТАНҚИД ЖАНРЛАРИ. ТАҚРИЗ
 РЕЖА:   1. Ўзбек адабий танқидининг жанрий таснифи.

2.Тақризнинг жанрий табиати, генезиси.

3.Тақриз жанрининг эстетик тафаккур тараққиётидаги ўрни ва  таснифи .             

               Ўзбек адабий танқидининг жанрий таснифи. Барча санъат турларида бўлгани каби адабий танқид асарларининг ўз тузилиши, илмий-маърифий хусусиятлари, қўлланиш ўрни ва бажарадиган вазифаларига кўра муайян гуруҳлар ва йўналишларни  ташкил этадилар. Танқидчилик жанрларини шартли равишда икки йўналишга–адабий жараённи ҳамда ёзувчи ҳаёти, ижоди масалалаларини ёритувчи йўналишларга ажратиш мумкин. Аммо,  мазкур бўлиниш ўта шартли, чунки адабий жараённи ёритувчи «соф» жанрлар бўлмаганидек, фақат ижодкор ҳаёти ва ижодини очишга хизмат қиладиган жанрлар ҳам йўқ. Ҳақиқатан ҳам танқидчилик жанрлари, қайси шаклда бўлмасин, бевосита адабий жараён билан боғлиқ ҳолда ижодкор ва унинг асари ҳақида фикр юритади. Тўғри, адабий танқид жанрларининг айримлари янги бадиий асарнинг ёзилиши ва босилиб чиқишига алоқадор бўлса, айримлари ижодкор ҳаёти ва, умуман, ижоди ҳақидаги масалаларга дахлдор бўлади. Аслида эса танқидчилик жанрларига бошқа жиҳатдан, яъни қандай муаммоларни қамраб олиши ва вазифалари нуқтаи назаридан ёндошилса, янада тўғрироқ бўлар эди. Шу жиҳатдан уларни икки йирик гуруҳга ажратиш мумкин:

         1.Тақриз, обзор ва муаммоли мақола, адабий-танқидий мактуб, адабий-танқидий суҳбат жанрлари асар қачон, қандай яратилган деган саволларга жавоб бериб, ҳажми, бадиий асарнинг яратилиши ва унга баҳо бериш нуқтаи назаридан бир майдонда бирлашади.

        2. Адабий портрет, эссе (бадиа), танқидий-биографик очерк сингари жанрлар ёзувчи ижодини умумлаштириб ўрганиш, баҳолаш, талқин этиш, тарғиб қилиш жиҳатидан бир майдонда бирлашади. Улар ижодкор шахси, муҳити, истеъдодининг шаклланиши, адабиётда тутган ўрни сингари муаммоларга ойдинлик киритади.

       Ўзбек танқиди жанрлари юзага келиши, шаклланиши ва тараққиётидаги муҳим омиллардан бири вақтли матбуотнинг пайдо бўлишидир. ХХ аср бошларида янги адабиётнинг туғилишига алоқадор  ҳолда уни идрок этиш, англаш, моҳиятини китобхонга тезроқ етказиш зарурияти турли шаклларда ифодалаш эҳтиёжини келтириб чиқарди. Масалан, тақриз  ва мақолалар вақтли матбуотда эълон қилиниб, яратилган бадиий асарлар ҳақида маълумот бера бошлаган. Демак, вақтли матбуот ва миллий уйғониш даври адабиётининг ранг-баранглиги хилма-хил ифода шаклларининг юзага келишига таъсир кўрсатган.

        Танқидчилик жанрларидаги такомил бадиий ижоднинг ўзидаги ранг- баранглашув билан ҳам чамбарчас боғлиқ, айни вақтда,  уларнинг ўзи  бадиий асарларнинг яратилиши, ёзилиши, нашри, оммалашувига ҳам маълум миқдорда ўз таъсирини кўрсатади.

      Ўзбек танқидчилигидаги жанрлар мажмуи тарихан вужудга келган яхлит тизим бўлиб, хилма-хил типдаги танқидий асарларнинг мураккаб ва ўзига хос алоқалари ҳамда ўзаро таъсири замирида бунёдга келган. Жанрлар тизимининг шаклланиш жараёни танқидий тафаккур  тараққиётининг муҳим қонуниятларидан бири ҳисобланади.

      Ҳар бир жанрнинг ўз хусусиятлари бўлишига қарамай, уларни муштарак этувчи жиҳатлар ҳам мавжудки, худди шу умумийлик уларни яхлит тизимга бирлаштиради. Буни  қуйидагича изоҳлаш мумкин:

    - ўзбек адабий танқидининг барча жанрлари моҳиятан ўзаро муштаракдирлар. Уларнинг барчасида адабиётнинг ривожи, камолоти, юксак бадиийлиги учун кураш, китобхон эстетик онгини юксалтириш вазифаси асосий ўрин тутади. Улар замирида сўз санъатига самимий муҳаббат ётади;

     - адабий танқид жанрлари аро алоқа ва уйғунлик уларнинг бадиий адабиёт савияси учун курашдаги кўпқиррали мақсад ва вазифаларидаги муштаракликни келтириб чиқаради: ҳар жанр ўзининг алоҳида бир - бадиий асарнинг, ёзувчи ижодининг ўзига хосликларини кўрсатишдан иборат вазифасига эга; маълум бир гуруҳга оид жанрий шакллар бадиий асар ёзилиши ва нашр этилишига алоқадор ташвиқотчилик характерига эга: тақриз, мақола, адабий мактуб каби жанрлар, асосан, ана шундай вазифани бажаради. Бошқа бир гуруҳ жанрлар ёзувчи ҳаёти ва ижодини умумлаштириш характерига эга: адабий портрет, танқидий-биографик очерк ва эссе шундай мақсадни кўзлайди.

        Шу тариқа барча жанрлар бир бўлиб, яхлит илмий-адабий тафаккур воситаси сифатида адабиётнинг равнақи учун курашади, ижодкор ва унинг асари ҳақида муайян хулосалар чиқаришга интилади;  муштарак   илмий-адабий тизимни вужудга келтиради.
        Адабий танқид асарлари учун адабиёт ва унинг назарияси эстетик тамойиллари асоси умумийдир. Тилдаги оммабоплик, илмийлик синкретизми, соддалик, илмий-бадиий тафаккур синтези, мушоҳада аниқлиги, хулосалардаги лўндалик, умумлаштириш характеридаги ижодий ёндашув ана шуларга хизмат қилади. Адабий-танқидий асарларнинг жавҳари адабиётга муҳаббат, уни қадрлаш туйғусидир.
      Доимий тараққиётда бўлган бу тизим ўзбек адабиёти, маданияти, тили, илмий-бадиий тафаккурига хос хусусиятларни, миллий ўзига хосликларни ёрқин ифода этади. Шу мантиқдан келиб чиқиб, ҳажми ва олдига қўйган мақсади ҳамда вазифасига кўра адабий танқид жанрларини уч гуруҳга бўлиш мумкин:

1. Ихчам ва ҳозиржавоб жанрлар. Буларга тақриз, обзор ва   

    муаммоли  адабий-танқидий мақолаларни киритиш мумкин.

2. Етакчи хусусиятларини тарихий-биографик ёндашув белгиловчи  жанрлар.Уларга танқидий-биографик очерк, адабий портрет, бадиа (эссе), монография  кабилар киради
3. Адабий мулоқотга асосланган жанрлар: адабий-танқидий мактуб ва адабий-танқидий суҳбатдир.

       Адабий танқид жанрларининг ўзаро муносабатлари – ижодий-назарий  мураккаб жараён бўлиб, ўзаро таъсир, уйғунлашув ва номувофиқлашув, бир-бирини бойитиш ва хусусийлаштириш  тарзида кечади. Жанрлар алоқаси хилма-хил шакл ва кўринишга эга бўлади. Бу алоқалар адабий танқидда сезиларли ўзгариш, ранг-баранглашувни юзага келтиради.  

       Адабий танқид жанрлари бирданига ва бир вақтда юзага келмаган, албатта. Тақриз, мақола, очиқ хат,  бадиа, адабий портрет, адабий-танқидий суҳбат, баҳс, монография  жанрларининг ҳар бири бадиий адабиёт ва танқид тарихидаги тараққиётнинг муайян босқичида юзага келган.
         Адабий танқид жанрларининг юзага келиши, шаклланиши ва тараққиётидаги асосий омил – ижтимоий ва эстетик эҳтиёждир. Уларни юзага чиқарувчи омил эса танқидчи маҳоратидир. Воқелик, ҳаёт бадиий адабиётда акс эттирилар экан, адабий танқид олдида унинг ғоявий-тарбиявий ҳамда бадиий- эстетик моҳият  ранг - баранг шаклларда очиш, турли мушоҳада йўсини орқали тарғиб этиш зарурати туғилади. Адабий танқиддаги жанрлар ана шу эҳтиёж натижасидир. 
       Ихчам ва ҳозиржавоб жанрлар.Тақриз: жанрий табиати, генезиси.  “Тақриз” сўзи луғатларда турлича изоҳланади. Чунончи Ҳ.Ҳомидий бошчилигидаги муаллифлар тузган «Адабиётшунослик терминлари луғати»да  "Рецензия - (тақриз) адабий  танқиднинг  бир  тури  бўлиб, спектаклъ,  кинофильм  ва  бошқалар тўғрисида ёзилган,  уларни таҳлил  қилган,  уларга  баҳо  берган  кичик  адабий  танқидий асар",   деб   таъриф  берилади
. «Фарҳанги забони тожики» луғатида: «Тақриз - а. Буридан, қатъи кардан; шеър гуфтан дар мадҳ ё  мазаммати касе (яъни кесмоқ, очиб қўймоқ; кимнидир мадҳ ёки ҳажв қилиб шеър айтмоқ).

 -б. Баҳо додан   бо   роҳи   катби   ба   навиштаи касе; баҳои мусбат додан ба навиштаи касе ( яъни кимнингдир ёзганларига ижобий ёки салбий баҳо бермоқ)»
,- дея изоҳланган.Ҳар иккала изоҳда тақриз сўзи маъносининг у ёки бу қирраси очиб берилади. 

         Тақриз аниқ бир асарни  асосли таҳлил   этувчи,  мунаққид  услубини  намоён  қилувчи,  адабий танқиднинг энг кичик жанри ҳисобланади. Тақриз - ҳозиржавоб эстетик баҳо; тақриз–бадиият оламига "разведка" воситаси.Унинг вазифаси  ихчам оммабоп таҳлил орқали асарнинг  адабий  жараён  ва  ёзувчи  ижодиётидаги ўрнини аниқлаш,  ютуқ ва камчиликларини кўрсатиш,  исботлаш ва баҳолаш, унга китобхонлар эътиборини қаратишдан иборат.

        У адабий талқиннинг лўнда,  кичик кўриниши деб айтилганларга қўшимча яна шуни айтиш мумкинки, тақриз адабий танқиднинг энг ҳозиржавоб ва тезкор   жанри  ҳисобланади.  Айниқса, шу  хусусияти  билан  адабий танқиддаги бошқа жанрлардан фарқ қилади.


Янги асар яратилгач, дейлик, бир йил ўтгандан кейин ҳам, баъзан эълон қилинган тақризларни кузатиш мумкин. Бироқ бундай ҳолларда унинг энг муҳим фазилатларидан бири тезкорлик ва ҳозиржавоблик сусаяди. 
         Тақриз аксарият ҳолларда янги бадиий ва илмий асарларга муносабат шаклида ёзилади.  Қандай  асарларга  бағишлаб  ёзилганлигига  қараб тақризни икки гуруҳга бўлиш мумкин:  1) бадиий асарларга ёзилган тақризлар;  2) илмий асарларга  ёзилган  тақризлар; бундай тақризлар танқидни танқид характерида бўлади.

        Мумтоз адабиёт тарихидаги адабиётшуносликка оид асарларда, ижодкорлар ва адабий жараён ҳақидаги тазкираларда  тақризга хос фазилатларга эга айрим маълумотлар учрайди. Ўтмиш адабиётшунослигида  адабиёт  ва  адабий  танқид масалаларида баҳс юритувчи асарлар гуруҳига: тазкира, маноқиб, ҳолотлар ва , қолаверса,  аруз, қофия, шеърий санъатларга бағишланган рисолалар, фиқралар киритилган.  Ўтмишда  тақриз алоҳида жанр сифатида кўпроқ оғзаки шаклда  ҳукм сурган. Бедилхонлик, навоийхонли, машрабхонлик каби суҳбатларда уларнинг достонларига, девонларига, алоҳида шеърларига муайян баҳо берилган. Бу ҳол Ғарбда кузатилмайди. Шу маънода тақризнинг оғзаки  тарзда туғилган Ватанини - Шарқ деб белгилаш , илмийликдан йироқ бўлмайди. 
     Ўзбекистонда вақтли матбуотнинг пайдо бўлиши ҳозирги тушунчадаги тақриз жанрининг туғилиши орасида аниқ боғлиқлик мавжуд. Бу XIX аср сўнгги чораги ва ХХ аср аввалига тўғри келади.  Матбуот газета ва журналларда тақриз жанрининг пайдо бўлишига кучли таъсир кўрсатди.

         Дастлабки  тақризлар  "Туркистон вилоятининг газети" (ТВГ) нинг   саҳифаларида босилди.  Газетанинг 1885 йил 35-,  42-,  47- сонларидаги "Фарғона мамлакатининг бўлиб ўтмиш подшоҳлари хусусида янгидан босилган  китоб"  сарлавҳали  мақола йўналиши,  олдига қўйилган,  вазифаси билан ҳозирги  тушунчамиздаги тақризга яқин келади. "Ўш шаҳри  хусусидаги  рисола"  ҳам  шу газетада босилган дастлабки тақризлардан биридир. Муаллифи кўрсатилмаган бу тақризда рисоланинг ютуқ ва камчилигини айтишга  ҳаракат  қилинади
. 

       "ТВГ"да 1890 йили рус шоирларидан бирининг шеъри эркин таржимада босилиб чиқади.  Фурқат унга шарҳ ёзади, яъни шеър моҳиятини талқин қилиб беради.  Адабиётшунос А.Абдуғафуров  "Фурқатнинг насрий мероси" тадқиқотида шу  шеърни ҳам,  Фурқатнинг  мўъжазгина тақризини ҳам тўлиқ келтиради. У Фурқатнинг шарҳи ҳақида ёзади:"... у одатдаги хабар ёки мақола эмас  - ёзилиш сабаби ва моҳияти эътибори,  кузатган мақсадига кўра уни ҳозирги газетадаги тақризларнинг биздаги илк намунаси дейиш     мумкин
.

        А.Абдуғафуров Фурқатнинг  бу  тақризини "шарҳ-тақриз" деб атаб,  ушбу материал моҳиятини  терминологик  жиҳатдан аниқ  ва  тўғри  ифодалайди.  Чунки  унда  асар таҳлили ва баҳосидан кўра,  шеър мундарижасига ёзилган шарҳ  кўпроқ  ўрин тутади.  Бу  эса  ўзбек  танқидчилигида дастлабки тақризлар мумтоз адабиётшуносликнинг кучли таъсири остида яратилганини кўрсатади. Шу тариқа  танқидда дастлабки тақризлар асарга ёзилган шарҳ сифатида майдонга келди деб ҳисоблаш  мумкин. 

        Адабий жараёнда пайдо бўлган янги асарни  биринчи  бўлиб баҳолайдиган,  ҳозиржавоб  тақриз  жанри кенг аудиторияга эга. Чунки тақризда илмий-эстетик таҳлил ва баҳо ихчам, сиқиқ шаклда, оммага тушунарли тарзда ўз ифодасини топади.  Шу боис тақриз айрим мутахассислар айтаётганидек, фақат кутиб олувчи жанргина эмас. У янги асар таҳлили орқали адабий жараёндаги янги тамойилларни баҳолай оладиган эстетик хусусиятга  эгадир. Муайян  асар  таҳлили  орқали тақриз ҳам асар, ҳам ҳаёт ҳақиқатини очиб, китобхонга бадиий асар ҳақида  тасаввур  беради.

         Бу жанр яна шуниси билан характерлики,  кенг жамоатчиликнинг  янги  асарни қандай қабул қилиши ҳам маълум жиҳатдан уни баҳолаган, таҳлил қилган дастлабки тақризларга боғлиқ. Ҳаққоний тақриз янги асар ҳақида  жамоатчилик  фикри шаклланишига таъсир  кўрсатади.  Китобхоннинг янги асарни қабул қилишга, ёки қилмасликка ундайди. Тақризчи асар моҳиятини илмий-эстетик  таҳлил  этиш орқали у ҳақдаги   китобхоннинг тасаввур кўзини очади. Шу ўринда танқидчи масъулияти деган муҳим масала келиб чиқади. Агар мунаққид илмий-эстетик жиҳатдан кучли бўлса, мулоҳазалари асосли ва теран бўлса, илмий жамоатчиликка ҳам, китобхонларга ҳам, жараёнга ҳам катта наф келтиради. Ва, аксинча бўлса, қимматли асарни дидсизлиги туфайли инкор этса, ёхуд бўш асарни мадҳ этса, адабий жамоатчиликни, китобхонларни чалғитади. Шу маънода тақризчини тиббиётдаги ташхис қўювчига қиёсласа бўлади.
        Ҳар бир замоннинг, адабиётнинг  руҳи даставвал тақризда кўринади. ХХ асрнинг 20-йиллари бошларида ёзилган тақризларда холис қарашлар кузатилса, 30-йиллардан  танқидчиликда, хусусан, тақризларда вульгар социологик қарашлар кучайди. Қандай асар ёзилганидан кўра, ким томонидан яратилганига кўпроқ эътибор берилди. Уларда  тақризчи, албатта, асарнинг ғоявий асоси, қаҳрамонларнинг қайси синф вакили эканлиги ва бошқа мафкуравий масалаларга тўхталиши жоиз эди. Бу хусусият бир неча ўн йиллар мобайнида тақризларда давом этди. Тўғри, ижобий баҳога муносиб тақризлар ҳам йўқ эмасди. Лекин, тузум, кўпинча, ўз идеалига мос тақризчиларни “қадрлади”.
        Танқид ўзининг илк қадамларини, асосан, тақриздан бошлади. Хуршиднинг  "Шоҳнома"дан олиб инсценировка қилинган асарга ёзилган "Заҳҳоки морон", номаълум муаллифнинг Ҳ.Жовид қаламига мансуб "Лайли ва Мажнун" каби саҳна асарларига бағишланган  тақризлар бунга мисол бўла олади.  Театр  тақризларида орттирилган тажриба аста-секин алоҳида бадиий  асарлар,  тўпламларга ёзилган  тақризларда бўй  кўрсатди.  
         20-йиллар адабиёти ва адабий танқиди қисмати мураккаб   шароитда кечди.  Бу хусусият тақризларга ҳам ўз таъсирини ўтказмай қолмади. Шундай ҳолларда ҳам санъаткор ижоди ва асарларини холис, тўғри баҳолашга ҳаракат қилинди. Чўлпоннинг "Уйғониш" (1922) тўплами нашр этилиши билан унга биринчилар қаторида  З.Башир  тақриз ёзди: "Чўлпон ўртоқ хаёлга жуда бой бўлгани ҳолда... унинг хаёли табиатда ва кишилик дунёсида бор ва бўлиши мумкин бўлган  доиралардагина учадир».  Тақризчининг фикрича,  шоир асарлари бадиий тасвирга бой,  оз сўзлаб,  кўп мазмунни  ифодалайди, тили соф ўзбек тилидир...

        Кўринаётирки, З.Башир Чўлпон ижодини тўғри тушуниб, одилона баҳо беради.   Фақат   бир   ўринда   замонасозлик   қилгани,  Чўлпон "эл", "халқ" сўзларини қанча кўп ёзса ва сўзласа ҳам халқ шоири эмас, халққа яқин бўлган зиёлилар шоиридир..." деган сўзларида намоён бўлади. Бундай фикрлар, қарашлар, нуқтаи назарлар кўп ўтмай,  кейинчалик Чўлпон ижодига муносабатда икки йўналиш келиб чиқишига сабаб бўлди. В.Маҳмуд, А.Алавий сингари  танқидчилар  ўша  даврлардаёқ шоир ижодининг асосий моҳиятини тушуниб етдилар.  Аммо  Айн (Олим Шарафуддинов), Усмонхон Эшонхўжаевлар Чўлпон ижодига синфий нуқтаи назардан баҳо беришга интилдилар*. 

        * Бу ҳақда тўлиқ маълумот   олиш   учун   қаранг:  О.Шарафиддинов.  Чўлпонни  англаш.Т.1993; “Чўлпон ва танқид”. Т.: 2004.
         Мафкуравийлаштирилган адабий танқид ва тақриз партиявийлиги учун курашгани бош муддао сиатида талқин қилиш йўлига ўтди Ҳозиржавоб  тақриз жанридан ҳам шу нарса талаб қилинади. Шунга қарамай, асарни ҳаққоний, санъат  намунаси сифатида баҳолашга интилган тақризлар ҳам босилиб турди. И.Давроннинг “Юрак” тўпламига ёзилган “Ўйноқи шеърлар” (1935), И.Султоннинг “Номус ва муҳаббат”ига ёзилган шу номдаги тақризи (1936), М.Шайхзоданинг “Қул болалар ва ҳур болалар” (1936), Ҳ.Ёқубовнинг Чўлпоннинг “Соз”и (1936), Т.Жалоловнинг “Сароб” (1939), Шайхзоданинг “Қутлуғ қон” ҳақидаги “Адибнинг ютуғи” сингари тақризлар ўша давр адабиёти ва тақризчилиги ҳақида тасаввур беради. 

         Иккинчи жаҳон уруши даврида  замонавий  мавзудаги  асарлардан бири- Н.Погодин,  С.Абдулла, Уйғун ва Ҳ.Олимжонлар  ҳамкорликда ёзган  "Ўзбекистон  қиличи" драмасига  шоир  М.Шайхзода томонидан ёзилган тақриз ўша давр тақризчилиги изланишларини кўрсатади.
        М.Шайхзода драмадаги халқчилликка ва унга  асос бўлган анъанага шу эпизоднинг жавҳари (рационал мағзи)да намоён  бўлувчи  замонавийликка  алоҳида  эътибор  беради.   Ҳатто халқимиз  ҳаёти  ва  адабиёти тарихидан драманинг шу эпизодига қиёс бўлувчи мисоллар келтиришни лозим топади. Тақриз қиммати асар замонавийлигини очиб беришидагина эмас, балки тақризнинг ўзидаги замонавий руҳ ва пафос теранлигида  ҳамдир.  Тақриз  адабий жараёнга,  санъаткорларга кўрсатажак илмий-эстетик таъсир кучидан ташқари,  шу асар таҳлили мисолида бевосита ҳаётга, халққа, фронтдаги жангчиларга кўрсатажак таъсир кучи билан ҳам қимматли эди. 
        Бу  тақризчиликдаги фаоллик, ҳозиржавоблик, тезкорлик ва холислик ҳамда ҳаёт ва адабиётга таъсирнинг муштарак кўринишларидан бири эди.

       Уруш  давридаги  асарлар таҳлилига бағишланган тақризлардан яна бири Шайхзода асари тўғрисида  Ойбек ва Ғ.Ғулом ҳамкорлигида   ёзилган  "Жалолиддин"драмаси   ҳақида"  номли тақриздир. Бу тақриз  тарихий жанрдаги  драманинг қатор  муҳим  муаммоларини  кўтариб чиқиши жиҳатидан,  наинки уруш даври, балки умуман ўзбек танқидчилиги  тарихида  муҳим  аҳамиятга эгадир. Унда эътироф этилишича, драмада "...Ватан ўғилларининг эрк, мустақиллик, номус ва шараф учун бошлаган кураши ёрқин маънодор драматизм билан тўла ҳаяжонли картиналарда гавдаланади".

       Ўтган асрнинг  50-йилларига  келиб  баъзи тақризчиларнинг  бир-бирлари  билан мунозара қилишга киришган ҳоллар ҳам учрайди. Жумладан, "Шарқ юлдузи" журналида Ғ.Ғулом, Шуҳрат, Зулфия, Мирмуҳсин, Ҳ. Ғулом, С.Зуннунова, С.Акбарий, Ж.Жабборов поэма ва тўпламлари ҳақида тақризлар эълон қилинган. Бу тақризларда замонавий  ҳаёт воқеаларини акс эттириш кучайиб  бораётгани таъкидланди. Замонавийликни аксар ҳолларда замонасозлик сиатида талқин этган тақризчилик жиддий чекланишга ҳам йўл қўйди.

        50-йилларнинг ўрталаридан адабий танқидга қатор янги ижодий кучлар келиб қўшилди. 60-йиллардан ғоявий-эстетик таҳлилга эътибор кучайди. Даврдаги янгича руҳ мунаққидлар ижодида ҳам тобора ёрқинлашиб кўрина бошлади. "Синчалак", "Муқаддас", "Қора кўзлар" сингари асарларга ёзилган тақризларда маҳорат ва услуб таҳлили, асарнинг бадиий-эстетик моҳиятини очиш марказга қўйилди.


Баъзи танқидчиларда юксак дид, билим билан бир қаторда журъат  етакчи аъмол сифатида намоён бўлди. О.Шарафиддиновнинг “Тобутдан товуш” драмасига муносабати ўзбек тақризчилигининг яхши намуналаридан бири сифатида танқидчилик тарихига кириб қолди.

Ўзбек адабиётида   "Ўткан кунлар", "Сароб", "Навоий","Чинор” "Улуғбек хазинаси" сингари асарлар тилга олиниши билан уларга биринчилар қаторида муносабат билдирган,  маълум  маънода  уларни ҳатто ҳимоя қилган танқидчиларни алоҳида эътироф этиш тўғри бўлади. Бу романларни теран таҳлил этган,  асар жозибасини ўзларидаги гўзаллик  туйғуси  билан  уйғунлаштириб айтган  М.Қўшжонов, О.Шарафиддинов, С.Мамажонов, Н.Каримов, У. Норматов  каби танқидчиларнинг   тақризлари  ёшлар учун маҳорат мактабидир.

        Бундан шундай  хулоса  келиб  чиқадики,  тақриз  ҳам  бадиий асар орқали илмий-эстетик ҳақиқат учун курашувчи ва шу ҳақиқатни яратувчи воситага айлана олсагина,  давр синовларига дош бериб, авлоддан авлодга етиб боради.

       Тақриз жанрининг эстетик тафаккур тараққиётидаги ўрни. Тақриз–танқидчи қаламининг  қайроғи,  "танқиднинг тиконли гули” (И. Ғафуров) танқидий баҳонинг ҳаракатдаги жонли  ўлчовидир. Ана шу мезонлар ўлмас тақризлар яратилишига асос бўлади.  Бу жанрда  мунаққид санъаткорлиги, ўзлиги, диди  аниқ  юз оча бошлайди.  Буни М.Қўшжоновнинг: "Мунаққид учун бош йўналиш тақриз бўлиши керак. Бешта, ўнта  тақриз доим иккита-учта жиддий мақолага материал беради”, деган эътирофи катта ижодий тажрибадан туғилган хулосадир
. 

        "Навоий"  романига  биринчилардан бўлиб  тақриз эълон қилган машҳур шарқшунос  олим  Е.Э.Бертельс  асарга юқори баҳо бериб шундай ёзган эди: "Роман Навоий даврини  ажойиб  акс эттирган ва Навоий образини ҳаққоний тасвирлаган. Романнинг катта муваффақияти шундаки, унга киритилган барча  воқеалар  бизгача  етиб  келган  тарихий  ҳужжатлар  билан тасдиқланади.  Роман катта бадиий қиммати билан ажралиб  туради".  Гарчи кейинчалик романга турли муносабатлар билдирилган бўлса-да,  Бертельснинг тақризи адабий жараён ривожи ва ёзувчи маҳоратининг эътирофида катта роль ўйнади.

          ХХ асрнинг 40-йилларида бу жанрнинг ривожига фаол таъсир этган   ўзининг "Тирик Алишер" деб номланган тақризида М.Шайхзода "Навоий" романига шундай баҳо беради:  "Ойбек романида "кўз олдимизда тирик Алишер ўзининг қайғу ва ғазаби билан доимо ҳушёр кўзларини муҳитга тикиб,  мамлакат бўйлаб юради.  Бу романнинг фазилати  шундаки,  у тарихимиздаги олижаноб хислатлар–одампарварлик,  меҳмондўстлик, садоқат, илм ва меҳнатга ихлос, гўзаллик туйғуси каби анъаналарга қасида ўқийди: ўзбек халқини бир халқ каби характерлайдиган ижобий хусусиятларнинг манбаларини  куйлайди.  Бу хусусиятларни ўзида мукаммал жамлаган киши эса тарихимизда Алишер Навоийдир.

        Ойбекнинг "Навоий" романи "Ўзбек халқидаги гуманистик хислатларнинг шажараси, улуғворлик ва олийжаноблик  одатларининг тарихий васиқасидир. Ойбекнинг шу романи ўзбек адабиётида,  шубҳасиз,  янги бир саҳифа, яна тўғрисини айтганда, янги бир бобдир".         Кўчирманинг ўзиёқ М.Шайхзода тақризининг аниқ ва асосли фикрларга  бойлиги, теранлиги,  асарга аниқ баҳо бера олиши, илмийлик билан бадиийликнинг омухталиги, тилидаги айрича пафос  ва  ҳоказолари  билан ўзбек танқидчилигида тақриз жанрининг такомиллашиб бораётганини кўрсатади.

         Тақриз ҳам худди танқиднинг ўзидек - бир хил текис йўлни босиб ўтгани йўқ. Саноқларга эътибор берилса, адабиётимиз хазинаси гўё нодир  ва мўъжиза асарларга "тўлиб кетгандай таассурот уйғонади". Бу иллатнинг юзага келишида тақризнинг ўрни ҳам оз эмас. Тақризчиликда офаринбозлик, кўтар-кўтарчилик, юзакичилик, замонасозлик, мавзупарастлик етакчилик қилган ҳолатлар оз бўлмади. Адабий жараённи кузатсангиз, газета-журналлар тахламларини варақласангиз ўртача,  ҳатто яроқсиз асарларга ҳам қасиданамо мақтов тақризлар босилганининг гувоҳи бўласиз. Лекин ўзбек танқидчилиги доимо шундай тақризлар қуршовидагина қолиб кетгани йўқ. Истеъдодли, ҳалол ва жонкуяр танқидчилар ўз тақризларида доимо принципиал бўлишга интилдилар.
         Маълум даврда авж олган офаринбозлик шароитида ҳам М.Қўшжоновнинг "Хаёл бошқа, ҳаёт бошқа", О.Шарафиддиновнинг "Ҳаётийлик жозибаси, схематизм инерцияси", Н.Худойбергановнинг "Япроқлар бор,  илдизлар-чи?"  сингари жиддий тақризлар пайдо  бўлди.  Булар адабий танқид учун нақадар зарурлигини исботлашга асос  бўла олади.

         Тақриз таснифи.  Тақриз муайян маънода истеъдодларни, бадиий асарни қайта кашф этади, ҳам каш этилган талантларнинг ишонч кучини мустаҳкамлайди. Китобхонларда бадииятни англаш ва ҳис этиш туйғусини тарбиялайди. 
        Тақриз жанри сон ва сифат жиҳатидан ўзгара бошлади, шу жиҳатдан унинг, асосан, олти хил ички кўринишга эга. Уларнинг ҳаммаси учун бадиий асарга баҳо бериш ва уни ташвиқ этиш муштарак хусусият ҳисобланади. Тақриз ўз олдидаги вазифани бажаришда ранг-барангликка эришиш, таъсир эффектидаги турли нуқталарни  жонлантириш ҳамда  ёзилиш манерасига кўра  хилма-хил ички кўринишлар тасниф этилиши мумкин: 
1. Тезкор тақриз  асарга лўнда, қисқа баҳо беради, асарнинг янгилиги нимадан иборат эканлигини кўрсатади.

2. Монографик тақриз асарни чуқур ва атрофлича ўрганади, ҳажм жиҳатидан йирик. 

3. Шарҳ-тақриз  асар мазмунини шарҳлаб баҳолайди.

4. Хабар-тақризда дарак бериш руҳи етакчилик қилади. 

5.Мактуб-тақризда мактубга ва тақризга хос хусусиятлар ўзаро синтезлашади.

6. Оғзаки тақриз - баҳо ва баённинг оғзаки тарзда ифодаланиши билан характерланади. 

        Тақризчиликнинг бундай ички шаклларидан қай даражада  ва  қандай  йўсинда фойдаланиш  танқидчи маҳоратига боғлиқ.  Тақризчи ўзи ёзаётган ишнинг мазмун ва шаклдаги диалектик бирлигини қай тартибда жойлаштира  билишини  ҳисобга  олмоғи  даркор.  Тақризчининг бадиий асарга ижтимоий муносабатидан ташқари ўз шахсий муносабати, диди, туйғулари, таъсирланиш даражаси муҳим ўрин тутади.  


Бадиий асар муаллифи қалби билан тақризчи қалбидаги тўлқинлар туғёнлар ўзаро туташган жойда бадиий асардаги афзалликларни, назокатларни ёритиб турувчи янги тўлқинлар, янги нурлар пайдо бўлди. Асардаги ҳамма ҳам пайқайвермайдиган, сезавермайдиган нозикликларнинг очилиши китобхонларни илҳомлантириш билан бир қаторда, ўз навбатида ёзувчи(лар)ни ҳам илҳомлантиради, асар ҳақида айтилмаган янги гапларни айтишга ундайди.

          Демак, ҳар  бир  асар  ўзича  айрим бир дунё экан,  унга қараш йўллари ҳам ўзига хосдир.  Шундан келиб чиқиб,  турли асарга ёзилгувчи тақризнинг шакли ҳам ранг-баранг бўлиши табиийдир.  Шу маънода тақриз кишига таъсир этиши,  руҳлантириши, ўйлатиши, ишонтириши, унда янги фикр уйғотиши лозим.  Бунга,  шубҳасиз, ижодий изланиш, тинмай меҳнат қилиш орқали эришилади. Шу ўринда М.Қўшжоновнинг бир хилдаги тақризларга муносабатини ифодаловчи тубандаги  фикрларини  келтириш  фойдадан  холи бўлмас: "Кўп тақризлар бир хилда,  бир схема асосида ёзилган бўлиб, баёнчиликдан нарига ўтмайди. Баъзан ғоявий-бадиий хусусиятлари бир-биридан тамоман фарқ қилувчи асарлар шу тахлитда тақриз қилинадики, ўзбек ёзувчилар бир-биридан кўчириб олмаётганмикан, деган таассурот туғилади!".

       Тақриз асарга ижодий ёндошиб, унинг фазилатлари ва қусурларини кашф этиш, бундан ташқари асардан узоқлашмаган ҳолда ўз фикр- туйғулари билан уни бойитишдир. Масалан, рассом полотноси битта. Уни назардан ўтказган ҳар бир киши асарнинг туб моҳиятидан ташқари, унинг ҳар бир нуқтасидаги гўзалликни ўзича кашф этади ва баҳолайди ҳамда уларни ўз таассуротлари билан янада бойитади. Шундай экан, ҳақиқий мусаввирнинг бир рангтасвир асарига ҳеч қачон буткул бир хил баҳо бериб бўлмайди. Қанча киши кўрса, унга шунча ранг-баранг  баҳо бериши мумкин. Бадиий асарга ёзилувчи тақриз ҳам, шартли равишда шунга ўхшаб кетади. Демак, тақриз  ижодий изланишлар самараси бўлмоғи керак. 
Тақризнинг қуйидаги: асарга тезкорлик билан баҳо бериш, унинг ёзувчи ижоди ва адабий жараёндаги ўрнини кўрсатиш; ташвиқий моҳиятга эгалик, китобхонга янги асар ҳақида маълумот бериш ва унинг эстетик тасаввурини бойитиш каби етакчи жанрий белгилари мавжуд. Тақризда қисқа таҳлил орқали асарга ва унинг моҳияти ҳамда бадииятига берилган баҳо етакчи унсур ҳисобланади. Унинг алоҳида хусусиятларидан бири - “танқиднинг тиканли гули” (И.Ғафуров) сифатида асарнинг камчиликларини очиб беришга хизмат қилишидир. 
         Барча ижодий ишда виждон ва масъулият зарур, албатта. Лекин тақризда унинг ўрни ниҳоятда ёрқинлик билан билиниб туради.          Тақризда ҳам виждонан, ҳам билимдонлик ва масъулият билан амалга оширилган таҳлил зарур. 

         Барча ижодкорларга, лекин ёш -  ижодкорларнинг  асарларига  тақриз  ёзиш,  айниқса, масъулиятлидир.  Ёшлар ижодига эҳтиёткорлик билан ёндошиш талантни авайлаш, талабчанликни сусайтирмаган ҳолда унга меҳр ва тавозе  кўрсатиш тақризнависнинг бурчи бўлмоғи керак.  Айни вақтда, ёшлар  ижодига  ортиқча баҳо  бериш, хушомаддан тийила билиш ҳам ана шу бурч ичида эканини ёдда тутмоқ ўринлидир. Шу маънода ёзувчи А.Қаҳҳорнинг бир қанча умидли истеъдодларга муносабатини, улар асарларига ёзган ихчам  тақризларини  эслаш  ўринлидир.  Вақтида Абдулла Қаҳҳор Саид Аҳмад, О.Шарафиддинов, А.Орипов,  Ш.Холмирзаев, Ў.Ҳошимов каби ёш истеъдодлар ижодига тўғри баҳо бера олган эди.

          Танқидчи қайси жанрга мурожаат этишидан қатъий назар, унинг  асари  бетакрор хусусиятларга эга бўлиши,  унда ҳам,  мазмун ва шакл уйғунлиги таъминланиши зарур.  Бу фикр  тақризга ҳам тегишлидир.

          Таянч тушунчалар:   тақризнинг луғавий маъноси, истилоҳий маъноси   тақриз–ҳозиржавоб  эстетик баҳо; тақриз–бадиият оламига "разведка"  воситаси;  тақриз  ва матбуот муносабати;   тақриз-шарҳ,   тақриз-баҳс,   монографик тақриз.
          Мавзуни мустаҳкамлаш учун саволлар :
1."Тақриз" истилоҳининг луғавий ва истилоҳий мазмунини 

         изоҳланг?

2. Тақризнинг жанрий табиатига хос хусусиятлари нимада?

3. Тақризчиликнинг  келиб чиқиш омиллари ҳақида нималарни

        биласиз?

4. Илк  тақризлар  қачон  пайдо  бўлган?  Улар кимларнинг

        қаламларига мансуб ва қанақа хусусиятларга эга?

5. Ўзбек  тақризчилигида  у ёки бу асарларга баҳо беришда

        қандай тамойилларга амал қилинган?

6. Тақризнинг  қандай  кўринишлари   мавжуд?

7. Дастлабки тақриз-шарҳ ким томонидан яратилган?

8. Тақризнинг шаклланиш ва ривожланиш жараёни 

         қандай          кечган?

9. Ўзбек тақризчилиги таснифоти ва ички  турлари  ҳақида

         нималарни биласиз?

ТЕСТ САВОЛЛАРИ:
1.Жанрнинг асосий белгиси нима?

А. Янги асарга баҳо бериш          В. Камчиликларни кўрсатиш

Г. А ва В                                         Д. А В Г

 2.Тақризнинг ички шакллари тўғри кўрсатилган қаторни топинг.
А. Шарҳ тақриз, хабар тақриз       В. Монографик тақриз
Г. Мактуб тақриз                         Д. Барча жавоблар тўғри
3.Ойбекнинг “Навоий” романига биринчи бўлиб ким тақриз ёзган?
А. Бертельс                 В.Мақсуд Шайхзода
Г.  Б.Файзиев              Д. И.Султон
1. Тақриз газетада қайси рукнлар остида нашр этилади? 
А. “Ваъда”                            В. “Китобингизни ўқидим”

Г. “Баҳс”                               Д. А ва В 
      5. Тақриз танқидий баҳонинг изчил ўлчови, адабий талқиннинг лўнда,  кичик кўриниши. Бу фикр кимга тегишли ?

            А. О.Шарафиддинов                        В. М.Қўшжонов
            Г. А.Расулов                                     Д. В.Белинский

                         *****************************
                  АДАБИЙ-ТАНҚИДИЙ МАҚОЛА

     РЕЖА: 1. Мақола истилоҳи ҳақида, мақола   жанрининг   табиати.
                  2. Адабий-танқидий мақоланинг  таснифи.  
                  3. Адабий-танқидий мақоланинг эстетик тафаккур    

                       тараққиётидаги аҳамияти.

     Мақола истилоҳи ҳақида, мақола   жанрининг   табиати. Адабий танқиднинг  фаол  жанрларидан   бири мақола бўлиб,  у тақризга нисбатан ҳажман катталиги, таҳлил ва тадқиққа тортилган адиблар, асарлар  ва муаммолар кўламининг кенглиги, замон ва макон масаласидаги хослик каби хусусиятлари билан ажралиб туради.

          Мақола асли  арабча  сўздан олинган бўлиб,  луғавий жиҳатдан фикр билдирмоқ, айтилган сўз каби маъноларини  билдиради.          Истилоҳий жиҳатдан  "Адабиётшунослик терминлари луғати"да мақола "Газета ва журналлар учун кундалик муҳим ижтимоий-сиёсий, маданий ва  адабий ҳаёт масалалари тўғрисида ёзилган  публицистик асар" 1 деб изоҳланади. Бунда  мақоланинг  ахборот беришга мўлжалланган йўналиши кўзда тутилган. Кундалик матбуотда ёритилувчи кенг маънодаги мақолалар  кўпчиликка мўлжалланиб,  ҳаммага тушунарли тил ва мароқли  услубда ёзилиши билан  характерланади  ва, асосан,  журналистик фаолият ҳосиласи ҳисобланади. 

Араб тилидан ўзбек тилига кириб, ўзлашиб кетган «мақола» сўзи ҳозир ҳам ўзининг қадим маъносини сақлаб қолган. Лекин энди мақола газета ва журналлар, турли хил тўпламлар, китоблар нашр этиш ҳамда матбуот тарихи билан боғлиқдир. Шунга кўра газета, журнал, тўпламларда нашр этиладиган сиёсий, илмий, публицистик, ижтимоий характердаги ва  умумлаштирувчи кучига эга асардир. Шундан келиб чиқиб, мақола мавзуси,  мазмуни,  моҳияти, мақсадига  қараб,   сиёсий мақола, илмий мақола, публицистик, адабий-танқидий  мақола каби ички кўринишларга эга. Сиёсий ва публицистик мақола кундалик матбуотга  дахлдор сиёсий- ижтимоий моҳиятга эга бўлса, илмий мақола фаннинг турли соҳаларига оид тадқиқотлар мазмунини ифодалаши  билан  ажралиб туради.

        Адабиёт соҳасидаги тадқиқотларга тааллуқли мақола адабий-эстетик қарашларни ифода этади. Бундай  мақолаларда  бирор асар ёки адабий муаммо таҳлил қилиниб, шу жараёнда келиб чиққан илмий-эстетик хулосалар ёритилади. Шу хусусиятига кўра бу хилдаги мақолалар адабий-танқидий мақола деб  юритилади. Ҳар  қандай  адабий-танқидий  мақолада ўрганилаётган муаммо изчил илмий мушоҳадага, образли руҳга, кучли  муайян пафос ва эҳтиросга суянилган ҳолда таҳлил қилинсагина, танқидчининг бадиий асар ҳақидаги фикрлари ёрқинлашиб, китобхонга таъсир этадиган даражада аниқ ва ўқимишли бўлади.


Адабий-танқидий мақоладан мантиқий изчиллик талаб қилинади, албатта. Бироқ, у аниқ  фанлардаги даражада изчил бўлмаслиги мумкин. Бунинг сабаби, адабий танқиднинг бадиий тафаккур билан алоқадорлиги туфайлидир. Яъни, танқидчи кези келганда, ўрнига қараб фикр юритаётган муаммо ва масаладаги ҳақиқатга зид келмаган равишда  мушоҳада ва фикрлашда бадиийликдан унумли фойдаланиши мумкин. Бу бадиийлик, фикр юритаётган асар ёки масаладаги ўзига хосликка  ёхуд улар ҳақидаги мунаққиднинг ўзига хос қарашларини, ички дунёси ва қиёфасини очишга бўйсундирилган бўлади Ҳозирги тушунчамиздаги илк адабий-танқидий мақола дастлабки ўзбек матбуоти намунаси –"ТВГ"да  XIX  аср 80-йилларида кўрина бошлади. Ўшанда, таъкидлаш жоизки, газетада чоп этилган мақолаларнинг кўпчилиги публицистик  характерга эга эди. Мазкур мақолалардаги адабий-танқидий фикр оқимида рус адиблари асарларини ўзбек тилига таржима этиш зарурияти қайта-қайта таъкидланганини кузатиш мумкин.

         "ТВГ"да босилган дастлабки адабий-танқидий мақолаларнинг аксарияти Фурқат ва  Иброҳим Давронлар  қаламига мансуб. Масалан, Фурқат театр томошасини кўриш натижасида туғилган мулоҳазаларини баён қилар экан,  бу санъат турининг  ўзига хос фазилатларини очиб беришга ҳаракат қилади. Адабий танқиднинг  асосий  моҳияти  ва  унинг  адабиётшуносликдан  ажралиб турувчи хусусияти–бадиий асарларни яратилган давридаёқ ҳозиржавоблик билан тезкор ҳолда ўрганилиши ва талқин этилиши  назарда тутилса, Фурқатнинг бу фикрларини танқид жанрининг айрим талабларига жавоб бера олувчи дастлабки фикрлар сифатида баҳолаш мумкин1.

        Бу адабий-танқидий мақолаларнинг кўпчилиги  публицистик  характерда.  Улар орасида ўзбек шоирлари ҳақида ёзилганлари нисбатан камроқ  бўлиб, аксарияти рус адиблари: А.С.Пушкин,   Н.В.Гоголь, И.С. Тургенев, Л.Н.Толстой, А.П.Чехов ва улар асарлари ҳақидаги маълумотлардан иборат. Мазкур  мақолалардаги адабий-танқидий фикр такомили учун қимматли маълумотлардан бири–рус адиблари асарларини ўзбек тилига таржима этиш заруриятининг қайта-қайта таъкидлаш бўлса, иккинчиси, уларда ўзбек адиблари учун янги типдаги бадиий тафаккур ҳамда янги типдаги жанр, қаҳрамон, муаммо  ҳақидаги дастлабки маълумотларнинг етказилишидир. 
        20-йилларга келиб адабий-танқидий мақолалар мундарижаси бирмунча тиниқлашди ва аниқроқ йўналишларда зоҳир бўла бошлади.  Уларда маҳорат масалаларини таҳлил этиш кўзга ташланди. Чунончи,  А.Қодирий  бир қанча мақолаларини А.П.Чехов ижодига бағишлайди. У моҳир рус ёзувчисининг ҳикоянавислик маҳоратини таҳлил қилишга интилди.

       Ўзбек танқидчилигида ХХ асрнинг 20-йилларидан бошлаб бу жанрни ривожлантиришга Фитрат, Чўлпон, А.Қодирий каби ижодкорлар билан бирга А.Саъдий, О.Шарафуддинов, Вадуд Маҳмуд, Отажон Ҳошим, С.Ҳусайн каби мунаққидлар ўз ҳиссаларини қўшдилар. Уларнинг адабий-танқидий мақолалари бу жанрга қўйиладиган қатор талабларга  жавоб бера олиши билан диққатга сазовор.        
        Адабий-танқидий мақоланинг таснифи. Бадиий адабиётдаги барча жанрларда бўлганидек, адабий танқид жанрларида, жумладан, адабий- танқидий мақолада ҳам образлилик, композиция муҳим роль ўйнайди. Масалан, Жулқунбой “20-йилда кулдиргувчиларимиз” (1926) мақоласи мазмунини ҳам, шаклини  ҳам худди ҳажвий-бадиий асар йўсинида тузишга ҳаракат қилади. Усмонхон эса, “Мунаққиднинг мунаққиди” (1927) мақоласини Ойбекнинг Чўлпон ҳақидаги мақоласида илгари сурилган фикрлар билан баҳсга киришиш асосига қуради. Ҳ.Ёқубов “Ойбек ва унинг шеърлари” (1929) мақоласида илк бор ёш шоирнинг шу йиллардаги асарларига обзор беришни мақсад қилиб қўяди. 


А.Саъдий вульгар социологизмдан холи бўлмаган “Адабий асарни қандай ўрганиш керак?” (1932) мақоласида танқид методологиясига доир қарашлари билан ўртоқлашади. Шайхзода эса “Камбағаллар куйчиси” (1932) мақоласида ўзбек китобхонларини илк бор Беранже ижодиёти билан таништиради. Ойбек ўзининг “Сўнгги йиллар ўзбек поэзияси” (1933) мақоласини янги босқичда янги йўналиш касб этаётган ўзбек шеърияти таҳлилига бағишлади.

Бу мақолаларнинг ҳеч қайси бири на композицияси, на тузилиши жиҳатидан бир-бирига ўхшамайди, бир-бирини такрорламайди. Ўзбек танқидчилиги ана шу ижобий анъаналарни ўзлаштириш йўлидан борди. 

Масалан, М.Қўшжоновнинг  «Ҳаёт ва қаҳрамон» (1979) китоби адабий мақолалардан ташкил топган. Унда «Характер эволюцияси» деб номланган тадқиқот Ойбекнинг  «Қутлуғ қон» романи таҳлилига бағишланган бўлиб, бир неча қисмлардан ташкил топган. Бу ўзбек танқидчилигининг тажриба ортгани сари мақола жанрининг мураккаб шакл ва турларига мурожаат эта бошлаганини кўрсатади.

      Шу китобдан «Ўзбек аёлининг уйғониши» деб номланган мақола ҳам ўрин олган. У Асқад Мухторнинг «Опа-сингиллар» романи таҳлилига бағишланган. Унда романнинг асосий ютуқлари, асар қаҳрамонларининг шаклланиш жараёни, баъзи қусурлари ҳақида фикр юритилади.

         «Ёшлар қалби» деб номланган мақолада  О.Ёқубовнинг «Муқаддас» қиссаси таҳлил этилади. Ҳажман кичик бу мақолада асарнинг ўзига хос томонлари кўрсатиб берилади. Кўринадики, М.Қўшжонов деярли ҳар бир мақоласида мақсаддан келиб чиқиб, мақола жанрининг турли кўриниш ва шаклларига мурожаат этади. «М.Қўшжонов мақоллари пухта ўйланган, изчил композицияга эга. Унда бошдан-охиригача давом этувчи муайян бош муддао мавжуд бўлиб, муаллиф ана шу йўналишни қизиқарли таҳлилий муҳокамалар, фавқулодда янги фикрлар билан аста-секин ривожлантириб боради. Бу услуб бадиий асарлар сюжети ривожидаги "қизиқтирувчанлик" хусусиятини эслатади”
, деганида О.Тоғаев  ҳақдир. Худди шу қизиқтирувчанлик мунаққиднинг деярли барча мақолаларидаги асосий хусусиятни ташкил этади.

       О. Шарафиддиновнинг «Ҳақиқатга садоқат» (1989) китобига кирган адабий-танқидий мақолалар ҳам композицион қурилиш жиҳатдан турли кўринишда. Баъзилари обзор шаклида («Шеър кўп, аммо шоир-чи?»), баъзилари монографик характерда («Иккинчи чўққи»), баъзилари портретга чизгилар шаклида («Чўлпоннинг ижодий йўли»), баъзилари эса тақриз характерида («Ҳаққуш ҳикматлари») каби.
       Ўзбек танқидчилигида адабий-танқидий мақоланинг, асосан, уч тури кенг тарқалганини кўриш мумкин:

                   1. Портрет- мақола. 
                   2. Обзор мақола.

                   3. Муаммоли мақола.
1. Портрет-мақоланинг шаклланиши ва тез тараққийси ХХаср бошларидаги давр талаби билан белгиланади: ҳаёти ва ижоди кам ўрганилган ёзувчи ва шоирлар, улар ҳақидаги маълумотларнинг тарқоқ ҳолда экани санъаткор ҳақида яхлит ва умумлашма характерда маълумотлар берувчи у ёки бу жанрнинг илк намуналарини яратиш заруриятини келтириб чиқарди. 
Ўзбек адабиётшунослигида портрет йўсинидаги мақолалар ХХ асрнинг бошларида пайдо бўлди. Масалан, Иброҳим Даврон "ТВГ" нинг 1908 йил  5-сонида Ибрат тахаллуси билан ижод этган Исҳоқхон тўранинг фаолиятига бағишлаб мақола ёзади. Муаллиф Исҳоқхоннинг серқирра ижтимоий фаолияти билан бир қаторда,  адабий фаолиятига ҳам  юқори баҳо беради,  шу билан бирга ижодкор ҳақида умумлаштирувчи маълумот беришнинг ўзига хосликлари  ҳақида  ҳам  гапириб  ўтади. 

              Портрет-мақола намуналари яратишда Фитрат, Чўлпон, Вадуд Маҳмуд фаоллик кўрсатдилар. Улар ҳаёт йўли, ижоди умумлаштирилган ҳолда кам ўрганилган мумтоз шоирлар ва замондош ижодкорлар портретини яратишга эътибор қаратдилар. Шу тарзда ўзбек танқидчилигида портрет-мақола, кейинчалик улар асосида адабий портрет яратиш анъанавий тус ола борди.

        Портрет-мақола, асосан, икки хил мақсад билан яратилади:

1. Ёзувчи ҳаёти ва ижоди ҳақида қисқа бўлса-да, таҳлил асосидаги умумлашма маълумот бериш. Бунга Фитратнинг Турди, М.Солиҳ, Вадуд Маҳмуднинг Навоий ва Фузулий, Ойбекнинг Ғ.Ғулом, Ҳ.Олимжон каби ижодкорлар ҳақидаги портрет-мақолалари мисол бўла олади.

2. Ижодкор портретига оид чизгилар берилиб, кейинчалик тўлиқ адабий портрет яратишга замин ҳозирлаш. Бундай ижодий изланиш кейинги даврларда қарор топиб, такомиллашаётир. Жумладан, О.Шарафиддинов адабий портретларининг кўпчилиги шу тарзда яратилган. Шу боисдан адабиётшунос А.Расулов О.Шарафиддиновга бағишланган китобида “мақола-портрет”, “мақола-эскиз” сингари истилоҳларни ишлатди.

Ўтган асрнинг 20-йиллари яратилган портрет-мақолалар унинг жадал суръатлар ўзлаштира бошланганини кўрсатади. Уларда илмийлик билан маърифийлик, эҳтирос билан пафос ўзаро синтезлашади. Портрет-мақола шаклланишига мунаққидлар Вадуд Маҳмуд, Абураҳмон Саъдий қатори адиблар Чўлпон, Фитрат ҳам баракали ҳисса қўшдилар. Портрет-мақолага асос бўлган ижодкор ҳақидаги маълумот, кузатиш, таҳлилни яхлит ҳолда умумлашга интилиш  йилдан-йилга такомиллашиб борди.  Асосий мақсад: а) қиёфаси ёритилаётган адиб таржимаи ҳолини ойдинлаштириш; б) муҳит ва адиб алоқадорлигининг ижодга таъсирини кўрсатиш; в) асарлар тадқиқи ва таҳлилини санъаткор қиёфаси билан  уйғунлаштириш; г) адабий жараёндаги ўрнини аниқлаш каби масалаларга урғу бериш.

         Ўзбек танқидининг кейинги тараққиёти ХХ аср 20-йилларидан шаклланган портрет-мақолалар янги йўсинларда такомиллаша борганини кўрсатади.Улар ёзилиш мақсадига кўра турлича гуруҳлаш мумкин: а) ҳаёт бўлган шоир ёки адибнинг юбилейи муносабати билан; б) ижодкорнинг бирор китоби нашр этилиши муносабати билан сўзбоши шаклида ёзилган портрет-мақола; в) шоир ёки адиб вафотидан сўнг муайян саналарнинг нишонланиши муносабати билан; г) мукофотланиш ёки тақдирланиш муносабати билан ёзилган портрет мақола. Жанр моҳияти, ривожини Ойбекнинг портрет мақолалари мисолида кўриш мумкин*1. 

Танқидчиликда,  баъзан мақола, портрет ва танқидий-биографик очерк жанрларини аралаштириб юбориш ҳоллари учрайди. Чунончи, Л.Қаюмовнинг “Замондошлар” китобига кирган “Садриддин Айний”, “Ҳамид Олимжон”, “Собир Абдулла”, “Уйғун”, “Комил Яшин”, “Иззат Султон”, “Эркин Воҳидов” кабилар портрет-мақола бўлгани ҳолда бошқа адабий портретларнинг аксари бу шакл намунаси ҳисобланмайди. Чунки уларда шоир ёки ёзувчи ижоди ҳақида шунчаки маълумот бериш билан чегараланади, холос. 

Демак, адабий-танқидий мақоланинг муайян тури саналувчи  портрет-мақоланинг асосий белгилари сифатида: а) тарихий-биографик ёндашув асосидаги ҳаёт ва ижод йўлини мухтасар кузатув натижасида  ёзувчи қиёфаси яратилиши; б) қисқача равишда бўлса-да, ёзувчининг ижодий қиёфаси адабий-тарихий давр билан мустаҳкам алоқадорликда ўрганилиши; в) энг муҳими, юқоридаги хусусиятлар умумлаштирувчи характерга эга бўлиши лозим.

       2. Адабий-танқидий обзор мақолада алоҳида бир адиб ёки бир неча адибнинг муайян босқичдаги ижоди; маълум бир адабий тамойиллар шаклланиши, такомиллашуви; унинг сабаб-оқибатлари, бу жараёнда муҳим роль ўйнаган адибларнинг асарларидаги ўзига хосликларни кўрсатиш;  адабий жараённинг ўзига хосликларини очиш; мақсаднинг амалга оширилиши натижасидаги хулосаларни умумлаштириш; шулар асосида муайян таклифларни ўртага ташлаш муҳим ўрин тутади.         

        Адабий-танқидий обзор мақола адабий танқиднинг  узоқ тарихга эга ва, айни вақтда, доимо ўз фаоллигини намойиш этувчи шакллардан саналади.  В.Г.Белинский ёқтирган ва моҳирлиги намоён бўлган мақола турларидан бири  адабий обзор эди.  У  "1841 йил  рус адабиёти",  "1842 йил рус адабиёти",  "Китоб дўконида эшитиб қолинган адабий гурунг" сингари қатор обзор мақолаларини завқ-шавқ билан ёзган. Унинг маҳорати шундаки, бунда у хронологик обзор яратадими, тематик обзорга қўл урадими, ўз олдига ҳақиқий санъат асарларини кашф этишни мақсад қилиб қўяди. 

Ўзбек танқидчилигида обзор характерига эга бўлган хусусиятлар тарихан турли адабий гурунг ва суҳбатларда оғзаки тарзда ҳукм сурганини таъсидлаш ўринлидир. Адабий танқид тарихида А. Зоҳирийнинг "Олти йиллик ўзбек адабиётига бир қараш" (1924),  А. Саъдийнинг "Олти йил ичида ўзбек шеърий адабиёти" (1924) сингари мақолаларини ҳозирги тушунчадаги дастлабки адабий-танқидий обзор мақолалар сифатида  қайд  этиш мумкин.

      Адабий-танқидий обзор мақола   қай   бир  нуқтада  тақриз  жанри  хусусиятларини ўзига сингдирса-да, хос фазилатлари билан ундан жиддий фарқ қилади.  Бу, хусусан, унда  бир вақтнинг ўзида маълум  бир даврда ёзилган  бир қанча асарлар таҳлилга тортилишида аёнлашади. Уни ёзиш  учун  аниқ  бир давр ва ўша даврда яратилган асарлар ҳисобга олинади.  Бир мунаққид муайян бир муддат йил, босқич, давр лирикасини  обзор қилса,  бошқаси наср ҳақида шундай обзор ёзиши мумкин.  Ёхуд у ёки бу адабий жанр, муаммо, мавзу, услуб, қаҳрамон типининг тадрижига  хос хусусиятлар ўрганилиб умумлаштирилиши, обзор қилиниши мумкин.

        Тақризда биргина асар хусусида гап кетса,  обзор мақолада бутун  бир йил, босқич, давр ёки аниқ бир жанрга мансуб асарларга муносабат билдирилади. Обзор мақола ёзиш учун замон категорияси зарурий шартлардан бири ҳисобланади. Чунончи, М.Қўшжоновнинг "Маъно-маҳоратнинг бош масаласи" деб номланган обзор  мақоласида 1972 йилда яратилган насрий асарлар ҳақидаги мулоҳазалар умумлаштирилади.

       О.Шарафиддиновнинг “Йиллар ва йўллар” мақоласида шўро давридаги ўзбеке шеъриятининг деярли ярим асрига обзор берилди. О.Шарафиддинов жаҳон адабиёти туркумидаги 200 жилдлик мажмуанинг босилиб чиқиши муносабати билан ёзилган обзор мақоласи билан жаҳон адабий танқидчилигидаги обзор мақола тушунчасини янгилади ва унинг янги типи сифатида адабий танқидчилик тарихидан муносиб ўрин эгаллади.
       Обзор мақолада жонли адабий жараённи, ундаги янгиликлар,  курашлар,  ҳолатлар,  интилишларни таҳлил қилар экан, айни вақтда, ҳақиқий санъат асарларини кашф этишни ҳам ўз олдига мақсад қилиб қўяди.  Обзорчи маълум чегарадаги, доирадаги асарларни ўрганишидан қатъий назар, унинг хулосалари бу чегара доирасида анча ташқарига чиқиши билан ажралиб туради. Обзор яратишнинг қийин томонлари ҳам кўп. Обзорчи, аввало, жаҳон адабиётидаги, аниқроғи, дунёдаги  ривожланган адабиётларни яхши  билиши;  иккинчидан,   замонавий  йўналиш тамойилларидан  хабардор  бўлиши;  учинчидан, инсоннинг янги-янги қирраларини тасвирлаётган улуғ ижодкорлар  изланишларини  зийраклик билан кузатиб бормоғи ва ниҳоят,  тўртинчидан, ўз адабиёти тарихи, ҳозирги адабий жараёнини яхши  билиши шарт.  Шундагина  замонлар ўтиши билан эскирмайдиган, бадиий ижод қонуниятлари ҳақидаги фикрлари билан  китобхон диққатини жалб эта оладиган адабий- танқидий обзор мақолалар яратилади. Демак, обзор муаллифдан катта ва чуқур билимни талаб қилади. Шунинг учун ҳам унга ҳар бир, ҳатто анчагина эътиборли мунаққидлар ҳам мурожаат этавермайдилар. Фақат саноқ ва эътирофлардан иборат бўлган мақола ҳақиқий обзор мақола бўлолмайди. Унинг ҳам барча масалалардаги каби ўз талаблари бор. Ана шу талабларга жавоб бергани обзор мақола санала олади.
      Обзор мақоланинг ўзи ҳам характери  ҳамда  ижтимоий-эстетик табиатига кўра бир неча хил экани кўзга ташланади:

       А) Хронологик обзор: Бунда маълум йиллар (даврлар)га оид адабий жараёнга хос тамойилларни умумлаштириш назарда тутилади. Ўзбек танқидчилигининг  кейинги 30-35 йиллик тараққиётида хронологик характердаги адабий-танқидий обзор мақола етакчилик  қилди.  Ҳар  йили  Ўзбекистон ёзувчилар  уюшмасида наср, шеърият, драматургия, болалар адабиёти, адабиётшунослик ва танқид, таржима адабиёти шўъбаларининг   йиллик муҳокамаси бўлади, адабиётдаги аҳвол  турли муаммолар нуқтаи назаридан сарҳисоб қилинади.
       Шундай мунаққидлар борки, йиллик обзор муносабати билан босиб ўтилган йўлга назар ташлайди; янгиликларни китобхон кўз ўнгида гавдалантиришга,  адабиёт ривожига тўсқинлик қилаётган нуқсонларни кўрсатишга интилади.  И.Ғафуровнинг 1973 йил  насри ҳақидаги  "Насримизнинг  бугунги  тенденциялари",  У.Норматовнинг "Бугунги адабиётимизнинг таҳлил ва талқини" каби  обзорларида давр билан боғлиқ айрим чекланишлар кўзга ташланса-да, муваффақиятли асарларни чуқур таҳлил қилиш, ёш ижодкорлар изланишларидаги янгиликлар моҳиятини очишга  интилиш  яққол кўриниб туради.
        Б) Илмий-назарий обзор.  Бундай обзорларда илмий  таҳлил, тадқиқ этилаётган асарларга даврнинг етакчи тамойиллари асосида ёндашув , асарга санъат мезонларига мувофиқ баҳо  бериш,  назарий  хулосалар  чиқариш  хусусиятлари устуворлик қилади. Тўғри, ҳар қандай обзорга ҳам илмий-назарий таҳлил ва умумлашма чиқариш бегона эмас, хронологик обзорларда асосий эътибор адабий жараёнга хронологик ёндашув мажбуриятдан келиб чиқилган, жанрий обзорларда эса жанрлар алоҳида, айрим асарлардаги аҳвол обзори, мавзувий обзорларда эса мавзулар кўламидаги ранг- барангликни у ёки бу типдаги қаҳрамонлар, услублар обзорида ҳам, асосан, масалага шу муаммолар асосида ёндашиб,  илмий-назарий хулосалар чиқариш етакчилик қилади.

       О.Шарафиддиновнинг "Йиллар ва йўллар" асари илмий-назарий характердаги адабий-танқидий обзорнинг ёрқин намунасидир. Мақола 1966 йилда ёзилиб, мунаққид  ўша  пайтлар  номлари тилга олиниши мумкин бўлмаган Чўлпон, У.Носир каби ижодкорлар ҳақида ҳақ гапларни айтишга интилди. Уйғуннинг  ўша даврда  машҳур бўлган "Бригадир Карим", "Назир отанинг ғазаби",  "Гуласал" шеърларини шунчаки тилга олиб ўтиб, китобхон эътиборини шоирнинг табиат гўзаллигини куйлаган шеърларига жалб этди. Унда бир қанча муаммоли масалалар кўтарилди ва 60-йиллар поэзияси юксаклигида  туриб, ўзбек шеъриятининг  тараққиёт  йўли  кузатилади.
        М.Қўшжоновнинг "Қайта  қуриш  ва  ўзбек  романи" мақоласи аниқ адабий муаммолар ёритилган илмий-назарий  обзорнинг  ёрқин  намунаси ҳисобланади. Унда хронология ҳам, аниқ бир жанрда ёзилган асарлар  обзори ҳам уйғун кечади. Обзорда танқидчи  қиёфаси,  билими,  зукколиги аниқ кўриниб туради. Муҳими, мунаққид мақолада турғунлик  йилларидаги  адабиёт  ва  танқиднинг  нуқсонларини очиқ кўрсатиб беради. Обзор мақола ёзувчи танқидчининг таланти, айниқса, давр руҳини акс эттирган,  умуминсоний ва миллий муаммоларни кўтарган асарларни кашф этишда сезилади. Мунаққид  Я.Қосимовнинг "Озодлик орзуси" мақоласини, шу типдаги мақолаларнинг ёрқин намунаси деб баҳолаш мумкин. Унда ўзбек шеърияти янгича нуқтаи назардан–Истиқлол эстетикаси асосида обзор қилинади. Ўзбек шеърияти янгича тамойиллар, янги мезонлар асосида таҳлил қилинган бу обзор мақола ўзида ўзбек танқидининг янгиланаётган сифатларини акс эттиради.
         3. Адабий-танқидий муаммоли мақола адабиётшунослик ва адабиёт назариясини бойитадиган, уларнинг такомилига фаол таъсир кўрсатадиган, танқидчиликнинг таянч ва етакчи кўринишларидан ҳисобланади. Унда  илмий-назарий моҳият,  тадқиқотчининг концепцияси муҳим аҳамият касб этади.

         Муаммоли адабий-танқидий мақола ёзувчи ижодини, адабий жараённи, у ёки бу миллий адабиёт равнақини, унинг босқичларини, муайян бир илмий-эстетик муаммо нуқтаи назаридан тадқиқ этади, тегишли хулосалар чиқаради. Ойбекнинг “Танқид соҳасида саводсизлик ва ур-йиқитчиликка қарши ўт очайлик” (1933) мақоласи ўзбек танқидидаги муаммоли мақоланинг мумтоз намуналаридан бири саналади. Биринчидан, у давр адабий жараёнининг муҳим масалаларидан бири танқидчиликдаги аҳволни таҳлил этишга бағишланди. Иккинчидан, танқиддаги манзара умумий руҳда эмас, шу вақт танқидчилигида ниҳоятда ўткир бўлиб турган: ўта сиёсий талаблардан келиб чиқиб, деярли ҳар қандай асарнинг танқид қилинавериши ва натижада, адабий танқидда юзага келган “ур-йиқитчилик”  ва “дўппослаш”ни кескин фош этишга алоҳида эътибор берилди. Учинчидан, бу мақолада ўзбек танқидчилигида деярли илк бор танқидчининг фикрлаш маданияти деган муаммо кўтарилиб чиқилди ва унга мунаққидлар эътибори қаратилди. Тўртинчидан, ўзбек танқидчилигининг методологик асосларини тўғри йўлга қўйиш, адабий жараённинг муҳим вазифалардан бири эканлиги таъкидланди.


Ойбекнинг яна бир “Сўнгги йиллар ўзбек поэзияси” (1934) мақоласида сўнгги босқич ўзбек шеъриятининг тараққиёт тамойиллари ўрганилар экан, муаллиф асосий эътиборини санъаткорнингг ҳаёт билан мустаҳкам алоқада бўлиши, ҳаётда ва инсон руҳиятида рўй бераётган ўзгаришларнингуйғунлиги масаласига қаратади. Энг асосийси, шу масалалар талқини асосида ўзбек шеъриятидаги янгиланаётган  образлилик муаммосини мақола марказига қўяди.
         Муаммоли адабий-танқидий мақола бирор асар поэтикасига бағишланиб, кўзланган  илмий  ҳодисани  монографик характерда, бадиий ижод эстетикаси асосида ёритувчи  илмий-назарий  баҳс шаклида ҳам бўлиши мумкин.  Шу фазилатига кўра, унинг икки кўринишда кенг тарқалган.

      А) Баҳс   характеридаги  муаммоли мақола. Буни   ихчам "баҳс-мақола" тарзида ифодалаш анъанага айланган. Бунга Ойбекнинг “Чўлпон. Шоирни қандай текшириш керак?” ҳамда Усмонхоннинг “Мунаққиднинг мунаққиди” номли мақолаларини мисол келтириш мумкин. Бундай мақола баъзан суҳбат шаклида ўтказилгани учун «суҳбат-мақола» деб ҳам юритилади. Баҳс-мақола тадқиқот характеридаги илмий муаммоли мақолаларга нисбатан  пассивроқ. Баҳс мақолалар кўпайиши илмий муаммоли мақолалар сифатини янада  орттиради. 

      Б) Тадқиқот характеридаги муаммоли мақола. Уни ихчам ҳолда "тадқиқот-мақола" тарзида ифодалаш анъанага айланган.

       Иззат Султон ва Ҳ.Ёқубовларнинг  Сотти Ҳусайн  ва Отажон Ҳошим ҳақидаги мақолаларини ана шундай мақолалар сирасига киритиш мумкин. М.Осимнинг “Навоий ва Ҳусайн Бойқаро”(1941), Т.Жалоловнинг “Қора ўтмишнинг ёруғ ойнаси” (1941), Шайхзоданинг “Бобур ва Навоий”( 1944) мақолалари ана шундай тадқиқот мақолага мисол бўла олади.  Бундай  мақолаларда илмий  муаммони  кенг  ва  ишонарли ёритиш, олимнинг  субъектив  қарашлари  ва услуби,  адабиёт илмидаги янги қарашлардан хабардорлиги диққатни тортади. Хусусан, М.Қўшжоновнинг ҳам шу характердаги мақолаларида мантиқий изчиллик, илмий муаммо моҳиятини очиш кўзга ташланади. Муайян муаммо нуқтаи назаридан асарга ёндашар экан, танқидчи диққатидан кичик деталь, кўп ҳам сезилавермайдиган тафсилот ва белги ҳам четда қолмайди. Чунончи, унинг «Характер эволюцияси» мақоласида  санъаткорнинг қаҳрамон қиёфасини яратишдаги ижодий жараён ўрганилади.  Кўплар томонидан шу вақтгача таҳлил қилинган «Қутлуғ қон» асари янгича нуқтаи назардан таҳлил этилади. Натижада Ойбек яратган образлар, характерлар янгидан қолаверса, адиб ижодиёти қайтадан кашф этилаётгандек таассурот қолади. Мунаққид қаҳрамонлар онги, ҳаёти, хатти-ҳаракати, фаолиятларидаги ўзгаришларни, хусусан, Йўлчининг оддий, итоаткор, оқу қоранинг моҳиятини билмайдиган оми одамдан қатъиятли, мард, олижаноб инсон ва исёнкорга айланишини романда тасвирланган воқеаларнинг бевосита ўзига асосланиб мантиқий изчиллик билан ёритиб беради. Монографик йўсиндаги мақола мунаққид истеъдодининг характерли хусусиятларини намойиш этади. Тадқиқотчилик туйғусига ҳам бадиий ижодкорга хос бўлган образли идрок бегона эмаслигини ва ҳатто зарурлигини кўрсатади.

         О.Шарафиддиновнинг “Замонавийлик адабиётнинг қалби” (1959), “Урушдан   кейинги ўзбек поэмаларининг тили ва стили (1957), “Бадиий таржиманинг принциплари тўғрисида” (1955) каби мақолалари аниқ асарлар, аниқ муаммолар асосида тадқиқ этилиши билан ажралиб туради. Унинг «Ниҳоллар» мақоласи ҳам «Замон-қалб-поэзия» асари сингари тадқиқот характерига эга. Ҳар иккала мақоланинг ўз йўналиши, мақсади бор. Масалага муммодан келиб чиқиб ёндошиш, аниқ таҳлилгина эмас, тадқиқ ва кенг умумлашма чиқариш ҳар иккала мақола учун муштарак хусусиятдир. «Замон-қалб-поэзия»да танқидчи кечаги шеърият билан бугунги шеъриятни қиёслаш йўлидан боради, ўзбек шеъриятининг сифати, янгиланиши учун курашади. «Ниҳоллар»да эса ёш шоирлар ижоди ўрганилиб, улар орасидан эртанги шеъриятда барг ёзажак  куртакларни излайди.
         Адабий-танқидий мақоланинг эстетик тафаккур тараққиётидаги  аҳамияти. Мақола ҳам шакл, ҳам жанр, ифода тарзи тили ва услуби жиҳатидан муттасил изланишларни бошидан кечирди. Бу борада А.Каттабековнинг ўзбек тарихий романларига оид қатор мақолалари ўзбек танқидчилиги ва адабиётшунослиги ривожига муҳим ҳисса бўлиб қўшилди. 
         Асил Рашидовнинг “Янги давр–янги қаҳрамон”, “Олам кирмоқдадир шоир қалбига”, “Шунчаки ёзмоқ шоирга ўлим” (Ҳар иккала мақола ҳаммуаллифи Н.Каримов) каби матбуотда эълон қилинган мақолалари ҳамда “Чингиз Айтматовнинг бадиий олами” китобига кирган “Оқ кеманинг ойдин йўли”, “Жаҳонда энг гўзал севги қиссаси ёхуд насрда битилган достон”, “Чингиз оға чамани” кабилар ўзбек адабий-танқидий мақолаларидаги эстетик тафаккур равнақидаги ранг-баранг изланишларни кўрсатади.

Бу йўналишда П.Мирзааҳмедованинг “Эпические и экзистенциаль- ные схождения в романе Чингиза Айтматова “И долъше века длится денъ”, “Взаимодействие как форма обогащения стилевого развития” мақолалари ҳамда “Классика и современностъ в аспекте взаимодествия“ номли китоби  ўзбек танқиди юзини халқаро миқёсларда кўрсата оладиган тадқиқотлар сирасига киради.

Сўнгги йилларда, умуман, ўзбек танқидчилиги, хусусан, унинг адабий -танқидий муаммолар йўналиши бойишига, ранг-баранглашувига катта ҳисса қўшиб келаётган мунаққидлардан бири Н.Раҳимжоновнинг “Мустақиллик даври шеърияти” китоби ҳамда Ҳ.Каримовнинг “Истиқлол даври адабиёти” номли тадқиқотига кирган мақолалар бугунги адабиётимиздаги ўзгаришлар, янгиланишлар ҳақида ёрқин тасаввур беради.

Умуман, бадиий тафаккурдаги янгиланишлар, ўзгаришлар ҳақида гап борар экан, бу муаммолар таҳлили ва талқинига бағишланган М.Шарафиддинова, У.Ҳамдам, Тоҳир Шермурод, Р.Раҳмат каби мунаққидлар мақолаларини ҳам кўрсатиб ўтиш зарур. ХХ аср ҳамда ХХ1 аср ўзбек адабиётида кечаётган жараёнларни жаҳон адабиётининг шу босқичдаги долзарб муаммолари билан боғланишда кўрсатилган бу мақолаларда бадиий тафаккурдаги силжишларни кўрсатиш, уларнинг қонуниятларини аниқлаш марказий ўринни ишғол этади.


Ўзбек танқидида адабий-танқидий мақолага ёндашув аввалги босқичларда ижодлари батафсил ўрганилган ёзувчиларга муносабатда ҳам муайян даражада янгиланиб бормоқда. Бунга мисол қилиб, ёш олима Т.Матёқубованинг Ғ.Ғулом ижодига бағишланган қатор мақолаларини, шунингдек, “Образ ва талқин”, “Пейзаж, поэтик идрок ва маҳорат”, “Ғафур Ғулом бадиияти” номли китоб ва монографияларини кўрсатиш мумкин. Ғ.Ғулом ижодига эстетик идеал, ижодий концепция ва тасвир мантиғи, адабий таъсир ва индивидуаллик ҳамда детерменизм ва реализм муаммоларининг шоир поэтикасида тутган ўрнини кўрсатиш жиҳатидан ҳозирги танқидчиликка муайян янгиликлар олиб кирди.


Ҳозирги танқидий тафаккуримиздаги эврилишларнинг гўзал намуналаридан бири Х.Дўстмуҳаммад мақолаларида ҳам намоён бўлади. Улар, авваламбор, бадиий, илмий, публицистик тафаккурнинг туташган нуқталарида яратилгани билан ажралиб туради. Бу ҳол мақолаларнинг шаклига ҳам, мазмунига ҳам бирдай тааллуқли бўлиб, бамисоли бадиий асардек ўқилади. Улар, ўзининг композицион таровати ва жозибаси билан бугунги танқидий тафаккуримизни, ҳеч муболағасиз, янги босқичга кўтарилаётганидан далолат беради.
         Бугунги адабий-танқидий мақолалар билан 60-70-йиллардаги мақолалар ўртасида сезиларли фарқ бор. 
Шўро даври мақолаларига бир томондан сиёсат жазбаси синдирилган бўлса, иккинчи томондан, улар, анъанавий фикрлаш йўсинидан, “изм”лардан, фақат  илмпазликдан қутула олмади. Шаклий изланишлар кўп ҳам сезилмасди. Ҳозирги мақолалар фикрий йўналиши жиҳатидан анча ҳурлиги, шаклда изланишлар олиб бораётганлиги, композициясида янгиланишлар борлиги, ўзбек адабиётини, жаҳон адабиёти муаммолари билан боғлашга интилишлар кўриниб туради.
        Бугун адабий-танқидий  мақолалар турли танқидий жанрларнинг ўзаро синтезлашуви жараёнида янгиланиб бормоқда. Замон ва талаб, умуман, танқид, шу жумладан, мақола ҳам ўзгармоқда. Бир сўз билан айтганда, адабий-танқидий мақола жанри адабиётдаги ҳарорат кўрсаткичига айланиб боряпти дейиш мумкин.  У  адабиётнинг,  умуман  олганда, ижтимоий-сиёсий, маърифий-илмий асарлар сифат даражаларини белгиловчи ва, айни вақтда, уларга таъсир этувчи кучга айланмоқда.
        Таянч тушунчалар: Мақола, муаммоли мақола мундарижаси, мақола қурилиши, адабий-танқидий мақола, ахборот мақола, сиёсий мақола, публицистик мақола, эстетик    мушоҳадалар, обзор мақола, тадқиқот мақола, иқтибос, хронологик мақола, баҳс мақола, мақола шакли.      

          Мавзуни мустаҳкамлаш учун саволлар :
     1.Мақола истилоҳининг  моҳияти   ҳақида   нималар биласиз?

     2.Адабий-танқидий мақоланинг  жанрий  табиати  нималарда

намоён бўлади?.

     3.Адабий-танқидий мақоланинг пайдо булиши ва  тараққиёти

ҳақида гапириб беринг.

     4.Адабий-танқидий мақоланинг турлари ва  уларнинг  ўзига

хослиги ҳақида нималар биласиз?

      5.Обзор мақола табиати ва ички кўринишлари ҳақида сўзланг.

      6.Муаммоли мақола табиати ва ички кўринишлари ҳақида нима биласиз?

      7. Хронологик ёндашув деганда нимани тушунсиз?

      8.Адабий-танқидий мақоланинг эстетик тафаккур  тараққиё-

тидаги аҳамияти нималарда кўринади?

              Мустақил ўқиш учун адабиётлар:

       1. Адабиёт ва санъат.  (адабий-танқидий мақолалар). Т.,1988.

  2.Валихўжаев Б. Ўзбек адабиётшунослиги тарихи. Т.:  

     Ўзбекистон, 1993.

   3. Низомий Арузий Самарқандий. Нодир саҳифалар (Чаҳор   

         мақола).Т.: Адабиёт ва санъат, 1985.

        4. Норматов У. Талант тарбияси. Т., 1985.1980.
        5.  Мувозанат. Тўплам. Т., 1990.

        6. Шарафиддинов  О.  Довондаги ўйлар. Т., 2006.
        7. Қўшжонов М. Сайланма. 2 жилдлик. 1989.
        8.Худойберганов Н.Ишонч. Мақолалар тўплами. 1998.
        9. Ғафуров И.  Ҳаё - халоскор.Т., 2009.

       10. Ғафуров И. Мангу латофат.Т., 2010.
       11. Ҳозирги  ўзбек  адабиётининг  миллий  ўзига  хослиги.          
                Тўплам.Т.,1984.

     13. Ҳаққулов И. Тақдир ва тафаккур. Т.: Шарқ. 2007.
  ТЕСТ САВОЛЛАРИ:

1. Мақола сўзи қайси тилдан олинган ?

А. Араб тилидан                   В.  Форс

Г. Ўзбек                                 Д. Тожик
     2. Дастлабки обзор мақола кимнинг қаламига мансуб ?

      А. А.Саъдий                           В. Вадуд Маҳмуд

      Г. Фитрат                                Д. Тўғри жавоб йўқ.

     3. Хронологик обзор қайси мақола турига киради ?
         А. Обзор мақола                       В. Портрет мақола

         Г. Шарҳ мақола                         Д. Муаммоли мақола

     4.”Йиллар ва йўллар” мақоласи кимнинг қаламига мансуб?

         А. М.Қўшжонов                              В. Фитрат

         Г. О.Шарафиддинов                       Д. И.Ғафуров

      5. “Қайта қуриш ва ўзбек романи” кимнинг қаламига мансуб ва у қайси жанрда ёзилган? 
         А. М.Қўшжонов, обзор мақола         В. И.Ғафуров, шарҳ мақола

         Г. Чўлпон, мақола                             Д.М.Қўшжонов, портрет мақола
                              *************************
        ТАРИХИЙ-БИОГРАФИК ЁНДАШУВГА АСОСЛАНГАН 
                     АДАБИЙ ТАНҚИД ЖАНРЛАРИ
РЕЖА :1. Адабий портрет жанрининг хусусиятлари.
2. Танқидий-биографик очерк. 
     3. Адабий- танқидий эссе жанри.
         Адабий портрет жанрининг хусусиятлари. Тарихий-биографик ёндашув адабий танқиднинг етакчи йўналишларидан бўлиб, у танқидчи зиммасига ёзувчи ҳаёти ва ижодини ўз даври ва муҳити билан уйғун ёритиш вазифасини қўяди. Жаҳон адабий танқидчилиги тарихида бу метод Х1Х аср бошларида кенг тарқалди. Тарихий-биографик метод борасида Ш.Сент-Бёв, А.Веселовский, А.Моруа, М.Бахтин, М.Храпченко, Л.Тимофеев, В.Шкловский, И.Андронников сингари олимлар баракали меҳнат қилдилар.

       Ўзбек танқидчилигида бу йўналишга эътибор ХХ асрнинг 20-йиллардан бошланган эса-да, асосан, 30-йиллардан тараққийга ўтди. Бу ёндашувда ижодкорнинг ҳаёт йўлига муносабат муҳим роль ўйнайди. Қайси бир тадқиқотда бу кўлам  тор– биографик маълумот соясида қолиб.  айрим таҳлилий унсурларга едирилса; қайси бирида кўлам бир қадар кенгайиб, биографик далиллар тизими устуворлигича қолади;  кўлам бошқа бир тадқиқотда бу меъёрни сақлаган ҳолда, биографик асос ижодкор шахси, муҳит, замон, асар билан уйғунликда таҳлил қилинади. Ўрнига қараб,  хотира, саргузашт,  асарнинг ёзилиш сабаби ва тарихига оид маълумотлардан ҳам унумли фойдаланилади. Асарлар таҳлилига алоҳида эътибор берилади.  Шу хусусиятларига кўра, тарихий-биографик ёндашув асосида ёзилган тадқиқотлар уч кўринишда кенг тарқалган:

3. Адабий портрет

4. Танкидий-биографик очерк

5. Адабий- танқидий эссе
Ҳар учала кўринишда ҳам илмий, тарихий–биографик усул асос қилиб олинади, бу уларнинг муштарак   белгисидир.
         Адабий портрет истилоҳига изоҳ. Адабий портрет шу йўналишга асосланган илмий-биографик тадқиқотнинг кенг тарқалган жанридир. Унда ижодкорнинг яхлит қиёфасини яратишга аҳамият берилади. 

        Портрет сўзи французча «partrait»– тасвир сўзидан олинган, луғавий маъноси “аслини тасвирлаш” демакдир
. Истилоҳий маънода эса уч ҳодисани ифодалайди:

    1. Бадиий асарда кишининг ташқи кўриниши, қиёфаси, кийим-кечаклари, ранги-рўйи, феъл-атвори, ўзини тутиши ва ҳ.к.ни англатади. Портрет бадиий образ яратишнинг муҳим шартларидан биридир.

     2. Айрим ёзувчи, шоир, жамоат арбоби, санъаткор ёки олимнинг ҳаёти ва фаолиятини илмий-эстетик жиҳатдан умумлаштирувчи асар турини билдиради.

     3. Тасвирий санъат, умуман, санъат асарида инсон қиёфасини акс эттирувчи мустақил жанр.

Танқид ва адабиётшуносликда адабий портретнинг генезиси. Адабий портретнинг генетик илдизи мумтоз адабиётшуносликдаги ҳолот ва маноқибларга бориб такалади. Ҳолот ва маноқибларда ҳам ижодкорлар, авлиёлар, машҳур шахслар ҳаёти ва фаолияти ҳақида маълумот берилади. Бинобарин, бу жанр тадрижий такомиллашув йўлида: а) тазкиралардаги ихчам ва лўнда маълумотномалардан; б)таржимаи ҳол, ҳолот ва маноқиблардан ўсиб чиққанлигини  кузатиш мумкин.

         Адабий портрет ижодкор таржимаи ҳолини кенг камровда, батафсил ўрганадиган илмий тадқиқот бўлиб, мурожаат этилган шахснинг  жисмоний, маънавий ва руҳий бир бутун қиёфасини яратишга ҳаракат қилинади ёки санъаткор фаолиятининг қисқа бир муддат оралиғидаги маъно моҳияти, қиёфаси илмий-эстетик талқин қилинади. Унда ёзувчининг ҳаёти, қиёфаси, ижоди, бутун назокати-ю, мураккабликлари,  зиддиятлари,  руҳий драмалари билан қамраб олинади.

        Алишер Навоийнинг «Мажолисун нафоис» асарида қатор ихчам портретларга дуч келамиз. Султон Ҳусайннинг «Хўп ашъори ва марғуб ҳаёти»га бағишланган 8-мажлисни истисно қилганда, Навоий етти мажлис давомида ҳар бир шоирни 2-3 жумлада таърифлайди, феълидаги етакчи белгини эътироф этади, тақдири ҳақидаги  маълумотларни қайд этиб, шеъриятидан намуна келтиради. Мана бир мисол: «Мавлоно Мажнуний-Балхда бўлур, фақир кишидир, китобат бино қила олурки, важҳи маош ҳосил қилғай, Хожа Укканга мозорида сокиндур.

       Гўё шеър тахаюллик учун бўлқайким вара (мағлуб) кул-ҳаёл муртакибидур, андоғки, ҳам мағлуб бўлғон чоғлиқдур. Бу матла анингдурким

                Моҳи тобоним иситди, қилди бағримни кабоб,

                Ой эди, энди  ҳароратим булибдур офтоб».

        Бу парчада адабий портретга хос: тилга олинаётган шоирнинг ижоди, шахси ҳақида маълумот, асарларига муносабат билдириш каби белгилар учрайди. 
         Адабий портретнинг жанр хусусиятлари. Адабий портрет  адабий танқид олдида турган мақсад ва вазифаларни амалга ошириш ва тарғиб қилишда қулай, самарали жанр ҳисобланади. Адабий портрет туб моҳияти билан ёзувчи таржимаи ҳолига, асарнинг ғоявий-бадиий хусусиятлари,  ижоднинг маърифий ва маънавий аҳамиятига дахл қила оладиган жанрдир. Лекин адабий портретни санъаткор ҳаёти ва ижодининг асосий фазилатларини акс эттиришдангина иборат деб талқин этиш–бу жанрнинг асосий хусусиятларини бир ёқлама тушуниш бўлар эди. Бинобарин,  жанр табиатини белгилашда унинг мундарижасидаги ушбу хусусиятларига эътибор бериш муҳимдир. Зеро, адабий портретда: 1) санъаткорнинг шаклланиш жараёни ва бунда давр ҳам муҳитнинг таъсирини очиш; даврдаги асосий йўналишларнинг ижодкор шаклланишида тутган ўрнини белгилаш ва аниқлаш;  2) ижодкор қиёфаси ва индивидуал услубини шакллантирган омилларни кўрсатиш;  3) санъаткорнинг шахс сифатидаги фазилатлари, нуқсонлари ва уларнинг ижодида тутган ўрнини асослаш;

4) ёзувчи шахси ва ижодининг муҳим босқичлари, босқичларга бўлиниш сабабини очиб, уларнинг ҳар бирига хос хусусиятларни умумлаштириш.

         Буларнинг барчаси адабий жараёндан узилмаган ҳолда, адабий жараённинг шу санъаткорга таъсири, ўз навбатида, ижодкорнинг жараёнга қўшган хиссасини белгилашни ҳам тақозо этади.

         Шуниси эътиборлики, адабий портретда ижодиёти текширилаётган ёзувчи ёки шоирнигина эмас, балки унинг ижодий фаолиятини таҳлил қилаётган танқидчининг ҳам ўзига хос қиёфаси  бўй кўрсатиб туради. Биографик методнинг кўзга кўринган вакилларидан бири Сент-Бьёв «Адабий портретлар», «Душанба кунларидаги суҳбатлар», «Пор-Рояль» номли асарларида ёзувчининг фақат ички дунёсигина эмас, уй-жой шароитига ҳам чуқурроқ киришга интилиши бежиз эмас. Унинг фикрича, ёзувчининг кундалик ҳаёти ва одатларига биринчи даражали аҳамият бериш лозим. Чунки ҳар қандай ёзувчи, бошқалар каби оддий бир инсон ҳамда ижодида  уни ўраб турган одамлар, уларнинг ҳаёти мухим аҳамият касб этади. Маиший шароит, тасодифий учрашувлар, ўзгарувчи кайфиятлар, ниҳоят, ёзувчи руҳининг хусусиятлари Сент-Бьёвнинг психологик-биографик портретларида у ёки бу ёзувчи ижодидаги адабий-бадиий асарларнинг ғоявий-бадиий ўзига хосликларини ташкил этувчи омиллар сифатида таҳлил этилади.

        Шу жиҳатдан француз ёзувчиси ва файласуфи, танқидчи Андре Моруа яратган портретлар ҳам танқидчилик учун намуна бўла олади. Унинг Стендалга бағишланган адабий портретида «Қизил ва қора» асарининг ёзилиш сабаблари, адибнинг ички дунёси, туйғулари, асарни ёзишга туртки бўлган воқеа, ёзувчининг оиласидаги шароитигача бирма-бир очиб бериладики, китобхон асарни бадиий асардек завқ билан ўқийди. 
        Ўзбек танқидчилигида 20-йиллардан “портрет характеридаги, маълум бир ижодкорнинг шахси, яшаган даври ва асарлари билан таништирувчи мақолалар” кўплаб яратила бошланди. Бу жанр намуналари Фитрат, Вадуд Маҳмуд ижодида кўзга кўрина бошлади. Ўзбек танқидчилигида 20-йилларда яратилган илк адабий портрет намунаси сифатида Лутфулло Олимийнинг «Унутилмас шоир» асарини кўрсатиш мумкин. Бу адабий портрет ижоди тўнтаришдан олдин бошланган маърифатпарвар шоир Сўфизодага бағишланган. «Истеъдод, қобилият, талант деган нарса табиатнинг дунёдаги мисоли йўқ жавҳаридирки, бу «аксири аъзам» жуда оз кишиларгагина муяссар бўладир» жумлалари билан бошланадиган бу адабий портретда шоирнинг узоқ йиллик ҳаётий ва ижодий йўли кузатилади.

        30-йилларда адабий портрет қаторида танқидий-биографик очерклар яратишга эътибор кучайди. 50-йиллардан ижодий портрет жанри тез ривож топа бошлади. Ғ.Ғулом номидаги Адабиёт ва санъат нашриёти қисқа муддат ичида кўплаб ижодий портрет намуналарини эълон қилди. Бу портретлар кўпчилиги аввалдан ижоди кенг ёритилган ёзувчиларга бағишланди.
        Танқидчи О.Шарафиддинов ўндан ортиқ ёзувчилар ҳақида ижодий портретлар яратди. Ғ.Ғулом, Ойбек, А.Қаҳҳор каби адиблар ҳаёти ва ижодига оид қатор тадқиқотлар яратилганига қарамай, О.Шарафиддиновнинг улар ижодига оид кузатишлари, мушоҳада ва таҳлилларида бошқалар кўрмаган, сезмаган нозик нуқталар очилди.              

        60-80-йилларда адабий портрет жанрида самарали натижаларга эришилди. Чунончи, О.Икромов «Амин Умарий» (1964), О.Тоғаев «Асқад Мухтор» (1966),  Қ.Азизов «Миртемир» (1969), М.Зокиров «Мақсуд Шайхзода (1969), И.Мирзаев «Раҳмат Файзий» (1970), М.Шарипов «Шукур Саъдулла» (1971), Ф.Насриддинов «Мирмуҳсин» (1972), С.Мамажонов «Ғайратий» (1973), М.Маҳмудов ва Б. Маҳмудовлар «Иброҳим Раҳим»(1974), Л.Қаюмов «Зулфия» (1975), А.Акбаров «Зулфия» (1975), А.Абдусаматов «Ҳабибий» (1977), Ш.Отабоев «Мирзакалон Исмоилий» (1978), С.Сирожиддинов «Абдулҳамид Мажидий» (1982)  каби портретлар ана шулар сирасига киради. 

      Албатта, бу портретларнинг савияси бир хил эмас, улар услуб ва ифода жиҳатидан бир-биридан фарқ қилади. Айни вақтда, деярли барчаси  учун муштарак қуйидаги камчиликлар кўринади:

     1.Ёзувчи, шоир ҳаёти ва ижодидаги воқеа, ҳодисаларни баён этиш, у ёки бу асар мазмунини айтиб бериш орқали таҳлил этиш;
     2.Аксар ҳолларда ёзувчининг барча асарлари ёки ҳеч бўлмаганда, нисбатан кўпроғини текширишга ҳаракат қилинади. Бунда ҳатто ҳар қандай буюк ёзувчи ижодида ҳам барча асарлар муваффақиятли чиқавермаслиги ҳисобга олинмайди. Қуруқ, юзаки обзорга йўл қўйилади. 
      3.Адабий портретларда  ижодкор шахсига ҳақидаги маълумот билан асар хусусидаги кузатишлар устида жиддий узилишлар рўй беради; ўзаро эҳтиёжли боғланишлар сезилмайди. Портретларнинг аксарида зерикарли услуб ҳукмронлик қилади. Танқидчи фантазияси, таҳаййули деярли кўринмайди. Тўғри, портретлар барчаси бирдек шундай камчиликли эмас, албатта. Миртемир, М.Шайхзода, М.Исмоилий , А.Мажидий ҳақидаги портретлар  бир мунча жонли. Танқидчилик кейинги босқичларда ана шу жонланиш йўлидан борди.

Адабий портрет жанрида баракали меҳнат қилаётган олимлардан бири С.Мирвалиевдир. У Беҳбудий, Айний, Фитрат, Чўлпон, Қодирийдан тортиб, Э.Воҳидов, А.Орипов, Ў.Ҳошимов, Х.Султонгача бўлган 25га яқин ўзбек адибларининг портретини яратди. Бу портретлар олимнинг “ХХаср ўзбек адабиёти” китобида жамланди. Бу асарнинг Московда рус тилида чоп этилиши  қувончли воқеалардан бири бўлди.
    Адабий портретнинг танқиддаги бошқа жанрлардан фарқи шундаки, унда публицистик руҳ устуворлик қилади. Адабий портрет тили, моҳиятан, изчил илмийликдан кўра кенг халқ оммасига тушунарли оддий, содда тил ва услубда бўлиши кузатилади. Ўрни- ўрни билан таҳаййулга эрк бериш, бадиийлик  унсурларидан фойдаланиш, илмий ёндашувни  чекламаган ҳолда, эркин талқинга эътибор портрет жанрида ижод қилувчиларнинг диққат марказида туради.
    Адабий портретни танқиднинг бошқа жанрлари билан қиёслашда уларнинг ҳар бирига хос бўлган хусусиятлар янада тиниқроқ кўринади. Тақриз кўпроқ кашф этувчи  ва тарғиб қилувчи характерга эга. У кўпинча янги чиққан алоҳида-алоҳида асарларга бағишланади. Адабий портрет эса ўзининг кенг миқёслилиги, таҳлил доирасига таржимаи ҳол ва бадиий асарларга оид атрофлича маълумотларнинг жалб этилиши, ижод йўлининг кенг қамровли йўсинда талқин этилиши  билан ажралиб туради.  Асарларга муносабат билдириш ҳам тақриздан кескин фарқ қилади. Шунингдек, адабий портрет кўпинча адабиётга хизмати сингган, миллий ёки кенг миқёсдаги адабиётда ўз ўрнига эга, асарлари билан китобхонларга манзур бўлган ижодкорлар ҳақида ёзилади. Адабий портретда ижодкорга нисбатан хайрихоҳлик, меҳр-муҳаббат  очиқ сезилиб туради ва бу ҳол адабий портрет жозибасига, ўқимишли бўлишигаи муайян таъсир кўрсатади, адиб ва унинг асарларини тарғиб этишда муҳим роль ўйнайди. Тақризда эса адабий портретдан фарқли ўлароқ  ижодкорнинг янги асарлари аёвсиз танқидга дучор қилиниши мумкин. Кўринадики, адабий портрет танқиднинг имкониятлари кенг, мунаққид эркинлигини юзага чиқарувчи жанрлардан биридир.
   C.Умиров Московда чоп этилиб, бутун дунёга машҳур бўлган “Ковчеч Айтматова” китобидаги буюк қирғиз адиби ҳақидаги мақоласи билан оғизга тушган эди. Унинг И.Ғафуровга бағишланган “Ҳаё– маънавият кўзгусида” асари ўзбек танқидчилигининг адабий портрет жанрида, хусусан, мунаққидларнинг ҳам портретини яратиш борасида жиддий ва янги изланишлар олиб бораётганини кўрсатади. 
   2. Танқидий-биографик очерк жанри. Баъзан адабий портрет билан танқидий-биографик  очерк жанрини бир-биридан фарқламаслик ҳоллари кўзга ташланади. Бундай ҳолатни мунаққид фаолиятига ҳам, унинг асарига муносабат билдираётган танқидчиликда ҳам кузатиш мумкин.  Бундай вазиятларда бир тарафдан яратилаётган асар жанри аввалдан   аниқ белгилаб олинмаслиги туфайли рўй беради. Иккинчи бир жиҳатдан, улардаги нозик фарқларга кўп ҳам аҳамият бермаслик туфайли содир бўлади. 
         Танқидий-биографик очерк жанри ёзувчи ҳаёти, адабий-ижтимоий муҳити, асарларининг яратилиш тарихи, моҳияти, хусусияти, асарнинг адабий-тарихий жараёндаги ўрни ҳақида маълумот беради. Танқидий-биографик очеркда эса  далил ва илмий хулосалардан кўра, уларга тайёргарлик жараёнлари кузатилади, ҳали  узвий қўним топмаган фикрларни илгари суриш хоҳиши сақланади. Мунаққид ҳужжатлиликка асосланиб, ёзувчи ҳаёти, ижоди ҳақидаги кузатувларни, мулоҳазаларни мутахассислар, китобхонлар назаридан ўтказиб олиш учун ўртага ташлайди. Уларда изчилликдан кўра фрагментарлик хусусияти кучлироқ бўлади, уларни янада ривожлантириш, такомиллаштириш учун имкон қолдирилади.  
        Ўзбек танқидчилигида 30-йилларда Олим Шарафуддиновнинг «Алишер Навоий», С. Айнийнинг «Шайхур- раис Абу Али ибн Сино» каби очеркларида ана шундай хусусиятлар аниқ кўринади.
         Ўзбек адабиётшунослиги ва адабий танқидида бу тамойил 40-йилларнинг иккинчи ярмидан бошланди. Улкан адиблар ижодини  хилма-хил ҳаётий муаммолар асосида монографик йўсинда тадқиқ этишга бўлган эҳтиёж натижасида Юсуф Султоннинг «Ҳамза Ҳакимзода ҳаёти ва ижодиёти», И.С.Брагинскийнинг рус тилида С.Айний ҳаёти ва ижодига бағишланган адабий очерклари юзага келди.
         50-йилларга келиб, танқидий-биографик очеркларга  эътибор кучайди. Масалан, А.Қаюмовнинг   «Махмур”, Н.Раҳимовнинг «Султон Жўра», А.Олимжоннинг «Шоира Зулфия», «Амин Умарий», Н.Владимированинг «Зафар Диёр», «Ойдин ижоди», А.Ҳайитметовнинг «Ҳасан Пўлат» каби танқидий-биографик очерклари ана шундай йўналишдаги асарлар эди. Уларда тажрибасизлик туфайли кўзга ташланувчи юзакилик, схематизм, мушоҳадалардаги жўнлик каби камчиликлар  мавжуд эса-да, китобхонлар оммасига бу адиблар ҳақида дастлабки яхлит маълумот бериш жиҳатидан бу очерклар ўз давридаги вазифани оқлаганини ҳам унутмаслик керак. Бу асарларнинг жанри аниқ белгиланмаган ҳолда, гоҳ рисола, гоҳ портрет, гоҳ танқидий-биографик очерк дея чоп этилаверилганининг ўзиёқ бу масалада ўзбек танқиди изланиш босқичида бўлганини кўрсатади.

        Ўзбек танқидчилигида танқидий-биографик жанри талабларига жавоб берадиган асарлар сирасига Ҳ.Ёқубовнинг «Ғафур Ғулом», «Ойбек», С.Азимовнинг «Ҳамид Олимжон» ҳаёти ва ижодларига бағишланган асарларни кўрсатиш мумкин.

        80-йилларда нашр этилган «Адабиёт ва замон», «Ҳаёт кўзгуси» сингари адабий-танқидий мақолалар тўпламида «Адабий портретлар», «Адабий портретга чизгилар» рубрикаси остида танқидий-биографик очерклар босилди.  Танқидчи М.Қўшжоновнинг «Истеъдод қирралари» китоби ҳам адабий портретлардан ташкил топган. Лекин бу портретлар танқидий-биографик очеркдан унчалик фарқ қилмайди, деган қарашлар ҳам мавжуд. Чунки адабий портрет–санъаткор ҳаёти ва ижодининг зиддиятларини, руҳий драмаларини ҳам  акс эттирадиган жанр. Адабиётда бирорта буюк санъаткор йўқки, ҳаёти зиддиятлар билан кечмаган бўлсин. Шу маънода адабий портретларда санъаткор ҳаёти ва ижод йўли, асарларига муносабат хусусидаги зиддиятлар, мураккабликларга алоҳида ўрин берилади. Танқидий-биографик очеркларда эса бу масалаларни ёритиш мақсад қилиб қўйилмайди.  Сўнгги босқичларда яратилаётган Ҳамза, Фитрат, Чўлпон, Қодирий, Беҳбудий, У. Носир, М.Шайхзода каби адиблар ҳаёти ва ижодига бағишланган адабий портретларда уларнинг катта зиддиятлар ва фожиаларга тўла, оғир кечган ҳаёт ва ижод йўлларини бор мураккабликда кўрсатиш, очиш тамойиллари чуқурлашиб бормоқдаки, бу адабий портрет жанрида ўзбек танқидчилиги халқаро миқёсдаги мезонлар талаби йўналишида  ривожланиб бораётганини билдиради. 

 
Ҳ.Абдусаматовнинг “Абдулла Қаҳҳор” асари таглавҳада “ҳаёти ва ижоди ҳақида” рукни  билан чоп этилган. Унда адиб асарлари таҳлилигагина кенг ўрин берилган. Ёзувчи ҳаёти, таржимаи ҳоли ҳақидаги  маълумотлар эса, ниҳоятда қисқа бўлиб,  ўқувчига ёзувчининг ҳаёт йўли қиёфасини тасаввур этиш имконини бермайди.

         Шундай асарлар ҳам борки, улар қайси жанрда ёзилгани қайд этилмаган, мақсади, муаммонинг қўйилиши, моҳияти, композицион қурилиши, масалани қамраб олишидаги йўналишлардаги белгиларига кўра уларни  танқидий-биографик ёндашув асосида яратилган асар сифатида баҳолаш мумкин. Ғ.Мўминовнинг Султон Жўрага бағишланган “Оташқалб шоир” асарини танқидий-биографик очерк жанри намунасига киритиш мумкин.


Халқ оғзаки ижодининг ўзбек адабиёти тараққиётига кўрсатган таъсири хусусида жиддий тадқиқотлар яратган Ғ.Мўминовнинг, айниқса, Ҳ.Ҳ.Ниёзий ҳаёти ва ижодининг ўрганилмаган саҳифаларига бағишланган ишлари, шунингдек, Миртемир ва О.Ёқубов ҳақидаги мақолалари эътиборлидир.

Ёзувчи ва шоир ҳаёти, ижодий йўлидаги айрим асосий воқеа ва ҳодисаларни қайд этиш, асарни муаяйн босқич чегарасидан чиқмасдангина таҳлил этиш билан чегараланиш каби камчиликлар мустақиллик йилларига келиб бартара этила бошланди. Асарларни ижтимоий моҳиятдан ташқари соф санъат мезонлари нуқтаи назаридан баҳолаш тамойиллари кучайиб бораётгани адабиётшунослик ва танқидчиликдаги ижобий ҳодисалардир. Буни биргина Чўлпон ҳаёти ва ижодига бағишланган, турли жанрдаги қатор тадқиқотлар кўрсатади. Н.Каримовнинг “Чўлпон” номли салмоқли асари, О.Шарафиддиновнинг шу номдаги рисоласи бунга мисол. Д.Қуроновнинг “Чўлпон ҳаёти ва ижодий мероси” асари ҳам танқидий-биографик ёндашув асосида яратилган теран тадқиқотлардан бири бўлиб, шоирнинг ҳаёт йўли ва ижодини янги мезонлар асосида тадқиқ этиш жиҳатидан аҳамиятлидир.

        М.Зокировнинг “Мақсуд Шайхзода” адабий-танқидий очеркида, асосан, ижодий йўли ёритилади. Ижодкор таржимаи ҳолига оид айрим маълумотлар (у ҳам тўлиқ эмас) бериш билангина чекланилади, холос. Очеркда Шайхзода шеърияти, достонлари, илмий асарлари, уларнинг ёзилиши, адабий жараёндаги ўрнига тизимли равишда эмас, фрагментар баҳолар берилади. Хулосавий, умумлашма фикрлар дастлабки гипотезалар шаклида берилади. Бу хусусиятлар асарнинг танқидий-биографик очерк жанрига мансуб эканини кўрсатади.
         Адабий портретда бўлгани каби танқидий-биографик очеркларнинг савияси ҳам турличадир. 90-йилларгача яратилган танқидий-биографик очерклар ёзувчи ҳаёти ва ижодига оид маълумотларни йиғиш, шу асосда уларнинг ғоя ва мазмун йўналишини баён қилиш, бадиий асарни эса, кўпроқ, мавзу жиҳатидан текшириш устуворлик қилди. Шунга қарамай, танқидий-биографик очерк ХХ аср ўзбек танқидчилигида мустақил жанр сифатида шаклланиб, қарор топди.  Ёзувчи ҳаёти ва ижодини яхлит ўрганиш, тадқиқ этиш, умумлаштириш ишига ўзининг сезиларли улушини қўшди. 90- йиллардан бошлаб, унинг структурасида адабий портрет томон силжиш жараёнлари рўй берди.
        Хулоса қилиб айтганда, танқидий-биографик очерк адибнинг ҳаёти ва ижодини маълум даражада оператив ва фрагментар ўрганувчи, келгусидаги салмоқли, изчил, илмий умумлашмалар чиқариш учун замин тайёрловчи ва ўзида ҳам муайян бошланғич равишдаги ана шу хусусиятларни истифода қилувчи  жанр бўлса, адабий портрет санъаткор ҳаёти ва ижодини яхлит ва изчилликда,  маънавий-руҳий ҳаёт зиддиятлари билан биргаликда, санъаткорни ижодкор ва инсон уйғунлигида талқин этувчи жанрдир. Танқидий-биографик очерк  ҳам ҳажман катта бўлиши мумкинлигига қарамай, адабий портретда унга нисбатан санъаткор қиёфаси мукаммалроқ,  кенгроқ  ва чуқурроқ  очилади ва  портретнавис имкониятлари бир мунча кўпроқ бўлади. Бу жанрларни ажратишда юқоридаги хусусиятлар ҳисобга олиниши зарур.

       Адабий -танқидий эссе ( бадиа).  Эссе атамаси изоҳи, келиб чиқиши. Ҳаёт ва инсон ҳақида таҳаййулни ҳур қўйган ҳолда эркин   мавзу ва йўналишларда ёзилган,  шунингдек, бадиий ижод ва ижодкор, бадиий асар ва ёзувчи билан  алоқадор мулоҳаза, хотира ва орзуларга тўйинган мушоҳадалар, шуларга муносабатдаги муаллиф иқрорномалари ва бадиий публицистик йўсиндаги қалб эътирофлари ўз ифодасини топган, шунингдек, ёзилишига кўра бамисоли лирик шеър каби тезкор руҳда қоғозга тушиб, мангулик ҳолатлари қатори, оний лаҳзаларни ҳам ёритадиган  асар эссе (бадиа) дейилади. Эссенинг турлари кўп, шу жумладан, адабий-танқидий эссе ҳам мавжуд бўлиб, унинг объекти, асосан, ижодкор ҳамда унинг у ёки бу асарлари яратилиш тарихидир. Барча жанрларда бўлгани каби эссе жанрини белгиловчи  асосий хусусиятлар: шакл, мақсад ва йўналишдан иборат. Адабий- танқидий мавзуларда ёзилган, ҳаёт, адабиёт, эстетика, фалсафа масалалари, эркин талқин қилинадиган адабий танқидчилик жанрларидан бири бадиа (эссе)дир. "Эссе" лотинча -"exigo" сўзига дахлдор бўлиб," чамаламоқ, мўлжалламоқ" деган маъноларини англатади.  Тузилиши эркин, ранг- баранг мавзу ва масалаларга қаратилган   шахсий мулоҳаза ва қарашларни  ифодаловчи асар эссе ҳисобланади. Эсседа муаллиф, мунаққид ўз шахсий қарашларини далиллашга интилади, баъзан ўзидан бошқа ҳеч кимга маълум бўлмаган ҳаётий маълумотлар билан ўртоқлашади.
        Эсседан адабиётшунослик  қонун-қоидаларига тўла-тўкис риоя қилиш,  далиллар илмий жиҳатдан ҳар томонлама исботланган бўлиши  талаб қилинмайди. Янада аниқроғи, бу хислат эссе табиатининг таркибий қисмини ташкил этади.
        Шарқ адабиётида эссе-бадианинг тарихи  қадимдан бошланган. Абу Райҳон Беруний, Абу Али ибн Сино ("Донишнома"), Маҳмуд Қошғарий ижодида бадианинг илк  кўринишлари  учраса,  Алишер Навоий ва Бобур ижодида унинг гўзал намуналари кўринади. Улар нома, маноқиб, ҳолот, хотира шаклларида кўзга ташланади.
        Эссе эркин фикр юритиш,  суҳбат,  моҳиятан турли  хил илмий, бадиий шаклларда (ёзувчи ва танқидчи диалоги,  қайдлар, бадиий этюдлар, кундалик) зуҳур топаяпти. Бу ҳақда айтилган, бадиа  " адабиёт илмининг янги ривожланиш босқичидан (зеро,  бу каби ҳодиса адабиётшунослигимиз тараққиётининг аввалги босқичларида кузатилмайди),  адабиётшунослик  фикрлари  камолининг  янги  сифат   кўринишларидан шаҳодат беради"(Н.Раҳимжонов) деган фикрлар қанчалик  тўғри бўлмасин, бундаги "адабиётшунослигимиз тараққиётининг аввалги босқичларида кузатилмайди" деган фикр бирмунча  эътирозлидир. Негаки, мумтоз адабиётда юқоридаги сингари шакллар мавжуд экани,  қолаверса, унинг турли кўринишлари кундаликлар, ҳолотлар, “Бобурнома” қайдлар каби айрим жанрлар таркибида унсурлар сифатида учраб туриши шундай дейишга асос беради.   Б.Валихўжаев ўзининг "Ўзбек  адабиётшунослиги тарихи"  тадқиқотида бу қарашни ҳар тарафлама асослаб беради
.

        Европа адабиётида  бу  жанрнинг  асосчиси  француз гуманист ёзувчиси, философ М.Монтенъ  бўлиб,  унинг "Тажрибалар" асаридан кейин  эссе  мустақил  адабий  жанрлардан бири сифатида намоён бўлди.

        Рус адабиётида эссега хос аломатлар А.И.Герценнинг "Нариги қирғоқдан", Ф.Достоевскийнинг "Ёзувчи кундаликлари" асарларида кўзга ташланади. XIX асрнинг охири ва XX асрнинг бошларида эссе жанрига 
маълум маънода мурожаат Беҳбудий, Ибрат, Чўлпон, Айний мақолалари, қатор саёҳатномаларда кўзга ташланади. Бунга Айнийнинг “Бир мусофир” (1918), Айннинг “Самарқанд хотиралари”, Оқсоқ Темур тахаллуси остида ёзган  муаллифнинг “Чўлпон афандига қуллуқ” (1919), Ботунинг “Москвадан хат” (1922) каби асарлари мисол бўлади.
        Жанрнинг табиати, ўзига хос хусусиятлари. Эссе кўп ҳолларда импровизация (бадиҳа) асосида дунёга  келадиган адабий-танқидий жанр бўлиб,  адабиёт тарихи,  ҳозирги адабий жараённинг муайян муаммолари, адиб феъл-атвори, қисмати, маънавий дунёси, у ёки бу асарнинг яратилиш тарихи, ўзаро муносабатлар  тўғрисидаги мушоҳада, муҳокама, мусоҳабалар мажмуи саналади.  "Бадиа–фикрнинг  эркин,  табиий  ифодаси.У қалбдаги ҳис-туйғулар жўшганда, фикр пишиб етилганда бир туртки туфайли қоғозга "сочилади" Бадиада  замон  ва  замондошлар, санъат ва адабиёт ҳақидаги қарашлар акс этади;  бурч, садоқат, тарих олдидаги масъуллик ҳисси ҳақида мулоҳаза юритилади. Умуман, бадиа – кишининг ҳаққоний ўйлари, воқеа - одамларга ҳалол қарашларни акс     эттирувчи     жанр"
.

        Эссенавис мунаққид асарида   муайян   адабий-бадиий ҳодисаларга оид ўз таассурот ва мулоҳазаларига,  санъаткорнинг таржимаи ҳоли ва  бадиий  асар  қаҳрамонларининг  реал ҳаётига доир қизиқ воқеалар тасвирига,  табиатнинг дилбар манзараларига, турли шаҳарлар ва қишлоқларнинг бадиий  пейзажига, таҳлил этилаётган мавзу ва ҳодисалар хусусида китобхон билан бевосита эркин мулоқотлар қилишга кенг ўрин беради.

        Эсселар фалсафий, публицистик, адабий-танқидий, тарихий-биографик, соф беллетеристик характерда бўлиши мумкин.

        Ёзувчининг адабий  танқиди, мулоҳазалари кўпинча, эссе жанри хусусиятлари асосига қурилади. Унда фақат ижод эмас, ҳаёт ва ижод тажрибасидан келиб чиққан хулосалар, қарашлар, кузатишлар акс этади.

       Сўнгги йилларда Миртемир, Зулфия, Ш.Рашидов, Ҳ.Ғулом, Шукрулло каби  атоқли  шоир  ва ёзувчиларнинг адабий-этетик қарашларини ўзида мужассамлаштирган бадиалари  нашр    этилди. Бу ҳол адабий танқид ранг-баранглашувига сезиларли таъсир кўрсатди.  Адабий-танқидий ва эстетик тафаккур ҳосилаларининг ўқувчилар аудиториясини кенгайтирди. Бу туркумдаги асарларда санъаткорларнинг ўз ижоди,  шахсияти, табиати хусусидаги, шунингдек, бадиий адабиёт, адабий  жараён,  миллий  маданиятимиз хазинасини ижодий  бойитган асарларнинг туғилиши, ёзилиш жараёнига доир фикр-мулоҳазалари кенг ўрин олган. Бундай бадиалар санъаткорларнинг ижоди, шахсияти, табиати, асарларининг ёзилиш жараёнига алоқадор ноёб маълумотлар, фикрлар ифодаланиши билан қимматлидир.

         Эсселар марказида ижодкорнинг маънавий дунёси туради,  яъни  ижодкор  интеллекти  бадианинг бош қаҳрамони вазифасини ўтайди дейиш мумкин. Унда ижод этувчи санъаткорнинг адабий ўйлари, бадиалари адабийлик ва эмоционаллик билан чатишиб кетган  фикр-мулоҳазаларининг кўркам синтезини ташкил этади.  

        Миртемир,    А.Мухтор, Ҳ.Ғулом, П.Қодиров,   О.Ёқубов   ва   бошқа   санъаткорларнинг 70-80-йилларда майдонга   келган   бир-бирларига асло ўхшамаган эсселарида масаланинг танланиши ва ёритилиши; услубларнинг ранг-баранглиги; маънавий-ахлоқий,  фалсафий-эстетик   умумлашмаларнинг салмоғи; маълумотларнинг гўзаллиги, янгилиги, оҳорлилиги жиҳатидан бир-бирларидан ажралиб турадилар.  Улар наинки танқидчилик, айни вақтда, бадиий адабиётимизни  ҳам бойитдилар.   "Кўзга ташланган  етакчи  белгиларига  кўра  ҳам бадиалар кўпроқ лирик жанрларга яқин туради.  Жамият ҳаётини,  даврини, воқеликни, одамлар  тақдирини,  санъаткор  "мен"и орқали идрок этиш ва эстетик баҳолаш принципига кўра ҳам ана шундай  фикрга келасан киши", - деб ёзади Н.Раҳимжонов юқорида тилга олган маколасида.

         Эсседа лирик жанрга хос хусусиятлар лирик моҳияти билан  публицистик руҳнинг,  ҳужжатлилик билан бадиийликнинг, фалсафий мулоҳазалар билан армонли ва орзули кечинмаларнинг, реал ҳаёт билан   фантазиянинг органик уйғунлигида синкретизмда зуҳур топади. Шу маънода шеърият,  наср ва драмада кузатилгани  каби   бадиаларда  ҳам  диффузияланиш  жараёнига табиий бир ҳол деб қарамоқ керак. Лекин шуни ҳам эътироф этмоқ лозимки, айрим эсселардаги умумлашма характердаги илмий- назарий  фикрлар ифодасига устувор аҳамият бериш  эссе табиатидаги жозибага бир мунча путур етказади ва уни бошқа жанрлардаги “академизм”га яқинлаштириб қўяди. 

       Эссенинг ўзига хос етакчи фазилатларидан бири - эркин ва ҳур фикр- мулоҳаза  юритиш  тамойилига эга бўла туриб, мустақил  сюжет  йўналиши, қурилиши  ва  қаҳрамонга  эга ички конструкциялар асосида таркиб топишидир. Бадиий асарда ижодкор услуби қанчалик акс этса, эсседа ҳам муаллифнинг бетакрор қиёфаси акс этиб туради. 

Эссе таснифи. Адабий танқиднинг бугунги манзарасини эстетик эврилишларини эсселарсиз тасаввур этиш қийин. Эсселар ифода моҳияти, мақсади, шакли, йўналишига турличадир:     

1) Бадиий асоси залворли эссе. Унга Ш.Холмирзаев (“Бинафша ҳидланг, амаки”, “Бир вужудда икки жон” ва ҳ.к.), Хуршид Даврон ("Самарқанд хаёли"  туркумидаги тарихий ва маърифий бадиалар, "Бибихоним қиссаси ёки тугамаган достон" бадиаси) каби асарлари.
2) Публицистик руҳ кучли бўлган эсселар (В.Зоҳидовнинг “Бизнинг янги йил ва инсон”, “Ҳақиқий севги ва ижодий баҳодирлик таронаси” кабилар).
3) Адабий-танқидий йўналиш асосидаги эсселар. Тарихий  ёки  адабий  эсселарда  танқидий унсурлар бўлиши мумкин, лекин  бу уларнинг адабий-танқидий эссега  тенглигини англатмайди. Адабий  эсселар  кўпинча  ҳаёт ҳодисаларига оид ижтимоий-руҳий кузатишлар мағзини чақишга йўналтирилган бўлади. Адабий-танқидий йўналиш асосидаги эсселарда эса ижодкор ҳаёти, руҳияти, асарлари билан алоқадор жараёнлар ёритилади.
     Ўзбек адабиётида эссенинг турли  шакллари  учрайди : а) адабий ўйлар, б) эссе-роман, в) эссе-қисса, г) хотира ва ҳоказо.

       Танқидчи И.Ғафуров илк китобларини адабий ўйлар шаклида  китобхонларга ҳавола  этди.  "Адабий  ўйлар"да  сўз жозибаси чуқур кузатилади, айни вақтда, фикр муайян концепция  атрофида уйғунлашади. Таниқли ёзувчи, шоирлар асарлари адабиёт  ривожида  қанчалик  катта  ўрин  тутса, уларнинг адабий-танқидий мақолалари,  адабий ўйлари,  қайдлари ҳам адабиётшунослик камолида ўзининг муносиб ўрнига эга бўлади.
       Шоир  Миртемирнинг  турли    даврларда    яратилган "Тингла ҳаёт" (1974),  "Дўстлар даврасида"(1980) мажмуалари мухтасар  бир яхлитликда чоп этилди. Уларда санъаткорнинг ҳаёт ҳақидаги,  адабиётнинг табиати ҳақидаги ўйлари, шеър  ва  шеърият, маҳорат, ижодкор масъулияти,  талант ва меҳнат хусусидаги қарашлари узвий қўшилиб  кетади.  Муаллифнинг "мен"ини белгилаган, шахсига хос хусусиятлар, фазилатлар санъаткорнинг бой ҳаётий, ижодий тажрибасидан келиб чиқадики, улар   адабий эссе учун муҳимдир.

А.Мухторнинг  "Ёш  дўстларимга", П.Қодировнинг "Ўйлар",  А.Ориповнинг  "Эҳтиёж  фарзанди" , Э.Воҳидовнинг "Шоиру шеъру шуур", Ў.Ҳошимовнинг "Нотаниш орол" тўпламларини ҳам , асосан, шу хилдаги эсселар ташкил қилади.

        Илмий ва бадиий мушоҳадалар уйғунлигида шундай бир адабий-танқидий жанр борки, уни бадиа-роман ёки эссе-роман деб аташ мумкин. Унинг асосини бадиийлик ташкил этган ёхуд илмийлик ташкил этган турлари бор. Танқидчи Н.Худойберганов уни "илмий-оммавий,  танқидий биографик асар" деб атайди. Аввало роман билан эссе-роман ўртасида қандай  фарқ бор? Том маънодаги мумтоз роман етакчи хусусиятлари шаклланган, ўзгармас ва муқим бўлган эпик жанри. Унда муаллиф кўп ҳам намоён бўлавермаслиги мумкин.  Эссе-романда  эса роман жанрининг етакчи ва муқим хусусиятлари ҳам анча жонли, эркин равишда ўзгариб  туриши мумкин. Унда муаллиф нутқи, нуқтаи назари ва ҳатто идроки, умуман, романга нисбатан анча фаолдир. Роман- эссенинг структурасида  лирик асос аниқ ҳолда, кечинма, мушоҳада, муносабатлар етакчилик қилади. Роман-эссенинг яна бир тури борки, унда илмий асар билан бадиий асар ўзаро уйғунлашган шаклда намоён бўлади.

        Ўзбек адабиётида "Машҳур кишилар ҳаёти" туркумида  яратилган қатор эссе-романлар мавжудки, улар тарихий,  илмий ва маърифий аҳамиятга эга. Европадагидан фарқли ўлароқ, бу  типдаги  асарлар  ўзбек адабиётида  ҳам  анча илгари–авлиёлар ҳақидаги маноқиблар шаклида, адиблар ва тарихий шахслар ҳақидаги ("Макоримул-ахлоқ","Темурнома") мемуарлар шаклида мавжуд эди.

        Бу туркумнинг Россияда пайдо бўлишига М.Горький  ташаббус кўрсатди. Аслида маданият арбоби,  ижодкор шахс ҳақидаги роман типи Европа адабиётида  бир  аср аввал шаклланган эди. Унга француз ёзувчиси Андре Моруа асос солди. ХХ асрнинг 30-йилларида  Горький таклифи билан Россиядаги бир қатор ёзувчи ва олимлар  шу типдаги адабий  тарихий-биографик романлар ижод қила бошладилар ва улар «Машҳур кишилар ҳаёти» рукни остида машҳур бўлди. Бу рукндаги асарлар рус адабиётида ўсмирлар китобсеварлиги шаклланиши ва ривожида муҳим роль ўйнади.

        Ўзбек адабиётида  эссе-роман хусусияти кўрина бошлаган асарлар ХХ асрнинг 60-йиллар охирида юзага келди. Н.Каримовнинг "Ҳамид Олимжон", "Ойбек", Л.Қаюмовнинг "Ҳамза", О.Шарафиддиновнинг "Абдулла Қаҳҳор" Отаёрнинг "Миртемир",  "Мен  қуёшни  кўргали келдим"  асарларида ана шу хусусиятлар уч кўрсатди. Азиз Қаюмов ҳам бу йўналишда Алишер Навоий ижоди ҳақида ёш китобхонларга мўлжалланган асарини яратди. Лекин унда Навоий  ҳаётига доир зиддиятлар,  санъаткор ижодининг фалсафий-эстетик асосларини ёритишга унчалик эътибор берилмайди.

        А.Акбаров Ғ.Ғулом ҳаёти ва ижодини тўла, ҳатто ошириб-тошириб тасвирлашга интилади. Аммо шоир ҳаёти ва ижодидаги мураккабликлар, зиддиятлар, синовли онлари,  руҳий драмалари деярли очилмайди.  Руҳий ва ижодий драматизмга етарли даражада  эътибор бермаслик китобхонни бир мунча зериктириб қўяди ва асарда танқидий-биографик очерк жанрига хос хусусиятлар устуворлигини келтириб чиқаради.

        Бу типдаги  асарлар  орасида  Н.Каримов,  О.Шарафиддинов, Отаёр асарларида бадиага хос хусусиятлар сезилиб туради. Бироқ, бундан қатъий назар, 70-80-йилларгача яратилган танқидий-биографик  асарларда санъаткор ижоди, асарлари таҳлилига  эътибор  кўпроқ берилди.  Асарни яратган ижодкор  табиатидаги ўзига хос хусусиятлар, шахс ва санъаткор  сифатида шаклланишга таъсир кўрсатган  муҳит, ижод ва  руҳият  билан боғлиқ масалаларга кам эътибор берилди.  Н.Каримов, О.Шарафиддинов,  Отаёрнинг Ойбек, А.Қаҳҳор, Миртемир эссе-романларида бу камчиликларни бартараф этишга дастлабки қадамлар ташланди.  

        Мустақиллик даврида Н.Каримов эссе-роман жанри талабларини астойдил ўзлаштириб бораётган тажрибали мунаққид ва адиб эканини “Чўлпон”, “Мақсуд Шайхзода” эссе-романлари мисолида кўрсатди.
          ХХ асрнинг 70-80-йилларидан бошлаб  ёзувчи  ва  санъаткорлар ҳақида кўплаб хотира китоблар яратилди . А. Қодирий, Айний, Ойбек, Ғ.Ғулом, А.Қаҳҳор, Шайхзода, Миртемир, Шуҳрат, А.Мухтор, О. Шарафиддинов, Ш.Холмирзаев, Т.Мурод ҳақидаги  хотиралар адабиётимиз бойлигига айланди. Ҳ.Қодирийнинг “Отам ҳақида”, (1979),  Саид Аҳмаднинг "Назм чорраҳасида" (1982,1993) ҳамда "Йўқотганларим  ва   топганларим" (2000), К. Қаҳҳорованинг  "Чорак аср ҳамнафас" (1987), З.Саидносированинг “Ойбегим менинг”, Н.Каримовнинг “Ойбек ва Зарифа”  китобларида улкан санъаткорларнинг жонли қиёаси абадийлаштирилди.  
         Хотиралар қатор хусусиятлари билан эссега  яқин  туради.  Шу боис унга эссенинг бир шакли сифатида қараш  мумкин. Аммо хотираларда келтирилган барча далилларни  айни  ҳақиқат  деб  тан олиш ва  уларни илмий муомалага киритавериш ҳамиша ҳам кутилган натижани беравермайди. Хотирада  айрим муаллифлар баъзан  ўз   субъектив қарашларини илгари  суришларини назардан қочирмаслмик керак бўлади.     
         Хотиралар  нафақат  санъаткорлар  ҳаёти  ва  ижоди, балки адабий жараён  хусусида  қимматли маълумотлар беради; шунингдек, асарларнинг  яратилиш  асносидаги  ижодкор   "руҳияти иқлимларидан,  кайфияти  манзараларидан,  ижодий  хаёлларининг тўлқинидан" (Н.Раҳимжонов) хабардор қилади,  бу эса  ижодкорлар  ҳақида  илмий-назарий йўналишдаги тадқиқотлар қимматли манба вазифасини  ўтайди.

     "Ойбек замондошлари  хотирасида"  китоби  чиққандан кейин халқимиз адиб ҳаёти, ижоди,  инсон сифатидаги  фазилатларидан атрофлича хабардор бўлди,  З.Саидносированинг "Ойбегим менинг" китоби орқали бу улуғ санъткор феъл-атвори, ҳаёти ва ижодининг нозик қирраларидан воқиф бўлди. Бу китоб адиб қиёфасини жамики порлоқлиги билан очиб берувчи қимматли манбага айланди. Элга таниқли олима, устоз Ойбекнинг садоқатли дўсти, охирги кунларигача ҳамнафаси бўлган Зарифа  опа  Саидносир  қизи китобининг сарлавҳасиданоқ меҳр ва садоқат уфуриб турган хотиралари  самимий  ҳисларга  бойлиги  билан ажралиб туради. Асар ичига чуқурроқ кирган сайин кўз олдингизда буюк ёзувчининг мураккаб ҳаёти,  илҳоми қайнаган гўзал  онлар,  фарзандларига муносабати янада ёрқинроқ гавдаланади.
       70-йилларда ўнлаб муаллифларнинг асосан бир адиб ҳақидаги хотиралари  ёзилган бўлса,  80-йилларнинг ўрталаридан бир муаллифнинг қатор ёзувчилар ҳақидаги хотиралари юзага  кела бошлади. Саид Аҳмаднинг С.Айний,  Ойбек, А.Қаҳҳор, Ғ.Ғулом, С.Зуннунова ҳақидаги хотираларида, бир тарафдан, турли адибларнинг ранг-баранг қиёфаси гавдаланса, иккинчи бир томондан, улар ҳақида мушоҳада юритаётган муаллифнинг ўзидаги, хотираларидаги ранг-баранг дунё жилоланади. 
       Матбуотда баъзан бирор ижодкор ёки  унинг асарлари ҳақида  ёзилган  кичик  бир  мақолани бадиа деб номлаш, ҳажман кичик қайдларни,  этюдларни ҳам  бадиа  деб  номлаш ҳоллари учрайди. Бунга Х.Давроннинг "Олисларда жимирларди бир юлдуз..." (Шайх Нажмиддин Кубро таваллудининг 850  йил  олдидан) асари "бадиа  дейилган (“Ўз.АС” 1995, 4 август). Аммо бу асар  кўпроқ воқеий ҳикояга ўхшаб кетади.

        Вафо Файзуллонинг  матбуотда эълон қилинган асарларидан бири  "Сўз йўли" Бедилга бадиа дейилса-да (Ўз.АС 1994.15 июль),  у буюк шоир ижодидан таъсирланиш натижасидаги фалсафий мушоҳадалардек таассурот қолдиради. Шунингдек, журналист З.Рўзиеванинг меҳру  оқибат муаммоларига бағишлаб хотира тарзида ёзилган "Дарёмидингиз, осмонмидингиз, Бувижон! ..." деб аталган ёднома хотираси ҳам эссе деб берилганки, бундай ҳоллар эссеистикада жанр табиати масалаларини янада чуқурроқ ўрганиш зарурлигини кўрсатади. Айни вақтда, эссе фақат танқидчиликнинг эмас, бадиий адабиёт, журналистика, фалсафанинг ҳам ўрганиш объекти эканини назардан қочирмаслик керак.
     Таянч тушунчалар:   тарихий-биографик ёндашув, адабий портрет, ҳолот, маноқиб, портретнавис, ижодий портрет, танқидий-биографик очерк, эссе, эссеистика, бадиа, хотира, адабий ўйлар, эссе-роман, Монтенъ, тарихий бадиа, импровизация, эссе  услуби, классицизм, диффузияланиш, синкретик, «Машҳур кишилар ҳаёти» рукни.
     Мавзуни мустаҳкамлаш учун саволлар :

      1. Портрет истилоҳининг маънолари ҳақида гапиринг.

 2. Портрет -мақола нима? Адабий-танқидий очерк-чи?

      3. Адабий портрет билан ҳолот ва маноқиблар орасидаги муносабатни 
          нималарда кўрасиз?

 4. Адабий портретнинг жанрий белгилари нималарда кўринади?

 5. Адабий портрет билан танқидий-биографик очерк ўртасидаги фарқ  

     нимада?

 6.Ўзбек танқидчилигида адабий портретларнинг ривожланиши қай даражада?

      7.  "Эссе" атамаси қандай маънога эга, уни бадиа истилоҳига

       муносабати қандай?

      8.Эссе қандай ички турларга эга? Эссега хос хусусиятлар

         нималарда кўринади?

      9. Хотира нима ? Унинг эссега муносабати нимада?

     10. Эссенавис мунаққидлардан кимларни ва уларнинг қандай   

        асарларини  биласиз?

     11. Ёзувчи   ва   танқидчилар  яратган  эсселар  қандай

         хусусияти билан ажралиб туради?
     Мустақил ўқиш учун адабиётлар:

1. Каримов И. Баркамол авлод орзуси. Т.: Ўзбекистон, 2000.

2. Каримов И. Адолатли жамият сари. Т.: Ўзбекистон,2000

3.  Баҳодир Карим. Жадид мунаққиди Вадуд Маҳмуд.Т., 2000.

5. Валихўжаев  Б.  Ўзбек  адабиётшунослиги  тарихи.  Т.,      

        Ўзбекистон.1993.

6. Мирвалиев С. Ўзбек адиблари. Жажжи портретлар.Т.,1993.

7. Норматов У. Ижод сеҳри. Т., 2010.
8. Расулов А. Истеъдод ва эътиқод. Т., 2000.

9. Раҳимжонов Н. Бадиа ҳақида // "ЎТА”,1983. № 5.

10.Раҳимжонов Н. Илмий тафаккур жилолари.Т.,1991.
11.Сатторов М.  Каттабеков А.  Олис юлдузлар жилоси. Т., 1984.
12.Шарафиддинов О. Истеъдод жилолари. Т., 2000.

13. Қўшжонов М. Истеъдод қирралари. Т., 1975.
14.Ғафуров И. Дил эркинлиги. Т.: Маънавият.1998.

15. Ҳабибулло Саид Ғани.  Бир мисра тарихи.  Эссе // Ёшлик.

         1988, № 10.

16. Эпштейн М.  Закони свободного жанра.  Вопроси литератруры.

         М.1987. № 7.

        Эссе табиатини ўзида истифода этган асарлар:     

17. Асқад М. Ёш дўстларимга.Т.: Ёш гвардия.1971.

18. Абдулла Орипов. Эҳтиёж фарзанди.Т.: Ёш гвардия.1988.

19. Эркин Воҳидов.  Шоиру, шеъру, шуур. Т.: Ёш гвардия.1987.

20.П.Қодиров. Ўйлар. Т.,1971.

21. Ҳошимов Ўткир. Нотаниш орол. Т., 1990.

     «Машҳур кишилар ҳаёти» сериясидаги китоблар:

22. Наим Каримов. Ҳамид Олимжон. Т.,1979.

23. Лазиз Қаюмов. Ҳамза. Т.: Ёш гвардия.1989.

24. Отаёр.  Миртемир.  Т.1986. 

25. Отаёр.   Мен  қуёшни  кўргали келдим.Т.,1989.

26. Акбаров А. Ғафур Ғулом. Т.,1974.

27. Шарафиддинов О.Абдулла Қаҳҳор.Т.,1988.

     Хотира китоблар:

28.Навоий замондошлари хотирасида. Т., 1989.

29. Абдулла Қодирий замондошлари хотирасида. Т., 1999.

30. Ойбек замондошлари хотирасида. Т., 1979.

31. Айний замондошлари хотирасида. Т.,1978.

32. Ҳамза замондошлари хотирасида.Т., 1979.

33. Миртемир замондошлари хотирасида. Т.,1982.

34. Мақсуд Шайхзода замондошлари хотирасида.Т., 1983.

35. Ислом шоир замондошлари хотирасида.Т.,1981.

36. Абдулла Қаҳҳор замондошлари хотирасида.Т., 1987.

37. Асқад Мухтор замондошлари хотирасида. Т., 2006.

38. Озод Шарафиддинов замондошлари хотирасида. Т.,2007.
ТЕСТ САВОЛЛАРИ :

1. Адабий портрет сўзи қайси тилдан олинган?

А. Француз тилидан               В.Итальян тилидан

Г. Рус тилидан                         Д. Инглиз тилидан

2. “Саид Аҳмад” адабий портрети ким томонидан яратилган?
А.М.Қўшжонов                        В.У.Норматов

Г. И.Ҳаққулов                           Д. И.Ғафуров

3. “Эҳтиёж фарзанди” асари қайси жанрга мансуб?
А. Адабий ўйлар                       В. Эссе: Адабий ўйлар

Г. Адабий портрет                    Д. Адабий мақолалар

4.”Биография” сўзининг луғавий маъноси нима?

А. Таржимаи ҳол                      В. “Излайман”

Г. Туғилган кун                         Д. Тўғри жавоб йўқ.

5. Абу Али ибн Синога бағишланган асар қайси жанрда ва ким томонидан ёзилган?

А. Танқидий-биографик очерк, С.Айний        В.Эссе, Айний

Г. Адабий портрет. Фитрат                               Д. Мақола. Чўлпон.

6. Танқидий-биографик очерклар қачондан бошлаб тараққий эта бошлади?

А.ХХ асрнинг 50- йилларидан                 В. ХХ асрининг 20- йилларидан

Г. ХХI аср бошларидан                           Д. 70- йиллардан 

7. Эссе сўзи қайси тилдан олинган?

А.Лотинча                                 В. Французча

Г. Испанча                                 Д. Тўғри жавоб йўқ.

8. Ҳамид Олимжонга бағишланган эссе- роман муаллифи ким?

А. Н. Каримов                        В. С. Азимов

Г. С. Мамажонов        Д. Ҳ.Ёқубов 

9. Адабий ўйлар кўпроқ ким томонидан яратилади?
А.Ёзувчи                          В.Танқидчи

Г. Шоир                            Д.Тўғри жавоб йўқ.

10. Эссе сўзининг луғавий маъноси тўғри берилган қаторни топинг.
А. Чамалайман                     В. Ўйлаб кўраман

Г. Ўлчайман                          Д. Тўғри жавоб йўқ

11. Отаёрнинг эссе- романи қайси адибга бағишланган?
А. Миртемир                         В. Мирмуҳсин

Г.  Уйғун                                Д. Ғафур Ғулом
Адабий мулоқотга асосланган жанрлар
РЕЖА:  1.Адабий-танқидий мактуб.  

             2. Адабий-танқидий мактубнинг ички шакллари.

        3.Адабий суҳбат жанрининг хусусиятлари.

             4. Адабий-танқидий суҳбат турлари.
        Адабий-танқидий мактубнинг генезиси, табиати. Мактуб инсон кашф этган мулоқотлардан бирининг тарихда муҳрланиб қолувчи  гўзал,  таъсирчан ва қулай шаклидир. "Мактуб, аввало, фикрлашга, атрофга разм солиб қарашга, яхши-ёмонни танишга, ҳар нарсага мустақил баҳо беришга, ўз фикрига эга бўлишга, кузатувчанликка ўргатади. Шулар баробарида мактуб ёзиш инсон ижтимоий фаоллигининг энг ёрқин кўринишларидан биридир"
. Мактуб  муайян маънода дил ҳужжатидир. Унда муаллиф шахсияти, руҳий ҳолати, кечинмалари аниқ ва холисона  ифодаланади. Мактуб моҳиятини маълумотнинг ўзи эмас, энг аввало,  объектга муносабат, шу туфайли туғилган шахсий фикр-ўйлар, кечинмалар, ҳис-туйғулар ташкил этади. Шу маънода мактублар инсон ҳаётида ҳам, адабиёт тарихида ҳам маълум аҳамиятга эга.

         Адабий-танқидий йўналиш ёхуд адабий тафаккурдаги мактуб хатнинг илмий-эстетик тафаккурга йўғрилган намунасидир. Бинобарин, ҳозирги ўзбек танқидчилигида тақриз, адабий шарҳ (обзор), адабий-танқидий мақола, адабий портрет, бадиа(эссе), танқидий-биографик очерк каби жанрлар силсиласида адабий (танқидий) мактубнинг учраши ҳам табиийдир. Бу йўналишдаги мактуб адабиёт равнақи учун, ёзувчи ижодининг такомили, китобхон билан адабиёт, китобхон билан ижодкор ўртасидаги робита, муносабатларни ойдинлаштиришда ўзига хос ўрин эгаллайди.

       Мактубнинг жанр сифатида танқидчиликда қачон пайдо бўлганини аниқлаш адабий-танқидий тафаккурдаги изланиш, ўсиш босқичларини аниқлаш учун алоҳида изланишни талаб этади.  Шу маънода мактубнинг адабий-танқидий жанр сифатида шаклланиши ва ривожланиши илмий ҳодиса сифатида айрича аҳамиятга эга. Тарихга назар ташланса, адабий хусусиятга эга мактуб (нома, хат)нинг илдизи "Авесто" ва Ўрхун-Энасой обидаларига бориб тақалишини кузатиш мумкин.
           Алишер Навоийнинг Ҳирот, Самарқанд,  Астробод ва бошқа шаҳарларда яшаб туриб, турли кишиларга ёзган насрий мактубларидан тузилган "Муншаот" («Хатлар») асари жаҳон адабиёти тарихидаги улкан  манбалардан бири ҳисобланади. Унга 88 та руқъа (хат) киритилган. Бу хатлар буюк адибнинг турли ҳолат ва вазиятдаги кайфиятини реалистик акс эттирган тарихий ҳужжатларгина эмас, балки Навоийнинг адабий-танқидий қарашларининг нозик қирраларини ифодалагани билан ҳам қимматлидир. Айни вақтда, бу мактублар ўз давридаги адабиёт, санъат, маданият ривожига муайян даражада таъсир кўрсатгани ҳам шубҳасиздир.
        Адабий характердаги мактубда муаллифнинг адабиёт, бадиий асар ҳақидаги холис мулоҳазалари  биринчи ўринда туради. Шу нуқтаи назардан қаралса, адабий-танқидий мактубнинг ўзига хос жанрий белгилари қуйидагиларда кўринади:

  1. Адабий-танқидий характердаги мактуб ёзувчига, асар қаҳрамонларига (шартли), танқидчига, китобхонга мурожаат қилиб ёзилади. Адабий танқиднинг бошқа жанрларидан фарқли ўлароқ унда  мурожаат руҳи, таъкид оҳанги, баъзан интим мушоҳадалар етакчилик қилади.

   2. Адабий-танқидий характердаги мактубда, асосан, объект сифатида танланган асар ҳақида фикр юритилади, шу нуқтаи назардан у маълум даражада тақриз жанрига ўхшаб кетади. Лекин хусусий, шахсий мушоҳадалар устунлик қилади. Танқиднинг барча жанрларида бўлгани каби мактуб жанрида ҳам  мунаққид истеъдоди муҳим ўрин тутади. Унда муаллифнинг асар гўзаллигини, ғоявий ва бадиий бойлигини ҳис этиш,  камчиликларни аниқ идрок қилиш қобилияти ёки, аксинча, ночорлиги сезилиб туради. 

  3.  Мактуб орқали мунаққид бошқа жанрларга нисбатан ҳар қачонгидан кўра ёзувчига, китобхонга яқинроқ бўлади, улар билан бевосита робитага киришади.

  4. Мактубда ҳам, тақризда кузатилгани сингари қисқалик, лўндалик устиворлик қилади. Таъсирчанликда руҳий моҳият ишонтириш кучи чуқурлашади, чунки мунаққид ёзувчига, китобхонга қалбини очаётгандек бўлади, мулоҳазалари адресатга маъқул келиши келмаслигидан қатъий назар ёзувчи, китобхон ёки  танқидчининг бевосита дилидагиларни айтаётгандек йўл тутади.
  5. Адабий танқиднинг барча жанрлари адабий жараён, китобхон ва ёзувчи, демак,  уч томонлама таъсир кучига  эга бўлса,  адабий-танқидий мактуб аниқ бир объектга қаратилгандек шаклий йўналиш олади.


Лекин бу мактубда (айниқса, матбуотда эълон қилинган мактубда) кенг китобхонлар оммаси батамом эътибордан соқит қилинади дегани эмас. Бу ўринда мурожаат, адреслилик, шакл ва услубгагина хос бўлиб, илгари сурилаётган фикр ва мушоҳадалар кўпчилик томонидан идрок қилинишини назардан қочирмайди.   

       Бу жанр ривожи ва такомилида Фитрат, М.Қўшжонов, О.Шарафиддинов, О.Тоғаев, У.Норматов, И.Ғафуров каби мунаққидлар мактублари муҳим ўрин тутади. О.Шарафиддиновнинг И.Ҳаққулга ёзган очиқ хати мисолида ўзбек танқидчилигидаги мактуб жанрининг сифат жиҳатдан  янгиланиш жараёнини кузатиш мумкин. Мунаққид И.Ҳаққулга маҳоратидаги гўзал ва нозик нуқталарни эътироф этиш баҳонасида сўнгги босқич ўзбек танқидчилигида содир бўлаётган янги тамойилларни очиб беради, мунаққидлар олдида турган янги-янги вазифаларга эътибор қаратади.
        Адабий-танқидий мактубнинг ички шакллари. Шуниси эътиборлики, ХХ аср бошларидаёқ бу жанрга мурожаат этишда жонланиш сезилади. ХХ аср мрбайнида адабий-танқидий мактубга эътибор турли босқичда турли даражада кечди.  Ўзбек танқидчилигида унинг О.Шарафиддинов (Салмон Рушдийга очиқ хат), У.Норматов (Зулфия Қуролбой қизига хат), Ш.Холмирзаев томонидан ёзилган намуналари мисолида янги кўринишлари пайдо  бўлди. Ўзбек адабий танқидчилигида унинг қуйидаги хиллари учрайди:

       1.Танқидчининг ёзувчига мактуби.  

       2.Мунаққиднинг китобхонга мактуби .

       3.Танқидчининг адабий қаҳрамонларга   хати. 

       4. Ёзувчининг танқидчига мактуби.

       5. Танқидчининг танқидчига мактуби.

      Танқидчининг адибга мактуби моҳиятан, икки кўринишга эга:
       1. Бунда муваффақиятли чиққан бадиий асар ҳақида танқидчи ўз таассуротлари, қувонч ва ҳаяжонларини ёзувчи билан баҳам кўради.   Асарнинг ўзига хослиги, адабий жараёнда сезиларли воқеа бўлгани, китобхон қалбидан ўрин ола билишига ишонч  натижасида самимий руҳдаги мактублар ёзилади. Бунга мисол тариқасида танқидчи О.Тоғаевнинг ёзувчи Эркин Аъзамга ёзган мактубини кўрсатиш мумкин. "Гражданин-инсоннинг шаклланиши"  деб номланган бу адабий-танқидий мактуб мунаққиднинг «Прометей олови» (1985) китобидан ўрин олган.

       2. Адабий-танқидий мактуб бадиий жиҳатдан бўш, саёз асарлар пайдо бўлганда ёзилади ва кўпинча шиддатли оҳанг касб этади. Унда мурожаат руҳи етакчилик қилади. Уни ёзиш замирида адабиётга жонкуярлик, камчиликларга бефарқ қарай олмаслик ётади. Юксак санъат асарлари яратиш учун бундай асарларнинг  бош мақсадидир. Танқидчи  юксак санъат мезонлари нуқтаи назаридан ёзувчига асари саёз эканини холис исбот қилиб беришга интилади. Бу билан халқнинг китобхонлик даражасини кўтаришга ҳам кўмаклашади. Шундай очиқ хатлардан бири ёзувчи Иброҳим Раҳимнинг "Одам қандай тобланди?" (1976 ) асари нашр этилиши муносабати билан М.Қўшжонов томонидан ёзилди. Танқидчи унда асарнинг ўта жўн ёзилганини, айниқса, Н.Островскийнинг "Пўлат қандай тобланди" асарига таассуб ўзбек адиби асарига муваффақият ўрнига катта зарар келтирганини рўй-рост айтади.  Мунаққидни, айниқса,  асарда бадиийлик, гўзаллик йўқлиги ташвишлантирди. Унинг  фикрича, ёзувчи  асарда ҳаёт ҳақиқатини бадиий ҳақиқатга айлантира олмаган, образларда, айниқса,  ҳаётийлик етишмайди деган хулосага келади.

        Бундай очиқ хатларнинг аҳамияти шундаки, биринчидан, адабиётда савияси паст асарлар яратилишига қарши кескин кураш олиб борилади; иккинчидан, ёзувчининг асарда йўл қўйган камчиликларини ўзига очиқ-ойдин кўрсатиб берилади; учинчидан, бундай очиқ хатлар китобхон дидини  ўтмаслашиб кетишдан эҳтиёт қилади; тўртинчидан, адабий жараённи соғломлаштириб туради. Қолаверса, маълум маънода ноширларнинг кўзини очади. Бу хусусиятларнинг барчаси, айниқса, ҳозирги бозор иқтисодиёти шароити учун аҳамиятлидир. Лекин, афсуски, ниҳоятда зарур бўлган ҳозирги даврда ана шундай очиқ хатлар деярли ёзилмаётир. 

        Мунаққиднинг китобхонга мактуби ўзбек танқидчилигида кам учрайди. Масалан, У.Норматовнинг "Адабий ўхшашликлар хусусида" деб номланган мактуби китобхоннинг саволига жавоб тарзида битилган. Бундай мактублар китоб билан китобхон, мунаққид билан ўқувчи  ораларидаги масофани қисқартиришга хизмат қилади, улар аро жонли мулоқот кўпригини уюштиради. Натижада китобхон билан танқидчи бир-бирини кузатадиган, бир-бирини қувватлайдиган бўлиб боради.      

       Танқидчи танлаб олган асарлар таҳлили мисолида адабий ўхшашликларнинг ташқи томонига эмас, балки  туб моҳиятига, ёзувчининг ижодий индивидуаллигига, бадиий концепциясига кўпроқ диққат қилиши лозим деган хулосага келади. Бундай мактубнинг адабий, маънавий-маърифий аҳамияти шундаки, у ўқувчи дунёқарашини чиниқтиришга, ҳаёт ҳақидаги, бадиий асар ҳақидаги тасаввурларини кенгайтиришига ёрдам беради. Адабий-танқидий руҳдаги мактуб китобхон билан адабий жараён ўртасидаги робитани мустаҳкамлайди, китобхонни мустақил фикрлашга ўргатади, бадиий асарга ижобий муносабатда бўлиш малакасини тарбиялайди.  
       Танқидчининг  адабий қаҳрамонларга мактуби ўзбек танқидидаги мунаққид изланишлари, таланти ва иқтидоридан дарак берувчи  мактубнинг янги турларидан биридир. Унинг ёрқин намунаси  И.Ғафуров ижодида учрайди. Ў.Умарбеков қиссалари қаҳрамонларига ёзилган хатлар шундай намуналардир. Мактубда мунаққид қаҳрамонларнинг тутган йўлига, хатти-ҳаракатларига баҳо беради, уларни оқламайди. 
    Ижодкорнинг танқидчига очиқ хати  ўзбек танқидчилигида кам бўлса-да, учраб туради. Бунга мисол қилиб шоир Усмон Азимнинг танқидчи У.Норматовга ёзган хатини кўрсатиш мумкин. "Ўзбекистон адабиёти ва санъати"да (1987, 13.Х.) У.Азимнинг "Ақл-заковат муросами?" деб номланган очиқ хати эълон қилинди. Газетанинг шу сонида У.Норматовнинг "Йўқ, адолат–ҳақиқат йўли" сарлавҳаси остида жавоб мактуби берилди. Бундай мактубларнинг пайдо бўлиш ташаббускори газета таҳририяти, албатта. Кези келганда шуни таъкидлаш ўринлики, бу газета  ўзбек танқидчилигининг, умуман, фаоллашуви, хусусан, юқоридаги каби жонли изланишларга доимо ташаббускор бўлиб келмоқда. 
    Шуниси диққатга сазоворки, бу мактублар қайта қуриш даврида ёзилган, шунинг учун уларда замон руҳи–фикрни, ҳақиқатни очиқ-ойдин, баралла айтиш руҳи яққол кўриниб туради. Бу мактублар, айни вақтда,  80-йиллар танқидчилигида жиддий изланишлар ва ўзгаришлар бўлганини кўрсатади.

      Ўзбек танқиди тарихида мунаққид чиқишларига шоир ёки ёзувчининг жавоб бериши, у билан баҳсга киришуви, борингки, ўзини ҳимоя қилиши кам учрайдиган ҳодиса. Бу ҳолни маълум даражада 20-йиллардаги адабий жараёнда ҳам кузатиш мумкин эди. Адабий мактубда  мунаққиднинг мунаққидга мактуби (кўпроқ жавоб тарзида) тури ҳам бор. Бу тур 20-йилларда анча тарқалган эди. Фитратнинг «Ёпишмаган гажаклар»и бунга шаклга мисолдир. Аммо бундай асарларнинг жанрий чегараси ҳали аниқланган эмас, уларни баъзида мақола, баъзида мактуб деб аташ ҳамон давом этмоқда. Характери, руҳи, ёзилиш сабабларидан келиб чиқиб, адабий-танқидий мактуб сифатида қараш мақбулдир.

        Юқорида эътироф этилган У.Азимнинг мактуби ҳам шу руҳда битилган. У танқидчи мақоласини ўқиб, 20-йиллар анъанасида  мактуб ёзишга азм қилганини айтади. Унинг очиқ хатига жавобан ёзилган танқидчи мактубида шоир билан очиқ мунозарага киришилади. Танқидчи шоир даъволарига қарши ўзининг далилларини келтиради. Бу мактубларда  ҳар иккала томон зўр бериб, асосан, ўз фикрини маъқуллаш йўлини тутадики, бундай тортишув адабий жараёнга кўп ҳам наф келтирмайди, чунки уларда холисликдан кўра, тарафкашликка сезилмаган ҳолда йўл қўйилади.

       Ўзбек адабиётида ёзувчиларнинг мактублари ҳозиргача деярли ўрганилмай келаётир. Ҳолбуки, С.Айний, Ойбек, Ғ.Ғулом,  А.Қаҳҳор, Саид Аҳмад, П.Қодиров, О.Ёқубов ва бошқа кўплаб ижодкорлар мероси адабий мактубларга бойлиги билан ажралиб туради. Бу жанрни жонлантиришда Ш.Холмирзаев фаоллигини таъкидлаш ўринли. Мактубнинг бу тури танқиддан кўра  бадиий ижодга тегишли, шу боис уларни  алоҳида ўрганиш керак. Бу мактублар ижодкорларнинг яхлит қиёфасини ўрганиш ва яратишда муҳим ўрин тутади.


Кейинги йилларда ўзбек адибларига китобхонлар ёзган хатлар ҳам, ўзига хос тарздаги адабий-маданий бойлик экани маълум бўлиб бормоқда. Бунга шоир Шукруллога ёзилган юзлаб хатлар асосида тузилган “Ғойибона муҳаббат”( 2011) тўплами мисол бўла олади.

       Кузатишлар шуни кўрсатадики, адабиётга дахлдор мактублар адабий жараёнда ҳам, ижодкорлар ҳаётида ҳам маълум ўринга эга ва уларнинг турли шакллари мавжуд. Адабий-танқидий мактубларнинг тур ва кўринишлари уларнинг структураси, бадиийлиги ва публицистик руҳини, шакл ва мазмун, тили, мунаққид қиёфаси, услуби каби  муаммоларни ўрганиш зарурлигини кўрсатмоқда. Шунинг учун адабий-танқидий мактубни тадқиқ этиш, юксак санъат асарлари яратиш йўлидаги санъаткор  жонбозлигини  кўрсатиш учун муҳим аҳамият касб этади. Адабий-танқидий мактублар кимга атаб ёзилганидан, қандай характерда эканидан қатъи назар, ўзбек адиби ва адабиёти, умуман,   адабий танқиднинг бадиий савияси ўсишига, унинг ранг-баранг жилоланишига хизмат қилади.

Адабий–танқидий суҳбатнинг ўзига хос хусусиятлари.  Суҳбат икки ва ундан ортиқ шахснинг ўзаро мулоқотидир. Мулоқот турли характер ва йўналишда  бўлиши мумкин. Адабиёт ҳақида, санъат ҳақида икки киши (олим ва адиб, танқидчи ва шоир ) аро кечувчи суҳбат танқидчиликнинг гўзал ва қизиқарли шаклларидан биридир. Суҳбатда бир-бирини тушуниш  ёхуд принципиал равишда бир-бири билан келиша олмасликдан қатъий назар, унда мавзуни чуқур идрок ва ҳис эта олгувчи  мутахассислар иштирок этади. Ёзувчи билан танқидчи, мунаққид билан шоир, драматург билан олим ўртасидаги суҳбатда  адабиёт, ижоднинг нозик муаммолари, баҳсли нуқталари ёритилади. Адабий асар, адабий жараён , ижодий лабаратория ҳақида жамоатчиликка, мутахассисларга янги маълумотлар берилади, у ёки бу масалага мустақил  нуқтаи назар илгари сурилади.  

   Суҳбат адабий танқиднинг алоҳида бир жанри саналиб, ўзига хос табиатга ва хусусиятларга эга. Унда икки суҳбатдош–ёзувчи ва танқидчининг ёхуд ёзувчи - ёзувчи, мунаққид-танқидчи қиёфаси, қалби, фикрлаш тарзи, маънавий дунёси, диди яққол кўриниб туради. Мулоқотда суҳбатдошларнинг адабиёт ҳақидаги қарашлари, фикрлашлари, бадиий ва илмий тафаккур тарзи, адабий жараёнга, бадиий асарга, адабий муаммоларга муносабати, эстетик ақидалари  ёрқин намоён бўлади.  Суҳбат  жараёнида мужмал тушунмовчиликларга ўрин қолмайди,  кескин мунозаралар ҳақиқатнинг кўзини очишга йўналтирилади.  Баъзида суҳбатдошларнинг қарашлари бир-бирига тўғри келмаслиги, улар бир-бирини рад этиши мумкин. Лекин, асосийси, улар суҳбат моҳияти юксак адабиётга ва китобхон манфаатига  хизмат этади. Шу билан бирга адабий-танқидий суҳбат орқали суҳбатдошлар сиймоси, қиёфаси, табиати, характерига хос муҳим белгилар очилади.

         Адабий танқиднинг қизиқарли саналувчи бу жанри кўп асрлик анъаналарга эга. Тарихий илдизлари Суқрот, Афлотун суҳбатлари ривожланган қадимги юнон адабиётига бориб тақалади. Матбуот пайдо бўлгунча, бизда бу жанр оғзаки тарзда – бедилхонлик, навоийхонлик, машрабхонлик каби оғзаки шаклларда ҳукм суриб, турли мушоираларда бўй кўрсатган.
    В.Г.Белинский ҳам бу жанрга тез-тез мурожаат қилгани маълум. Унинг кўп мақолалари суҳбат шаклида ёзилган. Масалан, «Рус адабиёти 1814-йилда» йиллик обзорини ёзишда суҳбатдан фойдаланган. Танқидчи ва шоир Кольцов эса Белинскийнинг суҳбат шаклидан фойдаланганига қарши чиқади. «Танқид тўғридан-тўғри бир шахс томонидан айтилиши керак ва у буйруқ каби таъсир қилиши лозим»,-деб ҳисоблайди
. Шунинг таъсиридами, кейинчалик Белинский ижодида суҳбатга эътибор сусая борган.      

      Улуғ рус шоири А.С.Пушкин ҳам суҳбатга катта эътибор билан қарайди. Қаерда санъатга муҳаббат бўлмаса, у ерда танқид ҳам бўлмайди, деб ҳисоблайди шоир. Пушкиннинг «Танқид ҳақида суҳбат» асари адабий-танқидий суҳбат жанрининг ёрқин намунасидир.

 Пушкин суҳбатдошлари номини  А ва В деб белгилайди. Суҳбат савол-жавоб билан бошланади. 

«А. Сиз «Галотей»нинг охирги сонида NN нинг танқидини ўқидингизми?

В. Йўқ, мен рус танқидини ўқимайман.

А. Беҳуда қиласиз. Бошқа ҳеч нарса сизга бизнинг адабиётдаги аҳвол ҳақида тушунча беролмайди».

 Шу тариқа ўша давр танқидчилигига баҳо берилади. Суҳбатдошлар аро мусоҳиб қарашларини инкор этиши руҳи кучли. 
«В. Танқид бизда ҳеч қандай овозга эга эмас, шубҳасиз, юқори табақадаги ёзувчилар рус журналларини ўқимайдилар, уларни мақташ ёки сўкишни билмайдилар...

А. Мен нафақат ўз қониқишларим, балки сўз санъати фойдасини олқишлайман».

Икки тараф баҳси асосига қурилган суҳбатдан  Пушкиннинг ўша давр адабий танқидчилигига берган баҳосини аниқ билиб олиш мумкин. Замондошлари фикрича, Пушкиннинг бу суҳбати тугалланмай қолган.

Рус мумтоз адабиётида Б.Сумароков  бу жанрда фаол. Х1Х аср рус танқидчилигида суҳбат В.Жуковский ижодида ҳам учрайди. Унинг «Танқид тўғрисида» мақоласи тўлиқ диалог-суҳбат шаклида ёзилган. Кўринаётирки, рус танқидчилигида ёзувчи ва танқидчилар суҳбатига  кўпроқ мустақил –фикрларни ифодалаш воситаси сифатида қаралган.    

 Инглиз ёзувчиси ва танқидчиси Роберт Пен Уорреннинг «Как работает поэт» («Шоир қандай ишлайди?») китоби мақолалар, интервъюлар ва суҳбатлардан ташкил топган. Булар  «Харви Брайт билан суҳбат», «Автоинтервью», «Қочоқлар билан учрашув. Вандер Билт университетидаги суҳбат», «Бадиий наср санъати ҳақида суҳбат», «Нъю-Йорк штатидаги Юнион коллежи талабалари билан суҳбат» ва ҳ.к. Бу     суҳбатларнинг ўзига хослиги шундаки, уларда битта танқидчи эмас, икки ва ундан ортиқ танқидчилар иштирок этадилар. Масалан, «Қочоқлар учрашуви»даги суҳбатда Уоррен, Тейт, Рэнсон, Элиотлар қатнашадилар. Суҳбатда кўпроқ Уоррен етакчилик қилади.

 Ёзувчининг «Бадиий наср санъати ҳақида суҳбат»ида ҳам  уч танқидчи қатнашади. 
      Ўзбек танқидчилигидаги суҳбатларда кўпроқ икки суҳбатдош мулоқоти кенг тарқалган. Бир неча суҳбатдошлар иштирокидаги давра суҳбатлари ҳам учрайди. Бунга сўнгги йилларда У.Норматов, Б.Назаров, И.Ғауров, Б.Саримсоқов, Н.Раҳимжонов, Қ.Йўлдошев, С.Мели иштирокида “Мустақиллик даври шеърияти” ҳамда П.Қодиров, У.Норматов, А.Расулов, Н.Худойберганов, Б.Назаров, Д.Алимова иштирокидаги “Мустақиллик даври насри” мавзуидаги давра суҳбатларини кўрсатиш мумкин. (ЎзАС, 2005, 20 май; 22 август).
       Адабий-танқидий суҳбатлар бир неча ички кўринишларга эга: 
1. Ёзувчи билан мунаққид суҳбати. 2.Танқидчи билан адабиётшунос суҳбати.  3.Ижодкор (ёзувчи, шоир) билан ижодкор суҳбати.   4. Мунаққид билан китобхон суҳбати.    5.Давра суҳбати (танқидчилар гурунгини ҳам шунга киритиш мумкин).

Ёзувчи билан мунаққид суҳбати.  Суҳбатнинг бу тури, асосан, 70-йилларда ривожланди. У кўпроқ адабий жараёндаги муаммоларни ҳам, ёзувчи ижодидаги айрим масалаларни қамраб олишга ҳаракат қилади, фаоллиги билан ажралиб туради. Бунда ёзувчи ижодий лабараториясига оид маълумотлар, адибтнинг ўз амалий фаолиятидан чиқарган назарий хулосалари акс этади.  

      Адабий-танқидий суҳбатнинг бу хилини ривожлантиришга С. Мамажонов, У.Норматов, О.Шарафиддинов, И.Ҳаққулов, Н. Худойберганов, М. Саъдий каби мунаққидлар ўз ҳиссаларини қўшдилар. Бу борада, айниқса, У.Норматов суҳбатларини алоҳида таъкидлаш лозим.  

        Танқидчи билан  адабиётшунос суҳбати.  Суҳбатнинг бу тури ўзбек танқидида кенг тараққий этмаган бўлса-да, сўнгги босқичда жонланиш сезилади. Адабиётшунос О.Абдуллаевнинг мунаққид О.Шарафиддинов билан суҳбати унинг гўзал намуналаридан биридир.  Мунаққид устозга унинг наинки, ҳозирги катта тажриба орттирган ижодий даври, балки  ёшлик йиллари ҳақида ҳам қатор саволлар беради. Суҳбатда О.Шарафиддинов ўз болалик йиллари, дастлабки ўқиган бадиий асарлари, мактабдаги таҳсил, қатағон даврининг жонли хотиралари ҳақида сўзлайди. Бу маълумотлар биринчидан, ўқувчини мунаққиднинг ҳаётига чуқурроқ олиб киради, қолаверса, унинг портретига чизгилар сифатида қимматлидир. 

         Икки суҳбатдошнинг адабий танқид моҳияти, адабий жараёндаги ўрни, нуқсон ва ютуқлар, замон ва адабиёт муаммоларига оид  қарашлари танқиднинг жонли манзараларини кўриш ва кузатишда  муҳим аҳамиятга эгадир.

Сўнгги йиллардаги У.Норматов, Ҳ.Болтабоев, И.Ғафуров, Й.Солижонов, У.Ҳамдам, Э.Очиловларнинг   бу йўналишдаги суҳбатлари, адабий танқид ва адабий жараённи янада жонлантирмоқда. Бу суҳбатлар ҳам адабиётшунос олимнинг, ҳам халқ меҳрини қозонган истеъдодли мунаққиднинг илмий, ижодий қиёфасини, суҳбат маданиятини  кўрсатишга хизмат қилади. 

        Мустақиллик йилларида  «Ўзбекистон адабиёти ва санъати» газетаси, «Шарқ юлдузи» , “Ўзбек тили ва адабиёти” журналлари саҳифаларида танқидчи ва адабиётшуносларнинг ўзаро суҳбатлари тез-тез бериляптики, демак, уларга қизиқиш йилдан йилга кучайиб бормоқда.
       Ижодкор (ёзувчи, шоир) билан ижодкор суҳбати.    Э.Воҳидов, Ў.Ҳошимов, А.Орипов каби машҳур ёзувчи ва шоирларнинг ёш ижодкорлар билан суҳбати жамоатчилик томонидан доимо катта қизиқиш билан кутиб олинади. Масалан, ёш ижодкор Сафар Оллоёрнинг Шукур Холмирзаев билан суҳбати («ЎзАС», 2002 йил, 22 ноябрь)да сарлавҳасига ёзувчи сўзлари чиқарилган: «Жаҳонбоп асар ёза оламан, лекин...» деб номланган. Бу сарлавҳанинг ўзиёқ  ўқувчини жалб этиш хусусиятига эга, аниқроғи, унда  структурал жиҳатдан қизиқтирувчи код мавжуд. Суҳбатда адабиётнинг дунёга чиқишида таржиманинг роли ҳақида фикр юритилади. Самимий, дилдан ўртоқлашиш руҳида ташкил этилган суҳбатдан  Ш.Холмирзаевнинг ҳақиқатгўй, адолатпарвар ва катта орзулари билан яшаган қиёфаси китобхон хотирасида сақланиб қолади.
         Мунаққид билан китобхон суҳбати ўзбек  танқидчилигида кам учрайди.  Юқорида эслатганимиз инглиз адиби ва танқидчиси Р.П.Уорреннинг «Нью-Йорк штати Юнион коллежи талабалари билан суҳбат»и бу жанрнинг  ёрқин намунасидир. Бундай суҳбатларда ёзувчи кенг китобхонлар оммасининг суҳбатдош мисолидаги вакили билан юзма- юз учрашиш имконига эга бўлади. Айни вақтда, оддий китобхоннинг адиб билан, асарларини ўзи севган (ёки севмаган) ёзувчи билан юзма-юз учрашуви унинг китобхон сифатидаги иқтидори, диди шаклланиши, у ёки бу адабий-эстетик муаммоларни ойдинлаштириб олишда муҳим аҳамиятга эгадир. Айниқса, ёзувчи ва китобхон суҳбатининг баҳс характерида кечиши  унга салкам бадиий асар тусини беради ҳамда бундай суҳбатга ишқибозлар аудиториясининг кенгайиши сабаб бўлади. Бизнинг газета ва журналлар, танқидчилар адабий-танқидий суҳбатнинг бу турига ҳам эътибор қаратишса, ўзининг гўзал самараларини бериши шубҳасиздир. 
         Танқидчининг олимлар билан суҳбати. Суҳбатнинг бу тури ўзбек танқидчилигида кўп учрайди. Унинг ёрқин намуналари таниқли адабиётшунос ва мунаққид И.Ҳаққул ижодида кузатилади. Олимнинг (1991)»Ғазал гулшани» деб номли китобидаги суҳбатларни муаллифнинг ўзи «адабий суҳбатлар» деб атайди ва улар  “таҳлил-мушоҳада шаклида” ёзилганини таъкидлайди.

      Иброҳим Ҳаққул суҳбатлари ўзининг ниҳоятда эркинлиги билан диққатни жалб этади. Мунаққид баъзи суҳбатларда бўлгани каби саволлар бериб ўтирмайди. Масалан, «Ғоявийлик ва маҳорат чўққиси» деб сарлавҳаланиб, профессор А.Ҳайитметов билан олиб борилган суҳбат Алишер Навоий ғазаллари, улардаги адабий анъана ва янгиликнинг ўрни каби масалаларга бағишланган. Суҳбатда Навоий ғазалларидаги анъана ва янгилик хусусида фикр юритилади. 

       Суҳбатларнинг ўзига хос хусусиятларидан яна бири шундаки, суҳбатдошлар қайси шоир ҳаёти, ижоди ҳақида фикр юритмасинлар, масалага кўпинча жаҳон адабиёти, юксак санъат мезонлари асосида ёндашишга ҳаракат қиладилар.

       Давра суҳбати. Номидан кўриниб турганидек, бу бир неча суҳбатдошлардан ташкил топади. Суҳбт кўпинча муайян муаммо атрофида уюштирилади. Ёки бирор ижодкор ҳаёти, ижодини чуқурроқ ўрганишга бағишланади. 

Адабиётшунос С. Мамажонов  «Адабий жараён ва адабий журналларда адабий танқид” мақоласида 1983 йилда “Ёшлик” журналида эълон қилинган суҳбатлар ҳақида атрофлича фикр юритади.”Шакл– томир, мазмун – қонми?” деган давра суҳбати ўқувчини ўйлашга мажбур этадиган хусусиятга эга эканлиги кўрсатилади. “Ёшлик” журнали “Литературная учёба” журнали билан ҳамкорликда ибратли бир эксперимент –тажрибасига жамоатчилик эътибори тортилди. Миллийлик, шакл, анъана ва новаторлик, таржима, тил масалалари муҳокама қилиниб, А.Мухтор, М.Қўшжонов, О.Ёқубов, Э.Воҳидов, И.Ғафуров, О.Матжон  каби адиб ва мунаққидлар иштирок этган бу давра суҳбати ўз вақтида наинки Ўзбекистон, балки ундан ҳам кенгроқ миқёсдаги китобхонлар эътиборини жалб этди. Кўтарилган масалалар, айниқса, ёшлар ижоди, уларнинг бугуни ва эртаси билан жипс боғлиқликда ёритилди. Ўша вақтда  тилга олинган қатор ёш ижодкорлар кейинчалик, миллий адабиётимизнинг пешқадам намояндалари бўлиб етишди. 
       «Янгиланиш умиди» деб номланган давра суҳбати ўзбек адабиётшунослигининг бугуни ва келажаги муаммосига бағишланган. Унда Ўзбекистон ФА Тил ва адабиёт институтининг ёш олимлари қатнашганлар. «Гулистон» журналида эълон этилган мазкур давра суҳбатида адабиётшуносликда турғунлик даври қолдирган асоратларнинг сабаб ва оқибатларини очишга ҳаракат қилинган.      Ташаббусларга йўл очиш, илмда соғлом ижодий муҳит яратиш, жаҳон миқёсидаги илғор тажрибаларни ўзлаштириш, иқтидорли ёшларга эътиборни кучайтириш каби муҳим масалалар кун тартибига қўйилгани ушбу суҳбатнинг илмий-назарий аҳамиятини белгилаб беради.

      «Болалар адабиёти юксалиш машаққатлари» деб номланган давра суҳбати («ЎзАС», 2002 йил 24 май)да болалар адабиёти муаммолари билан шуғулланувчи мутахассислар, шоир ва адиблар қатнашдилар ва мустақиллик даври болалар адабиётида бадиий бақувват асарлар яратишнинг долзарб муаммолари ҳақида фикр юритилди.

       Танқидчилар гурунги. Аталишидан кўриниб турганидек, бу суҳбат турида, асосан, мутахассислар  иштирок этадилар. Мавзу ва муаммо  кўпинча, адабий танқид хусусида бўлса-да, бундай суҳбатлар бадиий адабиёт ва ижодиётнинг турли йўналишидаги масалалар атрофида ҳам бўлиши мумкинлигини инкор этмайди. Масалан, «Бугунги танқид ҳақида қандай фикрдасиз» деб номланган («ЎзАС», 1984 йил, 4 май) давра суҳбатини газетанинг бош муҳаррири О.Ёқубов олиб борди.  Суҳбатда танқид тараққиёти, ютуқ ва камчиликлари, айниқса, ўрганилмай келинаётган масалаларга эътибор қаратиш зарурлиги таъкидланди.    

         Хулоса қилиб айтиш мумкинки, адабий-танқидий суҳбат жанри ўз вазифалари, ўз моҳияти, ўз мақсадига  эгадир. Унинг бошқа жанрларидан фарқли ва  асосий хусусиятларидан бири шундаки, адабий жараён, мутахассислар ва китобхонлар, бир вақтнинг ўзида, у ёки бу муаммо хусусида, кўпларни қизиқтириб келаётган ечими ёхуд ёритилиши кутилаётган масала ҳақида  турли қарашларнинг  гувоҳи бўлади. Бундай имкониятни фақатгина давра суҳбатлари бериши мумкин. Кўпларда янги фикр уйғотиш, борларини мустаҳкамлаш, чуқурлаштириш, айримларидан воз кечишда бундай давра суҳбатлари муҳим аҳамиятга эгадир. Шу маънода унинг имкониятлари бошқа жанрларга нисбатан кенгроқдир. Давра суҳбатида нима ҳақда мулоқот олиб борилмасин, фикрлар чархланади, бир-бирини тўлдиради, бир муаммо атрофида турлича нуқтаи назарлар илгари сурилади. Шу фазилати билан давра суҳбати  адабий жараён йўналишига фаол ва самарали таъсир кўрсата олади.
      Э.Межелайтеснинг "Тунги капалаклар"  китобидаги тубандаги мулоҳаза эътиборни тортади."...Биродар, агар сен шаҳсият ҳақида фикр юритмоқчи бўлсанг, энг аввало,  уни яхши ҳис қилишинг сўнг эса яхши тушуна олишинг керак.  Энг аввало қалб билан,  шундан сўнг эса  онг  билан  ...

       Дастлаб  ўзида  енгил  ва ёқимли шаббодадек Ҳофиз шеъриятининг нашъасини  ташувчи  эпкиннинг  сийпаланишини  ўзингда   ҳис қилишинг  керак,  фақат  ана  шундагина  унинг  муаттар бўйидан қониқиб нафас оласан"
. Бу фикрларни танқидчиликнинг барча жанрларига  нисбатан   қўллаш мумкин.  Танқидчи юқоридаги  хусусиятларга амал қилса,  ёзгани   санъат даражасига яқинлашади. Умуман, адабий танқиднинг ҳамма жанрлари адабиётга, адиб ва бадиий асарга муҳаббат самарасининг ўзига хос шаклларидир. Санъатга муҳаббат бўлмаган жойда танқид бўлмайди. А.С.Пушкин таъбири билан айтганда: «Танқид санъат ва адабиёт асарларининг гўзаллиги ва нуқсонини очиб берувчи фандир». Шундай экан, ҳақиқий мунаққид бўлишни истаган кишидан санъатни севиши ва ўзига хос иқтидор эгаси бўлиш талаб қилинади. 
  Таянч тушунчалар: мактуб, хат, очиқ хат, адабий-танқидий мактуб, ёзувчига мактуб, китобхонга мактуб, танқидчининг танқидчига мактуби, мактубда шакл ва мазмун бирлиги, танқидчи ва ёзувчи суҳбати, хат қурилиши, суҳбат, мулоқот, танқидчилар гурунги, давра суҳбати, танқидчи иқтидори.
        Мавзуни мустаҳкамлаш учун саволлар :

     1. Адабий-танқидий мактубларнинг илдизи ҳақида гапиринг.

     2. Жанрий белгилар деганда нимани тушунсиз?

     3. Адабий-танқидий мактубларнинг турли шакллари ҳақида гапиринг.

     4. Адабий суҳбат жанрининг ўзига хослиги нимада?

     5. Суҳбатнинг қандай ички турлари мажуд ?

     6. Адабий-танқидий суҳбатнинг бошқа жанрлардан фарқи нима?
     Мустақил ўқиш учун адабиётлар:
1. Ахмедова Ш. Мактубот ва адабий танқид. Т. Фан, 2005.
2. Ахмедова Ш. Ўзбек адабий танқидчилиги жанрлари. Т.2008.
3. Назаров Б. Ҳаётийлик –безавол мезон.Т. «Фан». 1986.
4. Норматов У. Ижод сеҳри. Т., 2009.
5. Пушкин А.С.Танланган асарлар.8-том.Тошкент.1982, - Б.238.
6. Қўшжонов М. Ижод масъулияти. Т. Адабиёт ва санъат, 1981.

7. Ғафуров И. Ҳаё - халоскор. Т. «Маънавият».2009.
8. Ҳаққулов И. Ижод иқлими.Т, 2009.
                         ТЕСТ САВОЛЛАРИ:

1. Мактуб яна қандай номлар билан юритилади?

   А. Хат, нома, руқъа                        В. Нома, хат

   Г. Ёзишма, хат                                 Д. Очиқ хат, нома

2. “Муншаот” кимнинг асари?

    А.Алишер Навоийнинг                 В.А.Фитратнинг

    Г. Н.Самарқандийнинг                  Г. Бобурнинг

3. О.Тоғаевнинг Эркин Аъзамга ёзган мактуби қайси китобидан ўрин олган ?

   А. Прометей олови                      В. Публицистика жанрлари

   Г. Ибратли сабоқлар                    Д. Гўзаллик билан учрашув

4. Мактубнинг энг асосий белгиси нима ?

    А.Мурожаат                                  В. Ёзишма

    Г. Муносабат                                Д.  Мурожаат ва муносабат

5. Адабий суҳбатда неча киши қатнашиши мумкин?
   А. Икки киши                                В. Уч киши

   Г. Тўрт киши                                 Д. Исталганча

6. Адабий -танқидий суҳбатнинг асосини нима ташкил этади?
    А. Адабий танқидий мулоқот                    В.Шунчаки суҳбат

    Г. Мулоқот                                                  Д. Баҳс ва мунозара 

     7. “Танқид ҳақида суҳбат” кимнинг асари?
        А. А.С.Пушкиннинг                              В. В.Белинскийнинг

        Г. М. Қўшжоновнинг                            Д. А.Моруанинг 
     8. И.Ҳаққулов ижодида суҳбатнинг қайси тури кўп учрайди?

        А. Танқидчининг олимлар билан суҳбати

        В.  Олимларнинг танқидчи билан суҳбати.

        Г.   Танқидчининг академиклар билан мулоқоти.

        Д. А ва В

     9. У Норматовнинг адабий суҳбатлардан иборат китоби қандай 

         номланган?

   А. Талант тарбияси                          В. Етуклик

   Г. Гўзаллик билан учрашув            Д. Қалб инқилоби. 

     10. Фитратнинг очиқ хати қандай номланади? 

       А. Ёпишмаган гажаклар                 В. Ёпишган гажаклар

       Г.  Тилимиз                                      Д. Тўғри жавоб йўқ.
МУСТАКИЛ ИШ УЧУН ТЕСТ САВОЛЛАРИ:
1. Бедил ижодини ўзбек адабиётшунослигида ким биринчи бўлиб ўрганишни бошлади?

А.С.Айний,  Б Фитрат                              Д. Айн .  Е О.Шарафиддинов 

2. 1934 йили нашр этилган «Ўзбек буржуа адабиёти (Х1Х ва ХХ аср) дарслигининг муаллифи ким?

А. Фитрат                    Б. А.Саъдий

Д. И.Султон                 Е. А.Қодирий 

     3.  Фитратнинг  1923-1935 йилларда яратган илмий тадқиқот ва мақолаларининг ҳажмини белгиланг:
А. 100 дан ортиқ                     Б. 50 дан ортиқ

Д. 200 дан ортиқ                     Е  400 та

4. «Фитрат Бартольд, Самойлович, Крачковский, Бертельслар сингари академик йўналишдаги йирик қомусий олим эди». Бу фикр кимга тегишли?

А. Ҳ.Болтабоев               Б. Т.Хўжаев

Д. О.Шарафиддинов       Е. И./аниев

5. Фитратнинг «Аруз» рисоласи илк бор қачон нашр этилган?
А. 1935 йилда                  Б. 1936 йилда

Д. 1928 йилда                  Е. 1938 йилда

6. Фитратнинг адабий-танқидий қарашларини  қайси олим купрок ўрганган?

А. Озод Шарафиддинов            Б. Б.Дўстқораев

Д. Ҳ.Болтабоев                           Е. Чўлпон
7. Хорижда Фитрат ижодини  қайси олимлар ўрганган?

А. Заки Валиди Тўғон, Фуод Куприлизода 
Б.Темур Хўжаев,Э.Олворт

Д. Мехмет Сарой, Хисао Куматсу                   Е. А ва Д

8. «Санъат луғатда ҳунар демакдирким, бир нарсани яхши ишлаб чиқаришдан иборатдир. Бир киши бир ишни ўзига касб қилиб олиб, шунга берилиб, яхши ишлаб чиқарадирган бўлса, шу иш унинг санъати бўлади». Фитратнинг бу фикри қайси асарида келтирилган?

А. «Аруз» асарида                             Б. «Адабиёт қоидалари»да

Д.»Энг қадимий турк адабиёти»да       Е. «Шеър ва шоирлик»да

9. Фитратнинг «Адабиёт қоидалари» асарига илк тақризни ким ёзди?

А. Ойбек                       Б. А.Қодирий

Д. Чўлпон                      Е. А.Саъдий    

10. Фитрат мумтоз адабиётнинг қайси вакиллари ижодини монографик тарзда ўрганган?

А. Аҳмад Яссавий, Машраб              Б. Бедил, А.Навоий

В. Турди, Бобур, Юсуф хос Ҳожиб   Д. А ва Б              Е А Б Д 

11.Фитрат Бедил ижодини қайси усулда талқин этган?

А. Академизм усули билан           Б. Суҳбат тарзида

Д. Бедилхонлик тарзида               Е. В ва Д

12. Фитратнинг Машраб ҳақидаги тадқиқоти қайси фазилати билан аҳамиятга эга?

А. Машраб ижодини очиб бериши билан.

Б. Машрабнинг афсонавий шахс эмас, балки тарихий шахс эканлигини исбот этиши билан

Д. Шоирнинг афсонавий шахс эканлигини таъкидлаш билан

Е А ва Б

13. «Чиғатой гурунги»нинг асосий мақсади нимадан иборат эди?
А. Ўтмиш меросини ўрганиш       Б.Туркий тилни кўз қорачиғидай   

                                                          асраш

Д. Чиғатой адабиётини тиклашдан            Е А ва Б

14. Чўлпоннинг адабий-танқидий қарашларини биринчи бўлиб ким ўрганган?

А. Н.Каримов                    Б. У.Султонов

Д.Озод Шарафиддинов        Е. С.Мамажонов

15. Чўлпоннинг «Адабиёт надур» мақоласи қачон ва қаерда нашр этилди?
А. « Туркистон» газетасида, 1923 йил          Б.»Ойина» ,1914 йил

Д. «Садои Туркистон», 1914 йил                 Е. «ТВГ», 1912 йил .

16.»Бизга кўп театру, рўмон китоблари ёзмоқ керакдурким, бу қарз бир ҳовуч зиёли ёшларимиз ила асли қалам усталарига тушадир».Чўлпон бу ҳақида қайси мақоласида тўхталади?

А.«Адабиёт надур»                                   Б.«Тагор  ва   тагоршунослик» 

Д. «Муҳтарам ёзғувчиларимизга»  
        Е. «Увайсий»

17. Чўлпоннинг «Улуғ ҳинду» мақоласи кимга бағишланган?

А.Махатма Гандига                 Б. Рабиндранат Тагорга

Д. Индира Гандига                  Е. Бобурга

18. Чўлпоннинг театр тақризчиси, театршунос эканлигини кўрсатувчи мақолалари қайси қаторда тўғри берилган?

А. «Мирзо Улуғбек», «Маликаи Турандот».

Б. «Чин севиш», «Або Муслим «драмаси ҳақида», «Маликаи Турандот»

Д  «Ҳалима», «Турсуной саҳнада»

Е. Б ва Д.

19.Чўлпон мунаққид сифатида қайси адабий-танқидий жанрларда кўпроқ ижод килди ?
А. Тақриз, мақола, рисола     Б. Тақриз, мақола, портрет-мақола                                                              

Д. Адабий портрет, тақриз                Е. Тақриз, эссе, очерк.
20. Чўлпоннинг адабий-танқидий қарашларини қайси олимлар ўрганганлар?
А.Озод Шарафиддинов, У.Султонов         Б. Озод Шарафиддинов,

                                                                  Н.Йўлдошев

Д. Н.Каримов, Н.Владимирова            Е. С.Мамажонов, Ш.Турдиев

21. Ойбекнинг адабий танқидий қарашларини кимлар ўрганган?

А. О.Шарафиддинов, Б.Назаров          В. Б.Назаров, П.Қодиров

Г. М.Қўшжонов, И.Ғафуров                 Д. А ва В 

22. “Абдулла Қодирийнинг ижод йўли” асари қачон ёзилган?

А. 1935 йилда                          В. 1936 йилда

Г.  1956 йилда                          Д. 1982 йилда

23. Ойбекнинг дастлабки тақризи кимнинг асарига бағишланган?
А. Чўлпон                                  В. Фитрат

Г. А.Саъдий                               Д. А.Қодирий

24. “Ойбек” (1966) китобини ким ёзган ?
А. Ҳомил Ёқубов                         В. М.Қўшжонов

Г. Н.Каримов                                Д.  Б.Карим

25. Ойбек қайси шоир ижодини ҳимоя қилиб чиқди?
А. Фитрат                                     В. Чўлпон

     Г. М.Шайхзода                            Д. Р.Парфи.
             ************************************************

26. «Амалий хам назарий адабиёт дарслари» асарини ким ёзган?
А. Фитрат                Б. А.Саъдий

Д. Чулпон                Е. И.Султон

27. «Танқид фикр ишчанлигининг қийин бўлғонларидан биридир».Бу фикр кимга тегишли?
А. Ойбекка               Б. А.Саъдийга

Д. Айнга                   Е. О.Ҳошимга

28. Саъдийнинг танқидчи нозик адабий дид ва туйғу эгаси бўлишидан ташқари адабиёт тарихини, назариясини, тадқиқот усулини яхши билиши кераклиги ҳақидаги фикрлари қайси танқидчининг фикрларига ҳамоҳанг?

А. В.Белинский фикрларига                    Б.Н.Чернишевский фикрларига

Д. Аристотел фикрларига                       Е. Ойбек фикрларика

29. Саъдий бир мақоласида «Шеърий адабиётда ҳамон очилиб турган, ўзига кўп умид боғлатган кучли талант» деганда қайси ижодкорни назарда тутади?
А. Элбекни                      Б.А.Қодирийни

Д. Ботуни                        Е. Ҳамзани

30. Ўзбек адабиётида футуризм оқим сифатида йўқ деган фикрни ўртага ташлаган мунаққид ким?

А. А. Саъдий                 Б. Сотти Ҳусайн

Д. И.Султон                  Е. Айн

31. А.Саъдий қайси асарида биринчилардан бўлиб адабий турлар ва жанрлар масаласига дахл қилди?

А. «Ўзбек ёш шоирлари» асарида            Б. «Адабиёт коидалари»да

Д. Гўзал санъат дунёсида» асарида          Е. «Амалий ҳам назарий  

                                                                  адабиёт дарслари» китобида.

32. А.Саъдий адабиёт назариясига оид қарашларига қайси рус олимларининг ишларини  асос қилиб олади?

А. Потебня, Шалигин, Веселовский      Б. Бертельс, Потебня 

Д. Тимофеев, Абрамович                        Е. Шалигин, Даль

33. Саъдий Бухорода қайси йилларда, нима муносабат билан бўлган?
А. 1950 йилларда, Навоий ижодига оид маърузалар ўқиган.

Б. Бухоро давлат педагогика институтида ишлаган

Д. 1940 йилларда Бухоро тарихига оид асар ёзиш учун

 Е  А ва Б

 34. А.Саъдий «роман даражасида катталик оломаган узун қикоя» деганда қайси жанрни назарда тутади?

А. Романни.             Б. Ҳикояни.

В. Қиссани .             Д. Повестни .        Е. В ва Д.

35. Саъдийнинг «Олти йил ичида ўзбек шеърий адабиёти» асари қайси жанрга мансуб?

А. Мақола  жанрига                  Б. Тақриз жанрига

Д. Обзор мақола жанрига          Е. Рисола жанрига

36. А.Саъдийнинг айрим ишларида бир қатор камчиликларга йўл қўйганлиги аён. Бу қайси ижодкор фаолияти тахлилида куринади?
А. А.Қодирий.             Б. Ҳамид Олимжон

Д. Уйғун                     Е. Ҳамза

                **************************************
37.Навоийни мавж урган денгизга, Фузулийни жўшқин шалолага қиёслаган мунаққид ким?
А. Фитрат                    Б. Вадуд Маҳмуд

Д. Чўлпон                    Е. А.Саъдий

38. Вадуд Маҳмуд  1927 йил Ўзбекистон маданиятчиларининг иккинчи қурултойидан қандай айб билан қувилади?

А.Большевикларни қоралагани учун       Б. Ўтмиш меросни рад этгани учун

Д.«Чўлпоннинг маддоҳи» сифатида      Е. Ҳеч қандай айбсиз

39. Вадуд Маҳмуд ўзининг назарий қарашларни асослашда кўпроқ кимнинг ижодий тажрибаларига таянади?

А. Америкалик адиб ва шоир Эдгар По         Б. Махатма Ганди

Д. Р. Тагор                                                Е. В.Белинский

40. “Эл адабиёти” бўлимига Фитрат кимнинг асаридан мисоллар келтиради?
А. Вадуд Маҳмуднинг                        В. А.Саъдийнинг

Г. Чўлпоннинг                                     Д. А ва Г 

41. Қайси олимларнинг ишларида конфликтсизлик назарияси кескин танқид қилинади?

А. И.Султон, Ҳ.Ёқубов.                                Б.Ҳ.Абдусаматов, С.Азимов

Д. М.Қўшжонов, А.Саъдий                           Е.  А ва Б   

42. И.Султон “Абдулла Қодирий” илмий тадқиқотини қачон яратган?

А. 1962 йилда                                        Б. 1967 йилда

Д. Мустақиллик йилларида                 Е. 1989 йилда
43."Адабий танқид бадиий асарлар яратиш  жараёнининг  ажралмас бир қисми,  танқидчи-ёзувчининг ҳамкори ва мададкоридир". Бу фикрлар кимга тегишли?

А. И.Султонга                                      Б. М.Қўшжоновга

Д. Белинскийга                                    Е. С. Ҳ усайнга
44.“Бадиий асар биографияси” китоби кимга бағишланган?

А.И.Султонга                                   Б. Ойбекка

Д. А.Қаҳҳорга                                   Е. О.Шарафиддиновга

45.“Алишер Навоий” асари қайст жанрда ёзилган?

А. Драма                                      Б. Роман

Д. Мақола                                    Е. Эссе

46. “Навоийнинг қалб дафтари” кимнинг қаламига мансуб?

 А. И.Султон қаламига                                  Б. С.Мамажонов каламига

Д. И.Ғафуров қаламига                                Е. Тўғри жавоб йўқ.

            ****************************************
47. Ҳ.Ёқубовнинг номзодлик диссертацияси қйси шоир ижодига бағишланган?

А. Турди                           Б. Махмур

Д. Ғ.Ғулом                        Е. Ойбек

48. “Адибнинг маҳорати” нечанчи йилда ёзилган?

А. 1966 йилда                                   Б. 1968 йилда

Д. 1982 йилда                                   Е. 1970 йилда

49. Олим қайси адиб ижодини кўпроқ ўрганди?

    А. Ойбек                                     Б. Ғ.Ғулом

    Д. Муқимий                               Е. Турди 

50. “Лирикада конфликт” қайси жанрда ёзилган?
А. Мақола                             Б. Тақриз

Д. Эссе                                  Е. Монография

51. М.Қўшжоновнинг «Ўзбекнинг ўзлиги» асари аввал қандай ном билан босилиб чиққан эди?
А. «Қодирийни қўмсаб»                    Б. «А.Қодирий ижодининг  

                                                             эволюцияси» 

Д. А.Қодирийнинг тасвирлаш санъати»                Е.» Ўзбекнинг бойлиги» 
52. Қайси олимларнинг ишларида конфликтсизлик назарияси кескин танқид қилинади?

А. И.Султон, Ҳ.Ёқубов.                                Б.Ҳ.Абдусаматов, С.Азимов

Д. М.Қўшжонов, А.Саъдий                           Е.  А ва Б   

53.М.Қўшжонов бадиий асарнинг қисқача мазмунини келтириш орқали таҳлил этиш тамойилини қайси рус танқидчисидан ўрганган?

А. Чернишевский                                    В. В.Г.Белинский

Д. Луначарский                                        Г. Добролюбов

54.Олимнинг “Абдулла Қаҳҳор маҳорати” асари нечанчи йилда босилган?

А. 1988 йилда                       В. 1966 йилда

Г.  1976 йилда                       Д. 1999 йилда

55. Танқидчи “Маҳорат сирлари” китобини ким билан ҳамкорликда ёзган?  

А. О.Шарафиддинов                       В. У.Норматов

Г. Н.Худойберганов                        Д. И.Ғафуров

56.Олимнинг қайси китоби Ҳамза номидаги Давлат мукофотига сазовор бўлган эди?

А. Талант қирралари                           Б. Маъно ва мезон

Д. Ойбек                                               Е. Маҳорат қирралари

                  ************************
57.»Ғафур Ғулом прозаси» асари кимнинг қаламига мансуб?

А. И.Султон қаламига                                  Б. С.Мамажонов каламига

Д. И.Ғафуров қаламига                                Е. Тўғри жавоб йўқ.

58. Адабиётшуносликдаги трилогия қайси шоир ижодига бағишланган?

А. Ҳ.Олимжон                            В. Ғафур Ғулом

Г. Чўлпон                                    Д. М.Шайхзода
59. С. Мамажоновнинг “Эзгу ният йўлида” асари қандай  мавзуга бағишланган? 

А. Лирика таҳлили                           В. Болалар адабиёти

Г. Наср тадқиқи                                Д. Поэмалар таҳлили
60.Олимнинг “Шоир дунёси” асари қайси шоир ижодига бағишланган?

А. Ғ.Ғулом                          В. Ҳамид Олимжон

Г. Зулфия                            Д. Асқад Мухтор

                *********************************************
61. О.Шарафиддиновнинг ХХ асрнинг 60-йилларида нашр этилган асарининг номини кўрсатинг.

А. Замон. Қалб. Поэзия                       В. Истеъдод жилолари

Г. Гўзаллик излаб                                 Д. Тўғри жавоб йўқ.
62. Чўлпоннинг адабий-танқидий қарашларини биринчи бўлиб ким ўрганган?

А. Н.Каримов                    Б. У.Султонов

Д.Озод Шарафиддинов        Е. С.Мамажонов

63. “Йиллар ва йўллар” қайси жанрда ёзилган ?

А. Обзор мақола                  В. Эссе

Г. Тақриз                              Д. А ва В
64. Танқидчининг “Абдулла Қаҳҳор” асари қайси жанрда ёзилган?

А. Эссе                              В. Адабий портрет

Г. Мақола                        Д. Танқидий биографик очерк 
65.О.Шарафиддинов адабий танқиднинг қайси соҳаси билан кўпроқ шуғулланди?

А. Назм                                В.Наср

Г. Драматургия                   Д. А ва В   

                       *****************************
 66. Н.Каримов қачон, қаерда туғилган?

А. 1932 йилда , Фарғонада             В.1932 йилда, Тошкентда

Г. 1939 йилда , Тошкентда             Д. 1930 йилда, Наманганда

57. Н.Каримовнинг номзодлик диссертацияси қайси шоир ижодига бағишланган?

А.Чўлпон                               В. Ҳамид Олимжон

Г. Усмон Носир                    Д.  Ойбек

58. Олим Чўлпон ижодига бағишлаб қайси жанрларда тадқиқот яратган?

А.Рисола, эссе                               В. Рисола, монография

Г. Эссе, мақола                              Д. Эссе, адабий портрет

59. Н.Каримов адабиётшуносликда қайси йўналишни бошлаб берди?
А. Тарихий- биографик методни               В. Ижтимоий методни

Г.  Тарихий-биографик ёндашувни          Д. Психологик таҳлилни 
     60. Мунаққид қайси шоирнинг 12 томлик асарини нашр эттиришга раҳбарлик қилди? 

     А. Ғафур Ғуломнинг                                   В. Ойбекнинг

     Г. Ҳамзанинг                                               Д.  А.Қодирийнинг 
                ***************************

61.  И.Ғафуров қачон туғилган?

А. 1948                                  Б. 1958
Д. 1947                                  Е. Тўғри жавоб йўқ.

62. Танқидчи қайси асари учун мукофотга сазовор бўлган эди?

А. Ёнар сўз                            В. Ўртоқ шоир

Г. Мансуралар учун                       Д. Дил эркинлиги
63. Танқидчининг “Жозиба” асари қачон ёзилган? 

А. 1970                           В. 1978

Г. 1987                            Д. 1991
64.Олимнинг мактублари қайси адиб қаҳрамонларига йўлланган?

А. Ў.Умарбеков                  В. О.Ёқубов

Г. Зулфия                            Д. Ш.Холмирзаев

65.Қайси адиб танқидчига мактуб ёзган?

А.Ш.Холмирзаев                        В. О.Ёқубов

Г.А.Мухтор                                  Д.Ҳеч ким ёзмаган

66.У.Норматов танқидчи сифатида фаолиятини қачондан бошлаган?

А. 1957- йилдан                            В. 1960- йилдан

Г. 1970- йилдан                                  Д. 1956- йилдан

67.. Олимнинг “Саид Аҳмад” асари қайси жанрда ёзилган?

А. Адабий портрет                                В.Портрет мақола

Г. Мақола                                                Д. Рисола 

68. Танқидчи адабий танқиднинг қайси жанрида кўпроқ ижод қилди?
А. Мақола                                         В. Адабий танқидий суҳбат

Г. Адабий портрет                           Д. Тўғри жавоб йўқ.

69. У.Норматов қайси олим билан ҳамкорликда китоб яратган?
А. М.Қўшжонов                               В. О.Шарафиддинов

Г. И.Ғафуров                                    Д.  А.Ҳайитметов

70. У Норматовнинг адабий суҳбатлардан иборат китоби қандай    номланган?

   А. Талант тарбияси                          В. Етуклик

   Г. Гўзаллик билан учрашув            Д. Қалб инқилоби. 

71. ”Ижод сеҳри” асарининг муаллифи ким?

А. У.Норматов

В. И.Ғафуров

С. C.Мелиев

Е. Тўғри жавоб йўқ.

                         *************************************
72..И.Хаккуловнинг номзодлик тадқиқоти қайси жанрга бағишланган?
А. Рубоий жанрига                          Б. Ғазал жанрига

В. Туюқ жанрига                              Д. Эссега

73. И.Ҳаққулов ижодида суҳбатнинг қайси тури кўп учрайди?

        А. Танқидчининг олимлар билан суҳбати

        В.  Олимларнинг танқидчи билан суҳбати.

        Г.   Танқидчининг академиклар билан мулоқоти.

        Д. А ва В
74. Танқидчига қайси олим мактуб (очиқ хат) ёзган?

А.О.Шарафиддинов                       Б. М.Қўшжонов
В. О.Ёқубов                                    Д. И.Султон

75. Олим ХХ аср ўзбек адабиёти вакилларидан қайси ижодкорлар ҳақида тадқиқотлар яратган?
А. Ойбек                          Б. А.Қаҳҳор

В. Ғ.Ғулом                       Д. А ва Б

    ТАВСИЯ ЭТИЛГАН АДАБИЁТЛАР РЎЙХАТИ
Ўзбекистон Республикаси Қонунлари
 Ўзбекистон Республикасининг Таълим тўғрисидаги конуни
Ўзбекистон Республикаси Президенти Фармонлари ва Қарорлари
Ўзбекистон Республикаси Кадрлар тайёрлаш Миллий дастури
Ўзбекистон Республикаси Президенти асарлари
1. Каримов И.  Ўзбекистон ХХ1 аср бусагасида. Т.»Узбекистон» 1997.

2. Каримов И. Тарихий хотирасиз келажак йўқ. Т.1998.

     3. Каримов И. Миллий истиклол мафкураси халк эътикоди ва буюк келажакка  ишончдир.Т.   «Узбекистон». 2000.
    4. Каримов И. Адабиётга эътибор - маънавиятга, келажакка эътибор. Тошкент.”Ўзбекистон”. 2010.

Дарсликлар:
     1. Миллий истиқлол ғояси: Асосий тушунча ва тамойиллар. Т.”Янги аср авлоди” 2001.

     2. Назаров Б., Расулов . Ахмедова Ш. ,Қаҳрамонов Қ.Ўзбек адабий танқиди тарихи.   Дарслик. Тошкент. “Тафаккур қаноти”. 2012. 
Ўқув қўлланмалари:
1. Сафаров О., Йўлдошев Б., Аҳмедова Ш. Ўзбек адабий танқидчилиги тарихи. Бухоро.2003. 

2. Раҳмонов Б. Ўзбек адабий танқидчилиги. Т.Янги аср авлоди. 2004.
3. Ахмедова Ш. «Ўзбек адабий танқиди тарихи» бўйича ўқув-усулий қўлланма. Бухоро. 2008. 
Интернет сайтлар:
     Зиёнет

МУНДАРИЖА
    КИРИШ .....................................................................................................2-3
    БИРИНЧИ БЎЛИМ...............................................................................3-47
Адабий танқид фан сифатида....... ..........................................................3-11
Адабиёт ва адабиётшунослик................................................................11-25

Адабий танқиднинг ўзига хос хусусиятлари...................................... 26-35
    ИККИНЧИ БЎЛИМ..........................................................................48-117
                     ЯНГИ ЎЗБЕК АДАБИЙ ТАНКИДИНИНГ ТУҒИЛИШИ
    Ўзбек адабий танқидининг шаклланиши  ва тараққиёт 
    босқичлари (1900- 1925).....................................................................48-75
Ўзбек адабий танқидчилигида мафкуравийлаштирилиш 
даври....................................................................................................76-108

Ўзбек танқидчилигида реализмнинг қарор
топиши (1927-1990 йиллар).............................................................108- 117
     УЧИНЧИ БЎЛИМ...........................................................................118-145
 ХХ асрнинг иккинчи ярмидаги ўзбек

танқидчилиги .................................................................................. 118-145 
ТЎРТИНЧИ БЎЛИМ.....................................................................146-241 Истиқлол даври ўзбек адабий танқидчилиги  (ХХ асрнинг 90-йиллари ва ХХI аср бошлари)....................................................................... 146-187
Истиқлол даври танқидчилигида
модернизм муаммоси.......................................................................188-210

Адабий танқидда таҳлил ва талқин муаммолари..........................210-241
 БЕШИНЧИ БЎЛИМ.....................................................................242-296
ЎЗБЕК АДАБИЙ ТАНҚИДИНИНГ  ЖАНРИЙ ТАРКИБИ
Ўзбек адабий танқидчилигининг жанрий
таснифи. Тақриз...............................................................................242-253
Адабий -танқидий мақола жанри ..................................................254-266
Тарихий- биографик ёндашувга асосланган адабий

 танқид жанрлари.............................................................................267-283
Адабий мулоқотга асосланган жанрлар........................................284-296 

ОЛТИНЧИ БЎЛИМ. .....................................................................297-431

ЎЗБЕК МУНАҚҚИДЛАРИ
5.1. Ўзбек адиблари мунаққидлар сифатида

Абдурауф Фитрат .............................................................................297-307
Чўлпоннинг адабий-танқидий қарашлари......................................304-317
Ойбекнинг адабий-танқидий қарашлари........................................318-326
     Абдураҳмон Саъдий.........................................................................332-339
Вадуд Маҳмуд..................................... ............................................339-349

Иззат Султон....................................................................................349-358
Ҳомил Ёқубов.................................................................................358-364
М.Қўшжонов...................................................................................364-377

С.Мамажонов ................................................................................377-383
Озод Шарафиддинов ..........................…………………………..383-394
Н. Каримов ...........................………..............................................394-405
У.Норматов.....................................................................................414-423
      И.Ғафуров ......................................................................................425-431

И.Ҳаққулов......................................................................................425-431 
 Тавсия этилган адабиётлар............................................................432-434
     Мундарижа......................................................................................434-437
� Султонмурод Олим. Танқид қадимий // Ўз АС. 1990, 25 май.








� Жалолов А., Ўзганбоев Х. Ўзбек маърифатпарварлик адабиёти тараққиётида вақтли матбуотнинг роли. Т.: Фан. 1993.- Б. 83.


� Каримов И. Ўзбекистон ХХ аср бўсағасида. Т.: Ўзбекистон. 1997. - Б.87.





� Худойберганов Н.,Расулов А. Ўзбек совет адабий танқидчилиги тарихи. Т.: Ўқитувчи, 1990. - Б.36.





   � Баранов В.И., Бочаров А.Г., Суровцев Ю.И. Литературно-художественная критика. - М.: Высшая школа, 1982. – С.12


� Ўзбек совет адабий танқиди тарихи. 2 томлик. –Тошкент.: Фан, 1987. 1 том. – Б.10.











� Каримов Баҳодир.ХХ аср ўзбек адабиётшунослигида талқин муаммоси. ДДА. Т., 2002, - Б.11. 





� Хўжаев Т. Навоий шеъриятидаги Суриш образига доир // Ўзбек тили ва адабиёти, 2006, № 1.- Б. 23 .


   � Борев Ю. Искусство и интерпретации в оценки. М., 1981. - С.61- 62.


   � Борев Ю.  Критика и герменевтика // Эстетика. Изд. 3. – М., 1981.– С.349





� Борев Ю. Эстетика. Изд. 3. – М.: Политиздат, 1981. –С. 341-342.





� Sulton I. Adabiyot nazariyasi.– T.: O’qituvchi, 2005;  Умуров Ҳ. Адабиёт назарияси.-Т., 2002;  Қуронов Д. Адабиётшуносликка кириш. –Т., 2004; Бобоев Т. Адабиётшунослик асослари. –Т.,  2000. ва ҳ.к 


� Белинский В. Адабий орзулар. Т., 1987, - Б.78.





� Қаюмов Л. Адабий танқид ва ижодий жараён // “Шарқ юлдузи”, 1972. № 3, - Б.149.





� Белинский В. Танланган асарлар. Т., 1959. - Б. 234.





� Пушкин А.С. Танланган асарлар, Т. , 1982, 8 том. - Б. 238. 





� Каримов И. Адолатли жамият сари. Т.: Ўзбекистон, 1998, - Б.14.


� Каримов И.А. Ўзбек халқига янги йил табриги// ЎзАС.2000, 1 январь.





� Шарафиддинов О. Адабиёт мангу яшайди // Жаҳон адабиёти. 1998,  № 1. - Б.4.


� Белинский В. Танланган асарлар.Т., 1959.-  Б. 244.





� Ўзбек совет адабий танқиди тарихи. Т., 1987.


� Худойберганов Н., Расулов А. Ўзбек совет адабий танқидчилиги.Т., 1990.-Б. 58.





� Раҳмонов Б. Ўзбек адабий танқидчилиги. Т.: Янги аср авлоди. 2004.


� Содиқ С. Танқидчилигимизнинг машаққатли йўли / Мустақиллик даври адабиёти. Адабий-танқидий мақолалар тўплами. Т. , 2006.





� Каримов Н. Маънавий бойликка эҳтиёж // Жаҳон адабиёти. 1998. № 1, - Б.14.





� Беҳбудий Маҳмудхўжа.Танланган асарлар.Т. :Маънавият. 1999, -Б.172.


� Беҳбудий Маҳмудхўжа.Танланган асарлар.Т.: Маънавият. 1999, - Б.172.








� Қосимов Б. Карвонбоши / Маҳмудхўжа Беҳбудий. Танланган асарлар. Т.:  Маънавият, 1999. –Б. 3.


� Шарафиддинов О. Адабиёт мангу яшайди // Жаҳон адабиёти. 1998, № 1. - Б.6.








� Ўзбек совет адабий танқиди тарихи. Т., 1987. 1- том. – Б. 55.


�Бу ҳақда қаранг: Шарафиддинов О.Чўлпонни англаш. Т.: Чўлпон, 1994. 


� Ойбек. МАТ. 14 - том.-  Б. 179.  


� Раҳмон Қўчқор. Уч сароб // Ёшлик.1994. № 4.


� Шарафиддинов О. Абдулла Қаҳҳор. Т., 1988.


� Олимов М. Ҳозирги ўзбек адабиётида пафос муаммоси. Т.,1994.





� Шарафиддинов О. Чўлпон. М.Чўқай. Т. 1994.-  Б. 98.





� Ўзбек совет адабий танқиди тарихи. 1- том. - Б.237.





� Шарафиддинов О. Адабий этюдлар.Т.,1968.





� Шарқ юлдузи. 1959. №7. - Б.5.





� Ўзбек совет адабий танқиди тарихи. - Б 321.





� Шарафиддинов О. Замон. Қалб. Поэзия. Т., 1962. – Б.63.


�Йўлдошев Б. Адабий жараён: танқидчи услуби ва маҳорат муаммолари. Т.: Фан. 2002, - Б.149.


� Ўзбек совет адабий танқиди тарихи. Иккинчи том. 1987, - Б.83.


� Қаюмов Л. Аср ва наср.Т.,1975. –Б. 9.





� Каримов И. Юксак маънавият - енгилмас куч. –Тошкент: Маънавият, 2008. – Б. 67.


� Ҳамдамов У. Янгиланиш эҳтиёжи. –Т.: Фан. – Б. 38.


� Каримов Ҳ. Поэзия - ўз-ўзича воқеликдир //  ЎзАС. – Т., 2006. – 24 март.


   � Истиқлол ва адабиёт  // ЎзАС. – Т., 1993. – 6 август.





   � Йўлдошев Қ. Ёниқ сўз –Т.:  Янги аср авлоди, 2007.


   � Ўша манба. – Б. 30.


�  «Тавбадан тозаришгача...»  // Ўз АС. – Т., 1990. – 13 март.





� Адабиёт, бадиият, абадият. Хотиралар, бадиалар, мақолалар.  –Т., 2004.


   � Чўлпон. Баҳорни соғиндим. (Нашрга тайёрловчи ва сўзбоши муаллифи: Иброҳим Хаққул). – Т.: Юлдузча, 1988.


� Чўлпон. Яна олдим созимни. (Тўпловчи Н.Каримов, Ш.Турдиев, масъул муҳаррир ва сўзбоши муаллифи О.Шарафиддинов). – Т.: Адабиёт ва санъат нашриёти, 1991.


   � Норматов У. Ижод сеҳри . – Т.: Шарқ, 2007. – Б.145.


� Назаров Б. . Ғафур Ғулом олами.  –Т.:  Фан, 2003. – Б.5.


   � Отахонов О. Мутоала //  Ёш куч. – Т., 1989. – № 9. – Б.14. 


   � Жаббор А. Ўз даврининг машҳур асари // Ёшлик.– Т.,  1990. – №11.


   �  Умуров Ҳ. Эҳтиёж тафти // Сайланма. Бешинчи жилд. –Самарқанд. 2011.-Б.27.


   � Қўчқор Р. Мен билан мунозара қилсангиз. – Т.: Маънавият, 1998. – Б. 68.


� Шарафиддинов О. Ижодни англаш бахти. –Т.: Шарқ, 2004. – Б.292-304. 


� Ҳаққул И. Абдулла Қаҳҳор жасорати //  Тафаккур. –Т.:  2004. – №2. – Б.28-42.


   � Днепров В. Черты романа ХХ века. –  М.-Л.: Советский писатель, 1965;  Мотылева Т. Зарубежный роман сегодня. – М.: Советский писатель, 1966;  Затонский Д. В. Франц Кафка и проблемы модернизма. – М.: Высшая школа, 1965; Сучков Б. Лики времени. 1-2 том. – М.: Художественная литература, 1976; Урнов Д. Портрет Дж. Джойса – писателя и «пророка».  //  Знания.– М,  1965. – № 4.


   �  Хоружий С.С. «Улисс» в русском зеркалие  //  Джемс Джойс. – М.: Знаменитая Книга, 1994. Т.3. – С.567.


   � Норматов У., Болтабоев Ҳ.  Янги назарий тамойиллар // Жаҳон адабиёти. – Т.: 2008. – №3. – Б.154.





   � Жойс Ж. Навқирон санъаткорнинг сийрати //  Жаҳон адабиёти. – Т.,  2007. – № 3-4. 


   � Бу ҳақда қаранг: Жўраев Т.  Онг оқими ва модерн. – Т., 2008.


   � Рўзимуҳаммад Б. // ЎзАС. – Т., 1996. – 2 феврал.


   � Затонский Д. В наше время // Книга о зарубежных литературах ХХ века. – М.: Сов. писатель, 1979. –С.51. 


   � Расулов А. Танқид, талқин, баҳолаш.  – Т.: Фан, 2006. – Б. 109.


   � Хоружий С.С. «Улисс» в русском зеркале // Жойс Ж. «Улисс».  – М.: Знаменитая книга,  1994. Т.3. –С.  405.


   � Норматов У., Болтабоев Ҳ. Янги назарий тамойиллар // Жаҳон адабиёти. –Т.,  2008. № 3. –Б.  155.


   � Ўша манба. – Б. 155.


   � Шарафиддинов О. Модернизм жўн ҳодиса эмас // ЎзАС. – Т., 2002. – 7 июнь. 


  � Сартр Ж.П. Называт вещи своими именами. –М.: Прогресс, 1986.-С.92.


� Норматов У.  Умидбахш тамойиллар //  Шарқ юлдузи. – Т., 1993. – № 10-11. – Б. 182.


   � Жўрақул У. Ҳудудсиз жилва. –Т.: Фан,  2006. – Б.8.


   � Йўлдошев Қ. Ўзбек модерн адабиёти: илдизлар, принциплар ва хусусиятлар // Филология масалалари. – Т.,  2004. – №2-3.


   � Йўлдошев Қ. Ўзбек модерн адабиёти: илдизлар, принциплар ва хусусиятлар // Филология масалалари. – Т.,  2004. – № 2-3. – Б. 8.


   � Қаранг:  Жўрақулов У. Ҳудудсиз жилва.–Т.: Фан, 2006.


   �  Жўрақулов У. Ўша манба. – Б. 31.


   � Затонский Д.В. Модернизм и постмодернизм. – М.:  Фолио-Аст,  2000. –С. 253.


� “Халқ сўзи” газетаси. 2001 йил, 25 август, 3 -саҳифа.


� Миллий истиқлол ғояси: асосий тушунча ва тамойиллар. Т. : Ўзбекистон, 2000, - Б 65.


� А.Орипов “Мўмин Мирзо”, Х.Даврон “Ойбек”, Ҳ.Худойбердиева “Кумушнинг ўлими”, М.Юсуф “Саид Аҳмад”, “Кумуш”, “Усмон Носир”,”Шукур Бурҳон” сингари шеърлар назарда тутилади. 


� Хайдеггар Мартин. Разговор на просёлочной дороге. М. 1991. - С.175.


� Шарафиддинов О. Чўлпон. Адабиёт надур. Т., 1993.- Б.8.


� Потебня А. Эстетика и поэтика. М., 1976, - С. 330.


� Мунис. Сайланма. 1980, 201  б.


� Бу ҳақда қаранг: Расулов А. Илми ғарибани қўмсаб. Т.: Маънавият. 1998.


� Ҳамза Ҳакимзода ижоди проблемалари.Т., 1988.- Б. 62.


� “Ўзбек тили ва адабиёти”. 1989, № 1, - Б.18.


� Сувон Мели. “Бой ила хизматчи” ёки тикланган нусха муаммоси// Ёшлик, 1989, № 11, - Б.68-72. 


� Ҳаққулов И. Бир байт талқини. // Сирли олам. 1998,  № 5, май сони.


� Ҳотамов Х. ва бошкалар. Адабиётшунослик терминлари лугати. Т., 1967.


� Фарханги забони точики. Чилди 2. Москва, 1969, сах.353.


�  Жалолов А.,Ўзганбоев Х. Ўзбек маърифатпарварлик адабиётининг тараққиётида вақтли матбуотнинг ўрни. Т., 1993. – Б.43.


� Ўзбек адабиёти тарихи масалалари. Т., 1976, - Б. 67.





� «Жаҳон адабиёти», 2001,  № 1, - Б. 13.





1 Ҳомидий Ҳ.,  ва б. Адабиётшунослик терминлари  лугати. Т., 1967.  


1 Назаров Б. Ўзбек адабий танкидчилиги. Т.: Фан. 1979, - Б.7.


� Тоғаев О. Ибратли сабоқлар. Т., 1987, - Б. 209.





1* Бу ҳақда қаранг : Ахмедова Ш. Ўзбек адабий танқидчилиги жанрлари. Т.: Фан, 2008.


� Ҳотамов Н.,Саримсоқов Б. Адабиётшунослик терминл. русча-ўзбекча изоҳли луғати. Т., Ўқитувчи. 1979, - Б. 238.





� Валихўжаев Б. Ўзбек адабиётшунослиги тарихи. Т., 1993.





� Раҳимжонов Н. Бадиа ҳақида // ЎТА. 1983, № 5, - Б. 19.





� Ғафуров И. Дил эркинлиги. Т.: Маънавият, 1998. – Б.78.


� Егоров Б. О мастерстве литературной критики. Л., 1980. - С. 176.





� Камалак . Тўплам. 1998.





1
1

